ಅರ್ಥನೋಟ
ಮುನ್ನುಡಿ
ನಾನು ಅರ್ಥಶಾಸ್ತ್ರದ ವಿದ್ಯಾರ್ಥಿಯಲ್ಲ. ಪತ್ರಿಕೆಗಳಲ್ಲಿ ಅರ್ಥಶಾಸ್ತ್ರದ ಲೇಖನಗಳಲ್ಲಿ ಒಂದೆರಡು ಬಾರಿ ಓದಿ ತಿಳಿಯಲು ಪ್ರಯತ್ನಿಸಿ, ಅಲ್ಲಿ ಬರುವ ಅಂಕಿಸಂಖ್ಯೆಗಳಿಂದ ಗಾಬರಿಗೊಂಡು ಓದುವುದನ್ನೇ ಬಿಟ್ಟು ಬಿಟ್ಟಿದ್ದೆ. ಅಲ್ಲದೆ ಚರ್ಚೆಗಳಲ್ಲಿ ಕೂಡ ಅರ್ಥಶಾಸ್ತ್ರದಗಳನ್ನರಿಯುವುದು ಸಾಧ್ಯವಾಗುವುದಿಲ್ಲ. ಹೀಗಾಗಿ ಆ ಬಗೆಗಿನ ಯಾವುದೇ ಲೇಖನಗಳನ್ನು ನಾನು ಓದುತ್ತಿರಲಿಲ್ಲ.
ಇಂತಿರಲಾಗಿ ಒಂದು ಸಲ ಪಾಕಿಸ್ತಾನಕ್ಕೆ ಭೇಟಿ ನೀಡಿದ ಕನ್ನಡದ ಪತ್ರಕರ್ತರೊಬ್ಬರು ಅಲ್ಲಿಯ ಅರ್ಥವ್ಯವಸ್ಥೆಯ ಬಗ್ಗೆ ಧಾರಾವಾಹಿಯಾಗಿ ಕೆಲವು ಲೇಖನಗಳನ್ನು ‘ಪ್ರಜಾವಾಣಿ’ಯಲ್ಲಿ ಪ್ರಕಟಿಸಿದ್ದರು. ಆ ಲೇಖನಮಾಲೆ ಪ್ರವಾಸ ಸಾಹಿತ್ಯವನ್ನು ದಟ್ಟವಾಗಿ ಹೋಲುತ್ತಿದ್ದುದರಿಂದ ಓದಿದೆ; ಆಶ್ಚರ್ಯವಾಯಿತು. ಯಾಕೆಂದರೆ, ಆ ಲೇಖನ ನನಗೆ ತಿಳಿಯಿತು. ಪಾಕಿಸ್ತಾನದ ಅರ್ಥವ್ಯವಸ್ಥೆಯ ಸ್ಥೂಲ ಪರಿಚಯ ನನಗಾಯಿತೆಂಬಷ್ಟು ತಿಳಿಯಿತು. ಇಡೀ ಧಾರಾವಾಹಿಯನ್ನು ಓದಿ ಪ್ರಭಾವಿತನಾಗಿ ಕೊನೆಗೆ ಪ್ರಜಾವಾಣಿಗೆ ದೂರವಾಣಿ ಮಾಡಿ ಬರೆದವರ ಬಗ್ಗೆ ಕೇಳಿದೆ. ಬರೆದವರು ಸಂಪಾದಕ ಶೈಲೇಶ್‌ಚಂದ್ರಗುಪ್ತ ಎಂದು ಓದತೊಡಗಿದೆ. ಬರಬರುತ್ತ ಅವರು ಬರೆದ ಲೇಖನಗಳ ಬಗ್ಗೆ ನನಗೆ ತಿಳಿದ, ತಿಳಿಯದ ವಿಷಯಗಳ ಬಗ್ಗೆ ದೂರವಾಣಿಯಲ್ಲೋ, ಭೇಟಿಯಾದಾಗಲೋ ಚರ್ಚೆ ಮಾಡತೊಡಗಿದೆ. ಹೀಗೆ ಸುರುವಾದ ನಮ್ಮ ಅರ್ಥ ಸಂವಾದ ಇಂದಿಗೂ ನಡೆಯುತ್ತಲೇ ಇದೆ. ಸದರಿ ಲೇಖನಗಳು ತುಂಬ ಜನಪ್ರಿಯವಾಗಿದ್ದವು. ಅವುಗಳನ್ನು ಇಷ್ಟಪಟ್ಟ ಅನೇಕರು ನನಗೆ ಸ್ನೇಹಿತರಾದರು. ಆ ಸ್ನೇಹವು ಇಂದಿಗೂ ಮುಂದುವರಿಯುತ್ತಿದೆ.
ಶ್ರೀ ಶೈಲೇಶ್‌ಚಂದ್ರಗುಪ್ತ ವೃತ್ತಿಪರ ಅರ್ಥಶಾಸ್ತ್ರಜ್ಞರಲ್ಲ. ಈ ವಿಷಯದಲ್ಲಿ ಪದವೀಧರರೂ ಅಲ್ಲ. ಮೂವತ್ತಕ್ಕೂ ಹೆಚ್ಚು ವರ್ಷ ಪ್ರಜಾವಾಣಿಯಲ್ಲಿ ಸೇವೆ ಸಲ್ಲಿಸಿ ಕನ್ನಡ ಪತ್ರಿಕೋದ್ಯಮದ ಅತ್ಯುನ್ನತ ಸ್ಥಾನಕ್ಕೇರಿದ ಕೆಲವೇ ಜನ ಪತ್ರಕರ್ತರಲ್ಲಿ ಅವರೊಬ್ಬರು. ವಿಶೇಷತಃ ನಾಡಿನ ಆರ್ಥಿಕ ವಿದ್ಯಮಾನಗಳ ಬಗೆಗೆ ಕನ್ನಡದಲ್ಲಿ ಸಮರ್ಥ ವಿಶ್ಲೇಷಣೆ ಮಾಡಬಲ್ಲ ಬೆರಳೆಣಿಕೆಯ ತಜ್ಞರಲ್ಲಿ ಅಗ್ಯಗಣ್ಯರು. ಪ್ರಪಂಚದ ಸಮಸ್ಯೆಗಳು ಹಾಗೂ ಬೆಳವಣಿಗೆಗಳ ಬಗ್ಗೆ ಅವರು ಬರೆದ ಸಂಪಾದಕೀಯಗಳು, ಲೇಖನಗಳು ಆರ್ಥಿಕ ವಿದ್ಯಮಾನಗಳ ಬಗೆಗೆ ಬರೆದ ‘ಕಾಸುಕಿಮ್ಮತ್ತು’, ‘ಸರಕು ಸಂಪತ್ತು’ ಹಾಗೂ ‘ಅರ್ಥನೋಟ’ ಅಂಕಣಗಳು ಅವರಿಗೊಂದು ಅಪರೂಪದ ಜನಪ್ರಿಯತೆಯನ್ನು, ಖ್ಯಾತಿಯನ್ನು ತಂದುಕೊಟ್ಟಿವೆ. ಪ್ರಪಂಚವನ್ನು ಸುತ್ತಿ, ವಿದೇಶಿ ಪತ್ರಿಕಾ ಕಚೇರಿಗಳಿಗೆ ಅಧಿಕೃತವಾಗಿ ಭೇಟಿ ನೀಡಿ ಅಪಾರವಾದ ಅನುಭವ ಪಡೆದವರು.
ಅರ್ಥಶಾಸ್ತ್ರವನ್ನು ಇವರಂತೆ ರೋಚಕವಾಗಿ ಹೇಳುವುದು ಸಾಧ್ಯವಿದೆಯೆಂದು ನನಗನ್ನಿಸಿರಲೇ ಇಲ್ಲ. ಇವರ ಬರೆಹದಲ್ಲೂ ಅಂಕಿಸಂಖ್ಯೆಗಳಿವೆ; ಬೇಸರ ಬರಿಸುವುದಿಲ್ಲ. ಒಣ ವಿಷಯವಾದರೂ ನೀರಸವೆನಿಸುವುದಿಲ್ಲ. ಕಾರ್ಯಕಾರಣ ಪರಿಣಾಮಗಳನ್ನು ಸರಳವಾಗಿ ವಿವರಿಸುತ್ತಾರೆ. ಜಾಗತೀಕರಣದ ಪರಿಣಾಮಗಳನ್ನಂತೂ ಶೈಲೇಶ್‌ಚಂದ್ರರಂತೆ ಮನಮುಟ್ಟುವಂತೆ ವಿವರಿಸಿದ ಲೇಖನಗಳನ್ನು ನಾನು ಇನ್ನೆಲ್ಲಿಯೂ ಕಾಣಲಿಲ್ಲ.
ಪ್ರಪಂಚದ ಅರ್ಥಶಾಸ್ತ್ರವೆಲ್ಲ ಒಂದೇ ರೀತಿ ಇರಬೇಕೆನ್ನುತ್ತದೆ ಜಾಗತೀಕರಣ. ಇಂಥ ಒತ್ತಡಕ್ಕೆ ಸಿಲುಕಿ, ಹೊಂದಾಣಿಕೆ ಮಾಡಿಕೊಳ್ಳಲು ಆಗದೆ ಭಾರತದಂಥ ದೇಶಗಳು ಪಡುವ ಸಂಕಟ, ಗೊಂದಲಗಳನ್ನು, ಅದರ ಸೂಕ್ಷ್ಮ ಒಳಸುಳಿಗಳನ್ನು ಅವರು ಬಿಚ್ಚುತ್ತ ಹೋದಂತೆ ನಮಗೇ ಗೊತ್ತಿಲ್ಲದೆ ನಾವು ತಬ್ಬಿಬ್ಬಾಗಿರುತ್ತೇವೆ.
ಶ್ರೀ ಶೈಲೇಶ್‌ಚಂದ್ರರ ಅರ್ಥನೋಟದಲ್ಲಿ ನಾನು ತುಂಬ ಮೆಚ್ಚಿಕೊಂಡ ಗುಣ ಎಂದರೆ ಅವರು ತೋರುವ ಸಾಂಸ್ಕೃತಿಕ ಕಾಳಜಿ. ಜನಜೀವನದ ಮೇಲೆ ಆರ್ಥಿಕ ವಿಚಾರಗಳು ಹೇಗೆ ಪರಿಣಾಮವನ್ನು ಬೀರುತ್ತವೆಂಬುದನ್ನು ಉದ್ದಕ್ಕೂ ಹೇಳುತ್ತಾರೆ. ಜನಸಮುದಾಯ ಬದಲಾವಣೆಗಳಿಗೆ ಹೇಗೆ ಸ್ಪಂದಿಸುತ್ತದೆ ಎಂಬುದನ್ನು ಹೇಳುತ್ತಲೇ ಜಾಗತೀಕರಣ ತರುತ್ತಿರುವ ಬದಲಾವಣೆಗಳು ಹ್ಯಾಗೆ ಆಘಾತಕಾರಿ ಎಂಬುದನ್ನೂ ಹೇಳುತ್ತಾ ಆಶಾಭಾವನೆಯನ್ನೂ ವ್ಯಕ್ತಪಡಿಸುತ್ತಾರೆ.
ನಾಡಿನ ನಮ್ಮ ಲೇಖಕರೇ ತಮ್ಮ ಕೃತಿಗಳಲ್ಲಿ ಜಾಗತೀಕರಣದ ಪರಿಣಾಮಗಳ ಬಗ್ಗೆ ಹೇಳಲು ಹಿಂಜರಿಯುತ್ತಾರೆ. ಬಹುಶಃ ವೇಗದ ಬದಲಾವಣೆಗಳಿಗೆ ಅವರು ಬೆರಗಾಗಿರಬಹುದು. ಬೆಳವಣಿಗೆಗಳ ಹಿನ್ನೆಲೆ ಮುನ್ನೆಲೆಗಳನ್ನು ಅರ್ಥ ಮಾಡಿಕೊಳ್ಳುವುದು ಸಾಧ್ಯವಾಗದೆ ವಿರಕ್ತ ಧೋರಣೆ ತಳೆದಿರಲೂಬಹುದು. ಅಂಥ ಲೇಖಕರಿಗೂ ಈ ಕೃತಿ ಬೋಧಪ್ರದವಾಗಿದೆ.
ರಾಜಕೀಯ ನಿರ್ಧಾರಗಳ ಪ್ರಭಾವ, ಸಂಸ್ಕೃತಿ ಮತ್ತು ಸಾಮಾಜಿಕ ಮೌಲ್ಯಗಳ ಮೇಲೆ ಆಗುವ ಪರಿಣಾಮ, ಕಂಪ್ಯೂಟರ್ ಬಳಕೆ, ಮಾಹಿತಿ ತಂತ್ರಜ್ಞಾನ, ಷೇರು ವ್ಯವಹಾರ, ಕೃಷಿರಂಗ ಹೀಗೆ ಒಂದೆರಡಲ್ಲ; ನೂರಾರು ಸಂಗತಿಗಳು ಈ ಗ್ರಂಥದಲ್ಲಿ ಸುಳಿಯುತ್ತವೆ. ಶೈಲೇಶ್‌ಚಂದ್ರರು ಉದ್ದಕ್ಕೂ ರೈತರ, ಕಾರ್ಮಿಕರ, ಸಾಮಾನ್ಯ ಬಳಕೆದಾರರ, ವಿದ್ಯಾರ್ಥಿಗಳ, ನಿರುದ್ಯೋಗಿಗಳ ಪರವಾದ ನಿಲುವನ್ನು ತಳೆಯುತ್ತಾರೆ. ಮಾಧ್ಯಮಗಳಲ್ಲಿ ಕೂಡಾ ಜನಪರ ಧೋರಣೆ ಕಡಿಮೆಯಾಗುತ್ತಿರುವ ಈ ದಿನಗಳಲ್ಲಿ ಹಿರಿಯ ಸಂಪಾದಕರಾದ ಇವರು ಹೊಸ ಪೀಳಿಕೆಯವರ ಪಾಲಿಗೆ ಆದರ್ಶಪ್ರಾಯರೆಂದೇ ನಂಬಿದ್ದೇನೆ.
ಕಳೆದ ಮೂರು ದಶಕಗಳಲ್ಲಿ ಸುದ್ಧಿ ಬರೆವಣಿಗೆ ವೇಳೆ ಲೆಕ್ಕವಿಲ್ಲದಷ್ಟು ಹೊಸ ಪದಗಳನ್ನು ಸೃಷ್ಟಿಸಿ ಕನ್ನಡದ ಶಬ್ದ ಭಂಡಾರಕ್ಕೆ ಕೊಟ್ಟಿದ್ದಾರೆಂದು ಕೇಳಿದ್ದೇನೆ. ಅರ್ಥನೋಟದಲ್ಲಿ ಕೂಡ ಅಭಿವ್ಯಕ್ತಿಗಾಗಿ ಲಭ್ಯ ಇದ್ದ ಪದಗಳ ಜೊತೆಗೆ ಕೊಳ್ಳುಬಾಕ ಸಂಸ್ಕೃತಿ, ಬಳಕೆಬಾಕ ಸಂಸ್ಕೃತಿ, ಬಳಕೆಮೌಲ್ಯ, ಹೊರಗುತ್ತಿಗೆ, ಸಂಪತ್‌ಸೃಷ್ಟಿ, ಸೂಕ್ಷ್ಮ ಸಂವೇದಿ ಸೂಚ್ಯಂಕ, ವಿಫುಲವಾಗಿ ಕಾಣಬಹುದು. ಆಧುನಿಕ ಅರ್ಥಶಾಸ್ತ್ರವನ್ನು ಕನ್ನಡಕ್ಕೆ ಒಗ್ಗಿಸಿದ ಅವರ ರೀತಿಗೆ ಬೆರಗಾಗುತ್ತೇವೆ. ಕನ್ನಡದಲ್ಲಿ ಪ್ರೌಢವಾದ ಶಾಸ್ತ್ರಭಾಷೆಯೊಂದು ನಿರ್ಮಾಣವಾಗುತ್ತಿರುವ ಸ್ಪಷ್ಟ ಲಕ್ಷಣಗಳು ಈ ಕೃತಿಯಲ್ಲಿವೆ. ಇಲ್ಲಿರುವ ಮಾಹಿತಿಯು ಒಂದು ಕಾಲಘಟ್ಟದ ಆಗು ಹೋಗುಗಳ ದಾಖಲೆ, ಚರಿತ್ರೆ. ಆದ್ದರಿಂದ ಇದೊಂದು ಆಕರ ಗ್ರಂಥ. ಅದಕ್ಕೇ ಈ ಕೃತಿಯನ್ನು ಹೃತ್ಪೂರ್ವಕವಾಗಿ ಸ್ವಾಗತಿಸುತ್ತೇನೆ. ಈ ಲೇಖಕರಿಂದ ಇಂಥ ಇನ್ನೂ ಅನೇಕ ಉತ್ತಮ ಕೃತಿಗಳು ಹೊರಬರಲೆಂದು ಹಾರೈಸುತ್ತೇನೆ.
ಇವರ ಬರೆಹಗಳ ಸಂಕಲನ ತರುವ ಮೂಲಕ ಕನ್ನಡ ವಿಶ್ವವಿದ್ಯಾಲಯವು ಜನೋಪಯೋಗಿ ಕಾರ್ಯವನ್ನೇ ಮಾಡಿದೆ. ಅಭಿನಂದನೆ.

ಅಂಕಣಕಾರನ ಮಾತು
ಪತ್ರಕರ್ತನು ಸ್ವತಃ ಅಂಕಣಕಾರನೂ ಆದರೆ ಅನುಕೂಲವೂ ಉಂಟು, ಅನನುಕೂಲವೂ ಉಂಟು. ಆಯ್ದ ಕ್ಷೇತ್ರದ ವಿದ್ಯಮಾನಗಳ ಜೊತೆ ನಿತ್ಯ ಸ್ಪಂದಿಸುತ್ತಲೇ ಇರುವುದರಿಂದ ಅಂಕಣಕ್ಕಾಗಿ ಪ್ರತಿ ಬಾರಿ ಘಟನಾವಳಿ ಅಥವಾ ವಿಷಯ ಆಯ್ಕೆ ಸುಲಭ. ಆದರೆ ನಿಯಮಿತವಾಗಿ ಹೊತ್ತಿಗೆ ಸರಿಯಾಗಿ ಬರೆದು ಮುಗಿಸುವುದು ಕಷ್ಟ.
ಆರ್ಥಿಕ ಲೋಕದ ಆಗುಹೋಗುಗಳನ್ನು ನನ್ನ ವೃತ್ತಿ ಜೀವನದಲ್ಲಿ ಹತ್ತಿರಲಿಂದ ಕಂಡವನಾದುದರಿಂದ, ಹುಟ್ಟಿನಿಂದ ವ್ಯಾಪಾರಸ್ಥನಾದುದರಿಂದ, ನನಗೆ ಒಂದು ಒಳನೋಟ ಕಷ್ಟವೆನಿಸುವುದಿಲ್ಲ. ವಾಸ್ತವವಾಗಿ ಆ ಒಳನೋಟವೆ ‘ಅರ್ಥನೋಟ’ದ ವೈಶಿಷ್ಟ್ಯ. ವಾರಕ್ಕೆ ಒಂದು ಬರೆವಣಿಗೆ ಆದಕಾರಣ ಮಥನಕ್ಕೆ ಸಾಕಷ್ಟು ಸಮಯಾವಕಾಶ ಇರುತ್ತಿತ್ತು. ಆದರೆ ಈ ಅಂಕಣವು ಪಂಡಿತರಿಗಿಂತ ಪಾಮರರನ್ನೇ ಹೆಚ್ಚು ಉದ್ದೇಶಿಸಿದ್ದರಿಂದ ಹಿನ್ನೆಲೆ ಮಾಹಿತಿ, ಅಂಕಿಸಂಖ್ಯೆ ಮುಂತಾದುವನ್ನು ಹಿತಮಿತವಾಗಿ, ತಲೆಭಾರವಾಗದಂತೆ ಅಳವಡಿಸುವ ಅಗತ್ಯ ಪ್ರತಿ ಬಾರಿ ಇರುತ್ತಿತ್ತು. ಅದು ದುಸ್ಸಾಧ್ಯವಾದಾಗ ಚಡಪಡಿಕೆ ತಪ್ಪುವುದಿಲ್ಲ. ಅನೇಕ ಬಾರಿ ಚಡಪಡಿಕೆ ಹೆಚ್ಚಾದಾಗ ವಿಷಯವನ್ನೇ ಬದಲಾಯಿಸಿಕೊಂಡಿದ್ದು ಉಂಟು. ಆದರೆ ಎಂದೂ ಪ್ರಕಟಣಾ ದಿನಾಂಕಕ್ಕೆ ಪುಸ್ತುತತೆ ತಪ್ಪಲು ಅವಕಾಶ ಕೊಡಲಿಲ್ಲ.
ಇದೇನೇ ಇದ್ದರೂ ಬರೆವಣಿಗೆ ಕೂಡ ಪ್ರತಿ ಬಾರಿಯೂ ತಪ್ಪದ ಪ್ರಸವಾನುಭವವೇ. ‌ಪ್ರತಿವಾರ ಬರೆದು ಮುಗಿಸಿ ಆದ ಮೇಲೆ ಸಿಗುವ ತೃಪ್ತಿಗೆ, ಸಂತೋಷಕ್ಕೆ ಎಣೆ ಇರುವುದಿಲ್ಲ. ಯಾವುದೇ ಬರೆವಣಿಗೆಯ ಫಲ ಇದೆ.
ಈ ಅಂಕಣ ಸಂಗ್ರಹದಲ್ಲಿ ಒಂದು ಬಾರಿಗಿಂತ ಇನ್ನೊಂದು ಬಾರಿಗೆ ಅಂಕಿಸಂಖ್ಯೆ ಬದಲಾಗಿರುವುದು ಕಾಣುತ್ತದೆ. ಆಯಾ ಕಾಲಕ್ಕೆ ಲಭ್ಯ ಆದುದನ್ನು ಹೆಕ್ಕಿಕೊಳ್ಳುತ್ತಿದ್ದೆನಾದ್ದರಿಂದ ಸಹಜವಾಗಿ ಹೀಗೆ ಆಗಿರುತ್ತದೆ. ಒಂದು ಬರೆವಣಿಗೆಗೂ, ಇನ್ನೊಂದು ಬರೆವಣಿಗೆಗೂ ಮಧ್ಯೆ ಕಾಲದ ಅಂತರ ಸಹಾ ಇರುವುದರಿಂದ ಅಭಿಪ್ರಾಯ ಸಹ ಕಾಲಾನುಗುಣ ಸ್ವಲ್ಪ ಬದಲಾಗಿರುತ್ತದೆ. ಆದರೆ ‘ಪ್ರಜಾವಾಣಿ’ ಓದುಗರನ್ನೇ ಸದಾ ದೃಷ್ಟಿಯಲ್ಲಿ ಇರಿಸಿಕೊಂಡಿದ್ದರಿಂದ ಕಾಳಜಿಯಲ್ಲಾಗಲೀ, ಅಭಿಪ್ರಾಯ ಕೊಡಲು ನಿಮತ ನಿಲುವಾಗಲೀ ಬದಲಾಗಿರುವುದು ಕಂಡಿಲ್ಲ. ವಾಣಿಜ್ಯೋದ್ಯಮ ವಿದ್ಯಮಾನಗಳು ಜನಸಾಮಾನ್ಯರಿಗೆ ಅರ್ಥವಾಗುವಂತೆ ಮಾಡಬೇಕೆನ್ನುವುದೇ ನನ್ನಲ್ಲಿ ಇದ್ದ ಮೂಲ ಪ್ರೇರಣೆ.
ಇಲ್ಲಿನ ವಿಚಾರಗಳು ಕಾಗದದ ಮೇಲೆ ಇಳಿದ ಕಾಲ ಮತ್ತು ಓದುಗರು ಓದುತ್ತಿರುವ ಕಾಲ ಇವೆರಡರ ನಡುವೆ ಕಾವೇರಿ ಕೃಷ್ಣೆಯರ ನೀರು ಸಾಕಷ್ಟು ಹರಿದಿದೆ. ಆದ್ದರಿಂದ ಬರೆಹದ ತಾರೀಕನ್ನು ತಪ್ಪದೇ ಪ್ರತಿಬಾರಿ ಓದಿಕೊಳ್ಳಬೇಕು. ಎರಡು ವರ್ಷ ಅವಧಿಯಲ್ಲಿ ಹರಡಿಕೊಂಡ ಘಟನೆಗಳ ವಿವರ ಇಲ್ಲಿ ಇದ್ದರೂ ಸಾವಕಾಲಿಕ ಎನಿಸುವ ವಿದ್ಯಮಾನ ಮರುಕಳಿಸುತ್ತಲೇ ಇರುತ್ತದೆ.
ಅರ್ಥನೋಟವು ಪ್ರಖ್ಯಾತ ಪ್ರಜಾವಾಣಿಯ ಅಂಕಣವಾದ್ದರಿಂದ ಸ್ಪಂದಿಸುತ್ತಲೇ ಬಂದ ವಾಚಕರ, ಮಿತ್ರರ, ಹಿತೈಷಿಗಳ ಬಳಹ ದೊಡ್ಡದು. ಅವರ ಸ್ಪಂದನವೇ ನನ್ನ ಪಾಲಿಗೆ ಸ್ಫೂರ್ತಿಯಾಗಿ ಜತನವಾಗಿ ನಿಂತಿತು. ಬರೆವಣಿಗೆಗೆ ಕೂರಲು ಎಷ್ಟೇ ಕಷ್ಟವಾದರೂ ಇವರ ವಿಶ್ವಾಸ ನನ್ನನ್ನು ಹಿಡಿದಿರುತ್ತಿತ್ತು. ಬೆಳಗಿನ ಜಾವ ಪತ್ರಿಕೆ ಕೈ ಸೇರಿದಂತೆ ಅರ್ಥನೋಟ ಓದಿ ನನ್ನನ್ನು ಎಬ್ಬಿಸಿ ಅಭಿಪ್ರಾಯ ವ್ಯಕ್ತಪಡಿಸಿದವರುಂಟು. ನನ್ನ ಅಂಕಣ ಪರಿಣಾಮಕಾರಿ ಅನಿಸಿದ ಪ್ರತಿ ಸಾರಿ ‘ನಾನು ಭಾಗ್ಯಶಾಲಿ’ ಎಂದು ನನಗೆ ಅನ್ನಿಸುತ್ತಿತ್ತು.
ನಮ್ಮ ಸಂಸ್ಥೆ ಯಜಮಾನರಾದ ಕೆ.ಎನ್. ಹರಿಕುಮಾರ್ ಮತ್ತು ಕೆ.ಎನ್. ಶಾಂತಕುಮಾರ್‌ಅವರು ನನಗೆ ಪ್ರೋತ್ಸಾಹ ನೀಡಿದ್ದಾರೆ. ಬರೆವಣಿಗೆಯನ್ನು ಮೆಚ್ಚಿಕೊಂಡಿದ್ದಾರೆ. ನನ್ನ ಕಿರಿಯ ಸಹೋದ್ಯೋಗಿಗಳಾದ ಬಿ.ಎಂ. ಹನೀಫ್, ಕೇಶವ ಝಿಂಗಾಡೆ, ಸಿ.ಆರ್. ನವೀನ್ ಅವರು ಅಂಕಣವನ್ನು ನಿಭಾಯಿಸಿ ಅಚ್ಚಿಗೆ ಒಯ್ದಿದ್ದಾರೆ. ಬಹುತೇಕ ಎಲ್ಲ ಸಹೋದ್ಯೋಗಿಗಳು ಆಗಾಗ ಕೆಲ ಅಂಶಗಳ ಬಗೆಗೆ ವಿಚಾರ ವಿನಿಮಯ ನಡೆಸುವ ಸೌಜನ್ಯ ತೋರಿದ್ದಾರೆ. ಅವರಿಗೆ ನಾನು ಆಭಾರಿ.
ಅರ್ಥನೋಟದ ನಿಮಿತ್ತದಿಂದಲೆ ಗೆಳೆತನ ಬೆಳೆಸಿಕೊಂಡ ಡಾ. ಚಂದ್ರಶೇಖರ ಕಂಬಾರ ಅವರು ಮತ್ತು ನಾನು ಸುಧೀರ್ಘವಾಗಿ ಮತ್ತೆ ಮತ್ತೆ ಹರಟಿದ್ದೇವೆ. ಇದು ಮಹತ್ವದ ಬರೆವಣಿಗೆ ಎಂದು ನನ್ನಲ್ಲಿ ಬಿಂಬಿಸಿದವರೇ ಕಂಬಾರರು. ಅಲ್ಲಿಯವರೆಗೆ ನಾನು ನನ್ನ ಪಾಟಿಗೆ ಬರೆದುಕೊಂಡು ಹೋಗುತ್ತಲಿದ್ದವನಾಗಿದ್ದೆ. ಅನಂತರ ಬರೆವಣಿಗೆಯ ವೇಳೆ ಭಯಪಟ್ಟುಕೊಳ್ಳುವವನಾದೆ!
ಅವರ ಆಸಕ್ತಿ ಹೊರತು ಈ ಅಂಕಣ ಸಂಗ್ರಹ ಹೊರಬರುತ್ತಿರಲಿಲ್ಲ. ನಾನು ಆಭಾರಿ ಎಂದರೆ ಅದು ಬಾಯಿ ಮಾತು ಮಾತ್ರ ಆಗುತ್ತದೆ. ನಿಜವಾಗಿ ನಾನು ಕೃತಜ್ಞ. ಪ್ರಕಟಣೆಗೆ ಮುಂದಾದ ಕನ್ನಡ ವಿಶ್ವವಿದ್ಯಾಲಯಕ್ಕೆ ನಾನು ಋಣಿ. ವಿಶ್ವವಿದ್ಯಾಲಯದ ಕುಲಪತಿ ವಿವೇಕ ರೈ ಅವರು ನನ್ನ ಬಗೆಗೆ ಅತೀವ ವಿಶ್ವಾಸ ತೋರಿದ್ದಾರೆ. ಪ್ರಸಾರಾಂಗದ ಡಾ. ಹಿ.ಚಿ. ಬೋರಲಿಂಗಯ್ಯ ಮತ್ತು ಸುಜ್ಞಾನಮೂರ್ತಿ ಅವರು ಗೌರವಾಭಿಮಾನಗಳನ್ನು ಪ್ರತಿ ಬಾರಿ ವ್ಯಕ್ತಪಡಿಸಿದ್ದಾರೆ. ನಾನ ಕೃತಜ್ಞ. ಅಕ್ಷರ ಸಂಯೋಜನೆಯನ್ನು ವಿಶೇಷವಾಗಿ ಮಾಡಿರುವ ವೈ.ಎಂ. ಶರಣಬಸವ ಅವರಿಗೆ ನನ್ನ ನೆನಕೆಗಳು. ಈ ಬರೆವಣಿಗೆಯಲ್ಲಿ ಅರೆಕೊರೆ ಇಲ್ಲವೆಂದಲ್ಲ. ಆದರೆ ಅವಸರದ, ಆಯಾ ಹೊತ್ತಿನ ಬರೆವಣಿಗೆಯಾದ್ದರಿಂದ ಅವನ್ನು ಮನ್ನಿಸಿ ಆಶಯ ಮತ್ತು ಮಂಡನೆ ಉದ್ದೇಶಗಳನ್ನು ಓದುಗರು ಮೆಚ್ಚಿಕೊಳ್ಳುವರೆಂದು ಭಾವಿಸುತ್ತೇನೆ.
ರಾಜಾ ಶೈಲೇಶಚಂದ್ರ ಗುಪ್ತ 


ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಯನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆದಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ಎರಡು ಪರಿಕಲ್ಪನೆಗಳು ಎದುರು ಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡ ಕಾಗದ ರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿ ರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಶ್ರೀ ಶೈಲಶಚಂದ್ರ ಅವರ ‘ಅರ್ಥನೋಟ’ ಎಂಬ ಕೃತಿಯು ನಮ್ಮ ದಿನಬಳಕೆಯ ಅರ್ಥಶಾಸ್ತ್ರಕ್ಕೆ ಸಂಬಂಧಪಟ್ಟ ೧೧೬ ಲೇಖನಗಳನ್ನೊಳಗೊಂಡಿದೆ. ಇಲ್ಲಿ ಇರುವ ಬಳಕೆದಾರ, ಮಾರುಕಟ್ಟೆಗಳ ಪ್ರಭು, ಮಳೆ ಜೀವನಾಧಾರ, ಕೃಷಿರಂಗ ಬದುಕಿನ ಬೆನ್ನೆಲುಬು, ರೇಷ್ಮೆ ವಿದ್ಯಮಾನ ಬಲುನವಿರು, ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ, ಐಟಿ ಹೊಸ ಸಂಪನ್ಮೂಲ, ಟೆಲಿಕಾಂ ಸಂಪರ್ಕ ಪ್ರವಾಹ, ಹಣ ನಿನ್ನಯ ಗುಣವೇ ಗುಣ, ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ, ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ, ಪ್ರವಾಸೋದ್ಯಮ ಆಕರ್ಷಣೀಯ, ವಿಮೆ ವ್ಯಾಪಾರದ ಆಸೆ, ಸಣ್ಣ ಕೈಗಾರಿಕೆ ಉದ್ಯೋಗ ಭಂಡಾರ, ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ- ಹೀಗೆ ಹತ್ತು ಹಲವು ಹರಿವಿನಲ್ಲಿ ನಮ್ಮ ದೈನಂದಿನ ಅರ್ಥಶಾಸ್ತ್ರವನ್ನು ಸಾಮಾನ್ಯರಿಗೆ ಅರ್ಥವಾಗುವ ಭಾಷೆ ಮತ್ತು ಪರಿಭಾಷೆಯಲ್ಲಿ ಮಾಹಿತಿ ಹಾಗೂ ನಿದರ್ಶನಗಳ ಮೂಲಕ ಶೈಲೇಶಚಂದ್ರ ತೆರೆದಿಟ್ಟಿದ್ದಾರೆ. ಪುಟ್ಟ ಪುಟ್ಟ ಬರಹದಲ್ಲಿ ತುಂಬ ಪರಿಣಾಮಕಾರಿಯಾಗಿ ಮಂಡಿಸಿರುವ ಸಂಗತಿಗಳು ಜಾಗತೀಕರಣದ ಸಂದರ್ಭದಲ್ಲಿ ನಮ್ಮನ್ನು ಆವರಿಸಿಕೊಳ್ಳುತ್ತಿರುವ ವ್ಯಾಪಾರದ ಸೋಗುಗಳನ್ನು ಮನಮುಟ್ಟುವಂತೆ ತಿಳಿಸಲಾಗಿದೆ. ‘ಅರ್ಥ’ದ ಅರ್ಥಗಳನ್ನು ಶೈಲೇಶಚಂದ್ರ ಅವರು ಬಹು ಬಗೆಗಳಲ್ಲಿ ಅನಾವರಣ ಮಾಡಿದ್ದಾರೆ. ಶ್ರೀ ಶೈಲೇಶಚಂದ್ರ ಅವರ ವಿಚಯಗಳ ಆಯ್ಕೆ, ಮಂಡಿಸುವ ಕ್ರಮ, ಬಳಸುವ ಭಾಷೆ, ತಾಳುವ ನಿಲುವು ಎಲ್ಲವು ತುಂಬಾ ಸ್ಪಷ್ಟ, ಸರಳ ಮತ್ತು ಆಕರ್ಷಕ ಹಾಗೂ ಮನಮೋಹಕವಾದವು. ಮಾರುಕಟ್ಟೆಯನ್ನು ಒಡೆದು ತೆರೆದು ತೋರಿಸುವಿಕೆಯಲ್ಲಿ ಅಷ್ಟೇ ಚೂಪಾದ ಭಾಷೆಯನ್ನು ಲೇಖಕರು ಬಳಸುತ್ತಾರೆ. ನೂರಾರು ಅರ್ಥಶಾಸ್ತ್ರದ ಪುಸ್ತಕಗಳು ಕೊಡಬಹುದಾದ ತಿಳುವಳಿಕೆಯನ್ನು ಸರಳವಾಗಿ ಕಟ್ಟುವಂತೆ ಇಲ್ಲಿ ಸಂಗ್ರಹಿಸಲಾಗಿದೆ. ಇಂತಹ ಜನಮುಖಿಯಾದ ಅರ್ಥಶಾಸ್ತ್ರದ ಲೇಖನಗಳ ಕಣಜವನ್ನು ತುಂಬಿಕೊಟ್ಟ ಶ್ರೀ ಶೈಲೇಶಚಂದ್ರ ಅವರಿಗೆ ಅಭಿನಂದನೆಗಳು. ಹಾಗೆಯೇ ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರಲು ಶ್ರಮಿಸಿದ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಹಿ.ಚಿ. ಬೋರಲಿಂಗಯ್ಯ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನನಮೂರ್ತಿ ಅವರನ್ನು ವಿಶೇಷವಾಗಿ ನೆನೆಯುತ್ತೇನೆ.
ಬಿ.ಎ. ವಿವೇಕ ರೈ
ಕುಲಪತಿ





ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೧. ಬಡಪಾಯಿ ಆಗಿಯೇ ಉಳಿದ ಬಳಕೆದಾರ
ಬಳಕೆದಾರ ದಿನಾಚರಣೆ ಮತ್ತೆ ಮೊನ್ನೆ ಆಚರಣೆಗೆ ಒಳಗಾಯಿತು. ಪ್ರತಿ ವರ್ಷ ಆಷರಿಸುತ್ತೇವೆ. ಕಾಲು ಶತಮಾನದ ಹಿಂದೆ ವನಮಹೋತ್ಸವವನ್ನು ನಾವು ಆಚರಿಸುತ್ತಿದ್ದೆವು. ಅದರಿಂದ ಕಾಡು ಬೆಳಸಬೇಕೆಂಬ ಪ್ರಜ್ಞೆ ಎಷ್ಟು ಬೆಳೆಯಿತೋ ಗೊತ್ತಿಲ್ಲ. ಏಕೆಂದರೆ ಕಾಡು ನಾಶವಾಗಲು ಪ್ರತಿ ನಾಗರಿಕನೂ ತನ್ನ ಕೊಡುಗೆಯನ್ನು ಸಲ್ಲಿಸುತ್ತಲೇ ಇದ್ದಾನೆ. ವಿಶಾಲ ಅರ್ಥದಲ್ಲಿ ಈಗ ಪರಿಸರ ಸಂರಕ್ಷಣೆಯ ಬಗೆಗೆ ಮಾತನಾಡುತ್ತೇವೆ. ಮಾತನಾಡುತ್ತೇವೆ ಮಾತ್ರ. ಅದಕ್ಕಿಂತ ಮುಂದುವರೆದು ಹೋಗುವುದು ಬಹಳ ಕಡಿಮೆ.
ನಮ್ಮ ದೇಶದ ಸಂಸ್ಕೃತಿಯ ಹಿನ್ನೆಲೆಯಲ್ಲಿ ‘ಪವಿತ್ರ ಗೋವು’ ಎಂಬ ಪದಗಟ್ಟನ್ನು ಪದೇ ಪದೇ ಬಳಸುವುದುಂಟು. ಗೋವು ಒಂದು ಒಳ್ಳೆಯ ಉಪವೆ. ಗೋವನ್ನು ನಾವು ಪೂಜಿಸುತ್ತೇವೆ. ಗೃಹ ಪ್ರವೇಶವಾಗಲಿ, ವಾರ್ಷಿಕ ಶ್ರಾದ್ಧವಾಗಲಿ ಗೋ ಪೂಜೆ ಇಲ್ಲದೆ ಪೂರ್ಣಗೊಳ್ಳುವುದಿಲ್ಲ. ಗೋವನ್ನು ಹಾಲು ಹಿಂಡಿಕೊಳ್ಳಲು ಧಾರಾಳ ಬಳಸಿಕೊಳ್ಳುತ್ತೇವೆ. ಆದರೆ ಅದನ್ನು ಬಡಕಲಾಗಿಯೇ ಉಳಿಸುತ್ತೇವೆ. ಇದು ಪವಿತ್ರ ಗೋವು ವಿದ್ಯಮಾನ.
ಕೆಲವೊಂದು ವೃತ್ತಿಪರ ಜನವರ್ಗಗಳಿಗೂ ಪವಿತ್ರ ಗೋವಿನ ಸ್ಥಾನಮಾನವನ್ನು ನೀಡಿ ನಾವು ಕೃತಾರ್ಥರಾಗುತ್ತೇವೆ. ರೈತರು, ಕಾರ್ಮಿಕರು, ಪೊಲೀಸರು, ಶಿಕ್ಷಕರು, ಗುಮಾಸ್ತರು ಇವರೆಲ್ಲ ನಮ್ಮ ಜನ ಜೀವನದ ಸುವ್ಯವಸ್ಥೆಗೆ ಬಹಳ ಬೇಕಾದವರು. ಅವರು ವಹಿಸುವ ಪಾತ್ರ ಬಹಳ ಮಹತ್ವದ್ದು. ಹಾಗೆಂದು ಹಾಡಿ ಹೊಗಳುತ್ತೇವೆ. ಅಲ್ಲಿಗೆ ಮುಗಿಯಿತು. ಪವಿತ್ರ ಗೋವು ಸ್ಥಾನವನ್ನು ಇವರೆಲ್ಲ ತುಂಬುವವರೇ?
ಇವರಲ್ಲಿ ಯಾವುದೇ ಒಂದು ವರ್ಗದವರಾದರೂ ಪ್ರತಿಫಲಕ್ಕಾಗಿ ದುಡಿಯುವವರೇ ಸರಿ, ಇವರೆಲ್ಲರೂ, ಮಿಕ್ಕ ಬಗೆಯ ಎಲ್ಲರೂ ಸೇರಿದಂತೆ ಇನ್ನಷ್ಟು ವಿಶಾಲ ಅರ್ಥದಲ್ಲಿ ಪವಿತ್ರ ಗೋವುಗಳಾಗಿ ವರ್ತಿಸುವ ಜನ ಸಮೂಹವೇ ಇದೆ. ಅದೇ ಬಳಕೆದಾರ ವರ್ಗ.
ಪ್ರತಿ ಬಳಕೆದಾರನೂ ಬಡಪಾಯಿಯೇ. ದವಸ ಧಾನ್ಯ ಉತ್ಪಾದಿಸುವ ರೈತರು ಹೇಗೋ ಹಾಗೆ, ನಾನಾ ಸರಕು ತಯಾರಿಸಿ ಮಾರುವ ಉದ್ಯಮಿ ಹಾಗೂ ದುಡಿಮೆ ಮಾರಿಕೊಳ್ಳುವ ಸಂಬಳಗಾರ ಸಹಾ ಬಳಕೆದಾರ ವರ್ಗಕ್ಕೇ ಸೇರಿದ್ದು. ತಾನು ಉತ್ಪಾದಿಸುವ ಸರಕು ಅಥವಾ ಸೇವೆ ಮಟ್ಟಿಗೆ ಮಾತ್ರ ಇವರಲ್ಲಿ ಪ್ರತಿಯೊಬ್ಬನೂ ಉತ್ಪಾದಕ. ಅಲ್ಲಿಂದ ಮುಂದೆ ಆತ ಸ್ವಂತ ಬಳಕೆಗೆಂದು ಯಾವುದೇ ಸರಕು ಅಥವಾ ಸೇವಾ ಸೌಲಭ್ಯ ಖರೀದಿಸುವಾಗಲೂ ಆತ ಬಳಕೆದಾರನೇ. ತಾನು ಉತ್ಪಾದಿಸುವುದನ್ನು ಮಾರಾಟ ಮಾಡುವ ಬಗೆಗೆ ತಾನು ನಿರ್ಣಯ ತೆಗೆದುಕೊಳ್ಳುವುದಕ್ಕೆ ಆತ ಸ್ವತಂತ್ರ. ಅಂದರೆ ತನ್ನ ಮನಸ್ಸಿಗೆ ಒಪ್ಪದಿದ್ದರೆ ನಷ್ಟವಾದರೂ ಚಿಂತೆಯಿಲ್ಲವೆಂದು ಮಾರಾಟ ನಿಲ್ಲಿಸಬಹುದು. ಆದರೆ, ತನಗೆ ಬೇಕಾದ್ದನ್ನು ಖರೀದಿಸುವಾಗ ನಷ್ಟವಾದರೂ ಚಿಂತೆಯಿಲ್ಲವೆಂದು ಇರಲಾಗದು. ಆದರೆ ಮೋಸವಾಗುತ್ತದೆ ಎಂದು ಗೊತ್ತಾಗುತ್ತಿದ್ದರೂ ಬೇಕೆನಿಸಿದ್ದನ್ನು ಖರೀದಿಸಲೇ ಬೇಕಾಗುತ್ತದೆ. ಶೋಷಣೆಗೆ ತಲೆಯೊಡ್ಡಲೇಬೇಕಾಗುತ್ತದೆ. ಇದು ಬಳಕೆದಾರನ ಜೀವನದ ಗುಣಲಕ್ಷಣ. ಜೀವಿಸಿರುವ ಪ್ರತಿಯೊಬ್ಬನೂ ಬಳಕೆದಾರನೇ. ನಿರ್ದಯಿ ಮಾರುಕಟ್ಟೆ ವ್ಯವಸ್ಥೆಯಡಿ ಇವನು ತತ್ತರಿಸುತ್ತಾನೆ.
ಬಳಕೆದಾರನಿಗೆ ಅನ್ಯಾಯವಾದಾಗ ಅಥವಾ ಮೋಸವಾದಾಗ ನ್ಯಾಯ ಒದಗಿಸಲು ಬಳಕೆದಾರ ಹಿತರಕ್ಷಣಾ ವೇದಿಕೆಗಳನ್ನು ರಾಷ್ಟ್ರ, ರಾಜ್ಯ ಮತ್ತು ಇದಕ್ಕಿಂತ ಕಳಮಟ್ಟದಲ್ಲಿ ಸಹಾ ರಚಿಸುವ ಕಾರ್ಯಕ್ರಮ ಗಂಭೀರವಾಗಿ ಆರಂಭವಾಗಿದ್ದರೂ ಕಳೆದ ಎರಡು ದಶಕಗಳ ಅವಧಿಯಲ್ಲಿ ಪೂರ್ಣ ಪ್ರಮಾಣದ ಯಶಸ್ಸು ಕೈಗೂಡಿಲ್ಲ. ಈ ವೇದಿಕೆಗಳು ನ್ಯಾಯಾಲಯಗಳಂತೆ ಕೆಲಸ ಮಾಡುತ್ತವೆ. ಬಳಕೆದಾರರ ಪಾಲಿಗೆ ನ್ಯಾಯ ಒದಗಿಸದೇ ಹೋಗುವವರನ್ನು ಇವುಗಳ ಮೂಲಕ ಸುಲಭವಾಗಿ ಹಿಡಿದು ಹಾಕಬಹುದು. ನ್ಯಾಯಮೂರ್ತಿಯಳನ್ನೇ ಇದರ ನಿರ್ವಹಣೆಗೆ ನಿಯುಕ್ತಗೊಳಿಸಲಾಗಿದೆ. ಆದರೂ ಈ ವ್ಯವಸ್ಥೆಯಲ್ಲೂ ತೀರ್ಮಾನ ಅಪೇಕ್ಷಿಸಿ ಬರುವ ಪ್ರಕರಣಗಳ ಸಂಖ್ಯೆ ಬೆಳೆದು ನ್ಯಾಯದಾನ ವಿಳಂಬವಾಗುತ್ತಿದೆ. ಅಲ್ಲಿಗೆ ನ್ಯಾಯಾಲಯದಲ್ಲಿ ವಿಳಂಬಪೀಡೆಯೆಂಬ ಅನನುಕೂಲ ಏನಿದೆಯೋ ಅದೇ ಇಲ್ಲಿಯೂ ಬಳಕೆದಾರರನ್ನು ಕಾಡುತ್ತಿದೆ ಎಂದಾಯಿತು. ಆದರೂ ಬಳಕೆದಾರರ ಕೋರ್ಟಿಗೆ ಹೋಗುವುದಾಗಿ ಹೇಳಿದರೆ, ವಾಣಿಜ್ಯೋದ್ಯಮ ರಂಗದವರು ಅಂಜಿಕೊಳ್ಳುತ್ತಾರೆ. ಅಷ್ಟರಮಟ್ಟಿಗೆ ಈ ವ್ಯವಸ್ಥೆ ಪರಿಣಾಮಕಾರಿಯೇ ಸರಿ. ನ್ಯಾಯ ವಿತರಣೆ ಉದ್ದೇಶದ ಈ ವೇದಿಕೆಗಳ ಒಳಕ್ಕೂ ಅನಪೇಕ್ಷಿತ ಹಾಗೂ ಅನರ್ಹ ವ್ಯಕ್ತಿಗಳು ಸೇರಿಕೊಳ್ಳಬಲ್ಲರು ಎಂಬುದುದನ್ನು ನಿರೂಪಿಸುವ ಪ್ರಕರಣವೊಂದು ಈಚೆಗೆ ಬೆಂಗಳೂರಿನಲ್ಲಿ ಬೆಳಕಿಗೆ ಬಂದಾಗ ಬಳಕೆದಾರ ಸಮೂಹಕ್ಕೆ ಹೌಹಾರುವಂತಾಯಿತು.
ಬಳಕೆದಾರರ ಹಿತರಕ್ಷಣೆಗೆ ಶ್ರಮಿಸುತ್ತಿರುವುದಾಗಿ ನಿರೂಪಿಸಲು ಕೇಂದ್ರ ಸರ್ಕಾರವು  ಈ ನ್ಯಾಯ ವೇದಿಕೆಗಳ ನಿದರ್ಶನವನ್ನೇ ನೀಡುತ್ತದೆ. ಹಾಗೆಂದ ಬಳಕೆದಾರ ದಿನಾವರಣೆಯಂದು ರಾಷ್ಟ್ರಾದ್ಯಂತ ಜಾಹೀರಾತುಗಳನ್ನು ಬಿಡುಗಡೆ ಮಾಡುತ್ತದೆ. ವಾಸ್ತವವಾಗಿ ಇಷ್ಟರಿಂದಲೇ ಬಳಕೆದಾರ ಹಿತರಕ್ಷಣೆ ಆಗುತ್ತಿಲ್ಲ. ಹಲವಾರು ದಿಕ್ಕಿನಿಂದ ಆಗುವ ಆಘಾತಗಳಿಂದಾಗಿ ಬಳಕೆದಾರರು ಹೆಚ್ಚು ಹೆಚ್ಚು ಅಭದ್ರರೇ ಆಗುತ್ತಿದ್ದಾರೆ. ಇದನ್ನು ಯಾರೂ ಅಲ್ಲಗಳೆಯಲಾಗದು.
ಈ ಮಾತಿಗೆ ನಿದರ್ಶನವಾಗಿ ನಾನಾ ಬಗೆಯ ತಯಾರಿಕಾ ಸಾಮಗ್ರಿ ಮೇಲೆ ಮುದ್ರಿಸುವ ಗರಿಷ್ಠ ಮಾರಾಟ ಬೆಲೆ (ಎಂ.ಆರ್.ಪಿ) ವ್ಯವಸ್ಥೆಯನ್ನೇ ಒರೆಗೆ ಹಚ್ಚಬಹುದು.ಮಾರಾಟಗಾರರು ಮನಸ್ಸಿಗೆ ಬಂದಂತೆ ಬೆಲೆ ನಮೂದಿಸುವುದನ್ನು ತಪ್ಪಿಸುವುದು ಇದರ ಉದ್ದೇಶ. ಆದರೆ ಪೊಟ್ಟಣ ಸರಕಿನ ತಯಾರಕರು ಯಾವ ಅಸಲು, ಖರ್ಚು ಮುಂತಾದ ಆಧಾರದ ಮೇಲೆ ಬೆಲೆ ನಿಗದಿ ಮಾಡಬೇಕು ಎಂದು ಎಲ್ಲ ತಯಾರಕರಿಗೂ ಸೂಚಿಸುವುದಿಲ್ಲ. ಸ್ಥೂಲವಾಗಿ ಹೇಳುವುದಾದರೆ ಎಷ್ಟು ಬೇಕಾದರೂ ನಿಗದಿ ಮಾಡಬಹುದು. ಇದರಿಂದ ತಯಾರಕ ಮತ್ತು ಮಾರಾಟಗಾರ ಎಷ್ಟು ಬೇಕಾದರೂ ಲಾಭ ಇಟ್ಟುಕೊಂಡು ಎಂ.ಆರ್.ಪಿ. ಮುದ್ರಿಸಬಹುದು. ಸ್ಥಳೀಯ ತೆರಿಗೆಗಳನ್ನು ಪ್ರತ್ಯೇಕವಾಗಿ ವಸೂಲು ಮಾಡಲು ಅವಕಾಶವಿರುತ್ತದೆ. ಮಾರಾಟಗಾರರಲ್ಲಿ ಅನೇಕರು ಎಂ.ಆರ್.ಪಿ. ಗೇ ಮಾರಲು ಸಾಧ್ಯವಿದ್ದರೂ ತೆರಿಗೆಗಳ ಬಾಬು ಎಂದು ಒಂದಿಷ್ಟು ಸೇರಿಸಿಯೇ ಬೆಲೆ ವಸೂಲು ಮಾಡುತ್ತಾರೆ.
ಪತ್ರಿಕೋದ್ಯಮ ಹಾಗೂ ಕೈಗಾರಿಕಾ ರಂಗದಲ್ಲಿ ಹೆಸರು ಮಾಡಿದ್ದ ಬಿ.ಎನ್. ಗುಪ್ತಾ ಅವರು ೧೯೭೦ರ ದಶಕದಲ್ಲಿ ಒಮ್ಮೆ ಟೂತ್‌ಪೇಸ್ಟ್‌ನ ಬೆಲೆ ನೋಡಿ ಕುಪಿತರಾದರು. ಸ್ಥೂಲವಾಗಿ ಅದರ ಅಸಲು ಬೆಲೆಯನ್ನು ಲೆಕ್ಕ ಹಾಕಿದ ಅವರು ಪೊಟ್ಟಣ ಸರಕಿನ ಬೆಲೆ ಕುರಿತಂತೆ ಯಾವುದಾರೂ ನಿರ್ಬಂಧ ಇರುವುದೇ ಒಳ್ಳೆಯದೆಂದು ಭಾವಿಸಿದರು. ಆಗ ಕೇಂದ್ರ ಅರ್ಥ ಸಚಿವರಾಗಿದ್ದ ಟಿ.ಎ.ಪೈ. ಅವರಿಗೆ ಆಮೂಲಾಗ್ರವಾಗಿ ವಿವರಿಸಿ ಒಂದು ಪತ್ರ ಬರೆದರು. ಅದರ ಪರಿಣಾಮವಾಗಿ ಎಂ.ಆರ್.ಪಿ. ಮುದ್ರಿಸುವುದನ್ನು ಕಡ್ಡಾಯಪಡಿಸುವ ಶಾಸನ ಬಂದಿತು.
ಈಗಲೂ ಅದೇ ಟೂತ್‌ಪೇಸ್ಟಿನ ನಿದರ್ಶನ ತೆಗೆದುಕೊಂಡರೆ ಇನ್ನೊಂದು ಅಂಶ ಬಳಕೆದಾರನ ಹಿತಕ್ಕೆ ಧಕ್ಕೆ ಬರುವಂಥದ್ದು ಗೋಚರಕ್ಕೆ ಬರುತ್ತದೆ. ಕಳೆದ ಒಂದು ವರ್ಷ ಅವಧಿಯಲ್ಲಿ ಟೂತ್‌ಪೇಸ್ಟ್‌ಬೆಲೆಗಳು ಶೇ.೫೦ ಮತ್ತು ಅದಕ್ಕೂ ಹೆಚ್ಚು ಪ್ರಮಾಣದಲ್ಲಿ ಜಾಸ್ತಿ ಆಗಿವೆ. ಟೂತ್ ಪೇಸ್ಟ್‌ಮಾತ್ರವಲ್ಲ. ಶೃಂಗಾರ ಹಾಗೂ ಪ್ರಸಾಧನ ಸಾಮಗ್ರಿಯೇ ಮುಂತಾದ ತಯಾರಿಕಾ ವಸ್ತುಗಳು ತುಟ್ಟಿಯಾಗುತ್ತಲೇ ಹೋಗಿವೆ. ದೇಶದ ತುಂಬಾ ಆರ್ಥಿಕ ಹಿಂಜರಿತ ಖಾಡುತ್ತಿದೆ. ಶ್ರೀ ಸಾಮಾನ್ಯನ ಖರೀದಿ ಸಾಮರ್ಥ್ಯ ಕಡಿಮೆ ಆಗಿದೆ. ಆದರೆ ಸಾಬೂನು ಟೂತ್‌ಪೇಸ್ಟ್ ಮುಂತಾದವುಗಳ ಬೆಲೆಗಳು ಏರುತ್ತಲೇ ಇವೆ. ಏರಿಕೆಗೆ ಅಡೆತಡೆಯೇ ಇಲ್ಲ. ಉತ್ಪಾದಕರಿಂದ ಸರಕು ಖರ್ಚಾಗುವಂತೆ ಮಾಡಲು ನಾನಾ ಆಮಿಷಗಳನ್ನು ಒಡ್ಡವು ಕಾರ್ಯ ನಡೆದಿದೆ. ಆದರೆ ಅನಗತ್ಯವಾಗಿ ಬೆಲೆ ಏರಿಸುವುದು ಬೇಡವೆಂಬ ನಿಲುವು ಮಾತ್ರ ಅವರದಲ್ಲ.
ಏನೇ ಮಾಡಿದರೂ ಬಳಕೆದಾರ ಸಹಿಸಿಕೊಳ್ಳುತ್ತಾನೆ. ಅವನನ್ನು ಲೆಕ್ಕಿಸಬೇಕಾಗಿದ್ದಿಲ್ಲ ಎನ್ನುವ ಧೋರಣೆ ಬಗೆಗೆ ಹೇಳಲು ಹೊರಟರೆ ಅದಕ್ಕೆ ಮಿತಿಯೇ ಇಲ್ಲ.
ಆರ್ಥಿಕ ಉದಾರೀಕರಣ ನೀತಿ ಜಾರಿಗೆ ಬರುತ್ತಿದ್ದಂತೆ ಭಾರತದಲ್ಲಿ ಪರಿಣಾಮಕಾರಿಯಾಗಿ ಅಸ್ತಿತ್ವದಲ್ಲಿ ಇದ್ದಂತ ಏಕಸ್ವಾಮ್ಯ ಹಾಗೂ ನಿರ್ಬಂಧಿತ ವಾಣಿಜ್ಯ ಕ್ರಮ ತಡೆ ಆಯೋಗ ನಿಷ್ಫಲಗೊಮಡಿತು. ಇದು ಸಹಾ ಬಳಕೆದಾರರ ಪರವಾಗಿ ನಿಲ್ಲುತ್ತಿತ್ತು. ಆದರೆ ಮುಕ್ತ ಆರ್ಥಿಕತೆಯನ್ನು, ಪೈಪೋಟಿಗೆ ಅವಕಾಶವನ್ನು ವಿಫುಲವಾಗಿ ಒದಗಿಸಬೇಕು ಎಂಬುದನ್ನು ಅಂಗೀಕರಿಸಿದ ತಕ್ಷಣ ಇದು ನಿರುಪಯುಕ್ತವಾಯಿತು. ವಿಪರ್ಯಾಸವೆಂದರೆ ಈ ಬಗೆಯ ಒಂದೊಂದೆ ಕ್ರಮವೂ ಬಳಕೆದಾರ ಆಂದೋಲನವನ್ನು ಕ್ಷೀಣಗೊಳಿಸುತ್ತದೆ. ಸಹಕವಾಗಿ ಬಳಕೆದಾರನಿಗೆ ಇರುವ ಸ್ವಾತಂತ್ರ್ಯವನ್ನು ಮೊಟಕುಗೊಳಿಸುತ್ತದೆ.
ಮಾರುಕಟ್ಟೆ ಪ್ರಧಾನ ಅಥವಾ ಮುಕ್ತ ಆರ್ಥಿಕ ನೀತಿಯು ಕೊಳ್ಳಬಾಕ ಸಂಸ್ಕೃತಿಯನ್ನು ಪೋಷಿಸುತ್ತದೆ. ಉತ್ಪನ್ನ ವೈವಿಧ್ಯ, ಪೈಪೋಟಿ. ಖರೀದಿದಾರನಿಗೆ ಆಮಿಷ ಒಡ್ಡುವುದು ಇವೆಲ್ಲವೂ ಆತ ಖರ್ಚು ಮಾಡುವುದಕ್ಕೆ ಪ್ರಚೋದನೆ ನೀಡುವಂಥವೇ. ‘ಹಣ ಇರುವುದೇ ಭೋಗಿಸುವುದಕ್ಕೆ, ಗಳಿಸುವುದೇ ಸುಖಿಸುವುದಕ್ಕಾಗಿ’ ಎಂಬ ಜೀವನ ತತ್ವು ಪಾಶ್ಚಿಮಾತ್ಯ ರಾಷ್ಟ್ರಗಳಲ್ಲಿವೆ. ಅದನ್ನು ಈಗ ಆಮದು ಮಾಡಿಕೊಳ್ಳುತ್ತಿದ್ದೇವೆ. ಅದರಿಂದಾಗಿ ಆ ರಾಷ್ಟ್ರಗಳಲ್ಲಿರುವ ಸುಖೀ ಸೌಲಭ್ಯಗಳು ನಮ್ಮಲ್ಲೂ ಸಿಗುವಂತಾಗುತ್ತದೆ. ಎಂಬುದು ನಿರೀಕ್ಷೆ. ಆದರೆ ಐಷಾರಾಮದ ಉತ್ಪನ್ನಗಳು ಪೇಟೆಗಳಿಗೆ ಬಂದು ಇಳಿದಷ್ಟು ವೇಗವಾಗಿ ಸಾಮಾನ್ಯ ಜನರ ಗಳಿಕೆ ಸಾಮರ್ಥ್ಯ ಹೆಚ್ಚುತ್ತಿಲ್ಲ. ಇದು ಇವತ್ತು ಸಾಧ್ಯವಾಗುತ್ತದೆ. ನಾಳೆ ಸಾಧ್ಯವಾಗುತ್ತದೆ ಎಂದು ನಿರೀಕ್ಷಿಸುವುದೇ ಬಂತು. ಪರಿಸ್ಥಿತಿ ಸುಧಾರಿಸಲಿಲ್ಲ.
ಹೀಗೇಕಾಯಿತೆಂದು ಪ್ರಶ್ನಿಸಿದಾಗ ಬಲ್ಲವರು ಎರಡು ಕಾರಣಗಳನ್ನು ನೀಡುತ್ತಾರೆ. ಮೊದಲನೆಯದು, ಯಾವುದೇ ಬದಲಾವಣೆಯು ತತ್‌ಕ್ಷಣವೇ ಫಲಿತವನ್ನು ತರುವುದಿಲ್ಲ, ಹಾಗೂ ಸುಧಾರಣಾ ಕ್ರಮಗಳು ಪೂರ್ತಿಯಾಗಿ, ಸಮಗ್ರವಾಗಿ ಜಾರಿಯಾಗಿಲ್ಲ. ಎರಡನೆಯ ಕಾರಣವೆಂದರೆ ವಿಶ್ವಾದ್ಯಂತ ಆರ್ಥಿಕ ಹಿಂಜರಿತ ಪರಿಸ್ಥಿತಿ ಇರುವ ಕಾಲ ಅದರ ಬಿಸಿಯು ಮುಂದುವರೆದ ಕೈಗಾರಿಕಾ ರಾಷ್ಟ್ರಗಳಿಗೆ ಮಾತ್ರವಲ್ಲದೆ ಇನ್ನೂ ಮುಂದುವರೆದ ರಾಷ್ಟ್ರಗಳಿಗೂ ತಟ್ಟುತ್ತದೆ.
ಈಚೆಗೆ ಆತಂಕಕಾರಿ ಸುದ್ದಿ ತುಣುಕೊಂದು ಪತ್ರಿಕೆಗಳಲ್ಲಿ ಕಾಣಿಸಿಕೊಂಡಿತು. ಅದರ ಪ್ರಕಾರ ಆರ್ಥಿಕ ಹಿಂಜರಿತವನ್ನು ಕೊಡವಿಕೊಳ್ಳುತ್ತಿರುವ ಮುಂದುವರೆದ ರಾಷ್ಟ್ರಗಳು ಪುನಃ ಹಿಂಜರಿತಕ್ಕೆ ಜಾರಿ ಬೀಳುವ ಸೂಚನೆಗಳಿವೆ. ಅಂದರೆ ಕಷ್ಟದ ದಿನಗಳು ಕಳೆದು ಒಳ್ಳೆಯ ದಿನಗಳ ಬರುತ್ತವೆ, ಆ ಬಗೆಯ ಸೂಚನೆಗಳು ಇವೆ ಎಂದು ಭಾವಿಸಿ ನೆಮ್ಮದಿಯ ಉಸಿರು ಬಿಟ್ಟವರೆಲ್ಲ ಮತ್ತೆ ನಿರಾಶಾವಾದಕ್ಕೆ ಜೋತು ಬೀಳಬೇಕಾಗಿ ಬಂದಿದೆ.
ಮಿಕ್ಕ ಎಲ್ಲವೂ ವಿಫಲವಾದಾಗ ತಾಳ್ಮೆಯೊಂದೇ ಮಾರ್ಗೋಪಾಯವಾಗಿ ಉಳಿಯುವುದಂತೆ .
೦೧.೦೧.೨೦೦೩


ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೨. ದುಡಿಯುವ ಬಡ್ಡಿ ಕಡಿಮೆಯಾಗಿ ಫಜೀತಿ
ಕನ್ನಡದಲ್ಲಿ ‘ಬಡ್ಡಿಮಗ’ ಎಂಬುದೊಂದು ಪದ ಬಳಕೆಯಲ್ಲಿ ಇದೆ. ಈಗ ಅದು ಬೈಗುಳಕ್ಕೆ ಬಳಸುವ ಪದ ಮಾತ್ರ. ಅದರ ನಿಜವಾದ ಅರ್ಥ ಹುಡುಕಲು ಬಹಳ ಹಿಂದಿನ ಕಾಲಕ್ಕೇನೂ ಹೋಗಬೇಕಾಗುವುದಿಲ್ಲ. ಜೀತ ಪದ್ಧತಿ ಜಾರಿಯಲ್ಲಿ ಇದ್ದಾಗ ಬಡವನಾದವನು ಶ್ರೀಮಂತನಿಂದ ಪಡೆದ ಸಾಲಕ್ಕೆ ಬಡ್ಡಿ ಕಟ್ಟಲಾಗದೆ ಅದಕ್ಕೆ ಪ್ರತಿಯಾಗಿ ತನ್ನ ಮಗನನ್ನು ಶ್ರೀಮಂತನ ಬಳಿ ದುಡಿಮೆಗೆ ಬಿಡುತ್ತಿದ್ದ. ಆ ಮಗನ ದುಡಿಮೆ ಸಾಲದ ಬಡ್ಡಿಗೆ ಚುಕ್ತಾ. ಆತ ಬಡ್ಡಿ ಮಗ.
ಈಗ ಚಿತ್ರ ಬದಲಾಗಿದೆ. ಬಡವ ಶ್ರೀಮಂತರೆಂಬ ಭೇದವಿಲ್ಲದೆ ಉಳಿತಾಯ ಮಾಡಿದ ಹಣವನ್ನು ಸುರಕ್ಷಿತವಾಗಿ ಬ್ಯಾಂಕಿನಲ್ಲಿ ಇಟ್ಟು ಬಡ್ಡಿ ಗಳಿಸುತ್ತಾರೆ. ಶ್ರೀಮಂತರು ಬಡವರಿಗೆ ಸಾಲ ಕೊಡುವುದು ತಪ್ಪಿಲ್ಲ. ಆದರೆ ಬಡ್ಡಿಗಾಗಿ ದುಡಿಯುವ ಮಗನನ್ನು ಮನೆಯಲ್ಲಿ ತಂದು ಬಿಡು ಎಂದು ಹೇಳುವ ಪ್ರಕರಣಗಳು ಬೆಳಕಿಗೆ ಬರುವುದಿಲ್ಲ. ಕೊಟ್ಟ ಹಣಕ್ಕೆ ಬಡ್ಡಿಯ ಮಾತಿರಲಿ, ಅಸಲಿಗೇ ಮೋಸವಾಗುವ ಸಾಧ್ಯತೆ ಹೆಚ್ಚು. ಒಡವೆ, ಆಸ್ತಿ, ಷೇರು, ವ್ಯಾಪಾರ ಮುಂತಾದವುಗಳಲ್ಲಿ ಹಣ ತೊಡಗಿಸುವುದರ ಬದಲು ಪ್ರತಿಫಲ ಕಡಿಮೆ ಇದ್ದರೂ ಬ್ಯಾಂಕಿನಲ್ಲಿ ಠೇವಣಿ ಇಟ್ಟು ಬಡ್ಡಿ ಸಂಗ್ರಹಿಸುವುದೇ ಕ್ಷೇಮವೆಂದು ಭಾವಿಸುವವರು ಸಾಕಷ್ಟಿದ್ದಾರೆ.
ಉದ್ಯೋಗದಿಂದ ನಿವೃತ್ತರಾದವರಂತೂ ನಿರಾಳ ಮುಪ್ಪಿನ ಜೀವನಕ್ಕಾಗಿ ಬ್ಯಾಂಕ್‌ನಲ್ಲಿ ಠೇವಣಿ ಇಡುವುದೇ ಕ್ಷೇಮ ಎಂದು ಭಾವಿಸುವುದೇ ಹೆಚ್ಚು. ಆದರೆ ಆ ವಾಡಿಕೆಯಾದರೂ ಈಗ ಆಕರ್ಷಕವಾಗಿ ಉಳಿದಿದೆಯೆ?
ಇತ್ತೀಚಿನವರೆಗೂ ಬ್ಯಾಂಕುಗಳವರು ಜನರೇ ಆಗಲಿ, ಸಂಘ ಸಂಸ್ಥೆಗಳಾಗಲಿ, ಸರ್ಕಾರಿ ಇಲಾಖೆಗಳೇ ಆಗಲಿ ಠೇವಣಿ ಇಡುವ ಸಾಧ್ಯತೆ ಇದೆಯೇ ಎಂದು ಹುಡುಕಿಕೊಂಡು ಎಲ್ಲೆಲ್ಲೂ ಅಲೆಯುತ್ತಿದ್ದರು. ಠೇವಣಿ ಹಣ ಇಡಲು ಬ್ಯಾಂಕಿಗೆ ಬಂದವರಿಗೆ ವಿಶೇಷ ಆದರ ತೋರಿಸಿ ಕುರ್ಚಿ ಸರಿಪಡಿಸಿ ಕೂರಿಸುತ್ತಿದ್ದರು. ಸಾಲ ತೆಗೆದುಕೊಳ್ಳಲು ಬಂದವರನ್ನು ಅನಾದರ ಮಾಡುತ್ತಿದ್ದರು. ಈಗ ತಿರುವು ಮುರುವು. ಠೇವಣಿ ಇಡಲು ಬಂದವರನ್ನು ಲೆಕ್ಕಿಸುವುದೇ ಇಲ್ಲ. ಮರುಪಾವತಿ ಖಾತರಿ ಮೇಲ್ನೋಟಕ್ಕೆ ಮನವರಿಕೆ ಆದರೂ ಸಾಕು; ಸಿಗುತ್ತದೆ. ಆರ್ಥಿಕ ಸುಧಾರಣೆ ಕ್ರಮಗಳು ೯೦ರ ದಶಕದ ಆರಂಭದಿಂದ ಜಾರಿಗೆ ಬಂದ ಮೇಲೆ ಹಾಗೂ ಆ ದಶಕದ ಅಂತ್ಯದ ವೇಳೆಗೆ ಆರ್ಥಿಕ ಹಿಂಜರಿತ ಕಾಣಿಸಿಕೊಂಡ ಮೇಲೆ ಸಾಲ ಬೇಡುವವರೇ ಕಡಿಮೆ. ಉತ್ಪಾದಕತೆ ಎಲ್ಲ ಕಡೆ ಇಳಿಮುಖವಾಗಿದೆ. ಠೇವಣಿಗೆ ಇಟ್ಟ ಹಣ ಬಡ್ಡಿ ಎಂಬ ರೂಪದಲ್ಲಿ ಮರಿ ಹಾಕುವುದು ಕಡಿಮೆಯಾಗಿದೆ.
ಹೀಗಾಗುವುದಕ್ಕೆ ಕಾರಣವಿಲ್ಲದೆ ಇಲ್ಲ. ಉದಾರೀಕರಣಕ್ಕೆ ಮುಂವೆ ಬ್ಯಾಂಕುಗಳಲ್ಲಿ ಸಾಲ ತೆಗೆದುಕೊಂಡವರ ಮೇಲೆ ವಾರ್ಷಿಕ ಶೇ. ೨೦ರ ವರೆಗೆ ಬಡ್ಡಿ ಹೇರುತ್ತಿದ್ದರು. (ಈಗಲೂ ಕ್ರೆಡಿಟ್‌ಕಾರ್ಡ್‌ಗಳವರು ಸಾಲದ ಮೇಲೆ ವಾರ್ಷಿಕ ಶೇ. ೩೬ ಹೀಗೆಲ್ಲ ಬಡ್ಡಿ ಹೇರುತ್ತಾರೆ. ಆ ಮಾತು ಬೇರೆ). ಆದರೆ, ಉದಾರೀಕರಣ ಜಾರಿ ನಂತರ ಬಡ್ಡಿ ದರ ಕಡಿಮೆ ಆಗಿದೆ. ವಿದೇಶಗಳಲ್ಲಿ ವಾರ್ಷಿಕ ಶೇ. ಆರೇಳರ ಮಟ್ಟದಲ್ಲೇ ಬ್ಯಾಂಕ್ ಬಡ್ಡಿದರ ನಡೆಯುತ್ತಿದೆ. ಜಾಗತೀಕರಣ ಕಾಲಿಟ್ಟ ಮೇಲೆ ಭಾರತದಲ್ಲೂ ಬಡ್ಡಿಸರ ಇಳಿಸಬೇಕಾಗಿ ಬಂದಿದೆ. ವಿದೇಶಿ ಮೂಲಗಳಿಂದ ಬಂಡವಾಳ ತಂದು ಉದ್ಯಮ ನಡೆವವರ ಕಡೆಯಿಂದ ಬರುವ ದೊಡ್ಡ ಆಕ್ಷೇಪ ಎಂದರೆ ಭಾರತದಲ್ಲಿ ಬಡ್ಡಿ ದರ ದುಬಾರಿ ಎಂಬುದೇ ಆಗಿದೆ. ವಿಶ್ವಮಟ್ಟದ ಪೈಪೋಟಿ ಎದುರಿಸಬೇಕು ಎಂದಾದರೆ ಯಾವುದೇ ಸರಕು ಅಥವಾ ಸೇವಾ ಸೌಲಭ್ಯದ ಅಸಲು ವೆಚ್ಚ ಹೆಚ್ಚಾಗಬಾರದು; ಅಂತಾರಾಷ್ಟ್ರೀಯ ಮಟ್ಟಕ್ಕೆ ಬಡ್ಡಿ ದರಗಳನ್ನು ಇಳಿಸಬೇಕು ಎಂದೇ ಉದ್ಯಮಿಗಳು ಹೇಳುತ್ತಾರೆ. ಇದು ತಳ್ಳಿ ಹಾಕುವಂಥ ಬೇಡಿಕೆ ಎಂದೇನೂ ಅನಿಸುವುದಿಲ್ಲ.
ಬಡ್ಡಿ ದರಗಳನ್ನು ಇಳಿಸಲು ಪ್ರಶಸ್ತ ಸನ್ನಿವೇಶವೂ ಇರಬೇಕಾಗುತ್ತದೆ. ಸಾಲಕ್ಕೆ ವಿಶೇಷ ಬೇಡಿಕೆ ಇಲ್ಲ ಎನ್ನುವಾಗಲೇ ಬಡ್ಡಿ ದರ ಇಳಿಸಲು ಸುಲಭ. ಅದಕ್ಕಿಂತ ಹೆಚ್ಚಾಗಿ ಭಾರತದ ಹಣಕಾಸು ವ್ಯವಹಾರಗಳು ವಿಶ್ವ ಬ್ಯಾಂಕ್ ಮಾರ್ಗದರ್ಶನಕ್ಕೆ ಒಳಪಟ್ಟ ಮೇಲೆ ಬಡ್ಡಿ ದರಗಳನ್ನು ಭಾರತದಲ್ಲಿ ಇಳಿಸಬೇಕೆಂಬ ಒತ್ತಡ ಹೆಚ್ಚಾಗಿದೆ. ವಾಸ್ತವವಾಗಿ ಹಣದುಬ್ಬರ ಜೋರಾಗಿದ್ದರೆ ಬಡ್ಡಿ ದರ ಇಳಿಸುವುದು ಸುಲಭ ಎನಿಸುವುದಿಲ್ಲ. ಆದರೆ ಈಗ ಹಣ ದುಬ್ಬರ ಹತೋಟಿ ಸರ್ಕಾರದ ಪಾಲಿಗೆ ಸಾಧ್ಯವಾಗಿದೆ. ಬಳಕೆದಾರ ಸೂಚ್ಯಂಕದ ಅನ್ವಯ ಅಳೆಯುವ ಹಣದುಬ್ಬರ ವೃದ್ಧಿ ದರವು ೧೯೯೯ರಲ್ಲಿ ಶೇಕಡಾ ೧೦ ಇತ್ತು. ಅದು ಕಳೆದ ಎರಡು ವರ್ಷಗಳಲ್ಲಿ ಶೇ. ೪ಕ್ಕೆ ಇಳಿದಿದೆ. ಆದ್ದರಿಂದಲೇ ಕೇಂದ್ರ ಸರ್ಕಾರ ಬಡ್ಡಿ ದರಗಳನ್ನು ಇಳಿಸುತ್ತಾ ಬಂದಿದೆ. ಬಡ್ಡಿ ದರಗಳನ್ನು ಇಳಿಸುವುದೆಂದರೆ ಉಳಿತಾಯ ಪ್ರವೃತ್ತಿಗೆ ಮಾರಕ; ಬಡ್ಡಿಯನ್ನು ಆಧರಿಸಿ ಬದುಕುವ ನಿವೃತ್ತ ಉದ್ಯೋಗಿಗಳು ಮುಂತಾದವರು ಪಾಡು ಪಡುತ್ತಾರೆ ಎಂಬ ಆಕ್ಷೇಪಗಳನ್ನೂ ಸರ್ಕಾರ ಲೆಕ್ಕಿಸುತ್ತಿಲ್ಲ.
ಚಿನ್ನದ ಬೆಲೆ ಏರುತ್ತಿಲ್ಲ. ಭೂಮಿಕಾಣಿ, ಕಟ್ಟಡ ಮುಂತಾದ ಸ್ಥಿರಾಸ್ತಿ ಬೆಲೆಗಳು ತಣ್ಣಗಿವೆ. ಇದರ ಜೊತೆಗೆ ಷೇರು ಬೆಲೆಗಳು ಏರುತ್ತಿಲ್ಲ. ಆದ್ದರಿಂದ ಠೇವಣಿಗಳಲ್ಲಿ ಹಣ ಇಡುವವರ ಸಂಖ್ಯೆ ಹೆಚ್ಚಾಗಿದೆ. ಆದರೆ ಹಣಕ್ಕೆ ಬೆಲೆಯೇ ಇಲ್ಲದಂತಾಗಿದೆ. ಹಣದುಬ್ಬರ ಹತೋಟಿ ಏನೇ ಇದ್ದರೂ ಆರ್ಥಿಕ ಹಿಂತರಿತ ಕಾಡದಿದ್ದರೆ ಭಾರತದಕ್ಕು ಬಂಡವಾಳ ಎನ್ನವುದಕ್ಕೆ ಒಂದಿಷ್ಟು ಬೆಲೆ ಇರುತ್ತಿತ್ತು. ಆದರೆ ಅದೇ ಇಲ್ಲ. ಕಷ್ಟದ ದಿನಗಳು ಎಂದು ನೀಗುವುದೋ ಎಂಬ ಅಂದಾಜೇ ಇಲ್ಲ. ಕನಿಷ್ಠ ಇನ್ನು ಎರಡು ವರ್ಷವಾದರೂ ಅದಕ್ಕೆ ಕಾಯಬೇಕಾಗಬಹುದು.
ಈ ಪರಿಸ್ಥಿತಿಯಲ್ಲಿ ಬ್ಯಾಂಕುಗಳು ಕೆಲಸ ಮಾಡುವುದೇ ಕಷ್ಟವಾಗಿದೆ. ಮೊದಲು ಸಾಲಕ್ಕೆ ಬೇಡಿಕೆ ಇದ್ದಾಗ ಚೆನ್ನಾಗಿ ಬಡ್ಡಿ ವಿಧಿಸುತ್ತಿದ್ದರು. ಠೇವಣಿಗೆ ಕೊಡುವ ಬಡ್ಡಿದರ ಮತ್ತು ಸಾಲಕ್ಕೆ ಹೇರುವ ಬಡ್ಡಿದರಗಳ ನಡುವೆ ಅಂತರ ಹೆಚ್ಚಾಗಿತ್ತು. ಠೇವಣಿ ಹಣ ಸಂಗ್ರಹಿಸಿದಷ್ಟೂ ಸಾಲವನ್ನು ಕೊಡಬಹುದಿತ್ತು. ಲಾಭ ಗಳಿಕೆ ಅನಿರ್ಬಾಧಿತವಿತ್ತು. ಈಗ ಹಾಗಿಲ್ಲ. ಸಾಲ ಕೇಳುವವರೇ ಇಲ್ಲ. ಠೇವಣಿ ಇಡುವವರು ಹೆಚ್ಚಾಗಿದ್ದಾರೆ. ಪರಿಣಾಮವಾಗಿ ಹಣ ಗುಡ್ಡೆ ಬೀಳುತ್ತಿದೆ. ಏನು ಮಾಡಬೇಕು? ಅನಿವಾರ್ಯವಾಗಿ ಸರ್ಕಾರಿ ಸಾಲಪತ್ರಗಳಲ್ಲಿ ಬ್ಯಾಂಕ್‌ಗಳವರು ಹಣ ತೊಡಗಿಸುತ್ತಿದ್ದಾರೆ. ಅದರಲ್ಲಿ ಸಿಗುವ ಬಡ್ಡಿ ಕಡಿಮೆ. ಹೀಗಾಗಿ ಬ್ಯಾಂಕುಗಳ ಲಾಭಕ್ಷಮತೆಯೇ ಕುಸಿದಿದೆ.
ಬ್ಯಾಂಕುಗಳು ನೀಡುವ ಸಾಲದಿಂದ ಬರುವ ಬಡ್ಡಿ ಹಾಗೂ ತೊಡಗಿಸಿದ ಹಣ ತರುವ ಹುಟ್ಟುವಳಿ ಇದೇ ಅವುಗಳ ಆದಾಯ ಮೂಲ. ಠೇವಣಿ ಇಟ್ಟವರಿಗೆ ಕೊಡುವ ಬಡ್ಡಿ ಕಡಿಮೆ ಆಗಿದೆ. ಇವೆರಡರ ನಡುವಣ ಪ್ರತಿಫಲವೇ ಬ್ಯಾಂಕುಗಳ ಲಾಭವನ್ನು ನಿರ್ಧರಿಸುವುದು. ಇದು ಕಳೆದ ವರ್ಷ ಶೇಕಡಾ ೧.೫೫ ಇದ್ದುದು ಈ ವರ್ಷ ಶೇಕಡಾ ೦.೨೭ಕ್ಕೆ ಇಳಿದಿದೆ ಎಂಬುದು ಒಂದು ಅಂದಾಜು.
ಈ ಪರಿಸ್ಥಿತಿಯಿಂದ ಪರಾಗಲು ಬ್ಯಾಂಕುಗಳಿಗೆ ವಿ.ಆರ್.ಎಸ್. (ಉದ್ಯೋಗಿಗಳ ಸ್ವಯಂ ನಿವೃತ್ತಿ ಯೋಜನೆ) ನೆರವಾಗುತ್ತಿದೆ. ಆದರೆ ಬಹಳಷ್ಟು ನೆರವಾಗುತ್ತಿಲ್ಲ. ಕಾರ್ಯಾಚರಣೆ ವೆಚ್ಚ ಕಡಿಮೆ ಮಾಡಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಇದನ್ನೆಲ್ಲ ಸರಿದೂಗಿಸಲು ಚೆಕ್‌ಬುಕ್‌ಸಹಿತ ವಿವಿಧ ಸೇವೆಗಳಿಗೆ ಶುಲ್ಕ ವಿಧಿಸಲು ಬ್ಯಾಂಕುಗಳವರು ಆರಂಭಿಸಿದ್ದಾರೆ. ವಾಸ್ತವವಾಗಿ ಗ್ರಾಹಕ ವಿರೋಧಿ ಎನ್ನುವಂತಹ ಈ ಬಗೆಯ ಧೋರಣೆ ತರವಲ್ಲ. ವಿ.ಆರ್.ಎಸ್. ನೆಪದಲ್ಲಿ ಕಾರ್ಯ ನಿರ್ವಹಣೆ ಹೊಣೆಗಾರಿಕೆಯಿಂದ ನುಣುಚಿಕೊಳ್ಳುವ ಪ್ರಯತ್ನ ಕೂಡಾ ಶಾಖೆಗಳಲ್ಲಿ ನಡೆದಿದೆ. ಇದು ಉತ್ಪಾದಕವಲ್ಲ. ದೀರ್ಘಕಾಲೀನ ದುಷ್ಪರಿಣಾಮ ಬೀರುತ್ತದೆ.
೨೨.೦೮.೨೦೦೧

ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೩. ಜಾಣನಾಗುವ ಅವಸರ ತೋರದ ಖರ್ಚುದಾರ ಗ್ರಾಹಕ
‘ಕಷ್ಟಮರ್ ಈಸ್ ಆಲ್ವೇಸ್ ರೈಟ್‌’! ಗ್ರಾಹಕನಾದವರು ಹೇಳುವುದೆಲ್ಲ ಸರಿ; ಯಾವಾಗಲೂ ದುಡ್ಡು ಕೊಟ್ಟು ಸರಕು ಅಥವಾ ಸೇವೆಯನ್ನು ಕೊಳ್ಳುವವರ ಜೊತೆ ಎಂದಿಗೂ ವಾದಕ್ಕೆ ಇಳಿಯಬಾರದು ಎಂದು ವಣಿಕರಲ್ಲಿ ಹಿರಿಯರಾದವರು ಹೇಳುತ್ತಿದ್ದರು. ಈ ಸುವರ್ಣ ಸೂತ್ರವನ್ನು ಈಗಲೂ ಪಾಲಿಸುವವರಿದ್ದಾರೆ. ಅಂಥವರು ಸಾಕಷ್ಟು ಸಂಖ್ಯೆಯಲ್ಲಿದ್ದಾರೆ.
ಗ್ರಾಹಕನಿಗೆ ಬೇಕಾದ್ದನ್ನು ಒದಗಿಸುವುದರಿಂದ ಉಪಕಾರವನ್ನೇನೂ ಮಾಡಿದಂತೆ ಆಗುವುದಿಲ್ಲ. ಬದಲಿಗೆ ಆತನ ಅಗತ್ಯಕ್ಕೆ ಒದಗಿ ಬರುವುದಕ್ಕೆ ಅವಕಾಶ ಕಲ್ಪಿಸುವ ಮೂಲಕ ಆತನೇ ನಮಗೆ ಉಪಕಾರ ಎಸಗಿದ್ದಾರೆ. ಇದು ವಣಿಕನ ಪರವಾಗಿ ನಿಂತು ಮಹಾತ್ಮಾಗಾಂಧಿ ಆಡಿದ ಮಾತುಗಳು.
ಅರಸೊತ್ತಿಗೆ ಆರಾಧಕರಾದ ಬ್ರಿಟಿಷರು ತಮ್ಮ ಭಾಷೆಯಲ್ಲಿ ಹೇಳುತ್ತಿದ್ದರು: ‘ಕಸ್ಟಮರ್ ಈಸ್ ದಿ ಕಿಂಗ್’. ಗ್ರಾಹಕನೇ ದೊರೆ.
ಇದೆಲ್ಲ ಎಷ್ಟೊಂದು ಆಪ್ಯಾಯಮಾನಕರ. ಇಡೀ ವ್ಯವಜಾರದಲ್ಲಿ ಗ್ರಾಹಕನೇ ಕೇಂದ್ರ ಬಿಂದು. ಆತ ಹಣ ವ್ಯಯ ಮಾಡಿ ಖರೀದಿಸಿದರೆ ಮಾತ್ರವೇ ವರ್ತಕನಾದವನಿಗೆ ಚಿಕ್ಕಾಸಿನ ಲಾಭ. ಅವನನ್ನು ಓಲೈಸಬೇಕಾದ್ದೇ. ಆತನಿಗೆ ಅಪ್ರಿಯವಾದದ್ದನ್ನು ಮಾಡಬಾರದು. ಸೋತುಕೊಂಡು ಹೋಗಬೇಕು. ಆಗ ಮಾತ್ರ ಪುನಃ ವ್ಯಾಪಾರಕ್ಕೆ ಆತ ಬರುತ್ತಾನೆ. ಈಗಲೂ ತಲೆ ತಲಾಂತರಗಳಿಂದ ವ್ಯಾಪಾರವನ್ನೇ ವೃತ್ತಿಯಾಗುಳ್ಳ ಹಲವು ಜನಾಂಗಗಳು ಈ ಸೂತ್ರವನ್ನೇ ಪಠಿಸುತ್ತಾರೆ.
ಅತ್ಯುತ್ತಮ ಉದಾಹರಣೆ ಬೇಕೆಂದರೆ ಯಾವುದೇ ಗ್ರಾಮ ಅಥವಾ ಪಟ್ಟಣ ಪ್ರದೇಶದ ಕಿರಾಣಿ (ದಿನಸಿ) ಅಂಗಡಿಗೆ ಹೋಗಿ ನೋಡಬೇಕು. ಸರಕನ್ನು ಕೈಗೆಟುಕಿಸಿ ‘ಮಾರು’ವುದಕ್ಕಷ್ಟೇ ವರ್ತಕ ಸೀಮಿತಗೊಳ್ಳುವುದಿಲ್ಲ. ಯಾವುದೇ ಐಟಂ ಬಗೆಗೆ ಒಂದಿಷ್ಟು ಹೆಚ್ಚುವರಿ ಮಾಹಿತಿ ಕೊಡುವುದೇ ಮುಂತಾದ ಸೇವೆ ಅಲ್ಲಿ ಲಭ್ಯವಿರುತ್ತದೆ.
ಇದೆಲ್ಲವೂ ಈಗ ಹಳೆಯ ಪದ್ಧತಿ. ಈಗ ಗ್ರಾಹಕ ರಾಜ ಮರ್ಯಾದೆಗೆ ಹೊರತಾಗಿ ನಾನಾ ಬಗೆಯ ಒತ್ತಡಗಳಿಗೆ, ಪುಸಲಾವಣೆಗಳಿಗೆ ಗುರಿ. ಅವನಿಗೆ ಅಗತ್ಯವಾದುದನ್ನು ಒದಗಿಸೋಣ ಎನ್ನುವುದಕ್ಕಿಂತ ಹೆಚ್ಚಾಗಿ ಅವನಿಗೆ ಅಗತ್ಯವಿಲ್ಲದರುವ ಸರಕನ್ನು ಅವನ ತಲೆಗೆ ಕಟ್ಟೋಣ ಎಂಬುದು ಮಾರುಕಟ್ಟೆಯ ನೀತಿ. ಟಿ.ವಿ.ಯಲ್ಲಿ ಬರುವ ಜಾಹೀರಾತು ಇದಕ್ಕೆ ನೆರವಾಗುವಂಥವೇ ಸರಿ. ಸರಕಿನ ಗುಣಲಕ್ಷಣಗಳನ್ನು ತಿಳಿಯಪಡಿಸುವುದಕ್ಕಿಂತ ಹೆಚ್ಚಾಗಿ ಅದನ್ನು ಕೊಳ್ಳುವಂತೆ ಮಾಡಲು ಪ್ರಲೋಭನೆ ಅಥವಾ ಪ್ರಚೋದನೆ ನೀಡುವುದೇ ಟಿ.ವಿ. ಜಾಹೀರಾತುಗಳ ಮುಖ್ಯ ಧ್ಯೇಯವಾಗಿರುತ್ತದೆ. ಮಾರುತ್ತಿರುವ ಪಾನೀಯವು ನೀರಡಿಕೆ ನೀಗಿಸುತ್ತದೆ ಎಂದು ಹೇಳುವುದೇ ಇಲ್ಲ. ಅದೊಂದು ಜೀವನ ಶೈಲಿ ಎಂದೇ ನಿರೂಪಿಸುವುದು. ಉದ್ದಕ್ಕೂ ಗ್ರಾಹಕರನ್ನು ಮರಳು ಮಾಡುವ ಹಾಗೂ ಆತನ ತಲೆತೊಳೆಯುವ ಪ್ರವೃತ್ತಿಯೇ ಕಂಡುಬರುತ್ತದೆ. ಜಾಹೀರಾತು ನಿರ್ಮಾಪಕರು ದೃಶ್ಯಾವಳಿಯನ್ನು ಸಿದ್ಧಪಡಿಸುವಲ್ಲಿ ನಿಷ್ಣಾತರು. ಉದ್ದೇಶಿತ ಪರಿಣಾಮವನ್ನು ಉಂಟುಮಾಡಲು ನಾನಾ ಮಾಗ್ಗಗಳನ್ನು ಹುಡುಕುತ್ತಾರೆ. ಎಲ್ಲಕ್ಕಿಂತ ಮೊದಲಿಗೆ ಅವರು ಮನೋವಿಜ್ಞಾನವನ್ನು ಅಭ್ಯಾಸ ಮಾಡುತ್ತಾರೆ. ಋತುಮಾನವೂ ಸೇರಿದಂತೆ ಭೂಪ್ರದೇಶದ ವಿವಿಧ ವರ್ಗಗಳ ಜನರ ಅಭಿರುಚಿಯ ಅಂಶಗಳನ್ನು, ಉದ್ದೇಶಿತ ಸರಕಿನ ಸದ್ಗುಣಗಳಿಗಿಂತ ಹೆಚ್ಚಾಗಿ ಅಭ್ಯಾಸ ಮಾಡಿ, ತಮಗೆ ಬೇಕಾದಂತೆ ಸರಕನ್ನು ‘ಬಿಂಬಿಸುತ್ತಾರೆ’. ಜಾಹೀರಾತು ನಿರ್ಮಾಪಕರು ಇರುವುದೇ ಅದಕ್ಕಾಗಿ; ಪರಿಣಿತಿಯನ್ನು ಸಾಧಿಸಿಕೊಂಡಿರುವುದೇ ಉದ್ದೇಶಿತ ಪರಿಣಾಮವನ್ನು ಉಂಟುಮಾಡುವ ಸಲುವಾಗಿ. ಸುಲಭವಾಗಿ, ಕಲಾತ್ಮಕವಾಗಿ, ಮರುಳು ಮಾಡುವ ಉದ್ದೇಶದ ‘ಐಡಿಯಾ’ಗಳಿಗಾಗಿ ಅವರು ತಡಕಾಡುತ್ತಾ ಇರುತ್ತಾರೆ. ‘ಸಂಶೋಧನೆ’ ಮಾಡುತ್ತಿರುತ್ತಾರೆ.
ದೃಶ್ಯಾವಳಿಗಳನ್ನು ನಿರ್ಮಿಸಿ ಮೇಲಿಂದ ಮೇಲೆ ಮತ್ತೆ ಮತ್ತೆ ತೋರಿಸುವುದರಿಂದ ಮನಮೋಹಕ ಕಾರ್ಯಕ್ರಮಗಳ ನಡುನಡುವೆ ತಲೆ ಚಿಟ್ಟು ಹಿಡಿಯುವಷ್ಟು ಜಾಹೀರಾತು ತೋರಿಸುತ್ತಾರೆ. ಊರಲ್ಲೆಲ್ಲ ದೊಡ್ಡ ದೊಡ್ಡ ಭಿತ್ತಿ, ಫಲಕಗಳ ಮೇಲೆ ದೃಶ್ಯಾವಳಿಗಳು ರಾರಾಜಿಸುತ್ತವೆ. ಪತ್ರಿಕೆಗಳಲ್ಲಿ ಬಣ್ಣ ಬಣ್ಣವಾಗಿ ಅವು ಅಚ್ಚಾಗುತ್ತವೆ. ಒಟ್ಟಿನಲ್ಲಿ ಗ್ರಾಹಕನ ಮನಸ್ಸಿನಲ್ಲಿ ಅಚ್ಚೊತ್ತಬೇಕು. ಆ ಸರಕಿನ ಬಗೆಗೆ ಗ್ರಾಹಕನಿಗೆ ಬೇಡವಾದಾಗಲೂ ಗುಂಗು ಹತ್ತಬೇಕು. ಯಾವುದೇ ಒಂದು ಸರಕು ಅಥವಾ ಸೇವೆ ತನಗೆ ಬೇಡವಾಗಿದ್ದ ಸಂದರ್ಭದಲ್ಲೂ ಬಯಸಿ ಪಡೆಯುವಂತೆ ಮಾಡುವ ಸಲುವಾಗಿ ಈ ಜಾಹೀರಾತುಗಳು ತಲೆತೊಳೆಯುತ್ತವೆ. ಇದಕ್ಕೆ ಗ್ರಾಹಕ ಸುಲಭವಾಗಿ ಸಹಜವಾಗಿ ಬಲಿಯಾಗುತ್ತಾನೆ. ಇದೆ ನಾವು ಪಶ್ಚಾತ್ಯರಿಂದ ಬಳುವಳಿಯಾಗಿ ಪಡೆದ ಕೊಳ್ಳುಬಾಕ ಸಂಸ್ಕೃತಿ.
ಜಾಹೀರಾತು ನಿರ್ಮಾಣ ಇವತ್ತಿಗೆ ಬಹಳ ದೊಡ್ಡ ಉದ್ಯಮ ಕೆಲವು ಸೆಕೆಂಡುಗಳ ಒಂದು ಸಣ್ಣ ದೃಶ್ಯಾವಳಿ ತುಣುಕನ್ನು ನಿರ್ಮಿಸಲು ಹಲವು ಲಕ್ಷ ರೂಪಾಯಿ ತೊಡಗಿಸುತ್ತಾರೆ. ಗ್ರಾಹಕನ ಮನಸ್ಸಿನ ಮೇಲೆ ಯಶಸ್ವಿಯಾಗಿ ದಾಳಿ ಮಾಡುವುದು ಹೇಗೆ ಎಂದೇ ಜಾಹೀರಾತು ನಿರ್ಮಾಪಕರು ಯೋಚಿಸುತ್ತಾರೆ. ಉತ್ಪನ್ನಗಳ ತಯಾರಕರು ಒಂದು ತಾಸಿನ ಪ್ರಚಾರಕ್ಕೆ ಕೋಟಿಗಳ ಲೆಕ್ಕದಲ್ಲಿ ಹಣ ಖರ್ಚು ಮಾಡುತ್ತಾರೆ. ಟಿ.ವಿ. ಸೀರಿಯಲ್‌ಗಳಾಗಲೀ, ಪತ್ರಿಕೆ ನಿಯತಕಾಲಿಕೆಗಳಾಗಲೀ ಈ ಹಣದ ಪ್ರಯೋಜಕತ್ವದ ಮೇಲೆ ಆಧಾರಪಟ್ಟಿ ಇರುತ್ತವೆ.
ಒಟ್ಟಿನಲ್ಲಿ ಗ್ರಾಹಕನ ಜೇಬಿನ ಹಣವನ್ನು ‘ಸೆಳೆ’ಯಬೇಕು.  ಆ ಪರಿಣಾಮ ಸಾಧಿಸುವ ಪ್ರಚಾರಕ್ಕೆ ಆದ್ಯತೆ.
ಕೊಳ್ಳುಬಾಕ ಸಂಸ್ಕೃತಿಯ ಇನ್ನೊಂದು ಮುಖ್ಯ ಗುಣವೆಂದರೆ ಗ್ರಾಹಕನು ಸತತವಾಗಿ ಸದಾಕಾಲ ಹಣವನ್ನು ಖರ್ಚು ಮಾಡುವಂತೆ ಮಾಡುವುದು. ಕ್ರೆಡಿಟ್ ಕರ್ಡುಗಳ ಕೆಲಸವೇ ಅದು, ಬೇರೇನೂ ಅಲ್ಲ. ಜನರು ಹಣವನ್ನು ಕೂಡಿಡಬಾರದು. ಹಾಗೆ ಮಾಡುವುದೇ ಕ್ರೆಡಿಟ್ ಕಾರ್ಡ್‌ವ್ಯವಸ್ಥೆಯ ಪರಮೋದ್ದೇಶ. ಯಾವುದೇ ಆಧುನಿಕ ನಗರದಲ್ಲಿ ಕೆಲಸಕ್ಕೆ ಸೇರುವ ವಿದ್ಯಾವಂತ ಯುವಕ ಅಥವಾ ಯುವತಿ ಗಳಿಕೆಯನ್ನೆಲ್ಲ ಖರ್ಚು ಮಾಡಿಸುವ ಕ್ರೆಡಿಟ್ ಕಾರ್ಡುಗಳಿಗೆ ಬಲಿಪಶುವಾಗುವುದನ್ನು ನಿತ್ಯ ನೋಡುವಂತಾಗಿದೆ. ವಿದೇಶಿಗಳಿಗೆ ಹೋದವರು ಖರ್ಚು ಮಾಡುತ್ತಲೇ ಹೋಗುವುದನ್ನು ಮಾಡುವ ಜಾಲಕ್ಕೆ ಸಿಕ್ಕಿ ಬೀಳುತ್ತಾರೆ. ಅದರಿಂದ ತಪ್ಪಿಸಿಕೊಂಡು ಬರಲಾಗದೆ ಸ್ವದೇಶಕ್ಕೆ ಮರಳುವ ವಿಚಾರವನ್ನೇ ಕ್ರಮೇಣ ಕೈಬಿಡುತ್ತಾರೆ. ಗಳಿವುಸುವುದೆಲ್ಲ ಉಂಡುಟ್ಟು ನಲಿಯುವುದಕ್ಕೆ, ಆಪತ್ಕಾಲವೆಂಬುದು ನಾಳಿನ ಮಾತು, ಇಂದು ಸುಖ ಭೋಗಿಸಬೇಕು ಎಂಬ ಜೀವನ ತತ್ವಕ್ಕೆ ಇಂಬು ಕೊಡುವುದು ಈ ಕೊಳ್ಳುಬಾಕ ಸಂಸ್ಕೃತಿಯ ಸಲ್ಲ ಕ್ಷಣ. ದೊರೆಯಾಗಿದ್ದ ಗ್ರಾಹಕ ಈಗ ಮಾರುಕಟ್ಟೆ ಒತ್ತಡಗಳಿಗೆ ಮಣಿಯುವ ದಾಸಾನುದಾಸ.
ಈಗ ದೇಶದಲ್ಲಿ ಮಾತ್ರವಲ್ಲದೆ ಬಹುತೇಕ ಎಲ್ಲ ದೇಶಗಳಲ್ಲಿ ಆರ್ಥಿಕ ಹಿಂಜರಿತ. ಜನರಿಗೆ ಖರ್ಚು ಮಾಡಲು ಹಣವೆ ಲಭ್ಯವಾಗುವುದಿಲ್ಲ. ಆದರೆ ಅವರ ಸುತ್ತಮುತ್ತ ಸರಕೋ ಸರಕು, ನಾನಾ ಸರಕು, ಎಲ್ಲವೂ ಅಗ್ಗ. ಸರಕನ್ನು, ಮುಗ್ಗಿದ ಸರಕನ್ನು ಸಹಾ ‘ಸೇಲ್’ಗಳಲ್ಲಿ ಚೆಲ್ಲಾಡುತ್ತಾರೆ. ಷೋ ರೂಂಗಳ ವ್ಯಾಪಾರ ಈಗ ತೇಜಿಯಲ್ಲ. ಸರಕು ಖರ್ಚಾಗದೆ ಗೋದಾಮಿನಲ್ಲಿ ಕೊಳೆಯುವಂತಾದರೆ ಬಡ್ಡಿ ಏರುತ್ತದೆ. ಬೆಲೆ ಇಳಿಸಿಯಾದರೂ ಹಣ ಬಾಚಿಕೊಳ್ಳುವುದು ಸೇಲ್‌ಗಳ ಹುನ್ನಾರ. ಇದಕ್ಕೆ ಕ್ರೆಡಿಟ್ ಕಾರ್ಡುಗಳ ನೆರವು. ತನಗೆ ಬೇಕಾದ ಬೇಡವಾದ ಸರಕನ್ನು ಬಾಚಿಕೊಳ್ಳುವ ಗ್ರಾಹಕನಿಗೆ ರಾಜ ಮರ್ಯಾದೆ.
ಬಳಕೆದಾರ ವಸ್ತುಗಳೆಂಬ ಹಣೆಪಟ್ಟಿ ಹಚ್ಚಿಕೊಳ್ಳುವ ಭೋಗವಸ್ತುಗಳ ಬೆಲೆಯನ್ನು ಸತತವಾಗಿ ಹೆಚ್ಚಿಸುತ್ತಾ ಶೇಕಡಾ ೨೫ ರಿಂದ ೩೦ ರಷ್ಟು ಅಧಿಕ ಪ್ರಮಾಣದ ಸರಕನ್ನು ‘ಉಚಿತ’ವಾಗಿ ನೀಡುವ ನಾನಾ ಸ್ಕೀಮುಗಳು ಗ್ರಾಹಕನ ಮೇಲೆ ದಾಳಿ ಮಾಡುತ್ತದೆ. ಅವುಗಳಿಂದ ಪಾರಾಗಿ ತನ್ನ ತನವನ್ನು ಮರೆಯುವ ಗ್ರಾಹಕ ಮಾತ್ರ ಜಾಣ.
೦೫.೧೨.೨೦೦೧
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೪. ಖರೀದಿ ಸಾಮರ್ಥ್ಯ ವೃದ್ಧಿಗಾಗಿ ಕಾಯುವ ಕೆಲಸ
‘ನಿಮಗೆ ಪಡಿತರ ಬೇಕೆ?’
ಈ ಪ್ರಶ್ನೆಯನ್ನು ನಗರ ಪ್ರದೇಶದ ಯಾವುದೇ ಗೃಹಿಣಿಗೆ ಹಾಕಿದರೆ ಸಾಕಷ್ಟು ದೊಡ್ಡ ಸಂಖ್ಯೆಯಲ್ಲಿ ಬರುವ ಉತ್ತರ ಎಂದರೆ,
‘ಪಡಿತರ ಬೇಡ, ಪಡಿತರ ಚೀಟಿ ಬೇಕು!’
ನಿಜ, ಎಷ್ಟೋ ಮನೆಗಳವರು ಸಕ್ಕರೆ ತರಿಸಲು ಮಾತ್ರ ಪಡಿತರ ಚೀಟಿಯನ್ನು ಬಳಸುತ್ತಾರೆ. ಇತ್ತೀಚಿನವರೆಗೂ ಸೀಮೆ ಎಣ್ಣೆ ಸಹಾ ಆಕರ್ಷಕವಾಗಿ ಪರಿಣಮಿಸಿತ್ತು. ಆದರೆ ಮನೆಯಲ್ಲಿ ಅಡಿಗೆ ಅನಿಲ ಸಂಪರ್ಕ ಹೊಂದಿರುವವರಿಗೆ ಸೀಮೆಎಣ್ಣೆ ಪರಿತರ ಕೂಪನ್ ಕೊಡುವುದಿಲ್ಲ ಎಂದು ನಿಗದಿ ಮಾಡಿದ್ದರಿಂದ ಅದರ ಉಸಾಬರಿ ತಪ್ಪಿತು. ಇದೀಗ ಸಕ್ಕರೆ ಮೇಲಿನ ಸಬ್ಸಿಡಿಯನ್ನು ಕಡಿಮೆ ಮಾಡಿದ್ದರಿಂದ ಮುಕ್ತ ಮಾರುಕಟ್ಟೆ ಸಕ್ಕರೆ ಬೆಲೆಗೂ, ಪಡಿತರ ಅಂಗಡಿ ಬೆಲೆಗೂ ಹೆಚ್ಚು ವ್ಯತ್ಯಾಸ ಇಲ್ಲವಾದ್ದರಿಂದ ಸಕ್ಕತೆಯ ಆಕರ್ಷಣೆಯೂ ಕಡಿಮೆ ಆಗಿದೆ.
ಖಾದ್ಯ ತೈಲ ಬೆಲೆಗಳು ಏರುಮಟ್ಟದಲ್ಲಿ ಇದ್ದಾಗ, ಹಾಗೂ ಬೆರಕೆ ಇಲ್ಲದ ಅಡಿಗೆ ಎಣ್ಣೆ ಸಿಗುವುದು ಕಷ್ಟ ಎನ್ನುವ ಪರಿಸ್ಥಿತಿಯಲ್ಲಿ ಪಡಿತರ ಅಂಗಡಿ ಮೂಲಕ ಬಿಡುಗಡೆ ಮಾಡಿದ ಆಮದು ಪಾಮೊಲೀನ್ ಎಣ್ಣೆಗಾಗಿ ಪಡಿತರ ಚೀಟಿಯನ್ನು ಆಧರಿಸುವುದು ತುಂಬಾ ನಡೆದಿತ್ತು. ಈಗ ಮುಕ್ತ ಮಾರುಕಟ್ಟೆಯ ತುಂಬಾ ಆಮದು ಖಾದ್ಯ ತೈಲದ ಪ್ರಭಾವವೇ ತುಂಬಿಕೊಂಡಿರುವಾಗ ಪಡಿತರ ಪಾಮೆಣ್ಣೆಗೂ ಬೇಡಿಕೆ ಇಲ್ಲ.
ಹೀಗಿರುವಾಗ ಪಡಿತರ ಚೀಟಿ ತಾನೇ ಏಕೆ ಬೇಕು? …. ಬೇಕು, ವಿಳಾಸ ರುಜುವಾತಿಗೆ ಪಡಿತರ ಚೀಟಿ ಬೇಕು!
ವಾಸ್ತವವಾಗಿ ಪಡಿತರ ಚೀಟಿಯು ಮಹಾಯುದ್ಧ ಕಾಲದ ರೇಷನ್ ಕಾರ್ಡ್‌ನ ಪಳೆಯುಳಿಕೆ. ಆ ಕಾಲಕ್ಕೆ ರೇಷನ್ ಸಂಗ್ರಹಿಸಿ ತರುವುದೆಂದರೆ ಜೀವನ ಧಾರಣೆ ಸಮಸ್ಯೆ. ತಲೆಗಿಷ್ಟೆಂದು ನಿಗದಿ ಮಾಡಿದ ಧಾನ್ಯ ಮುಂತಾದುವನ್ನು ತರದಿದ್ದರೆ ಕಾಳಸಂತೆಗೆ ಮೊರೆ ಹೋಗಬೇಕಾಗುತ್ತಿತ್ತು. ಕಾಳಸಂತೆ ಎಂದರೆ ಈಗ ಸಿನಿಮಾ ಟಿಕೆಟ್‌ನ ಕಾಳಸಂತೆ ಮಾತ್ರ ನೆನಪಿಗೆ ಬರುತ್ತದೆ. ಆಗ ಹಾಗಲ್ಲ; ಪ್ರತಿ ಅಗತ್ಯ ಸರಕು ಕಾಳಸಂತೆಗೆ ಬರುತ್ತಿತ್ತು. ಎಷ್ಟೋ ಬಾರಿ ಬೆಲೆ ಎರಡು ಪಟ್ಟು, ಮೂರು ಪಟ್ಟು. ಪ್ರತಿ ಸರಕಿನ ವಿಷಯದಲ್ಲೂ ಕೊರತೆಯೋ ಕೊರತೆ. ಆಗಿನ ದುರ್ಭರ ಪರಿಸ್ಥಿತಿಯನ್ನು ಊಹಿಸಿಕೊಳ್ಳಲೂ ಸಾಧ್ಯವಿಲ್ಲ. ಮಹಾಯುದ್ಧ ಮುಗಿದ ಮೇಲೂ ಅದರ ಬಿಸಿ ಹಲವು ವರ್ಷ ತಪ್ಪಲಿಲ್ಲ. ಆಗೆಲ್ಲ ರೇಷನ್ ಕಾರ್ಡ್‌ಅಮೂಲ್ಯ.
ಇತ್ತೀಚಿನವರೆಗೂ ಮಧ್ಯಮ ವರ್ಗದವರು ಪಡಿತರ ಚೀಟಿಯನ್ನು ಅವಲಂಭಿಸುತ್ತಿದ್ದರು. ಅಲ್ಲಿ ವಿತರಣೆ ಆಗುವ ಸೂಪರ್ ಫೈನ್‌ಅಕ್ಕಿ ವಾಸ್ತವವಾಗಿ ಪರಮಾಯಿಷಿ. ಹಿಟ್ಟಿಗೆ ಬೇಕಾಗುವ ದಪ್ಪ ಅಕ್ಕಿಯಾಗಲಿ, ಗೋಧಿ ಆಗಲಿ, ಅನಾಕರ್ಷಕವೇನಲ್ಲ. ಆದರೆ ಪರಿಸ್ಥಿತಿ ಬದಲಾಗಿದೆ.
ಬಡವರ ಮಟ್ಟಿಗೆ ಪಡಿತರ ಸರಕು ಈಗಲೂ ಅಮೂಲ್ಯ. ಅಳತೆಯಲ್ಲಿ ಆಗುವ ಮೋಸವನ್ನು ಲೆಕ್ಕಕ್ಕೆ ತೆಗೆದುಕೊಂಡರೂ ಪಡಿತರ ಸೀಮೆಎಣ್ಣೆ ಬಡವರ ಮಟ್ಟಿಗೆ ಭಾರೀ ಅನುಕೂಲಕರ, ಅಗ್ಗ. ಪಡಿತರ ವ್ಯವಸ್ಥೆ ಇಲ್ಲದಿದ್ದರೆ ಬಡವರ ಹಾಗೂ ಅತಿ ಬಡವರ ಬದುಕು ಈಗಲೂ ಬಲು ದುರ್ಭರ. ಇದು ವಾಸ್ತವಾಂಶ.
ಈಚೆಗೆ ಪಡಿತರ ಅಂಗಡಿಗಳಿಂದ ಯಾರು ಬೇಕಾದರೂ ಧಾರಾಳವಾಗಿ ಅಕ್ಕಿ ಮುಂತಾದವುಗಳನ್ನು ಪಡೆಯಬಹುದು ಎಂಬ ಪ್ರಕಟಣೆಗಳು ಬಂದಿವೆ. ಆದರೆ ಪಡಿತರ ಸರಕಿಗೆ ಬೇಡಿಕೆಯೇ ಕಡಿಮೆಯಾಗಿದೆ. ಏಕೆಂದರೆ ಎಲ್ಲ ಬಗೆಯ ಸರಕುಗಳು ಹೊರಗೆ ಸಮೃದ್ಧವಾಗಿವೆ.
ಮೊಟ್ಟ ಮೊದಲ ಬಾರಿಗೆ ಕಂಟ್ರೋಲರ್ ಆಫ್ ಆಡಿಟರ್ ಜನರಲ್ (ಸಿ.ಎ.ಜಿ) ಅವರು ಆಹಾರ ಧಾನ್ಯದ ಸಾರ್ವಜನಿಕ ವಿತರಣೆ ನೀತಿಯನ್ನು ಟೀಕಿಸಿದ್ದಾರೆ. ಅದರ ಇತ್ತೀಚಿನ ವರದಿ ಪ್ರಕಾರ ಶೇ. ೬೫ಕ್ಕೂ ಅಧಿಕ ಸಂಖ್ಯೆಯ ಕಾಡುದಾರರು ಪಡಿತರ ಅಂಗಡಿಗಳ ಹೊಸಿಲು ತುಳಿಯುವುದಿಲ್ಲ. ಪಡಿತರ ಸರಕಿನ ಬೆಲೆ ನಿಗದಿ ಮಾಡುವ ನೀತಿಯು ನಿಜವಾಗಿ ಬಳಕೆದಾರನ ಪಾಲಿಗೆ ಅನುಕೂಲಕರವಾಗಿ ಇಲ್ಲ.
ಈ ಬೆಲೆ ನೀತಿಯಿಮದಾಗಿ, ಖರ್ಚಾಗಲಿಲ್ಲ ಎಂಬ ಕಾರಣಕ್ಕೆ ರಾಜ್ಯಗಳು ಪರಿತರ ಧಾನ್ಯವನ್ನು ವಿತರಣೆಗಾಗಿ ಎತ್ತಿಕೊಳ್ಳುವುದೇ ಇಲ್ಲ. ಇದರ ಪರಿಣಾಮವೆಂದರೆ ಕೇಂದ್ರದ ಬಳಿ ಸಂಗ್ರಹವಾಗುವ ಹೆಚ್ಚುವರಿ ಧಾನ್ಯದ ದಾಸ್ತಾನಿನ ನಿರ್ವಹಣೆಗಾಗಿ ಸರ್ಕಾರವು ೮೪೦೦ ಕೋಟಿ ರೂಪಾಯಿ ಖರ್ಚು ಮಾಡಿದೆ. ವರದಿ ಪ್ರಕಾರ ಇದು ವಾಸ್ತವಾಂಶ.
ಪಡಿತರ ಅಂಗಡಿಗಳ ಬಾಗಿಲನ್ನು ಯಾವಾಗಲೋ ತೆರೆಯುತ್ತಾರೆ. ಯಾವಾಗಲೋ ಹಾಕುತ್ತಾರೆ. ಬಳಕೆದಾರರಿಗೆ ಕಿರುಕುಳ ಕೊಡುತ್ತಾರೆ. ಅವರ ಪಾಲಿಗೆ ಬರಬೇಕಾದ ಧಾನ್ಯವನ್ನು ಕಾಳ ಸಂತೆಯಲ್ಲಿ ಮಾಡುತ್ತಾರೆ. ‘ಸ್ಟಾಕ್ ಇಲ್ಲ’ ಬೋರ್ಡ್‌ಹಾಕುತ್ತಾರೆ. ಇದೆಲ್ಲ ವಾಚಕರವಾಣಿ ಪತ್ರಗಳಲ್ಲಿ ಬಂದ ನುಡಿಗಟ್ಟುಗಳಲ್ಲ; ಸಿಎಜಿ ವರದಿಯಲ್ಲಿರುವ ವಾಕ್ಯಗಳು.
ಪಡಿತರ ಧಾನ್ಯ ಬೆಲೆಗಳನ್ನು ಖರೀದಿದಾರರ ಬದಲಾಗಿ ಉತ್ಪಾದಕರಿಗೆ ಅನುಕೂಲವಾಗುವಂತೆ ಬದಲಾಯಿಸುತ್ತಾ ಬಂದಿದ್ದಾರೆ. ಮೊದಮೊದಲು ಧಾನ್ಯ ಮಾರಾಟದ ಮೇಲೆ ಸಬ್ಸಿಡಿಯನ್ನು ಹೆಚ್ಚಿಸಿ ಅನಂತರ ಮಾರಾಟ ಬೆಲೆಯನ್ನು ಹೆಚ್ಚಿಸಿದ್ದರಿಂದ ಪಡಿತರ ಬೆಲೆ ಮತ್ತು ಮುಕ್ತ ಮಾರುಕಟ್ಟೆ ಬೆಲೆ ಇವೆರಡರ ನಡುವಣ ಅಂತರವೇ ಮಡಿಮೆಯಾಗಿದೆ. ಅದನ್ನು ಕೊಳ್ಳುವವರೇ ಕಡಿಮೆಯಾಗಿದೆ.
ಇದರ ಪರಿಣಾಮವಾಗಿ ಕೇಂದ್ರ ಸರ್ಕಾರದ ದಾಸ್ತಾನು ವಿಪರೀತ ಏರಿದೆ. ದಾಸ್ತಾನು ವೆಚ್ಚ ಭರಿಸುವಂತಾಗಿದೆ.
ಆಹಾರ ಧಾನ್ಯ ಮಾತ್ರವಲ್ಲ; ಎಲ್ಲ ಸಾಮಗ್ರಿಯ ಸಮೃದ್ಧತೆ ಕಾಡುತ್ತಿದೆ. ಯಾವುದೇ ತಯಾರಿಕಾ ಉತ್ಪನ್ನ ಇದೀಗ ಭಾರತದಾದ್ಯಂತ ಬಿಡುಬೀಸಾಗಿ ಸಿಗುತ್ತಿದೆ. ಉತ್ಪನ್ನಗಳು ಮಾತ್ರವಲ್ಲ; ಯಂತ್ರೋಪಕರಣ ಮತ್ತು ಉದ್ಯಮ ನಡೆಸಲು ಸಾಲ ಸೌಲಭ್ಯ ಎಂದೂ ಇಲ್ಲದಷ್ಟು ಸುಲಭ ಷರತ್ತುಗಳ ಮೇಲೆ ಲಭ್ಯವಾಗುತ್ತದೆ. ಆದರೆ ಉದ್ಯಮ ನಡೆಸುವವರೇ ಇಲ್ಲ.
ನಡೆಯುತ್ತಿರುವ ಉದ್ಯಮ ಘಟಕಗಳು ಹೊರಹಾಕುತ್ತಿರುವ ಸರಕು ಸಹಾ ಖರ್ಚಾಗದೇ ಉಳಿದು ಹೋಗುತ್ತಿದೆ. ತಯಾರಿಕೆ ಕಡಿಮೆ ಮಾಡಿದರೆ ಅದಲು ವೆಚ್ಚ ಅಧಿಕವಾಗುತ್ತದೆ. ಆಗ ಸರಕು ಖರ್ಚಾಗುವುದು ಇನ್ನೂ ಕಷ್ಟವಾಗುತ್ತದೆ. ಕಚ್ಚಾ ಸಾಮಗ್ರಿ ಸುಲಭವಾಗಿ ಲಭ್ಯವಿದೆ. ಎಂಬ ಕಾರಣದಿಂದ ಮಾಮೂಲು ಪ್ರಮಾಣದಲ್ಲಿ ಇಲ್ಲವೇ ಅದಕ್ಕಿಂತ ಹೆಚ್ಚಾಗಿ ಉತ್ಪಾದನೆ ಮಾಡಿದರೆ ಖರ್ಚಾಗದೆ ಉಳಿದು ಹೋಗುತ್ತದೆ. ಬಡ್ಡಿ ಬೆಳೆಯುತ್ತದೆ. ನಷ್ಟವಾಗುತ್ತದೆ.
ಇದರಿಂದಾಗಿ ಬಳಕೆ ವಸ್ತುಗಳನ್ನು ಸಾಕಷ್ಟು ಅಗ್ಗಕ್ಕೆ ದಾಟಿಸಿ ಕೈ ತೊಳೆದುಕೊಳ್ಳಬೇಕೆಂದೇ ತಯಾರಿಕಾ ಸಂಸ್ಥೆಗಳು ಆತುರಪಡುತ್ತಿವೆ.
ಮಾಮೂಲು ಪ್ರಮಾಣಕ್ಕಿಂತ ಶೇ. ೨೦ ಅಧಿಕ, ಶೇ. ೩೦ ಅಧಿಕ. ಹೀಗೆ ನಾನಾ ಪ್ರಮಾಣದಲ್ಲಿ ಅಧಿಕವಾಗಿ ತುಂಬಿದ ಪ್ಯಾಕುಗಳನ್ನು ಮಾರಾಟಕ್ಕೆ ಬಿಡುತ್ತಿದ್ದಾರೆ. ಎರಡು ಖರೀದಿಸಿದರೆ ಮೂರು, ಮೂರು ಖರೀದಿಸಿದರೆ ನಾಲ್ಕು ಪೂರೈಸುವಂಥ ವಾಡಿಕೆ  ಬಂದಿದೆ.
ಟಿವಿ, ಸ್ಟೀರಿಯೋ, ಫ್ರಿಜ್, ಸೌಂಡ್ ಸಿಸ್ಟಂ, ನಾನಾ ನಮೂನೆ ದ್ವಿಚಕ್ತ ವಾಹನ ಹಾಗೂ ಕಾರು, ಅಗ್ಗದ ಹಾಗೂ ಬೆಲೆ ಬಾಳುವ ಜವಳಿ ಹೀಗೆ ಯಾವುದು ಬೇಕಾದರೂ ಯಥೇಚ್ಛವಾಗಿ ಸಿಗುತ್ತದೆ. ಒಡವೆ, ಸುಗಂಧ ದ್ರವ್ಯ, ಫ್ಯಾಷನ್, ವಸ್ತ್ರ, ವಜ್ರ ವೈಢೂರ್ಯ, ಪಾನೀಯ, ಪೇಯ ಗೃಹ ನಿರ್ಮಾಣ ಅಥವಾ ಖರೀದಿ ಯಾವುದಕ್ಕೆ ಬೇಕಾದರೂ ಸುಲಭ ಲಾಭ ಸಿದ್ಧ. ಎಷ್ಟೋ ಸಲ ಖರೀದಿ ವೇಳೆ ಶೇ. ೦ ಬಡ್ಡಿ ದರದ ಸಾಲ ಕೊಟ್ಟು ಉತ್ಪನ್ನ ಸಾಗಹಾಕುತ್ತಾರೆ. ಇಷ್ಟೆಲ್ಲ ಆದರೂ ಸರಕು ಖರ್ಚಾಗುತ್ತಿಲ್ಲ. ಬಡವರು ಜೀವನಾವಶ್ಯಕ ವಸ್ತು ಖರೀದಿಸಲು ಭಂಗಪಟ್ಟರೆ ಶ್ರೀಮಂತರು ಭೋಗವಸ್ತು ಖರೀದಿಸಲು ಒದ್ದಾಡುತ್ತಾರೆ. ಆದರೆ ಯಾರಿಗೇ ಆದರೂ ಖರೀದಿ ಸಾಮರ್ಥ್ಯವೇ ಕಡಿಮೆಯಾಗಿದೆ. ಸರಕು ಸಮೃದ್ಧ; ಆದರೆ ಖರೀದಿಸುವ ಶಕ್ತಿ ಇಲ್ಲ.
ಬೇಡಿಕೆ ಕುಸಿತ ಎನ್ನುವುದು ಆರ್ಥಿಕ ಹಿಂಜರಿತದ ಒಂದು ಲಕ್ಷಣ. ಉತ್ಪಾದಕತೆ ಹೆಚ್ಚಿ ಗಳಿಕೆ ವೃದ್ಧಿಗೊಂಡರೆ ಪರಿಸ್ಥಿತಿ ಸುಧಾರಿಸುತ್ತದೆ. ಅದು ಸಾಧ್ಯವಾಗುತ್ತಿಲ್ಲ. ನಮಗೆ ಈಗ ಸಾಲ, ಗ್ರಾಂಟು ಸಿಗುವುದಿಲ್ಲ. ರಫ್ತು ಮಾಡಿ ಗಳಿಸಬೇಕು. ರಫ್ತು ಹೆಚ್ಚಿಸಲು ಹೋದರೆ ನಾನಾ ಆತಂಕ. ನಮ್ಮದು ಹಳೆಯ ತಂತ್ರಜ್ಞಾನ. ಉತ್ಪಾದನಾ ವೆಚ್ಚ ನಮ್ಮಲ್ಲಿ ಹೆಚ್ಚು. ಹೀಗಾಗಿ ರಫ್ತು ಅಸಾಧ್ಯ. ಅನ್ಯರ ಪೈಪೋಟಿ ಎದುರಿಸಲು ಅಸಾಧ್ಯ. ಒಂದೇ ಮಾರ್ಗ ವಿದೇಶಿ ಮೂಲಕ ಹಣ ಹೂಡಿಕೆ ಹೆಚ್ಚಬೇಕು. ಅದು ಸುಲಭವೆನಿಸಿಲ್ಲ. ಆರ್ಥಿಕ ಹಿಂಜರಿತ ವಿಶ್ವವನ್ನೇ ಕಾಡುತ್ತಿದೆ.
ಇಂಥ ಪರಿಸ್ಥಿತಿಯಲ್ಲಿ ನಮ್ಮ ಜನಜೀವನ ಇನ್ನಷ್ಟು ದುರ್ಭರ ಆಗುತ್ತಿತ್ತು. ಆದರೆ, ಕೃಷಿ ಪ್ರಧಾನ ರಾಷ್ಟ್ರವಾದ ನಮ್ಮಲ್ಲಿ ಒಳ್ಳೆಯ ಬೆಳೆ ಆಗುತ್ತಿದೆ. ಕೃಷಿಕ ತನ್ನೆಲ್ಲ ಸಂಕಷ್ಟದ ನಡುವೆಯೂ ಬೆಳೆ ತೆಗೆಯುತ್ತಿದ್ದಾನೆ. ಅದರಿಂದಾಗಿ ಹಾಹಾಕಾರ ಎದ್ದಿಲ್ಲ.
ಒಂದಿಷ್ಟು ಹೆಚ್ಚಿಗೆ ಉದ್ಯೋಗ ಸೃಷ್ಟಿಯಾಗಿ ಖರೀದಿ ಸಾಮರ್ಥ್ಯ ಜಾಸ್ತಿಯಾದರೆ ಪರಿಹಾರ ಸುಲಭ. ಅದಕ್ಕಾಗಿ ಕಾಯುತ್ತಿರುವ ಕಾಲವಿದು.
೦೧.೦೫.೨೦೦೨
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೫. ‘ಶುದ್ಧ ಬೇಡ, ಮಿಶ್ರಣವೇ ಸೈ’- ಹೊಸಮಂತ್ರ
ಶುದ್ಧವಾದ ಸರಕು ಏನಾದರೂ ಈ ಪ್ರಪಂಚದಲ್ಲಿ ಸಿಗಬಹುದೇ?
ಬಹುಶಃ ಎಳನೀರು ಮಾತ್ರ. ಇನ್ನೂ ಕೆಡದೆ ಉಳಿದ ಕೋಳಿಮೊಟ್ಟೆ ಸಹಾ ಬೆರಕೆಗೆ ಹೊರತಾದುದೇ ಸರಿ.
ಬಳಕೆದಾರನಿಗೆ ಮೋಸ ಮಾಡಲೆಂದೇ ಇತರ ಸರಕನ್ನು ಮಿಶ್ರ ಮಾಡಿದ್ದರೆ ‘ಕಲಬೆರಕೆ’ ಎನಿಸಿಕೊಳ್ಳುತ್ತದೆ. ಯಾವುದೇ ಸರಕಿನ ‘ಬಳಕೆ ಮೌಲ್ಯ’ವನ್ನು ವೃದ್ಧಿಪಡಿಸಲು ಇತರ ಅಂಶಗಳನ್ನು ಜೊತೆಗೂಡಿಸಿ ಮಿಶ್ರಣ ಮಾಡಿದರೆ ಅದು ಕಲಬೆರೆಕೆಯಲ್ಲ, ಬೆರಕೆ ಮಾತ್ರ. ಬೆರಕೆ ಎನ್ನುವ ಪದಕ್ಕೂ ದುಷ್ಟ ಅರ್ಥವೇ ಇರುವುದರಿಂದ ಮಿಶ್ರಣ ಎಂಬ ಪದವನ್ನೇ ಬಳಸಬಹುದು.

ಮಿಶ್ರಣಕ್ಕೆ ಅತಿ ಒಳ್ಳೆಯ ಉದಾಹರಣೆ ಎಂದರೆ ಕಾಫಿ ಪುಡಿ. ಚಿಕೋರಿ ಬೆರಸದೇ ಇದ್ದರೆ ಕಡು ರುಚಿ ಬರುವುದಿಲ್ಲ ಎನ್ನುವ ಕಾರಣಕ್ಕೆ ಗ್ರಾಹಕರು ಕೇಳಿ ಮಿಶ್ರ ಮಾಡಿಸಿಕೊಳ್ಳುತ್ತಾರೆ. ಬ್ರ್ಯಾಂಡ್ ನಿಗದಿ ಮಾಡಿ ಸಿದ್ಧ ವಸ್ತುವಾಗಿ ಮಾಡುವ ಚಹಾ ಪುಡಿಯೂ ಸಹಾ ಬಹುಪಾಲು ಪ್ರಸಂಗಗಳಲ್ಲಿ ಮಿಶ್ರಣವೇ ಸರಿ. ಇಂಥ ಹಲವು ಪ್ರಸಂಗಗಳು ನಿದರ್ಶನಕ್ಕೆ ಸಿಗುತ್ತವೆ. ಇತ್ತೀಚಿನ ಉದಾಹರಣೆ ಎಂದರೆ ಗೋಧಿ ಹಿಟ್ಟು. ಏನನ್ನಾದರೂ. ಇನ್ನೇನು ಇಲ್ಲವಾದರೂ ವಿಟಮಿನ್‌ಗಳನ್ನಾದರೂ ಬೆರಸಿ ಮೌಲ್ಯವೃದ್ಧಿ ಮಾಡಿರುತ್ತಾರೆ.
ಕೆಲವು ಪ್ರಸಂಗಗಳಲ್ಲಿ ಅಧಿಕ ಬೆಲೆ ವಿಧಿಸಬಹುದೆನ್ನುವ ಒಂದೇ ಕಾರಣಕ್ಕೆ ತಯಾರಕರು ಮಿಶ್ರಣಗಳನ್ನು ಸಿದ್ಧಪಡಿಸುತ್ತಾರೆ. ಮತ್ತೆ ಗೋಧಿಹಿಟ್ಟಿನ ಪ್ರಸಂಗ ತೆಗೆದುಕೊಳ್ಳಬಹುದಾದರೆ, ಬಳಕೆದಾರ ಸ್ವತಃ ಗೋಧಿಯನ್ನು ಬೀಸಿಕೊಂಡರೆ ಎಷ್ಟು ಬೀಡುತ್ತದೆ. ಹಾಗೂ ಪೊಟ್ಟಣದ ಖರ್ಚನ್ನು ಲೆಕ್ಕ ಹಾಕಿಕೊಂಡರೂ ಸಿದ್ಧ ವಸ್ತು ಗೋಧಿ ಹಿಟ್ಟು ಎಷ್ಟು ದುಬಾರಿ ಎನಿಸಿಕೊಳ್ಳುತ್ತದೆ ಎಂಬುದನ್ನು ಸುಲಭವಾಗಿ ಲೆಕ್ಕಹಾಕಿ ಬಿಡುತ್ತಾನೆ. ಇಂಥ ಪೇಚಿನಿಂದ ಪಾರಾಗಲು ಒಂದಷ್ಟು ವಿಟಮಿನ್ ಮುಂತಾದುವನ್ನು ಬೆರೆಸುತ್ತಾರೆ. ಆಗ ಏರು ಬೆಲೆಯನ್ನು ಸಮರ್ಥಿಸಿಕೊಳ್ಳಲು ಅವಕಾಶವಾಗುತ್ತದೆ ಎನ್ನುವ ಭಾವನೆ ಪ್ರಚಲಿತ. ಸೋಪು, ಶೃಂಗಾರ ಸಾಧನ ಮುಂತಾದವನ್ನು ತುಳಸಿ, ಶ್ರೀಗಂಧ, ಬೇವು ಸಹಿತ ತಯಾರು ಮಾಡುವುದೇಕೆ ಗೊತ್ತೆ? ಹರ್ಬಲ್ ಉತ್ಪನ್ನಗಳಿಗೆ ತೆರಿಗೆ ರಿಯಾಯ್ತಿ ಲಭ್ಯ.
ಈ ವಿದ್ಯಮಾನಕ್ಕೆ ಸರ್ಕಾರಿ ವಲಯದ ತೈಲ ಕಂಪನಿಗಳೂ ಇದೀಗ ಹೊರತಲ್ಲ. ಕಳೆದ ಜುಲೈನಿಂದ ಈಚೆಗೆ ಇವು ಪೈಪೋಟಿ ಮೇಲೆ ಮಿಶ್ರಣ ಪೆಟ್ರೋಲನ್ನು ಮಾರುಕಟ್ಟೆಗೆ ಬಿಡುಗಡೆ ಮಾಡಿವೆ. ಹಿಂದೂಸ್ತಾನ್ ಪೆಟ್ರೋಲಿಯಂ (ಎಚ್‌ಪಿಸಿಎಲ್), ಭಾರತ್ ಪೆಟ್ರೋಲಿಯಂ (ಬಿಪಿಸಿಎಲ್) ಮತ್ತು ಇಂಡಿಯನ್ ಆಯಿಲ್ (ಐಓಸಿ) ಇವು ಮೂರು ಇದೀಗ ಮೌಲ್ಯವರ್ಧಿತ ಇಂಧನವನ್ನು ಆಯ್ದ ನಗರಗಳಲ್ಲಿ ಆರಾಟ ಮಾಡತೊಡಗಿವೆ. ಇವುಗಳ ಮಾರಾಟಕ್ಕೆಂದೇ ವಿಶೇಷವಾಗಿ ಆಯ್ದ ಬಂಕ್‌ಗಳನ್ನು ಸಜ್ಜು ಮಾಡಿವೆ. ‘ಪ್ಯೂರ್‌ಫಾರ್ ಶೂರ್’ ಎಂಬ ಹೆಸರು ಜೋಡಿಸಿದ ಬಂಕ್‌ಗಳಲ್ಲಿ ಬಿಪಿಸಿಎಲ್ ಮಾರಾಟ ಮಾಡುವುದು ಶುದ್ಧ ಪೆಟ್ರೋಲ್ ಅನ್ನು ಅಲ್ಲ ! ಅದರ ಹೆಸರು ‘ಸ್ಪೀಡ್’, ‘ಪವರ್’. ಅದನ್ನು ‘ಕ್ಲಬ್ ಎಚ್ ಪಿ’ ಎಂಬ ಬಂಕ್‌ಗಳಲ್ಲಿ ಅಳೆದು ಕೊಡುತ್ತಾರೆ. ಐಓಸಿಯು ‘ಪ್ರೀಮಿಯಂ’ ಎಂಬ ಮಿಶ್ರಣ ಪೆಟ್ರೋಲನ್ನು ಮಾತ್ರವಲ್ಲದೆ ಮಿಶ್ರಣ ಡೀಸೆಲನ್ನು ‘ಡಿಸೆಲ್ ಸೂಪರ್’ ಹೆಸರಿನಲ್ಲಿ ಹರಿಬಿಡುತ್ತಿದೆ. ಎಚ್‌ಪಿಸಿಎಲ್ ಸಹಾ ‘ಟರ್ಬೋ ಡೀಸೆಲ್’ ಸಿದ್ಧಪಡಿಸಿರುವುದುಂಟು.
ಆಮದು ಮಾಡಿಕೊಂಡು ರಾಸಾಯನಿಕಗಳನ್ನು ತೈಲ ಸಂಸ್ಕರಣಾಗಾರ ಮಟ್ಟದಲ್ಲೇ ಮಿಶ್ರಣ ಮಾಡಿ ಪೂರೈಸುತ್ತಾರೆ. ಬೆಲೆಯು ಮಾಮೂಲು ಪೆಟ್ರೋಲ್‌ಗಿಂತ ರೂ. ೧.೨೫ ಅಥವಾ ರೂ. ೧.೫೦ ರಷ್ಟು ಅಧಿಕ.
ಈ ಮಿಶ್ರಣ ತೈಲೋತ್ಪನ್ನಗಳಲ್ಲಿ ವಿಶಿಷ್ಟ ರಾಸಾಯನಿಕಗಳು ಮಾತ್ರವಲ್ಲದೆ ಅಧಿಕ ಇಂಧನಾಂಶವುಳ್ಳ ಆಕ್ಟೇನ್‌ಸೇರಿಸಿರುತ್ತಾರೆ. ಮಾಮೂಲು ಪೆಟ್ರೋಲ್‌ನ ಇಂಧನಾಂಶವನ್ನು ೭೯ ಆಕ್ಟೇನ್ ಎಂದು ಗುರುತಿಸುವುದಾದರೆ ಈ ವಿಶೇಷ ಪೆಟ್ರೋಲ್‌ಗಳಲ್ಲಿ ೯೦ ಅಥವಾ ಅದಕ್ಕಿಂತ ಹೆಚ್ಚು ಆಕ್ಟೇನ್ ಅನ್ನು ಗುರುತಿಸಬಹುದು. ಇದನ್ನು ವಾಹನಗಳನ್ನು ಬಳಸಿದಾಗ ಹೆಚ್ಚು ಮೈಲೇಜು ಬರುವುದು ಖಚಿತ. ಹೆಚ್ಚುವರಿಯಾಗಿ ಸೇರಿಸಿದ ರಾಸಾಯನಿಕಗಳು ಇಂಧನ ಉರಿದ ನಂತರ ಕಿಟ್ಟ ಕಟ್ಟುವುದನ್ನು ತಪ್ಪಿಸುತ್ತದೆ. ಕಾರ್ಬೋರೇಟರ್‌ಮತ್ತು ಇಂಧನ ಉರಿದು ಹೋಗುವ ಭಾಗಗಳಲ್ಲಿ ಇಂಗಾಲದ ಕೊಳೆ ಉಳಿಯುವುದಿಲ್ಲ. ಪ್ಲಗ್‌ಗಳು ವಾಲ್ವ್‌ಗಳು ಕಟ್ಟಿಕೊಳ್ಳುವುದಿಲ್ಲ.
ಈ ಉತ್ಪನ್ನಗಳ ಇನ್ನೊಂದು ವಿಶೇಷವೆಂದರೆ ಬ್ರ್ಯಾಂಡ್ ಮಾಡಿರುವುದು. ಗುಣಮಟ್ಟ ಹಾಗೂ ಹೆಸರು ಎರಡು ಸೇರಿಕೊಂಡು ಗ್ರಾಹಕನನ್ನು ಆಕರ್ಷಿಸುತ್ತಿವೆ. ಸಹಜವಾಗಿ ಮಾರಾಟ ಆರಂಬವಾಗಿರುವ ನಗರಗಳಲ್ಲಿ ಇವು ಜನಪ್ರಿಯವಾಗುತ್ತಿವೆ.
ಇದರ ಬಳಕೆ ಸಹಾ ಯೂರೋಪ್ ಮತ್ತು ಅಮೆರಿಕಗಳಿಂದಲೇ ಬಂದುದು. ಗ್ಯಾಸ್ ಅಥವಾ ಗ್ಯಾಸೋಲೀನ್‌ಎಂದು ಪರಿಚಿತವಾದ ಅಲ್ಲಿನ ಇಂಧನಗಳೆಲ್ಲ ಈ ಬಗೆಯವೇ. ಅಲ್ಲೂ ಕೂಡಾ ನಾನಾ ಹೆಸರಿನ ವಿಶೇಷ ಮಿಶ್ರಣ ತೈಲೋತ್ಪನ್ನಗಳೆಂದರೆ ಪರಮಾಯಿಷಿ.
ಇಷ್ಟೆಲ್ಲ ಆದರೂ ಒಂದು ಅಂಶ ಖಚಿತವಾಗಿಲ್ಲ. ಗ್ರಾಹಕನ ಉತ್ಸಾಹ ಕಂಡು ಬಂದಿದ್ದರೂ ಅಧಿಕ ಆಕ್ಟೇನ್ ಬಳಕೆಗೆ ಸದ್ಯದ ವಾಹನ ಎಂಜಿನ್‌ಗಳು ಯುಕ್ತವಾಗಿದೆಯೇ ಎಂಬುದು ಸ್ಪಷ್ಟವಿಲ್ಲ.
ಇದೆಲ್ಲ ಏನೇ ಇದ್ದರೂ ವಾಣಿಜ್ಯ ಪ್ರಪಂಚಕ್ಕೆ ಯುಕ್ತವಾದಂಥ ಈ ವಿದ್ಯಮಾನ ಬೆಳಕಿಗೆ ಬಂದಿದ್ದರೂ ಪರಿಸರ ಪ್ರೇಮಿ ಪೆಟ್ರೋಲನ್ನು ತರುವ ಭಾರತ ಸರ್ಕಾರದ ಯತ್ನ ಇನ್ನೂ ಫಲಿಸಿಯೇ ಇಲ್ಲ.
ಕೇಂದ್ರ ಪೆಟ್ರೋಲಿಯಂ ಮತ್ತು ನೈಸರ್ಗಿಕ ಅನಿಲ ಇಲಾಖೆಯು ಪೆಟ್ರೋಲಿಗೆ ಎಥನಾಲ್ ಅನ್ನು ಬೆರೆಸಿ ಮಾರಾಟ ಮಾಡಬೇಕೆಂದು ಕಾರ್ಯಕ್ರಮವನ್ನು ರೂಪಿಸಿದೆ. ಹಿಂದಿ ಕಾರ್ಯಕ್ರಮದ ಪ್ರಕಾರ ಹೀಗೆ ಬೆರೆಸುವುದು ೨೦೦೩ರ ಜನವರಿ ೧ ರಂದು ಆರಂಭ ವಾಗಬೇಕಿತ್ತು. ಈ ಕಾರ್ಯಕ್ರಮ ಕುರಿತ ಪರಾಮರ್ಶೆ ಸಭೆಯೊಂದರಲ್ಲಿ ಈಚೆಗೆ ತಮಿಳುನಾಡು, ಕರ್ನಾಟಕ ಮತ್ತು ಆಂಧ್ರಗಳ ಪ್ರತಿನಿಧಿಗಳು ಭಾಗವಹಿಸಿದ್ದರು. ಕನಿಷ್ಠ ಮಾರ್ಚ್‌ವರೆಗಾದರೂ ಇದನ್ನು ಮುಂದಕ್ಕೆ ಹಾಕಬೇಕೆಂಬ ಒತ್ತಾಯ ಬಂದಿತು.
ಎಥನಾಲ್ ಎನ್ನುವುದು ಮದ್ಯಸಾರದ ಒಂದು ರೂಪ. ಡಿಸ್ಟಿಲರಿ ಸಹಾ ಹೊಂದಿರುವ ಸಕ್ಕರೆ ಕಾರ್ಖಾನೆಗಳು ಎಥನಾಲ್‌ ಅನ್ನು ಉತ್ಪಾದಿಸಬಲ್ಲವು. ಈಗಾಗಲೇ ರಾಜ್ಯಗಳು ಎಥನಾಲ್ ಬೆರೆಸಿ ಪೆಟ್ರೋಲ್ ಬಳಕೆಗೆ ಅವಕಾಶ ಕೊಡುವ ಶಾಸನ ಕ್ರಮಗಳನ್ನು ಕೈಗೊಂಡಿವೆ. ತೈಲ ಚಟುವಟಿಕೆ ಹೊಣೆ ಹೊತ್ತ ಕೇಂದ್ರ ಸಚಿವ ಖಾತೆಯ ತಮ್ಮ ಎಥನಾಲನ್ನು ಖರೀದಿ ಮಾಡಿಯೇ ತೀರುವ ಸಂಬಂಧ ಗ್ಯಾರಂಟಿ ಕೊಡಬೇಕೆಂದು ಸಕ್ಕರೆ ಕರ್ಖಾನೆಗಳವರು ಕೇಳುತ್ತಿದ್ದಾರೆ. ಏಕೆಂದರೆ ಎಥನಾಲ್ ತಯಾರಿಕೆ ಕೈಗೊಳ್ಳಬೇಕಾದರೆ ಭಾರಿ ಮೊತ್ತದ ಹೂಡಿಕೆ ಅನಿವಾರ್ಯ.
ರಾಜ್ಯಗಳ ಪ್ರತಿನಿಧಿಗಳು ಎಥನಾಲ್ ಉತ್ಪಾದನೆ ಮಾತ್ರವಲ್ಲದೆ ಸಾಗಣಿಕೆಯೇ ಮುಂತಾದ ಹಲವು ಕಡೆಗಳಿಂದ ಉದ್ಭವಿಸುವ ಸಮಸ್ಯೆಗಳ ಬಗೆಗೆ ಆತಂಕ ವ್ಯಕ್ತಪಡಿಸಿದರು. ಒಂದು ರಾಜ್ಯದಲ್ಲಿ ಹೆಚ್ಚುವರಿ ಎಥನಾಲ್ ಇದ್ದರೆ ಇನ್ನೊಂದು ರಾಜ್ಯ ಅದನ್ನು ಆಮದು ಮಾಡಿಕೊಳ್ಳಬಹುದೇ ಹೇಗೆ? ಅದಕ್ಕಾಗಿ ಅಂತರ್‌ರಾಜ್ಯ ಒಡಂಬಡಿಕೆ ಹಾಗೂ ಆ ಸಂಬಂಧದ ಕಾನೂನು ಆಗಬೇಕೇ ಹೇಗೆ? ಎಥನಾಲ್ ವಾಸ್ತವವಾಗಿ ಶುದ್ಧ ಮದ್ಯಸಾರ ಆಗಿರುವುದರಿಂದ ಸಾಗಾಣಿಕೆ ವೇಳೆ ಎಕ್ಸೈಜ್‌ ಇಲಾಖೆ ತೊಡುಕುಗಳು ಬರುವುದಿಲ್ಲವೆ?
ಹೆಚ್ಚು ಹೊಗೆ ಉಗುಳದ ಎಥನಾಲ್ ಮಿಶ್ರಣವು ಲೀಟರಿಗೆ ೫೦ ಪೈಸೆ ಅಥವಾ ಒಂದು ರೂಪಾಯಿ ತುಟ್ಟಿ ಆಗಿರುತ್ತದೆ. ಅದೇನೊ ದೊಡ್ಡ ತಲೆ ನೋವಲ್ಲ. ಇರುವ ದೊಡ್ಡ ಅನುಕೂಲವೆಂದರೆ ನಾನಾ ಕಾರಣಗಳಿಂದ ಸೊರಗಿರುವ ಸಕ್ಕರೆ ವಲಯದ ಆರೋಗ್ಯ ಸುಧಾರಿಸಲು ಅವಕಾಶವಾಗುತ್ತದೆ. ಡಿಸ್ಟಿಲರಿಗಳನ್ನು ಸಹಾ ಹೊಂದಿರುವ ಸಕ್ಕರೆ ಕಾರ್ಖಾನೆಗಳು ಅಧಿಕ ಲಾಭ ಮಾಡಿಕೊಳ್ಳಲು ಶಕ್ತವಾಗುತ್ತವೆ. ಪರಿಸರ ರಕ್ಷಣೆ ಜೊತೆ ಜೊತೆಗೆ ಅನುಕೂಲವೂ ಉಂಟು.
ಈ ಅಂಶಗಳನ್ನೆಲ್ಲ ಗಮನಿಸಿದಾಗ ಏಳುವ ಒಂದೇ ಪ್ರಶ್ನೆ ಎಂದರೆ ಎಥನಾಲ್ ಪೆಟ್ರೋಲ್ ಮಿಶ್ರಣ ಬಳಕೆಗೆ ಬರಲು ಇಷ್ಟೊಂದು ತಡ ಆಗಿರುವುದು ಏಕೆ? ಸಕ್ಕರೆ ಉದ್ಯಮವು ಕಳೆದ ೧೫ ವರ್ಷಗಳಿಂದ ಲಾಭಕ್ಷಮತೆ ಕಾಣದೆ ಬಸವಳಿದಿರುವಾಗ ಮುಂಚೆಯೇ ಇದು ಸಾಧ್ಯ ಆಗಬೇಕಲ್ಲವೇ?
ನಿಜ. ಆದರೆ ಇದು ಸರ್ಕಾರಿ ವಲಯದ ಕಾರ್ಯಕ್ರಮ! ಎಲ್ಲವೂ ಭಾರೀ ಸುಲಭವೇನಲ್ಲ. ಅದೇ ವೇಳೆ ಖಾಸಗಿ ವಲಯದ ಪ್ರಯತ್ನಗಳಿಂದಾಗಿ ಅಂದರೆ ಆಮದಾಗುವ ಪೆಟ್ರೋಲ್ ಮಿಶ್ರಣದ ರಾಸಾಯನಿಕಗಳನ್ನು ತಯಾರಿಸುವವರ ವ್ಯವಹಾರ ಕೌಶಲದಿಂದಾಗಿ ಬ್ರ್ಯಾಂಡ್ ಸಹಿತ ವಿಶೇಷ ಪೆಟ್ರೋಲಿಯಂ ಉತ್ಪನ್ನ ಸದ್ದಿಲ್ಲದೆ ದೇಶದಲ್ಲಿ ಮಾರಾಟಕ್ಕೆ ಬರುತ್ತಿದೆ. ಎಥನಾಲ್ ಯುಕ್ತ ಪೆಟ್ರೋಲ್ ಇನ್ನು ನೆನೆಗುದಿಗೆ ಬಿದ್ದಂತೆಯೇ ಸರಿ.
೦೯.೧೦.೨೦೦೨

ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೬. ಬಂಗಾರದ ಒಡವೆ: ಬಡಾಯಿ ಮುಂದೆ ಗ್ರಾಹಕ ಬಡಪಾಯಿ
ಬಂಗಾರದೊಡವೆ ಬೇಕೆ? ಅಂಗನೆ ನಿನ್ನಂಗಕೊಪ್ಪುವ ಬಂಗಾರದೊಡವೆ ಬೇಕೆ?- ಪುರಂದರ ದಾಸರ ಈ ಪದ ಸದಾ ಕಾಲಕ್ಕೂ ಅನ್ವಯಿಸುವಂಥದು.
ಹೆಣ್ಣಿನ ಅಂದಕ್ಕೆ ಅಂದವೇ ಸಾಟಿ. ಆದರೂ ಒಡವೆ ಅಂದವನ್ನು ವೃದ್ಧಿಸುತ್ತದೆ ಎಂದೇ ಭಾವಿಸುತ್ತಾರೆ ಮಹಿಳೆಯರು; ಪುರುಷರು ಕೂಡಾ. ಹೆಣ್ಣಿಗೆ ಒಡವೆ ಕೊಡಿಸುವುದು ಪ್ರೀತಿಯ ದ್ಯೋತಕ ಎಂದೇ ಪುರುಷರು ಭಾವಿಸುವುದರಿಂದ ಚಿನಿವಾರರ ಮತ್ತು ಷರಾಫರ ಜೀವನ ನಡೆಯುತ್ತಿದೆ.
ಚಿನ್ನ ಅಥವಾ ಬಂಗಾರ ಎನ್ನುವ ನುಡಿಯೇ ಮಾರ್ದವ ಭಾವನೆಗಳನ್ನು ಉಕ್ಕಿಸುತ್ತದೆ. ಅದರ ಹೊಳೆಯುವ ಗುಣ ಅದಕ್ಕೆ ಕಾರಣ. ಬಾಳಿಕೆ ಕಾರಣ. ಅದರ ಹೊಳಪು ಮಾಸಲಾದರೂ ಹೊಳೆಯುವ ಗುಣ ಹೋಗುವುದಿಲ್ಲ. ಚಿನ್ನದ ಮೇಲೆ ಸುರಿದ ಹಣ ಎಂದೂ ಪೋಲಲ್ಲ ಎಂಬುದೇ ನಂಬಿಕೆ. ಅದು ವಾಸ್ತವ ಕೂಡಾ. ಆಪತ್ಕಾಲಕ್ಕೆ ಒದಗುವುದು ಬಂಗಾರವೇ ಸರಿ. ಒಂದೇ ದುಃಖದ ಸಂಗತಿ ಎಂದರೆ ಕೊಂಡಾಗ ಕೊಟ್ಟಷ್ಟು ಬೆಲೆ ಮಾರುವಾಗ ಬರುವುದಿಲ್ಲ. ಹಾಗೆ ಆಗಬಾರದು. ಕಡಿಮೆ ಆದರೂ ಪೂರಾ ಕಡಿಮೆಯಾಗಬಾರದು.
ಒಮ್ಮೆ ಕೊಂಡ ಒಡವೆಯನ್ನು ಸಾಮಾನ್ಯವಾಗಿ ಮಾರಲೊಪ್ಪುವುದಿಲ್ಲ. ಕಷ್ಟಕಾಲ ಬಂದಾಗ ಮಾತ್ರವೇ, ತುಂಬಾ ಇಕ್ಕಟ್ಟಾದ ಸಂದರ್ಭದಲ್ಲಿ ಮಾತ್ರವೇ ಒಡವೆಯನ್ನು ಮಾರಲು ಮುಂದಾಗುತ್ತಾರೆ. ಹಾಗೆ ಮಾರಲು ಬಂದಾಗ ಹತಾಶ ಸ್ಥಿತಿ ಇರುವ ಕಾರಣ ಪ್ರಫಲವು ಕಡಿಮೆಯೋ, ಅತಿ ಕಡಿಮೆಯೋ ಆಗಿದ್ದರೂ ಚಿಂತಿಸುವುದಿಲ್ಲ. ಹಣದ ದರವು ಅಷ್ಟಿರುತ್ತದೆ. ಒಡವೆಯನ್ನು ಮಾರುವಾಗ ಕೊಂಡಾಗ ಕೊಟ್ಟಷ್ಟು ಬೆಲೆ ಬರುವುದಿಲ್ಲ ಎಂದು ಒಡೆಯರಾದವರು ನಂಬಿರುತ್ತಾರೆ. ಕೊಂಡ ಒಡವೆಯನ್ನು ಧರಿಸಿ ನಲಿಗಿರುವ ಜನರು ಇವರಾದ್ದರಿಂದ ಅಂಥ ಒಡವೆ ಕೈಬಿಟ್ಟು ಹೋಗುತ್ತದೆ ಎಂಬ ಚಿಂತೆಯೇ ಅವರ ಮನಸ್ಸಿನ್ನೆಲ್ಲ ಆವರಿಸಿರುತ್ತದೆ. ಅದರ ಭಾರದಲ್ಲಿ ಕಡಿಮೆ ಹಣ ಬರುವುದೆಂಬ ಚಿಂತೆ ದೊಡ್ಡದಾಗಿ ಕಾಣಿಸುವುದಿಲ್ಲ.
ಯಾವುದೇ ಒಡವೆಯನ್ನು ಖರೀದಿಸುವಾಗ ಅದನ್ನು ಧರಿಸುವ ಆತುರವೇ ಗ್ರಾಹಕನನ್ನು ಆವರಿಸುತ್ತದೆ. ಅದನ್ನು ಆಯುವಾಗ, ಖರೀದಿಸುವಾಗ ಗ್ರಾಹಕನಿಗೆ ಅದು ಇಷ್ಟವಾಗಿರುತ್ತದೆ ಎಂಬುದು ಮುಖ್ಯವಾಗಿ ಪರಿಣಯಿಸುತ್ತದೆ. ಒಮ್ಮೆ ಇಷ್ಟವಾಗಿ ಬಿಟ್ಟರೆ ತೀರಿತು. ಅದನ್ನು ಖರೀದಿಸತಕ್ಕದ್ದೇ. ಈ ವಿಷಯ ಷರಾಫರಿಗೆ ಚೆನ್ನಾಗಿ ಗೊತ್ತು. ಒಡವೆಯು ಇಷ್ಟವಾಗುವಂತೆ ಮಾಡಲು ಅವರು ಏನೆಲ್ಲ ಕಷ್ಟಪಡುತ್ತಾರೆ. ಒಡವೆಯನ್ನು ಮಾರುವುದಕ್ಕೆ ಮುನ್ನ ಯಾವುದೇ ಒಡವೆಯನ್ನು ಇಷ್ಟವಾಗುವಂತೆ ಮಾಡುವುದು ಹೇಗೆಂದು ಅವರು ಬಹಳ ತಲೆ ಕೆಡಿಸಿಕೊಳ್ಳುತ್ತಾರೆ. ಗ್ರಾಹಕನಿಗೆ ಏನೆಲ್ಲ ಸಮಜಾಯಿಷಿ ನೀಡುತ್ತಾರೆ. ಕೊಟ್ಟ ಹಣಕ್ಕೆ ಮೋಸವಿಲ್ಲ ಎನ್ನುವ ಭಾವನೆ ಬರುವಂತೆ ಮಾಡುತ್ತಾರೆ. ಸರಕಿನ ಗುಣಮಟ್ಟದ ಖಾತರಿ ನೀಡುವುದಕ್ಕಿಂತ ಹೆಚ್ಚಾಗಿ, ಒಡವೆಯು ಅವರಿಗೆ ಇಷ್ಟವಾಗುವಂತೆ ಮಾಡುವುದು ಹೇಗೆಂದು ಅವರಿಗೆ ಚೆನ್ನಾಗಿ ಗೊತ್ತಿರುತ್ತದೆ. ಇದು ಸಮಸ್ಯೆಯ ಇನ್ನೊಂದು ಮುಖ.
ಈ ಎರಡು ಮುಖಗಳ ನಡುವೆ ಅವರು ಒಡವೆಯನ್ನು ಧರಿಸಿ ಆನಂದಿಸುವ ಕಾಲಾವಧಿ ಬಂದು ಕುಳಿತಿರುತ್ತದೆ. ಈ ಅವಧಿಯಲ್ಲಿ ಒಡವೆ ಕುರಿತ ಮೋಹ ಒಡೆಯರನ್ನು ಆಳುತ್ತಿರುತ್ತದೆ. ಅದು ಎಷ್ಟು ಬೆಲೆ ಬಾಳುತ್ತದೆನ್ನುವ ಕಲ್ಪನೆ ಅವರಿಗೆ ಮುದ ಕೊಡುತ್ತಿರುತ್ತದೆ. ನಿರ್ದಿಷ್ಟ ಒಡವೆ ಅಂದುಕೊಂಡಷ್ಟು ಬೆಲೆ ಬಾಳುವುದಿಲ್ಲ ಎಂದು ಅವರಿಗೆ ಹೇಳಿದರೆ ಅವರ ಮನಸ್ಸಿಗೆ ಹೇಗಾಗಬೇಡ?
ಈಚೆಗೆ ಹಾಲ್‌ಮಾರ್ಕ್‌ಎಂಬ ಗುಣ ಖಾತರಿ ನೀಡುವ ಯಂತ್ರೋಪಕರಣ ವ್ಯವಸ್ಥೆಯವರು, ಗ್ರಾಹಕ ಹಿತ ರಕ್ಷಣೆ ಮಾಡುವ ಜನರನ್ನು ಮುಂದಿಟ್ಟುಕೊಂಡು ನಡೆಸಿದ ಪರೀಕ್ಷೆ ಮತ್ತು ಸಮೀಕಷೆಯ ಫಲಿತಾಂಶಗಳನ್ನು ಪ್ರಕಟಿಸಿದಾಗ ಗ್ರಾಹಕನ ಮನಸ್ಸಿಗೆ ಹೀಗೆ ಕಸಿವಿಸಿ ಆಯಿತು. ಒಡವೆ ಖರೀದಿಸಿದರೆ ಗಮನಾರ್ಹ ಎನಿಸುವಷ್ಟು ಹೆಚ್ಚಿನ ಪ್ರಮಾಣದಲ್ಲಿ ಮೋಸವಾಗಿರುತ್ತದೆ ಎಂಬ ಅಂಶ ಸುದ್ದಿ ಕಾಲಂಗಳಲ್ಲಿ ರಾರಾಜಿಸಿತು. ಓದುಗರು ಮನೋಭಂಗಕ್ಕೆ ತುತ್ತಾದರು. ಗುಣಕ್ಕೆ, ಚಿನ್ನದ ಮಟ್ಟಕ್ಕೆ, ಖಾತರಿ ನೀಡುವ ವ್ಯವಸ್ಥೆ ಪೇಟೆಯಲ್ಲಿ ಇಲ್ಲ ಎಂಬ ಅಂಶ ವಿಜೃಂಭಿಸಿತು. ಓದುಗರು ತಾವು ಸಹಾ ಮೋಸ ಹೋಗುತ್ತಿರುವುದಾಗಿ ಪತ್ರ ಬರೆದರು. ಅವು ಸಹಾ ಅಚ್ಚಾಯಿತು. ವಾಸ್ತವವಾಗಿ ಇದರಲ್ಲಿ ಹೊಸತೇನೂ ಇಲ್ಲ. ಮಾರುಕಟ್ಟೆ ವ್ಯವಸ್ಥೆಗೆ ಒಳಪಟ್ಟಂತೆ ಮಾತ್ರ ಒಡವೆಯನ್ನು ಖರೀದಿಸಬೇಕಾಗಿರುವುದರಿಂದ ಷರಾಫರು ವಿಧಿಸುವ ನಿಯಮಗಳಿಗೆ ಗ್ರಾಹಕರು ಅನಿವಾಯ್ಯವಾಗಿ ತಲೆ ಕೊಡಬೇಕಾಗುತ್ತದೆ. ಇಂಥ ಸಂದರ್ಭಗಳಲ್ಲಿ ‘ನಂಬಿಕೆ’ ಎನ್ನುವ ಅಂಶ ತಲೆ ಹಾಕುತ್ತದೆ. ನಂಬಿಕಸ್ಠ ಅಂಗಡಿಗಳಿಗೇ ಹೋಗುತ್ತಾರೆ. ಆಗಲೂ ತಮಗೆ ‘ಬಹಳ’ ಮೋಸವಾಗುವುದಿಲ್ಲ ಎಂಬ ನಂಬಿಕೆ! ಈ ನಂಬಿಕೆಯೇ ಷರಾಫರ ನಿಜವಾದ ಬಂಡವಾಳ.
ಅಪರಂಜಿ ಎಂದೇ ಹೆಸರಾದ ಪರಿಶುದ್ಧ ಬಂಗಾರದಿಂದ ಒಡವೆ ತಯಾರಿಸಲಾಗದು. ಅದಕ್ಕೆ ಒಂದಿಷ್ಟು ತಾಮ್ರವೇ ಮುಂತಾದ ಲೋಹವನ್ನು ಬೆರೆಸಿದರೆ ಆಗ ಗಟ್ಟಿ ಗುಣ ಬರುತ್ತದೆ. ಅಪರಂಜಿ ಎಂದರೆ ೨೪ ಕ್ಯಾರೆಟ್ ಚಿನ್ನ. ತೂಕಕರ ೨೪ನೇ ಒಂದು ಭಾಗವೇ ಕ್ಯಾರೆಟ್. ಸಾಮಾನ್ಯವಾಗಿ ೨ ಕ್ಯಾರೆಟ್ ತಾಮ್ರ ಮತ್ತಿತರ ಲೋಹ ಬೆರೆಸಿದರೆ ಆಗ ಬಂಗಾರದ ಗುಣಮಟ್ಟ ೨೨ ಕ್ಯಾರೆಟ್‌ನದಾಗಿರುತ್ತದೆ.
ಮುಂಚೆ ರೂಪಾಯಿನ ಹದಿನಾರು ಆಣೆ ಲೆಕ್ಕದಲ್ಲಿ ಮಟ್ಟ ಕಟ್ಟುತ್ತಿದ್ದರು. ೨೨ ಕ್ಯಾರೆಟ್ ಎಂದರೆ ಸುಮಾರು ಹದಿನಾಲ್ಕೂವರೆ ಆಣೆ. ಸಾಮಾನ್ಯವಾಗಿ ಹದಿನಾಲ್ಕು ಆಣೆ. ತಪ್ಪಿದರೆ ಹದಿಮೂರಾಣೆ ಮಟ್ಟ ಇಡುತ್ತಿದ್ದರು. ಬರುತ್ತ ಬರುತ್ತ ಹನ್ನೆರಡು ಆಣೆ ಮಟ್ಟ ಇಟ್ಟಾಗ ಮೋಸ ಎನಿಸತೊಡಗಿತ್ತು. ಅದು ಈಗಿನ ೧೮ ಕ್ಯಾರೆಟ್‌ಗೆ ಸಮ.
ಮಟ್ಟ ಅಳೆಯಲು ಒರೆಗಲ್ಲಿನ ಮೇಲೆ ಚಿನ್ನ ಉಜ್ಜಿ ಒರೆ ಇಡುತ್ತಾರೆ. ಅನುಭವಸ್ಥರಿಗೆ ಮಾತ್ರ ಒರೆ ಪದ್ಧತಿಯಲ್ಲಿ ಮಟ್ಟ ಗುರುತಿಸಲು ಬರುತ್ತದೆ. ಎಲೆಕ್ಟ್ರಾನಿಕ್ ಉಪಕರಣಗಳ ಸಹಾಯದಿಂದ ಗ್ರಾಹಕನಿಗೆ ಮಟ್ಟದ ಅರಿವು ತಂದು ಕೊಡುವುದು ಇನ್ನೂ ಸಾಧ್ಯವಾಗಿಲ್ಲ. ಅದು ಸಾಧ್ಯವಾಗುವ ತನಕ ಮಾರಾಟಗಾರ ಹೇಳಿದ್ದೇ, ನಮೂದಿಸಿದ್ದೇ ಮಟ್ಟ. ಗ್ರಾಹಕನ ಪಾಲಿಗೆ ಖರೀದಿ ವೇಳೆ ಮಟ್ಟ ಒಂದಾದರೆ ಬಿಕರಿ ವೇಳೆ ಮಟ್ಟ ಕಡಿಮೆ ಕಾಣುತ್ತದೆ ! ಮಾರುವಾಗೆಲ್ಲ ವಾಪಸು ತಂದಾಗ ಅದೇ ಮಟ್ಟದ ಲೆಕ್ಕದಲ್ಲಿ ಹಣ ಕೊಡುವುದಾಗಿ ಹೇಳುತ್ತಾರೆ. ಆದರೆ ಕೊಡುವುದಿಲ್ಲ.
ಚಿನಿವಾರರು ಮತ್ತು ಷರಾಫರ ಮೇಲಿನ ಮುಖ್ಯ ಆರೋಪಗಳೆಂದರೆ ೧) ಮಟ್ಟ ಕಡಿಮೆ ಇಡುತ್ತಾರೆ. ೨) ೨೨ ಕ್ಯಾರೆಟ್ ಚಿನ್ನ ಕೊಟ್ಟು ೨೪ ಕ್ಯಾರೆಟ್‌ಬೆಲೆ ಪಡೆಯುತ್ತಾರೆ. ೩) ಒಟ್ಟು ಒಡವೆಯ ತೂಕ ಮಾಡುವಾಗ ಹರಳಿನ ತೂಕ ಬೇರ್ಪಡಿಸಿದಂತೆ ಚಿನ್ನದ ತೂಕ ಹೇಳುವುದಿಲ್ಲ; ಅಂದರೆ ಹರಳಿನ ತೂಕದಷ್ಟು ಚಿನ್ನವನ್ನು ಒಳಹಾಕಿಕೊಳ್ಳುತ್ತಾರೆ. ೪ ವೇಸ್ಟೇಜ್ ಅಥವಾ ತ್ಯಾಮಾನ ಎಂದು ನಮೂದಿಸಿ ಚಿನ್ನ ಒಳಹಾಕಿಕೊಳ್ಳುತ್ತಾರೆ. ಈ ಆರೋಪಗಳು ನಿಜವಾದುದೇ ಸರಿ. ನಾಲ್ಕರಲ್ಲಿ ಪ್ರತಿಯೊಂದು ಬಾಬಿನಲ್ಲೂ ಷರಾಫರು ಹಣ ಪಡೆಯುತ್ತಾರೆ. ಜೊತೆಗೆ ಒಡವೆ ತಯಾರಿಸುವ ಶುಲ್ಕ ಬೇರೆ.
ಇವುಗಳಲ್ಲಿನ ಯಾವ ಬಾಬಿನಲ್ಲಿ ಎಷ್ಟೆಂದು ನಿಗದಿಪಡಿಸುವ ಕ್ರಮವಿಲ್ಲ; ಒಳ್ಳೆಯ ಷರಾಫರು ಎಲ್ಲ ಬಾಬುಗಳಲ್ಲೂ ರಿಯಾಯ್ತಿ ಧೋರಣೆ ವಹಿಸಿ ಒಳ್ಳೆಯ ಹೆಸರು ಕಾಪಾಡಿಕೊಳ್ಳುತ್ತಾರೆ. ಬಹುತೇಕ ಜನ ಇದಕ್ಕೆ ವೃತ್ತಿರಿಕ್ತ. ಷರಾಫರ ಸಂಘದವರಾದರೂ ಗುಣಮಟ್ಟ ಪರೀಕ್ಷಿಸುವ ಸೌಲಭ್ಯವನ್ನು ಗ್ರಾಹಕರಿಗೆ ಒದಗಿಸಬೇಕು.
ಒಡವೆಯು ಹೆಚ್ಚು ಹೆಚ್ಚಾಗಿ ಗಟ್ಟಿ ಸ್ವರೂಪದಲ್ಲಿದ್ದರೆ ಮಟ್ಟ ಚೆನ್ನಾಗಿರುತ್ತದೆ. ಬೆಸುಗೆ ಇಟ್ಟಿರುವುದು ಹೆಚ್ಚಾಗಿದ್ದರೆ, ಒಳಗೆ ಪೊಳ್ಳಿನ ಅಂಶ ಇದ್ದರೆ ಮಟ್ಟ ಕಡಿಮೆ ಕಡಿಮೆಯಾಗುತ್ತದೆ. ಹರಳು ಕೂರಿಸುವುದು ಹೆಚ್ಚಾದಷ್ಟೂ ಮಟ್ಟ ಕಡಿಮೆಯಾಗುತ್ತದೆ. ಗ್ರಾಹಕರು ಇದನ್ನು ಗಮನಿಸಬೇಕು.
ವಿದೇಶಗಳಲ್ಲಿ ಒಡವೆಯಲ್ಲಿರುವ ಬಂಗಾರದ ಗುಣಮಟ್ಟವನ್ನು ಖಚಿತವಾಗಿ ನಮೂದಿಸುವ ಪರಿಪಾಠವುಂಟು. ಆದರೆ ಅಲ್ಲಿನ ಒಡವೆಗಳ ವಿನ್ಯಾಸವೇ ನಮ್ಮವರಿಗೆ ಹಿಡಿಸುವುದಿಲ್ಲ.
ನಮ್ಮಲ್ಲಿ ಒಂದೊಂದು ಜನಸಮೂಹಕ್ಕೆ ಒಂದೊಂದು ನಮೂನೆ, ಒಂದೊಂದು ಭೂಪ್ರದೇಶಕ್ಕೆ ಒಂದೊಂದು ವಿನ್ಯಾಸ ಪ್ರಚಲಿತವಾಗಿರುತ್ತದೆ. ಭಿನ್ನ ರುಚಿಯ ಒಡವೆಗಳನ್ನು ತಯಾರಿಸಬಲ್ಲ ಪ್ರತ್ಯೇಕ ಚಿನಿವಾರರು ಇರುತ್ತಾರೆ. ತಮ್ಮದಲ್ಲದ ಶೈಲಿಯ ವೈಖರಿಯ ಒಡವೆ ಯಾರಿಗೂ ಇಷ್ಟವಾಗುವುದಿಲ್ಲ. ಇಷ್ಟವಾಗುವಂಥ ಒಡವೆ ಸಿಕ್ಕರೆ ಮಹಿಳೆಯರು ಎಷ್ಟು ಬೆಲೆ ತೆರಲಾದರೂ ಸಿದ್ಧರಾಗುತ್ತಾರೆ.
ಒಡವೆ ಎನ್ನುವುದು ಹಲವು ವರ್ಷಗಳಿಗೊಮ್ಮೆ, ಎಷ್ಟೋ ಸಂದರ್ಭಗಳಲ್ಲಿ ಜೀವಮಾನ ಕಾಲದಲ್ಲೊಮ್ಮೆ ಖರೀದಿಸುವ ಪ್ರಶಸ್ತ ಸರಕು ಇಂಥ ಸರಕಿನಲ್ಲಿ ಲಾಭಾಂಶ ಅಧಿಕ ಇಡುವುದು ಸಾಮಾನ್ಯ. ನಿತ್ಯ ಬಳಕೆಯ ಸಾಮಾನು, ಟೂತ್‌ಪೇಸ್ಟ್ ಮುಂತಾದುವುಗಳ ಅಸಲು ವೆಚ್ಚ ಎಷ್ಟಿರುತ್ತದೆಂಬುದು ಸಾಮಾನ್ಯ ಗ್ರಾಹಕನಿಗೆ ಗೊತ್ತಾದರೆ ಆತ ಹೌಹಾರ ಬೇಕಾಗುತ್ತದೆ. ಹಾಗಿರುವಾಗ ಒಡವೆಯ ಲಾಭಾಂಶ ಕುರಿತಂತೆ ಗೊಣಗುವುದರಲ್ಲಿ ಅರ್ಥವಿಲ್ಲ.
ಬಹುತೇಕ ಸಂದರ್ಭಗಳಲ್ಲಿ ಒಡವೆ ಗ್ರಾಹಕನು ಗೊತ್ತಿದ್ದೂ ಹಳ್ಳಕ್ಕೆ ಬೀಳುತ್ತಾನೆ. ಅದೇ ವಿಪರ್ಯಾಸ. ಬಂಗಾರದ ಒಡವೆ ಹಾಗೂ ಬೆಳ್ಳಿ ಸರಕಿನ ವ್ಯಾಪಾರದ ಪಾಲಿಗೆ ಆ ವಿಪರ್ಯಾಸವೇ ಬಂಡವಾಳ.
೨೩.೦೧.೨೦೦೨
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೭. ಭವಿಷ್ಯಕ್ಕಾಗಿ ಸ್ಥಿರಾಸ್ತಿಗಳ ಮೇಲೆ ಲಗ್ಗೆ
ಏಷ್ಯಾದಲ್ಲಿ ಬೆಳೆಯುತ್ತಿರುವ ನಗರಗಳ ಪೈಕಿ ಬೆಂಗಳೂರು ಸಹಾ ಒಂದು. ಒಂದು ಬೀದಿ ಅಥವಾ ಪ್ರದೇಶಕ್ಕೆ ಒಂದೆರಡು ವರ್ಷದ ನಂತರ ಭೇಟಿ ಕೊಟ್ಟರೆ ಗುರುತು ಸಿಗುವುದಿಲ್ಲ. ಅಷ್ಟೊಂದು ಬದಲಾವಣೆ ಆಗಿರುತ್ತದೆ. ಎಲ್ಲೆಂದರಲ್ಲಿ ಕಟ್ಟಡ ಎದ್ದಿರುತ್ತದೆ. ಇದ್ದಕ್ಕಿದ್ದಂತೆ ಹಳೆಯ ಕಟ್ಟಡ ಮಾಯವಾಗಿರುತ್ತದೆ. ಹಾಗೆ ನೋಡಿದರೆ ನಿರ್ದಿಷ್ಟ ಪ್ರದೇಶದ ವೈಶಿಷ್ಟ ಮತ್ತು ಸ್ವಭಾವವೇ ಬದಲಾಗಿರುತ್ತದೆ.
ವಾಸ್ತವವಾಗಿ ದಂಡು ಪ್ರದೇಶದಲ್ಲಿ ಮನೆ ಮತ್ತು ಅಂಗಡಿಗಳಲ್ಲಿ ಕಾಣಬಹುದಾಗಿದಾಗಿದ್ದ ಬ್ರಿಟಿಷರ ಕಾಲದ ಛಾಪು ಅಥವಾ ಸೊಬಗು ದಿನೇ ದಿನೇ ಕಾಣೆಯಾಗುತ್ತಿರುವ ಬಗೆಗೆ ಅಭಿರುಚಿಯ ಜನ ಆಗಾಗ ಅಲವತ್ತುಕೊಳ್ಳುದುಂಟು. ಬೆಂಗಳೂರು ಸಹಾ ಕಾಂಕ್ರೀಟ್ ಕಾಡು ಆಗುತ್ತದೆ ಎಂದು ದೂರುತ್ತಾರೆ. ರೂಪದಲ್ಲಿ ವಿನ್ಯಾಸದಲ್ಲಿ ಒಂದನ್ನೊಂದು ಮೀರಿಸುವಂಥ ಕಟ್ಟಡಗಳು ಬರುತ್ತಿವೆ. ಆ ಮಾತು ಬೇರೆ.
ಆರ್ಥಿಕ ಹಿಂಜರಿತ ಕಾಡುತ್ತಿದೆ. ಕಟ್ಟಡ ನಿರ್ಮಾಣಕ್ಕೆ ಹಣವಿಲ್ಲ ಎನ್ನುವ ಮಾತು ಈಗ ಸಲ್ಲುತ್ತಿಲ್ಲ. ಬಹು ಅಂತಸ್ತಿನ ಕಟ್ಟಡಗಳಲ್ಲಿರುವ ಫ್ಲ್ಯಾಟುಗಳು ಖಾಲಿ ಬಿದ್ದಿವೆ ಎಂಬುದು ನಿಜ. ಆದರೆ ಕಮರ್ಷಿಯಲ್ ಉದ್ದೇಶದ ಕಟ್ಟಡಗಳು ಮಾತ್ರ ನವನವೀನ ಸ್ವರೂಪ ತಳೆದು ಆವರಿಸುತ್ತಿವೆ. ಕಳೆದ ಒಂದು ವರ್ಷದಲ್ಲಿ ಕಟ್ಟಡ ವಾಣಿಜ್ಯ ಮಳಿಗೆಗಳು ಯಾವುವೂ ಖಾಲಿ ಉಳಿದಿಲ್ಲ. ಪೀಠೋಪಕರಣ ಹೊಂದಿಸಿ ಬಾಡಿಗೆಗೆ ಅಥವಾ ಭೋಗ್ಯಕ್ಕೆ ಕೊಡುವುದು ಸಹಾ ಆರಂಭವಾಗಿದೆ. ಕಟ್ಟಡವನ್ನು ಕಟ್ಟುವುದಕ್ಕೆ ಮುಂಚೆಯೇ ಬಳಕೆದಾರರ ಅಗತ್ಯಕ್ಕೆ ಅನುಗುಣವಾಗಿ ಸೌಲಭ್ಯ ಕಲ್ಪಿಸುವುದು ಈಗ ಮಾಮೂಲು. ವಾಸ್ತವವಾಗಿ ಒಳ್ಳೆಯ ಕಂಪೆನಿಗಳವರು, ಅಪೇಕ್ಷೆ ಪಟ್ಟರೆ ಸ್ಥಿರಾಸ್ತಿ ಡೆವಲಪರ್‌ಗಳು, ಕೆಲವು ನಿವೇಶನಗಳನ್ನು ತೋರಿಸಬಲ್ಲರು. ಬಾಡಿಗೆ ಅಥವಾ ಭೋಗ್ಯ ಯಾವುದಕ್ಕೂ ಸೈ. ಕಟ್ಟಡಗಳು ಮತ್ತು ನಿವೇಶನಗಳ ಬೆಲೆ ಸ್ವಲ್ಪ ಇಳಿದ ಮಟ್ಟದಲ್ಲಿ ಸ್ಥಿರವಾಗಿರುವುದರಿಂದ ಕಚೇರಿ ಅಥವಾ ವ್ಯಾಪಾರ ಮಳಿಗೆ ಉದ್ದೇಶಕ್ಕೆ ಜಾಗ ಹಿಡಿಯುವವರ ಸಂಖ್ಯೆ ಹೆಚ್ಚಾಗಿದೆ. ಕಷ್ಟ ಕಾಲದಲ್ಲೂ ಕಟ್ಟಡ ನಿರ್ಮಾಣ ನಿಂತಿಲ್ಲ. ವಾಸ್ತವವಾಗಿ ಆರ್ಥಿಕ ಹಿಂಜರಿತವು ಹಲವಾರು ಕಂಪೆನಿಗಳವರ ಪಾಲಿಗೆ ವರವಾಗಿ ಪರಿಣಮಿಸಿದೆ. ವಹಿವಾಟು ಅಥವಾ ವಹಿವಾಟಿನಲ್ಲಿ ಲಾಭಾಂಶ ಕಡಿಮೆಯಾಗಿದ್ದರೂ ಕಂಪೆನಿಗಳವರು ಸ್ಥಿತಿಗತಿಗಳನ್ನು ಸುಧಾರಿಸಿಕೊಳ್ಳಲು ಇದೇ ಸುಸಮಯ ಎಂದು ಭಾವಿಸಿದ್ದಾರೆ. ಹೊಸ ಹೊಸ ವಾಣಿಜ್ಯ ಸಂಕೀರ್ಣಗಳು ಮತ್ತ ಷೋರೂಮುಗಳು ತಲೆಯೆತ್ತಲು ಅದೇ ಕಾರಣ. ಸ್ಥಿರಾಸ್ತಿ ವಹಿವಾಟುದಾರರು ಬೇಕೆಂದಾಗ ನಿಗದಿತ ಅವಧಿಯೊಳಗೆ ಏನು ಬೇಕಾದರೂ ನಿರ್ಮಿಸಿಕೊಡುತ್ತಾರೆಂದರೆ ಅದಕ್ಕಿಂತ ಇನ್ನೇನು ಬೇಕು?
ಬಹುರಾಷ್ಟ್ರೀಯ ಕಂಪನಿಗಳು (ಎಂಎನ್‌ಸಿಗಳು) ಹಾಗೂ ಮಾಹಿತಿ ತಂತ್ರಜ್ಞಾನ (ಐಟಿ) ಕಂಪೆನಿಗಳು ಬೆಂಗಳೂರಿನಲ್ಲಿ ಎಲ್ಲೆಂದರಲ್ಲಿ ಜಾಗ ಹಿಡಿದು ಹಾಕುತ್ತಿವೆ. ಲ್ಯಾಂಗ್‌ಫರ್ಡ್‌ರಸ್ತೆಯಲ್ಲಿ ಸಿಕ್ಕಿದ ದೊಡ್ಡ ನಿವೇಶನದಲ್ಲಿ ಎಬ್ಬಿಸಿದ ದಿವ್ಯಶ್ರೀ ಚೇಂಬರ್ಸ್‌ನಲ್ಲಿ ಸಿಸ್ಕೊ ಸಿಸ್ಟಮ್ಸ್ ಕಂಪೆನಿಯು ೧.೭೫ ಲಕ್ಷ ಚದರಡಿ ಜಾಗ ಹಿಡಿಯಿತು. ಸಿಲಿಕಾನ್ ಆಟೋಮೇಷನ್‌ಅಲಸೂರಿನ ಬ್ರಿಗೇಡ್ ಸ್ಕ್ವೇರ್‌ನಲ್ಲಿ ೨೮ ಸಾವಿರ ಚದರ ಅಡಿ ಜಾಗ ಹವಣಿಸಿಕೊಂಡಿತು. ರೇಸ್‌ಕೋರ್ಸ್‌ರಸ್ತೆಯ ಖನಿಜ ಭವನದಲ್ಲಿ ಡಿಜಿಟಲ್ ಎಕ್ವಿಪ್‌ಮೆಂಟ್ಸ್ ೪೦ ಸಾವಿರ ಚದರಡಿ, ಮಿಷನ್ ರಸ್ತೆಯಲ್ಲಿ ಕಾಗ್ನಿಜೆಂಟ್‌ಟೆಕ್ನಾಲಜೀಸ್ ೩೫ ಸಾವಿರ ಚದರಡಿ ಜಾಗ ಹಿಡಿದಿದೆ.
ವಾಸ್ತವವಾಗಿ ಇಂಟರ್‌ನ್ಯಾಷನಲ್ ಟೆಕ್ನಾಲಜಿ ಪಾರ್ಕ್‌(ಐಟಿಪಿಎಲ್) ಬಿಟ್ಟರೆ ಐಟಿ ಉದ್ಯಮ ದೊಡ್ಡದಾಗಿ ನೆಲೆಗೊಂಡಿರುವುದು ಬೆಂಗಳೂರಿನ ದಕ್ಷಿಣ ಭಾಗದಲ್ಲೇ ಎಲೆಕ್ಟ್ರಾನಿಕ್‌ಸಿಟಿ ಮತ್ತು ಎಲ್ ಆಂಡ್ ಟಿ ಟವರ್‌ಗಳು ಪ್ರತಿಷ್ಠೆಯ ದ್ಯೋತಕ. ಕೋರಮಂಗಲವಂತೂ ಪ್ರತ್ಯೇಕ ಐಟಿ  ಉಪನಗರವಾಗಿ ಪರಿಣಮಸಿದೆ. ಬಸವನಗುಡಿ, ಜಯನಗರ, ಜೆ.ಪಿ. ನಗರ, ಬಿಟಿಎಂ ಲೇಔಟ್‌ಮತ್ತು ಬನಶಂಕರಿಗಳಲ್ಲೆಲ್ಲ ಅಸಂಖ್ಯಾತ ಐಟಿ ಕಂಪೆನಿಗಳು ನೆಲೆ ಕಂಡುಕೊಂಡಿವೆ. ಇವಕ್ಕೆ ಜಾಗ ಒದಗಿಸಿದ ಸಣ್ಣಪುಟ್ಟ ಕಟ್ಟಡಗಳಿಗೂ ಲೆಕ್ಕವಿಲ್ಲ. ನಿರ್ಮಾಣದಾರರಾಗ ಬ್ರಿಗೇಡ್ ಗ್ರೂಪ್‌ನವರು ತಮ್ಮ ಎರಡನೇ ಸಾಫ್ಟ್‌ವೇರ್ ಪಾರ್ಕ್‌ಅನ್ನು ಬನಶಂಕರಿಯಲ್ಲಿ ಎಬ್ಬಿಸಿದಾಗ ಇಂಥ ಕಡೆ ಹೀಗೊಂದು ಬೃಹತ್‌ಕಟ್ಟಡ ಬರಲಿಕ್ಕೆ ಸಾಧ್ಯವಿತ್ತೇ ಎಂದು ಅನಿಸದಿರಲಿಲ್ಲ.
ನಾಲ್ಕು ದಶಕಗಳ ಹಿಂದೆ ಕಲ್ಕತ್ತಾ ಮತ್ತಿತರ ಕಡೆಯಿಂದ ವಲಸೆ ಬಂದ ಉದ್ಯಮಿಗಳಿಗೆ ರಾಜ್ಯ ಸರ್ಕಾರ ನೆಲೆ ಒದಗಿಸಿಕೊಟ್ಟಾಗ ವೈಟ್‌ಫೀಲ್ಡ್ ಕಾರ್ಖಾನೆಗಳು ತಲೆ ಎತ್ತಿದುವು. ಈಗ ಆ ಪ್ರದೇಶ ಭಾರೀ ಪ್ರವರ್ಧಮಾನ. ಗೋಪಾಲನ್ ನಿರ್ಮಾಣದಾರರು ಎರಡು ಲಕ್ಷ ಚದರಡಿ ಜಾಗವನ್ನು ಈಗ ಮಿಲೆನಿಯಂ ಟವರ್ಸ್‌ನಲ್ಲಿ ನಿರ್ಮಿಸುತ್ತಿದ್ದಾರೆ. ಇನ್ನೊಂದೆಡೆ ತಲೆ ಎತ್ತುತ್ತಿರುವ ಪ್ರಸಾದ್ ಟೆಕ್ನಾಲಜಿ ಪಾರ್ಕ್‌ನಲ್ಲಿ ೫೫ ಸಾವಿರ ಚದರಡಿ ಜಾಗವಿದೆ.
ಕಟ್ಟಡಗಳ ಬೆಳವಣಿಗೆ ಕೆಲವೊಂದು ಪ್ರದೇಶಕ್ಕೆ ಅಥವಾ ಐಟಿ ಉದ್ಯಮಕ್ಕೆ ಸೀಮಿತವಲ್ಲ. ರಹೇಜಾ ಗ್ರೂಪ್, ಪ್ರೆಸ್ಟೀಜ್ ಗ್ರೂಪ್, ಎಚ್ ಎಂ ಕನ್‌ಸ್ಟ್ರಕ್ಷನ್, ಸಾಲಾರ್ ಪೂರಿಯಾ ಸಂಸ್ಥೆ (ಹೊಸೂರು ರಸ್ತೆಯಲ್ಲಿ ೧.೩ ಲಕ್ಷ ಚದರಡಿ) ಇವು ಕೆಲವು ಮಾತ್ರ. ಕಮರ್ಷಿಯಲ್ ಜಾಗ ಅಭಿವೃದ್ಧಿಪಡಿಸುತ್ತಿರುವ ಹಲವಾರು ಸಂಸ್ಥೆಗಳು ಬೆಂಗಳೂರಿನಾದ್ಯಂತ ನಿರ್ಮಾಣ ಕಾರ್ಯದಲ್ಲಿ ನಿರತವಾಗಿವೆ.
ಮುಂಬೈನಂತಾಗುತ್ತದೆಯೆ ಬೆಂಗಳೂರು? ಹಾಗೆ ಅನಿಸುತ್ತದೆ. ಆದರೆ ಪರಿಸ್ಥಿತಿ ಇನ್ನೂ ಅಷ್ಟು ಹದಗೆಟ್ಟಿಲ್ಲ. ದೊಡ್ಡ ಹಾಗೂ ಸಣ್ಣ ಪುಟ್ಟ ಕಟ್ಟಡಗಳ ನಿರ್ಮಾಣಕ್ಕೆ ಬೆಂಗಳೂರಿನಲ್ಲಿ ಸಾಕಷ್ಟು ಭೂಪ್ರದೇಶ ಲಭ್ಯವಿದೆ ಎಂದೇ ನಿರ್ಮಾಣದಾರರು ಭಾವಿಸುತ್ತಾರೆ. ಆದರೆ ಸುತ್ತ ಮುತ್ತ ವಸತಿ ಸೌಕರ್ಯ, ರಸ್ತೆ ಮತ್ತು ವಿದ್ಯುತ್ತು, ಟೆಲಿಸಂಪರ್ಕ, ನೀರಿನ ಸೌಲಭ್ಯ ಇವೆಲ್ಲ ಹುಡುಕಿ ನಿವೇಶನವು ಕಮರ್ಷಿಯಲ್ ಆಗಬಹುದೇ ಎಂದು ಲೆಕ್ಕ ಹಾಕಿ ಆಯ್ದು ಕೊಳ್ಳುವುದಕ್ಕೆ ಇನ್ನೂ ಅವಕಾಶವಿದೆ.
ತಿಂಗಳ ಬಾಡಿಗೆ ಚದರಡಿಗೆ ರೂ.೧೫ ರಿಂದ ೫೦ ತನಕ ನಡೆಯುತ್ತದೆ. ಖರೀದಿಗಾದರೆ ರೂ. ೨೦೦೦ ಪ್ರಾರಂಭ; ರೂ. ೪೫೦೦ ತನಕ ಹೋಗುವುದುಂಟು. ಅಷ್ಟೊಂದು ಪರಮಾಯಿಷಿ ಅಲ್ಲದ ಜಾಗ ಚರದಡಿಗೆ ರೂ. ೧೫೦೦ ರಂತೆ ಮಾರಾಟವಾಗುವುದೂ ಉಂಟು.
ಬೆಂಗಳೂರಿನಷ್ಟು ಅಲ್ಲವಾದರೂ ದಕ್ಷಿಣದ ಇನ್ನೊಂದು ಮುಖ್ಯ ನಗರವಾದ ಹೈದರಾಬಾದ್‌ನಲ್ಲೂ ಜಾಗಕ್ಕೆ ಬೇಡಿಕೆ ಕುದುರಿದೆ. ಪ್ರಖ್ಯಾತ ಬಂಜಾರ ಹಿಲ್ಸ್, ಜೂಬಿಲಿ ಹಿಲ್ಸ್ ಮಾತ್ರವಲ್ಲದೆ ಹಲವು ವಸತಿ ಪ್ರದೇಶಗಳು ಕಮರ್ಷಿಯಲ್ ಆಗುತ್ತಿವೆ. ದಕ್ಷಿಣ ದೆಹಲಿ ಮತ್ತು ಗುರುಗಾವ್‌ಗಳಲ್ಲಿ ಸಹಾ ಇದೇ ವಿದ್ಯಮಾನ. ಮುಂಬೈನಲ್ಲಿ ಕಂಪನಿಗಳು ತಮ್ಮ ಚಟುವಟಿಕೆಯನ್ನು ಜನದಟ್ಟಣೆ ಪ್ರದೇಶಗಳಿಂದ ಹೊರವಲಯ ಉಪನಗರಗಳಿಗೆ ಬದಲಾಯಿಸುತ್ತಿವೆ. ಪಶ್ಚಿಮ ಬಾಂದ್ರಾ. ಪಶ್ಚಿಮ ಅಂದೇರಿ ಮತ್ತು ವರ್ಸೋವಾಗಳಲ್ಲಿ ಬೇಡಿಕೆ ಹೆಚ್ಚಿದೆ ಎಂದು ನಿರ್ಮಾಣಕಾರರು ಹೇಳುತ್ತಿದ್ದಾರೆ.
ಸ್ಥಿರಾಸ್ತಿ ಎಂಬುದು ಏನಿದ್ದರೂ ಭವಿಷ್ಯಕ್ಕೆ ಒದಗಿಬರುವಂಥದು. ಈಗ ಕಂಪೆನಿಗಳು ಸ್ಥಿರಾಸ್ತಿಯ ಮೇಲೆ ಲಗ್ಗೆ ಹಾಕುತ್ತಿರುವುದಕ್ಕೂ ಅದೇ ಕಾರಣ. ಇಂದಿಗಲ್ಲ ನಾಳೆಗೆ ಭದ್ರ. ಈಗ ವ್ಯಾಪಾರಗಳಿಲ್ಲ. ಆದರೆ ಎಂಎನ್‌ಸಿಗಳು ಸಿಕ್ಕಲ್ಲೆಲ್ಲ ಷೋರೂಂಗಳನ್ನು ಅತ್ಯಾಧುನಿಕವಾಗಿ ವಿನ್ಯಾಸಗೊಳಿಸಿದ ಹಾಗೂ ಫರ್ನಿಷ್‌ಮಾಡಿದ ಧಾಟಿಯಲ್ಲಿ ಸ್ಥಾಪಿಸುತ್ತಿವೆ.
ವಿಶ್ವ ವಾಣಿಜ್ಯ ಸಂಸ್ಥೆ (ಡ್ಬ್ಯುಟಿಓ) ತನ್ನ ಹಣ ಹೂಡಿಕೆ ಕುರಿತ ಕಾರ್ಯಕ್ರಮಗಳನ್ನು ಭಾರತಕ್ಕೆ ವಿಸ್ತರಿಸಿಲ್ಲ. ಆದರೆ ಸ್ಥಿರಾಸ್ತಿ ಮೇಲೆ ಹಣ ಹೂಡುವ ಪ್ರವೃತ್ತಿ, ಆರ್ಥಿಕ ಹಿಂಜರಿತದ ವೇಳೆ ಕೂಡಾ ಹೆಚ್ಚಿದೆ.
೨೮.೧೧.೨೦೦೧
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೮. ಕನಸುಗಳ ಮಾರಾಟ-ಕೊಳ್ಳಲು ಹಣವಿದೆಯೇನು?
ಸೋಪು ಖರೀದಿಸಿದರೆ ಮೂರಕ್ಕೆ ಒಂದು ಉಚಿತ. ಟೂತ್‌ಪೇಸ್ಟು ಅಥವಾ ಷೇವಿಂಗ್ ಕ್ರೀಮು ಬೇಕಾದರೆ ೨೦ ಅಥವಾ ೩೦ ಗ್ರಾಂ ಹೆಚ್ಚುವರಿ ಲಭ್ಯ. ವಿದೇಶಿ ಮೂಲಕ ಯಾವ ಸಾಮಗ್ರಿ ಬೇಕು? ಹಾಲೆ, ಹಣ್ಣಿನ ರಸವೆ, ಆಟಿಕೆಯ, ಸೊಂಟಕ್ಕೆ ಬಿಗಿದುಕೊಳ್ಳಲು ಬೆಲ್ಟೆ, ಸುಗಂಧವೆ, ಆಭರಣವೆ, ವಾಷೆ, ಷೂಸೆ, ಕನ್ನಡಕವೆ…. ಹೀಗೆ ಏನು ಬೇಕು? ಮಾಯಾನಗರಿ ಬೆಂಗಳೂರಿನಲ್ಲಿ ಮಾತ್ರವಲ್ಲ; ಸಣ್ಣ ಊರುಗಳಲ್ಲಿ ಸಹಾ ಅಗ್ಗದ ಬೆಲೆಗೆ ಸುಲಭ ಲಭ್ಯ. ಇನ್ನು  ದೇಶಿ ವಸ್ತುಗಳಲ್ಲಿ ಬಿಡುಬೀಸಾಗಿ ಸಿಗುತ್ತಿರುವುದೆಂದರೆ ಬಟ್ಟೆಬರೆ: ಹೆಣ್ಣು ಮಕ್ಕಳ ಗಂಡಸರ ಯಾವ ಜವಳಿ ಬೇಕು? ‘ಬಿಸಾಡಿದ ಬೆಲೆ’ಗಳಲ್ಲಿ ಸಿಗುತ್ತದೆ. ಸಿದ್ಧ ವಸ್ತುಗಳ ಪೈಕಿ ಇಂಥದು ಈಗ ಸಿಗುವುದಿಲ್ಲ ಎನ್ನುವುದಕ್ಕಿಲ್ಲ. ಟಿವಿ, ಫ್ರಿಜ್ಜು, ವಾಷಿಂಗ್ ಮೆಶಿನ್: ಅಷ್ಟೇಕೆ ಮೋಟಾರ್ ಬೈಕ್ ಅಥವಾ ಕಾರು ಬೇಕಾದರೂ ತುಂಬಾ ಸುಲಭವಾಗಿ ಕೊಳ್ಳಬಹುದು: ಸಾಲ ಕೂಡಾ ಕೊಟ್ಟು ಅವನ್ನು ಖರೀದಿಸಲು ಕುಮ್ಮಕ್ಕು ಕೊಡುತ್ತಾರೆ! ಗ್ರಾಹಕ ಖರೀದಿಗೆ ಸಿದ್ಧನಾದರೆ ಸಾಕು ಶೇ.೦ ಬಡ್ಡಿ ದರದ ಸಾಲ ಸ್ಥಳದಲ್ಲೇ ಸಿಗುತ್ತದೆ. ನಿವೇಶನ ಅಥವಾ ಮನೆ ಮಾಡಿಕೊಳ್ಳುವುದು ಈವರೆಗೆ ಹರಸಾಹಸ. ಈಗ ಹಾಗೇನಿಲ್ಲ. ಸಾಲ ಕೊಟ್ಟು ಕ್ರಯ ಪತ್ರ ಮಾಡಿಸಿಕೊಳ್ಳಲು ಹಣಕಾಸು ಸಂಸ್ಥೆಗಳು ತುದಿಗಾಲಲ್ಲಿ ನಿಂತಿರುತ್ತವೆ.
ಯಾವಾಗಲೂ ಸನ್ನಿವೇಶ ಇಷ್ಟು ಪ್ರಶಸ್ತವಿರಲಿಲ್ಲ. ಬ್ಯಾಂಕುಗಳಂತೂ ಒಳ್ಳೆಯ ಗ್ರಾಹಕರು ಬರಲೆಂದು ತುದಿಗಾಲಲ್ಲಿ ನಿಂತಿರುತ್ತವೆ. ಸಾಲ ಎತ್ತುವವರೇ ಇಲ್ಲ. ಫೋನ್ ಬೇಕೆ?; ಅಡಿಗೆಗೆ ಗ್ಯಾಸ್ ತಕ್ಷಣ ಬೇಕೆ?; ಕಾರು ಬೇಕೆ?; ಕ್ಯಾಮೆರಾ ಬೇಕೆ?; ಏನು ಬೇಕಾದರೂ ಕೇಳಬಹುದು. ಕ್ರೆಡಿಟ್ ಕಾರ್ಡ್‌ರೂಪದ ಪ್ಲಾಸ್ಟಿಕ್ ಹಣ ಗ್ರಾಹಕರ ಜೇಬಿನಲ್ಲೇ ಇಡುತ್ತದೆ. ಮನೆ ಅಥವಾ ಆಫೀಸಿನಿಂದ ಹೊರಕ್ಕೆ ಹೋಗಬೇಕಾಗಿಯೂ ಇಲ್ಲ. ಕಂಪ್ಯೂಟರ್ ಚಾಲೂ ಮಾಡಿ ಆನ್‌ಲೈನ್ ವ್ಯಾಪಾರ ಮಾಡಬಹುದು. ರೊಕ್ಕ ತಕ್ಷಣ ಕೊಡಬೇಕಿಲ್ಲ. ಕ್ರೆಡಿಟ್ ಕಾರ್ಡ್ ಸಂಕೇತಗಳನ್ನು ಬಳಸಿ ಕಾರ್ಯ ಮುಗಿಸಿದರೆ ಗ್ರಾಹಕನ ಮನೆಬಾಗಿಲಿಗೆ ಸರಕು ಬಂದು ಬೀಳುತ್ತದೆ. ಉಡುಗೊರೆ ಕೊಡಬೇಕೆಂದರೂ ಚಿಂತಿಸಬೇಕಿಲ್ಲ. ಆನ್‌ಲೈನ್ ಸೂಚನೆ ನೀಡಿದರೆ ಹೂಗುಚ್ಛವೋ, ಉಡುಗೊರೆಯೋ ಸಂದಾಯವಾಗುತ್ತದೆ. ಫೋನಿನಲ್ಲಿ ಕೃತಜ್ಞತೆ ಕೂಡಾ ಬಂದು ಸೇರುತ್ತದೆ. ಪಾಸ್‌ಪೋರ್ಟ್ ಮುಂತಾದ ಪ್ರಮಾಣ ದಾಖಲೆಗಳು ಸಿದ್ಧವಾಗಿರುತ್ತದಾದರೆ ಭಾರತದಲ್ಲಿ ಉಪಾಹಾರ ಸೇವನೆ ನಂತರ ಆನ್‌ಲೈನ್ ವ್ಯವಹಾರದ ಮೂಲಕ ಎಲ್ಲ ವ್ಯವಸ್ಥೆ ಮಾಡಿಕೊಂಡು ಊಟದ ವೇಳೆಗೆ ವಿದೇಶದಲ್ಲಿರಬಹುದು. ಮರಳಿ ವಿಮಾನದ ಹತ್ತಿ ವಾಪಾಸಾಗಬಹುದು. ಯಾರೂ ಹೇಳಲು ಸಾಧ್ಯ, ನಮ್ಮದು ಹಿಂದುಳಿದ ದೇಶವೆಂದು?
ಈ ಮಾತುಗಳಲ್ಲಿ ಉತ್ಪ್ರೇಕ್ಷೆ ಏನೂ ಇಲ್ಲ. ಹಣ ಖರ್ಚು ಮಾಡಲು ಸಿದ್ಧವಿದ್ದರೆ ವಿದೇಶಗಳಲ್ಲಿ ಮಾತ್ರ ಯೋಷಿಸಬಹುದಾದ ಈ ಎಲ್ಲ ಸೌಲಭ್ಯವನ್ನು ಇಲ್ಲೇ ಪಡೆಯಬಹುದು. ಆದರೆ ಖರ್ಚು ಮಾಡಲು ಹಣ ಎಲ್ಲಿಂದ ಬರಬೇಕು?
ಬೆಂಗಳೂರಿನಲ್ಲಿ ‘ಷಾಪರ್ಸ್ ಸ್ಟಾಪ್’, ‘ದಿ ಬಾಂಬೇ ಸ್ಟೋರ್’ ಅಥವಾ ಹೊಸ ‘ಲೈಫ್‌ಸ್ಟೈಲ್‌’ ಇಲ್ಲಿಗೆ ಹೋದರೆ ವಿದೇಶವೇ ಮನೆ ಬಾಗಿಲಿಗೆ ಬಂದಿರುವುದು ವೇದ್ಯವಾಗುತ್ತದೆ. ಅಲ್ಲದೆ ಫುಟ್‌ಪಾತ್‌ಗಳಲ್ಲೆಲ್ಲ ವಿದೇಶಿ ವಸ್ತುಗಳು ಸಿಗುತ್ತವೆ. ಎಂ.ಜಿ. ರಸ್ತೆ ಮುಂತಾದ ಕಡೆ ಟಿಪ್‌ಟಾಪಾಗಿ ಧಿರಿಸು ಧರಿಸಿದ ಯುವಕ ಮಾರಾಟಗಾರರು ಯಾವುದಾವುದೋ ಐಟಂಗಳನ್ನು ಬೇಕೇ ಎಂದು ಕೇಳಿ ಮುಖಕ್ಕೆ ರಾಚುತ್ತಾರೆ. ಆದರೆ ಅವನ್ನು ಖರೀದಿಸಲು ಹಣ ಎಲ್ಲಿಂದ ಬರಬೇಕು? ಅವನ್ನು ಖರೀದಿಸವ ಜನ ಕೂಡಾ ಜತನದಿಂದ ತೂಗಿ ಅಳೆದು ವ್ಯವಹಾರ ಮಾಡುತ್ತಾರೆಯೇ ಹೊರತು ಬೇಕೆಂದ ಹಾಗೆ ನುಗ್ಗುವುದಿಲ್ಲ ಸಫೀನಾ ಪ್ಲಾಜಾ, ಬರ್ಮ ಬಜಾರು ಮುಂತಾದ ಕಡೆ ಸರಕಿನ ಮಹಾಪೂರ ಅಗ್ಗಕ್ಕೆ ಸಿಗುವುದೇ ಎಂದು ಪರೀಕ್ಷಿಸುವವರೇ ಅಧಿಕ. ಹಣ ಸುಲಭವಾಗಿ ಬರುತ್ತದೆಯೇ? ಆದರೂ ಕೊಳ್ಳಲು ಒಂದು ಕೈ ನೋಡೋಣ ಎನ್ನುವ ತರದೂದು.
ಖರ್ಚು ಮಾಡಲು ಪ್ರಲೋಭನೆ ಏನಿದೆಯೋ ಅದನ್ನೇ ನಾವು ಈಗ ವಿದೇಶಗಳಿಂದ ಆಮದು ಮಾಡಿಕೊಂಡಿರುವುದು. ಭಾರತದಂಥ ದೇಶದಲ್ಲಿ ಸರಕು ಸಾಮಗ್ರಿ ಮತ್ತು ಸೇವಾ ಸೌಲಭ್ಯಗಳನ್ನು ಮುಕ್ಕಿ ಬಳಸುವ ವಾಡಿಕೆ ಇರಲಿಲ್ಲ. ಬೇಕಾದ್ದನ್ನು ಮಾತ್ರ ಬೇಕಾದಾಗ ಮಾತ್ರ ಖರೀದಿಸಿ ಆಸ್ವಾದಿಸುವ ಸಂಯಮದ ಗುಣವೇ ನಮ್ಮದು. ಈಗ ಬದಲಾಗುತ್ತಿದೆ. ಬೇಡದಿದ್ದರೂ ಜಾಹೀರಾತಿನ ಪ್ರಭಾವಕ್ಕೆ ಮರುಳಾಗಿ ಆಯಾ ಕ್ಷಣದ ಲಹರಿಗೆ ಅನುಗುಣವಾಗಿ ಖರೀದಿ ಮಾಡುವುದು ಚಿಕ್ಕ ಪ್ರಾಯದವರಲ್ಲಿ ಮಾತ್ರವಲ್ಲದೆ ದೊಡ್ಡವರಲ್ಲೂ ಸಾಮಾನ್ಯವಾಗುತ್ತಿದೆ. ಇದನ್ನೇ ಬಳಕೆಬಾರ ಸಂಸ್ಕೃತಿ ಎನ್ನುವುದು. ಇದರ ಪ್ರಮುಖ ಲಕ್ಷಣ ಎಂದರೆ ಖರೀದಿದಾರನ ಅಗತ್ಯಗಳನ್ನು ಸಜ್ಜು ಮಾಡಿ ಮಾರಿ ಕೈತೊಳೆದುಕೊಳ್ಳುತ್ತಾರೆ. ಬಳಕೆಗಾಗಿ ಸರಕನ್ನು ಖರೀದಿಸುವವರು ಅಗತ್ಯ ಪೂರೈಕೆ ಆಗಿದೆಯೇ ಎಂದು ಪರಿಗಣಿಸದೆ ಬೇಸರವಾಯಿತು ಅನ್ನುವ ಕಾರಣಕ್ಕೆ ಅವನ್ನು ಬಿಸುಟು ಇನ್ನಷ್ಟು ಖರೀದಿಗೆ ಸಜ್ಜಾಗುತ್ತಾರೆ. ಅವರ ಪಾಲಿಗೆ ಹೊಸ ಪ್ರಲೋಭನೆಗಳು ಸಿದ್ಧವಾಗಿರುತ್ತವೆ.
ಜಾಗತೀಕರಣದ ಫಲವೆನಿಸಿದ ಮಾರುಕಟ್ಟೆ ಆರ್ಥಿಕತೆಯ ರುಚಿ ಇದು. ವಿದೇಶಗಳ ಜೀವನಶೈಲಿಯೇ ಇದು. ಸೀಮಿತ ವಾಸ್ತವ್ಯಕ್ಕಾಗಿ ಆದರೂ ‘ದುಡಿಯುವ’ ವ್ಯಕ್ತಿ ವಿದೇಶಕ್ಕೆ ಹೋದ ತಕ್ಷಣ ಅವನಿಗೆ ಅಥವಾ ಅವಳಿಗೆ ಖರ್ಚು ಮಾಡಲು ಪ್ರಲೋಭನೆ ಬರುತ್ತದೆ. ಗಳಿಸಿದ್ದರಲ್ಲಿ ಉಳಿಸಿ ಅದರಿಂದ ಬೇಕಾದ್ದನ್ನು ಖರೀದಿಸುವ ಜಾಯಮಾನಕ್ಕೆ ವಿರುದ್ಧವಾಗಿ ದುಡಿಯುವ ಸಾಮರ್ಥ್ಯದ ಆಧಾರದ ಮೇಲೆ ಖರ್ಚು ಮಾಡಲು ಏನೆಲ್ಲ ದಾರಿಗಳನ್ನು ಮಾಡಿಕೊಟ್ಟು, ಸಾಲ ಕೊಟ್ಟು, ಸಮಸ್ತ ಭೋಗಗಳ ತಕ್ಷಣ ಅನುಭವಕ್ಕೆ ಅನುಕೂಲ ಮಾಡಿಕೊಡುವುದಾಗುತ್ತದೆ. ಗಳಿಸು-ಖರ್ಚು ಮಾಡು. ಗಳಿಸು-ಸಾಲ ತೀರಿಸು. ಗಳಿಸು ಮತ್ತೆ ಖರ್ಚು ಮಾಡು. ಇದೇ ಜೀವನ. ಇಂಥ ಜೀವನದ ಬೋನಿಗೆ ಸಿಲುಕಿಯೇ ಅಲ್ಲಿಗೆ ಹೋದವರು ಶಾಶ್ವತವಾಗಿ ನೆಲೆಸುವಂತಾಗುತ್ತದೆ. ಅದೆಲ್ಲ ಬೇರೆ ಮಾತು.
ಭಾರತದಲ್ಲಿ ಇದೀಗ ಎಲ್ಲವೂ ಲಭ್ಯವಾಗುತ್ತಿದೆ. ಆದರೆ ದುಡಿಮೆಗೆ ಅವಕಾಶ ಅದೇ ಕಾಣಿಸುತ್ತಿಲ್ಲ. ಯಾವುದೇ ಸುಖಲೋಲುಪತೆಗೆ ಇರುವ ಅರ್ಹತೆ ಎಂದರೆ ಅದನ್ನು ‘ಗಳಿಸಿ’ಕೊಳ್ಳುವುದು. ಅದೇ ಈಗ ಸಾಧ್ಯವಾಗದೇ ಇರುವುದು. ಖರೀದಿ ಸಾಮರ್ಥ್ಯವೇ ಇಲ್ಲವಾಗಿದೆ. ಭಾರತದ ಅನುಭವಕ್ಕೆ ಈಗಿನ ತನಕ ಬಂದಿರುವ ಒಂದು ವಿದ್ಯಮಾನವೆಂದರೆ ಸರ್ಕಾರ ವೆಚ್ಚ ಮಾಡುತ್ತಾ ಹೋದಷ್ಟೂ ಜನಜೀವನ ಸಂಪನ್ನವಾಗಿರುತ್ತದೆ. ಅಭಿವೃದ್ಧಿ ಕಾರ್ಯಯೋಜನೆ ಮುಂತಾದ ಹೆಸರುಗಳಲ್ಲಿ ಸರ್ಕಾರ ವೆಚ್ಚ ಮಾಡಲು ಈಗ ಹೆಚ್ಚು ಸಾಧ್ಯವಾಗುತ್ತಿಲ್ಲ. ಜನರ ಪಾಲಿಗೆ ದುಡಿದುಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಹಣದುಬ್ಬರವನ್ನು ಪೂರ್ತಿ ಹದ್ದುಬಸ್ತಿನಲ್ಲಿ ಇಡಲಾಗಿದೆ. ಇದರಿಂದ ಹಣ ಅಥವಾ ಬಂಡವಾಳ ಬೆಳೆಯುತ್ತಿಲ್ಲ. ಜನರ ಕೈಗೆ ದುಡ್ಡು ಹತ್ತುತ್ತಿಲ್ಲ. ಉಳಿತಾಯ ಹಣಕ್ಕೂ, ಬಡ್ಡಿದರ ಇಳಿತದಿಂದಾಗಿ, ಹುಟ್ಟುವಳಿಯೇ ಕಡಿಮೆಯಾಗಿ ಹೋಗಿದೆ. ಇರುವ ಒಂದೇ ದಾರಿ ಎಂದರೆ ಹಣ ಹೂಡಿಕೆ ಎಂಬುದು ಸಾಧ್ಯವಾಗಬೇಕು; ದೇಶಿ ಉದ್ಯಮಿಗಳು ಯಾವುದೇ ರಿಸ್ಕ್ ತೆಗೆದುಕೊಳ್ಳಲು ಮುಂದೆ ಬರುತ್ತಿಲ್ಲ. ಸರ್ಕಾರಿ ಕೃಪಾಶ್ರಯವನ್ನು ಮಾತ್ರ ಅಪೇಕ್ಷಿಸುತ್ತಾರೆ. ಅವರು ಸರಕು ಸೇವೆ ಉತ್ಪಾದಿಸಿದರೂ ಬಂಡವಾಳ ಹರಿದು ಬರಬೇಕು; ಉತ್ಪಾದನೆ ಏನೇ ಆದರೂ ದೇಶೀಯರು ಮಾತ್ರವಲ್ಲದೆ ನಮ್ಮಿಂದ ಅವನ್ನು ಖರೀದಿಸಿದ ವಿದೇಶಿಯರು ಸಹಾ ಬಳಸುವಂತಾಗಬೇಕು. ಆಗ ಬಳಸಿ ಮಿಕ್ಕ ಸಂಪತ್ತು ಎನ್ನುವುದು ಗೋಚರಿಸುತ್ತದೆ. ಸರಿಯೇ; ವಿದೇಶಿ ಹಣಹೂಡಿಕೆ ಎನ್ನುವುದು ಮರೀಚಿಕೆ ಆಗಿಯೇ ಉಳಿದಿದೆಯಲ್ಲ!
ಅನ್ಯರಿಗೆ ಮಾರಲಾಗುವ ಗುಣಮಟ್ಟದ ಸರಕು ಸೇವೆಯನ್ನು ಕಡಿಮೆ ವೆಚ್ಚದಲ್ಲಿ ತಯಾರಿಸಲೇ ನಮಗೆ ಸಾಧ್ಯವಾಗುತ್ತಿಲ್ಲ. ಇನ್ನು ಮಾಡುವುದು ಯಾವಾಗ? ಆದರೂ ಪ್ರಧಾನಿಯೇ ಮುಂತಾಗಿ ಎಲ್ಲರೂ ಸಹಸ್ತಾರು ಕೋಟಿ ಗಾತ್ರದ ಹಣ ಹೂಡಿಕೆ ಸಾಧ್ಯವಾಗುತ್ತಿದೆ ಎನ್ನುವ ಮಾತುಗಳನ್ನೇ ಆಡುತ್ತಾರೆ. ಕನಸುಗಳನ್ನು ಮಾಡುತ್ತಿದ್ದಾರೆಯೇ, ಹಿಂದಿ ಸಿನಿಮಾಗಳ ತರಹೆ?!
೧೨.೦೯.೨೦೦೧
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೯. ಬ್ಯಾಂಕ್‌ಗಳಲ್ಲಿ ಬಲಗೊಳ್ಳಬೇಕಾದ ಗ್ರಾಹಕಪರ ಧೋರಣೆ
ಕಾಲು ಶತಮಾನದ ಹಿಂದೆ ಬ್ಯಾಂಕಿನಲ್ಲಿ ಕೆಲಸಕ್ಕಿರುವ ಹುಡುಗ ಅಳಿಯನಾಗಿ ದೊರೆತರೆ ತಮ್ಮ ಪುಣ್ಯ ಎಂದು ಹೆಣ್ಣು ಹೆತ್ತವರು ಭಾವಿಸುತ್ತಿದ್ದರು. ಈಗ ಪರಿಸ್ಥಿತಿ ತಿರುವು ಮುರುವು. ಆಗ ಸೇರಿದವರೆಲ್ಲ ಈಗ ಸ್ವಯಂ ನಿವೃತ್ತಿ ವಿಆರ್‌ಎಸ್ ತೆಗೆದು ಕೊಳ್ಳುತ್ತಿರುವುದುಂಟು. ಇಂದಿರಾಗಾಂಧಿ ಜಾರಿ ಮಾಡಿದ ಸಾಮಾಜಿಕ ನಿಯಂತ್ರಣ, ರಾಷ್ಟ್ರೀಕರಣ ಹಾಗೂ ಅನಂತರ ವಿಜೃಂಭಿಸಿದ ಸಾಲ ಮೇಳ ಮುಂತಾದ ವಿದ್ಯಮಾನಗಳೆಲ್ಲ ಬ್ಯಾಂಕಿಂಗ್ ಚಟುವಟಿಕೆಗಳನ್ನು ಜನ ಜೀವನದ ಮುಂಚೂಣಿಯಲ್ಲಿ ಇರಿಸಿದ್ದುವು. ವಾಸ್ತವವಾಗಿ ಜಾರಿಕೊಂಡ ಆರ್ಥಿಕ ಉದಾರೀಕರಣದ ಕರಿನೆರಳು ಬ್ಯಾಂಕಿಂಗ್ ಉದ್ಯಮದ ಮೇಲೆ ಬಿದ್ದಿವೆ.
ಬ್ಯಾಂಕ್‌ಗಳು ಪ್ರವರ್ಧಮಾನಕ್ಕೆ ಬಂದಿದ್ದೇ ಲೇವಾದೇವಿಯಿಂದ. ಖಾಸಗಿಯವರು ನಿರ್ದಯಿ ದರಗಳಲ್ಲಿ ಬಡ್ಡಿ ವಸೂಲು ಮಾಡುತ್ತಿದ್ದರು. ‘ಕೊಟ್ಟ ಹಣ ಕಳೆದು ಹೋಗುವ ಅಪಾಯ’ ಅವರ ಪಾಲಿಗೆ ಇಲ್ಲದೆ ಇರಲಿಲ್ಲ. ಬ್ಯಾಂಕುಗಳು ೧೮, ೨೦, ೨೫ ಹೀಗೆಲ್ಲ ಬಡ್ಡಿ ದುಡಿಯುತ್ತಿದ್ದಾಗ ಖಾಸಗಿಯವರಿಗೂ ಬ್ಯಾಂಕ್‌ಗಳವರಿಗೂ ವ್ಯತ್ಯಾಸವಿಲ್ಲ ಎಂದು ಜನ ಗೊಣಗುತ್ತಿದ್ದುದು ಉಂಟು. ಆದರೂ ಖಾಸಗಿಯವರ ಲೇವಾದೇವಿಗಿಂತ ಇವರದು ವಾಸಿ ಎನ್ನುವಂತೆಯೇ ಇತ್ತು. ಸಾಮಾನ್ಯ ಜನರಂತೆ ಶ್ರೀಮಂತರು, ವಾಣಿಜ್ಯೋದ್ಯಮಿಗಳು ಸಹಾ ಬ್ಯಾಂಕ್‌ಗಳವರನ್ನೇ ಆಶ್ರಯಿಸಿದ್ದರಿಂದ ವಹಿವಾಟು ಜೋರಾಗಿ ನಡೆದಿತ್ತು. ಬ್ಯಾಂಕ್‌ಗಳವರು ಠೇವಣಿಗೆ ನೀಡುವ ಬಡ್ಡಿದರ ಮತ್ತು ಸಾಲ ಪಡೆದು ಕೊಂಡವರಿಗೆ ವಿಧಿಸುವ ಬಡ್ಡಿದರ ಇವೆರಡರ ನಡುವಣ ಅಂತರ ಸಾಕಷ್ಟು ಇದ್ದುದರಿಂದ ಲಾಭವೂ, ಬ್ಯಾಂಕ್‌ಉದ್ಯೋಗಿಗಳಿಗೆ ನೀಡುವ ಸವಲತ್ತುಗಳೂ ಭಾರಿಯಾಗಿಯೇ ಇದ್ದವು. ವಾಸ್ತವವಾಗಿ ಆರ್ಥಿಕ ಉದಾರೀಕರಣ ಜಾರಿಗೆ ಬರುವ ಮುನ್ನವೇ ಬ್ಯಾಂಕ್‌ಗಳು ಸೋತವು. ಅದೆಲ್ಲ ಆಗಿದ್ದು ಹೀಗೆ:
ಲೇವಾದೇವಿಯವರು ಬಿಡಿ ವ್ಯಕ್ತಿಗಳಿಗೆ ಸಾಲ ಕೊಡುವ ದಂಧೆಯಲ್ಲಿ ಯಾವ ಅಪಾಯವನ್ನು ಎದುರಿಸುತ್ತಿದ್ದರೋ, ಅದೇ ಅಪಾಯವನ್ನು ಬ್ಯಾಂಕುಗಳವರು ಸಹಾ ಎದುರಿಸಿದರು. ಅದೇ ‘ಕೊಟ್ಟ ಹಣವನ್ನು ಕಳೆದುಕೊಳ್ಳುವುದು’, ಲೇವಾದೇವಿಯವರು ಹಣ ಕಳೆದುಕೊಂಡರೆ ಅದು ಅವರ ಪಾಲಿಗೆ ಸಂದ ವೈಯಕ್ತಿಕ ನಷ್ಟ ಆಗುತ್ತಿತ್ತು. ಅವರು ಕೊಟ್ಟ ಹಣ ವಸೂಲು ಮಾಡಲಾಗದೆ ದಿವಾಳಿ ಆದರೆ ಪರಿತಪಿಸುವವರು ಇರಲಿಲ್ಲ. ಆದರೆ ಬ್ಯಾಂಕ್‌ಗಳವರ ವಿಷಯ ಹಾಗಲ್ಲ. ನಷ್ಟವಾದರೆ ಅದು ವಾಸ್ತವವಾಗಿ ಸಾಂಸ್ಥಿಕ ನಷ್ಟ. ಬ್ಯಾಂಕ್‌ಗಳಿಗೆ ಅತೀವ ಮನ್ನಣೆ ದೊರಕಿದ ಮೇಲೆ ಅವುಗಳ ವಹಿವಾಟು ಹೆಚ್ಚಿದ ಮೇಲೆ ಅದರ ಬಹುಪಾಲು ಪ್ರಯೋಜನ ಆಗಿದ್ದು ವಾಣಿಜ್ಯೋದ್ಯಮಿಗಳಿಗೆ. ಸಣ್ಣಪುಟ್ಟ ಪ್ರಮಾಣದ ಸಾಲ ಪಡೆಯುವವರಿಗಿಂತ ಹೆಚ್ಚಾಗಿ ನೂರಾರು ಕೋಟಿ ರೂಪಾಯಿ ಪ್ರಮಾಣದಲ್ಲಿ ಹಣ ಎತ್ತುವವರಿಗೇ ಬ್ಯಾಂಕುಗಳಿಂದ ಪ್ರಯೋಜನವಾಗಿದ್ದು ಅಧಿಕ. ಬ್ಯಾಂಕುಗಳನ್ನು ನಡೆಸುವವರಿಗೆ ಮತ್ತು ಅಧಿಕಾರಿಗಳಿಗೆ ಇದರಿಂದ ಲಾಭ ಇರುತ್ತಿತ್ತು. ಸಣ್ಣವರಿಗಲ್ಲ. ಎಷ್ಟೋ ವೇಳೆ ಬ್ಯಾಂಕುಗಳವರು ಸಣ್ಣವರಾದ ಗ್ರಾಹಕರ ಜೊತೆ ನಿದ್ದಯಿಗಳಾಗಿ ನಡೆದುಕೊಳ್ಳುತ್ತಾರೆ. ‘ನಿರ್ದಾಕ್ಷಿಣ್ಯ’ವಾಗಿ ಎನ್ನುವುದಾದರೆ ಅದು ಬೇರೆ. ‘ನಿರ್ದಯಿಗಳಾಗುವುದು ಕ್ರೂರ. ಸ್ವಲ್ಪ ಒತ್ತಾಸೆ ಅಥವಾ ರಿಯಾಯಿತಿ ಇಲ್ಲವೇ ಕಾಲಾವಕಾಶ ನೀಡಿದರೆ ಮುಳುಗುವವನು ತೇಲಿ ಮೇಲೆ ಬರುತ್ತಾನೆ ಎನ್ನುವ ಪ್ರಸಂಗಗಳಲ್ಲೂ ಬ್ಯಾಂಕುಗಳವರು ತಮ್ಮ ಕೈಲಿ ಹಣ ಪ್ರಧಾನ ಅಧಿಕಾರವಿದೆಯೆನ್ನುವ ಒಂದೇ ಹಮ್ಮಿನಿಂದ ನಿರ್ದಯಿಗಳಾಗಿದ್ದರು. ಅದೇ ವೇಳೆ ರಾಜಕೀಯಸ್ಥರ ನಂಟು ಇರುವ ಅಥವಾ ಇಲ್ಲದಿರುವ ದೊಡ್ಡ ಗ್ರಾಹಕರ ವಿಷಯದಲ್ಲಿ ಉದಾರವಾಗಿರುತ್ತಿದ್ದರು. ಹೀಗೆ ಪ್ರಭಾವಿಗಳ ಮುಲಾಜಿಗೆ ಒಳಗಾಗಿಯೇ ಬ್ಯಾಂಕುಗಳವರು ಸೋತರು. ಹಣ ವಸೂಲು ಮಾಡಲಾಗದೆ ಹೋದಾಗ; ಹಣವನ್ನು ವಸೂಲು ಮಾಡಲು ಸಾಧ್ಯವಾಗುತ್ತಿಲ್ಲ ಎನ್ನುವಂತಾದಾಗ ನಾನ್ ಪರ್ಫಾರ್ಮಿಂಗ್ ಅಸೆಟ್ಸ್ ಹೆಚ್ಚಾಯಿತು. ಕೊಟ್ಟ ಸಾಲಕ್ಕೆ ಭದ್ರತೆಯಾಗಿ ಇರಿಸಿಕೊಂಡಿದ್ದ ಆಸ್ತಿಪಾಸ್ತಿಯೆಲ್ಲ ನಿರುಪಯುಕ್ತವಾಗಿ ಪರಿಣಮಿಸಿತು. ಗಟ್ಟಿ ಮರ ಒಳಗಿಂದೊಳಗೆ ಟೊಳ್ಳಾಯಿತು. ಎಡ್ಡಾಯಿತು.
ಬ್ಯಾಂಕುಗಳವರ ನಿರ್ವಿಣ್ಣತೆಗೆ ಸಾಲಮೇಳ ವಿದ್ಯಮಾನವೇ ಒಂದು ನಿದರ್ಶನ. ರಾಜಕೀಯ ಪಕ್ಷ ಯಾವುದೇ ಆದರೂ ಮೇಳ ನಡೆಸಿ ವಸೂಲಾಗದಂಥ ರೀತಿಯಲ್ಲಿ ಸಾಲಗಳನ್ನು ಕೂಡಿಸುವುದು ಅಸಂಬದ್ಧ. ಆದರೂ ಬ್ಯಾಂಕುಗಳು ಸಾಲಮೇಳಗಳಲ್ಲಿ ಹಣ ಹಂಚಿದವು. ದೊಡ್ಡ ದೊಡ್ಡವರಿಗೆ ಕೊಟ್ಟ ಸಾಲ ವಸೂಲಾಗದೆ ಭಾರೀ ಮೊತ್ತದ ಹಣವನ್ನು ‘ವಸೂಲಿದಾರಿ ಇಲ್ಲ’ ಎನ್ನುವ ಕಾರಣದ ಮೇಳೆ ಒಳಗಿಂದೊಳಗೆ ವಜಾ ಮಾಡಿ ತಪ್ಪಿತಸ್ಥರಾಗಿದ್ದ ಬ್ಯಾಂಕುಗಳವರು; ರಾಜಕೀಯ ಪಕ್ಷ ತೋಳು ತಿರುವಿದಾಗ ಮನಃ ಪೂರ್ತಿ ಮಣಿದರು, ತಮ್ಮ ತಪ್ಪು ಮುಚ್ಚಿಕೊಳ್ಳಲು ಮೇಳಗಳಲ್ಲಿ ವಸೂಲಾಗದಂಥ ಹಣ ಹಂಚಿದರು!
ಬ್ಯಾಂಕುಗಳ ಆದಾಯದ ಮೂಲವು ಬಡ್ಡಿ ದುಡಿಯುವುದೇ ಆಗಿರುವಾಗ ಬಂಡವಾಳಕ್ಕೆ ಹೀಗೆ ಮೋಸವಾಗಿದ್ದು ದುರಂತ. ಇಡೀ ವ್ಯವಸ್ಥೆ ನಿಧಾನವಾಗಿ ಕುಸಿಯುವುದಕ್ಕೆ ಇದೇ ಕಾರಣ. ಸಂಗ್ರಹಿಸಿದ  ಠೇವಣಿ ಹಣದಲ್ಲಿ ಸ್ವಲ್ಪ ಹೆಚ್ಚೂ ಕಡಿಮೆ ಶೇ. ೩೦ ಭಾಗ ಮಾತ್ರ ಸಾಲ ನೀಡಲು ಬ್ಯಾಂಕುಗಳಿಗೆ ದಕ್ಕುತ್ತಿದ್ದುದು. ಮಿಕ್ಕ ಭಾಗ ಆರ್‌ಬಿಐ ಕಟ್ಟಳೆ ಅನ್ವಯ ಬೇರೆಡೆ ಹೂಡಿಕೆಯಾಗುತ್ತದೆ. ಅಷ್ಟರಲ್ಲೇ ಲಾಭಕಾರಿಯಾದ ಬ್ಯಾಂಕುಗಳು ಕೆಟ್ಟ ನಿರ್ವಹಣತೆಯಿಂದ ಒಳಗೊಳಗೇ ರೋಗಕ್ಕೆ ತುತ್ತಾಗಿದ್ದು ನಿಜ. ಬ್ಯಾಂಕುಗಳ ವ್ಯವಹಾರ ಅನಿರ್ಬಾಧಿತವಾಗಿ ಮುಂದುವರೆದಿದ್ದರೆ ಇನ್ನಷ್ಟು ಕಾಲ ಹುಳುಕೆಲ್ಲ ಮುಚ್ಚಿ ಹೋಗುತ್ತಿತ್ತೋ ಏನೋ. ಆದರೆ ಆರ್ಥಿಕ ಉದಾರೀಕರಣದ ಫಲವಾಗಿ ಬ್ಯಾಂಕುಗಳು ನೀಡುವ ಸಾಲಕ್ಕೆ ಬೇಡಿಕೆಯೇ ಕಡಿಮೆ ಆಗಿ ಹೋಯಿತು. ಹೊಸ ಆರ್ಥಿಕತೆಯ ಉದ್ಯಮಗಳು ಬ್ಯಾಂಕೇತರ ಮೂಲಗಳಿಂದ ಹಣ ಪೂರೈಸಿಕೊಳ್ಳಲು ಆರಂಭಿಸಿದುವು. ಬಂಡವಾಳ ಪೇಟೆಯ ಮೂಲಕ ಜನರಿಂದ ಷೇರು ಬಿಡುಗಡೆ  ಮುಂತಾದ ರೂಪದಲ್ಲಿ ಅವು ಹಣ ಸಂಗ್ರಹಿಸುವುದು ಮಾಮೂಲಾಯಿತು. ವಿದೇಶಿ ಬಂಡವಾಳವಂತೂ ಉದ್ಯಮಗಳಿಗೆ ನೇರವಾಗಿ ಹರಿದು ಬರತೊಡಗಿತು. ಇದ್ದಕ್ಕಿದ್ದಂತೆ ಬ್ಯಾಂಕುಗಳಿಗೆ ಇದ್ದ ಪ್ರಾಮುಖ್ಯ ಕಡಿಮೆಯಾಯಿತು. ವಹಿವಾಟು ಕಡಿಮೆಯಾಯಿತು. ಬಡ್ಡಿದರ ಬಳಿಸಬೇಕೆನ್ನುವುದು ಸರ್ಕಾರದ ನೀತಿ ಆದಾಗ ಪೆಟ್ಟು ಬಿದ್ದಿದ್ದು ಬ್ಯಾಂಕುಗಳಿಗೆಯೇ. ಅವುಗಳ ಲಾಭಕ್ಷಮತೆಯೇ ಕರಗಿ ಹೋಯಿತು. ಬ್ಯಾಂಕುಗಳು ತಮ್ಮ ಭಾರಕ್ಕೆ ತಾವೇ ಕುಸಿಯತೊಡಗಿದಾಗ ವಯಸ್ಸಾದವರು ತಮ್ಮ ಮೈತೂಕ ಇಳಿಸಿಕೊಳ್ಳಲು ಹೆಣಗಾಡುವಂತೆ ಒದ್ದಾಡಿದವು. ಸ್ವಯಂ ನಿವೃತ್ತಿ ಯೋಜನೆ ವಿಆರ್‌ಎಸ್ ಅನ್ವಯ ಸಿಬ್ಬಂದಿ ಖೋತಾ ಆಯಿತು. ಈಗ ಬ್ಯಾಂಕು ಶಾಖೆಗಳು ಎಲ್ಲೆಡೆ ಇವೆ. ಆದರೆ ಅನೇಕ ಶಾಖೆಗಳಲ್ಲಿ ಸಿಬ್ಬಂದಿಯೇ ಇಲ್ಲದೆ ಸಮಸ್ಯೆ. ದುಡಿದು ಬದುಕುವುದೇ ಕಷ್ಟವಾದಾಗ ಬ್ಯಾಂಕುಗಳವರು ಮತ್ತೆ ಗ್ರಾಹಕರ ಮೇಲೆಯೇ ಬಿದ್ದಿದ್ದಾರೆ. ನಗದು ಪಾವತಿ ಮಾಡಿ ಒಂದು ಡಿಡಿ ಪಡೆಯಬೇಕಾದರೆ ಅನ್ಯಾಯ ಎನಿಸುವಂಥ ಮೊತ್ತದ ಕಮಿಷನ್ ಕೊಡಬೇಕು. ಯಾವುದೇ ಖಾತೆ ಯಡಿ ನಡೆಸಿದ ವ್ಯವಹಾರದ ಪಟ್ಟಿ ಬೇಕೆಂದರೆ ಅದಕ್ಕಾಗಿ ಪ್ರತ್ಯೇಕ ಶುಲ್ಕ ತೆರಬೇಕೆಂದು ಕೇಳುತ್ತಾರೆ. ಠೇವಣಿ ಇಡುತ್ತೇವೆಂದು ಬಂದವರಿಗೆ ವಿಶೇಷವಾಗಿ ಅಣಿಮಾಡಿ ಖುರ್ಚಿ ಹಾಕುತ್ತಿದ್ದ ಮಂದಿ ಠೇವಣಿ ಏಕಾದರೂ ಬರುವುದೋ ಎನ್ನುವ ಧೋರಣೆ ತೋರುತ್ತಾರೆ. ಹಾಗೆ ಸಂಗ್ರಹಿಸಿದ ಹಣವನ್ನು ಸಾಲವಾಗಿ ಕೊಟ್ಟು ಬಡ್ಡು ದುಡಿಯುವ ಅವಕಾಶವೇ ಕಡಿಮೆಯಾಗಿದೆ!
ಆರ್ಥಿಕ ಹಿಂಜರಿತ ಕಳೆದು ಬ್ಯಾಂಕುಗಳ ವೈಭವ ಮರಳಲು ಕಾಯಬೇಕಾಗುತ್ತದೆ. ಹಾಗೆ ಕಾಯುವಾಗ ಗ್ರಾಹಕರ ಪರ ಧೋರಣೆಯನ್ನಾದರೂ ಬಲಪಡಿಸಿಕೊಂಡರೆ ಮುಂದಿನ ಆರೋಗ್ಯಕ್ಕೆ ಅದು ಸಹಕಾರಿ ಆಗುತ್ತದೆ.
೧೫.೦೮.೨೦೦೧
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೧೦. ಸ್ವಂತ ಮನೆ ಮೋಹಕ್ಕೆ ಬಿದ್ದ ಪರಿಪಾಟಲು
‘ಮನೆ ಕಟ್ಟಿ ನೋಡು’ ಹಳೆಯ ಗಾದೆ. ‘ಮನೆ ಸಾಲ ತೀರಿಸಿ ನೋಡು’ ಎಂಬುದು ಬಹುಶಃ ಹೊಸ ಗಾದೆ ಆಗಲಿಕ್ಕೆ ಸಾಕು. ಮಧ್ಯಮ ವರ್ಗದವರ ಮತ್ತು ಬಡವರ ಜೀವಮಾನ ಕಾಲದ ಆಶೋತ್ತರ ಒಂದು ಮನೆ ಮಾಡಿಕೊಳ್ಳುವುದು.
ನಗರಗಳಲ್ಲಿ ಮನೆ ಕಟ್ಟುವುದು ರೇಜಿಗೆಯ ಕೆಲಸ. ಹಣ ಇಟ್ಟುಕೊಂಡರೆ ಸ್ವಲ್ಪ ಸುಲಭವಾಗಬಹುದೇನೋ. ಬೇರೆ ಕಡೆ ಹಣ ಇಟ್ಟುಕೊಂಡರೂ ಅಷ್ಟು ಸುಲಭವಲ್ಲ. ಈಗೊಂದು ಎರಡು ದಶಕದ ಹಿಂದೆ ಮನೆ ಕಟ್ಟಲು ಸಾಲವೇ ಸಿಗುತ್ತಿರಲಿಲ್ಲ. ಸಾಲ ಮಂಜೂರು ಮಾಡಿಕೊಳ್ಳುವುದೇ ಒಂದು ಪರಿಪಾಟಲು. ಹತ್ತು ವರ್ಷದ ಹಿಂದೆ ಸಾಲವೆಂಬುದು ಅಷ್ಟು ಕಷ್ಟವಿರಲಿಲ್ಲ. ಈಗಿನ ಮಾತು ಬೇರೆ. ಬ್ಯಾಂಕುಗಳವರು, ಹೌಸಿಂಗ್ ಫೈನಾನ್ಸಿಯವರು ಕರೆದು ಕರೆದು ಸಾಲ ಕೊಡುತ್ತಿದ್ದಾರೆ. ಸಾಲ ಕೊಡುತ್ತೇವೆ ಬನ್ನಿ ಎಂದು ಜಾಹೀರಾತು ಕೊಡುತ್ತಿದ್ದಾರೆ. ಪೈಪೋಟಿ ಮೇಲೆ ಬಡ್ಡಿದರ ಇಳಿಸುತ್ತಿದ್ದಾರೆ. ಸದ್ಯ ಸ್ಥಿರಾಸ್ತಿ ಬೆಲೆಗಳು ಇಳಿದಿವೆ. ಇಳಿದ ಬೆಲೆಗಳಲ್ಲಿ ಮಾರಾಟ ಮಾಡುವ ತವಕ ಆಸ್ತಿದಾರರಲ್ಲಿ ಇಲ್ಲ; ಆ ಮಾತು ಬೇರೆ. ಈಗೆಲ್ಲ ಕಷ್ಟದ ದಿನಗಳು. ಇರುವ ಒಂದಿಷ್ಟು ಆಸ್ತಿ ಕಳೆದುಕೊಂಡರೆ ಮುಂದೆ ಹೇಗೆಂಬ ಚಿಂತೆ. ಇದಕ್ಕಿಂತ ಹೆಚ್ಚಾಗಿ ಸೈಟುಗಳನ್ನು ಕೊಂಡು ಮಾರುವ ದಂಧೆಯಲ್ಲಿ ಇರುವವರು ಮಾರಾಟಕ್ಕೆಂದು ಸೈಟುಗಳನ್ನು ಗುಡ್ಡೆ ಹಾಕಿ ಇಟ್ಟುಕೊಳ್ಳುವುದಕ್ಕೆ ಹಿಂಜರಿಯುತ್ತಿದ್ದಾರೆ. ಹಣಕ್ಕೆ, ಸೈಟಿಗೆ, ಪ್ಲ್ಯಾಟಿಗೆ, ಮನೆಗಳಿಗೆ ಈಗ ಬೇಡಿಕೆ ಇಲ್ಲ. ಈ ಹಿನ್ನೆಲೆಯಲ್ಲಿ ಸೈಟುಗಳನ್ನು ಕೊಂಡುಮಾರುವ ದಂಧೆ ಸುಲಭವಾಗದು. ಅದರಲ್ಲಿ ನಿರತರಾದವರು ಹಿಂಜರಿಯುತ್ತಿರುವ ಕಾರಣ ವ್ಯವಹಾರ ಕಡಿಮೆಯಾಗಿದೆ. ಆದ್ದರಿಂದ ಬೆಲೆಗಳು ವಿಪರೀತ ಏರಿಲ್ಲ.
ಈಗ ಬಡ್ಡಿದರಗಳನ್ನು ಎಲ್ಲ ಕಡೆ ಇಳಿಸಿದ್ದಾರೆ. ನಗದು ನಗಣ್ಯ. ಆದ್ದರಿಂದ ಬಡ್ಡಿ ಗಿಟ್ಟದಿದ್ದರೂ ಹಣವನ್ನು ಮನೆ ಮತ್ತಿತರ ಕಟ್ಟಡಗಳ ಮೇಲೆ ಹಾಕಲು ಜನ ಮುಂದೆ ಬರುತ್ತಿದ್ದಾರೆ. ಆ ಕಾರಣದಿಂದ ಸ್ಥಿರಾಸ್ತಿಗೆ ಬೇಡಿಕೆ ಪೂರ್ತಿಯಾಗಿ ಕುಸಿದಿಲ್ಲ.
ಸದ್ಯ ಮನೆ ಸಾಲಕ್ಕೆ ಚಿಂತೆ ಪಡಬೇಕಿಲ್ಲ ಎಂಬುದೇನೋ ಸರಿ. ಸಾಲವು ಸುಲಭ ಕಂತುಗಳಲ್ಲಿ ಸಿಗುತ್ತದೆ ಕೂಡಾ. ಆದರೆ ಕಟ್ಟಡ ನಿರ್ಮಾಣ ವೆಚ್ಚ ವಿಪರೀತ ಏರಿಕೆ. ಆರ್ಥಿಕ ಹಿಂಜರಿತದ ವೇಳೆ ಕೂಡಾ ನಿರ್ಮಾಣ ಸಾಮಗ್ರಿ ಬೆಲೆಗಳು ಹುಚ್ಚಾಪಟ್ಟೆ ಏರುತ್ತಿವೆ. ಹಾಗೆ ನೋಡಿದರೆ ಗೃಹ ನಿರ್ಮಾಣ ಚಟುವಟಿಕೆ ಭಾರೀ ಚುರುಕಾಗೇನೋ ಇಲ್ಲ. ಆದರೂ ನಿರ್ಮಾಣ ಸಾಮಗ್ರಿ ಬೆಲೆ ಏರುತ್ತಲೇ ಹೋಗುತ್ತಿದೆ.
ಮುಂಚೆ ನಿರ್ಮಾಣ ಸಾಮಗ್ರಿ ಬೆಲೆಗಳು ಪ್ರತಿ ವರ್ಷ ಶೇ. ೧೦ ರಿಂದ ೧೫ ಏರುತ್ತಿದ್ದುವು. ಇದೀಗ ಒಂದು ಅಂಧಾಜಿನ ಪ್ರಕಾರ ಶೇ. ೨೫ ದರದಲ್ಲಿ ಕಳೆದ ಮೂರು ವರ್ಷಗಳಲ್ಲಿ ಏರಿದೆ. ಒಂದು ಸ್ಥೂಲ ಅಂದಾಜಿನ ಪ್ರಕಾರ ಬೆಂಗಳೂರಿನಲ್ಲಿ ಒಂದು ಚದರ ಮನೆ ಕಟ್ಟಡ ನಿರ್ಮಾಣಕ್ಕೆ, ತೇಗದ ಮರ ಬಳಸಿ ನೆಲಕ್ಕೆ ಮೊಸಾಯಿಕ್ ಚದರ ಬಿಲ್ಲೆ ಹಾಸಿದರೆ, ೫೦ ರಿಂದ ೬೦ ಸಾವಿರ ರೂಪಾಯಿವರೆಗೆ ಖರ್ಚು ಬರುತ್ತದೆ. ಮೂರೇ ವರ್ಷದ ಹಿಂದೆ ಇದು ಹತ್ತು ಸಾವಿರ ರೂಪಾಯಿನಷ್ಟು ಕಡಿಮೆ ಇತ್ತು. ಗುಣಮಟ್ಟ ಮತ್ತು ವೈಯಕ್ತಿಕ ಇಷ್ಟಾನಿಷ್ಟ ಶೈಲಿಯ ನಿರ್ಮಾಣವನ್ನು ತೆಗೆದುಕೊಂಡು ಕಳೆದು ಹೋದ ಒಂದೆರಡು ವರ್ಷಗಳ ಹಿಂದಿನ ಲೆಕ್ಕಕ್ಕೆ ಹೋಲಿಸಿದಾಗ ಶೇ. ೨೦ ರಿಂದ ೨೫ ರ ವರೆಗಿನ ದರದಲ್ಲಿ ನಿರ್ಮಾಣ ವೆಚ್ಚ ಏರುತ್ತಿದೆ ಎಂಬ ಅಂಶ ಯಾರಿಗಾದರೂ ಮನದಟ್ಟು ಆಗುತ್ತದೆ.
ಮರಳು, ಕಲ್ಲು, ಸಿಮೆಂಟ್, ಮರ, ಪೈಪು ಮತ್ತಿತರ ಫಿಟ್ಟಿಂಗ್; ಎಲೆಕ್ಟ್ರಿಕಲ್ ಸಾಮಗ್ರಿ; ಎಲ್ಲಕ್ಕಿಂತ ಹೆಚ್ಚಾಗಿ ಪೇಂಟ್ ಮತ್ತು ಪಾಲಿಷ್ ಎಲ್ಲವೂ ತುಟ್ಟಿ. ಹಣ ನೀರಿನಂತೆ ಖರ್ಚಾಗುತ್ತದೆ ಎನ್ನುವುದುಂಟು.
ಆದರೂ ಮನೆ ಮಾಡಿಕೊಳ್ಳುವ ‘ಮೋಹ’ ತಪ್ಪಿದ್ದಲ್ಲ. ಮನೆ ಎಂಬುದು ಸುರಕ್ಷತೆ ಮತ್ತು ಜೀವನದಲ್ಲಿ ಭರವಸೆಯ ಭಾವನೆ ಮೂಡಿಸುತ್ತದೆ ನಿಜ. ಆದರೆ ಸೈಟು ಮತ್ತು ಮನೆ ಸಾಲಗಳು ದುಬಾರಿ ಆಗುತ್ತಿಲ್ಲ ಎಂಬ ಕಾರಣ ಸದ್ಯ ಉತ್ತೇಜಿತವಾಗುವುದು. ಆ ಪರಿಣಾಮವನ್ನು ಈ ಸಾಮಗ್ರಿ ವೆಚ್ಚ ತಿಂದು ಹಾಕುತ್ತಿದೆ.
ಈ ಹಿನ್ನೆಲೆಯಲ್ಲಿ ಮುಖ್ಯವಾಗಿ ಪರಿಣಮಿಸಿದ ವಿದ್ಯಮಾನವೆಂದರೆ ಸ್ವಂತ ಕಟ್ಟಿಕೊಳ್ಳುವುದಕ್ಕೆ ಹೋಗದೆ ಕಟ್ಟಿರುವುದನ್ನು ಕೊಂಡುಕೊಳ್ಳುವುದರತ್ತ ಒಲವು ಮೂಡದೇ ಇರುವುದು. ಫ್ಲ್ಯಾಟನ್ನಾಗಲಿ, ಡೆವಲಪರ್‌ಗಳು ನಿರ್ಮಿಸಿದ ಮನೆಗಳನ್ನಾಗಲಿ ಎಲ್ಲರೂ ಸುಲಭವಾಗಿ ಒಪ್ಪಿಕೊಳ್ಳುವುದಿಲ್ಲ. ಅವುಗಳ ಕಳಪೆ ಗುಣಮಟ್ಟ ಅದಕ್ಕೆ ಕಾರಣ. ಸಾಲ ಮಾಡಿ ತಂದೊಪ್ಪಿಸುವ ಹಣಕ್ಕೆ ಪೂರ್ಣ ಪ್ರತಿಫಲ ಸಿಗುವುದೇ ಎಂದು ಲೆಕ್ಕ ಹಾಕಲಾಗದವರು; ಸ್ವಂತವಾಗಿ ಮನೆ ಕಟ್ಟಿಸಲು ಹೊರಟಾಗ ಕಾಟ ಕೊಡುವ ಇಲ್ಲವೇ ಹಣವನ್ನು ನುಂಗಿಹಾಕುವ ನಿರ್ಮಾಣ ಕಾರ್ಯದ ರೇಜಿಗೆ ಕೆಲಸಕ್ಕೆ ವ್ಯವ ಮಾಡಬೇಕಾದ ಸಮಯ ತಮ್ಮ ಬಳಿ ಇಲ್ಲ ಎನ್ನುವವರು ಸಿದ್ಧವಾಗಿರುವ ಕಟ್ಟಡದೊಳಕ್ಕೆ ಹೋಗಲು ಇಚ್ಛಿಸುತ್ತಾರೆ.
ಫ್ಯ್ಲಾಟುಗಳು ಜನಪ್ರಿಯ ಆಗದಿರುವುದಕ್ಕೆ ಒಂದು ಕುತೂಹಲಕರ ಕಾರಣವುಂಟು. ಫ್ಯ್ಲಾಟನ್ನು ಕೊಂಡರೆ ನೆಲ ನಮ್ಮದಲ್ಲ; ಸೂರು ನಮ್ಮದಲ್ಲ; ನಾಲ್ಕು ಗೋಡೆಗಳು ಮತ್ತು ಕಿಟಕಿ ಬಾಗಿಲಿಗೆ ದುಡ್ಡು ಕೊಟ್ಟಂತೆಯೇ ಸರಿ ಎಂದು ಉದ್ಗರಿಸುವವರುಂಟು. ಕೆಲವು ಸಾವಿರ ಚದರಡಿ ನೆಲದ ಒಡೆತನವನ್ನು ಅದರ ಮೇಲೆ ಕಟ್ಟಿದ ೪೦-೫೦ ಫ್ಯಾಟುಗಳವರಿಗೆ ಹಂಚಿದರೆ; ಆ ನೆಲವೂ ಮೂರ್ತ ಸ್ವರೂಪದಲ್ಲಿ ಸ್ವಂತದ್ದು ಎಂದು ಆಗದೇ ಇರುವಾಗ; ಕಷ್ಟಪಟ್ಟು ದುಡಿದು ತೆತ್ತ ಹಣಕ್ಕೆ ಬಂದ ಪ್ರತಿ ಫಲವೇನು?
ಕರ್ನಾಟಕದಲ್ಲಿ ನಗರಗಳು ಇನ್ನೂ ಪೂರ್ಣ ಪ್ರಮಾಣದಲ್ಲಿ ಬೆಳೆಯದೇ ಇರುವಾಗ; ಕಟ್ಟಡಗಳಿಗೆ ಬೇಕಾಗುವ ಜಮೀನು ಇನ್ನೂ ಲಭ್ಯ ಇರುವುದರಿಂದ ಇಂಥ ಭಾವನೆಗಳು ಇನ್ನೂ ಪ್ರಚಲಿತವಿವೆ. ಆದರೆ ವಸತಿ ಅಭಾವ ತಲೆದೋರಿದರೆ ಈ ಬಗೆಯ ಅನಿಸಿಕೆಗಳೆಲ್ಲ ಮಾಯವಾಗುತ್ತವೆ. ಸದ್ಯ ಬೆಂಗಳೂರಿನಲ್ಲಿ ಕಟ್ಟಿರುವ ಫ್ಯಾಟುಗಳ ಸಂಕೀರ್ಣಗಳಲ್ಲಿ ಸಾಕಷ್ಟು ಖಾಲಿ ಇವೆ. ಇದಕ್ಕೆ ಕಾರಣ ಎಲ್ಲರ ಪಾಲಿನ ವಸತಿ ಪ್ರಶ್ನೆ ಪರಿಹಾರಗೊಂಡಿದೆ ಎಂಬುದು ಕಾರಣವಲ್ಲ. ಕೊಟ್ಟ ಹಣಕ್ಕೆ ಅಲ್ಲೆಲ್ಲ ಪ್ರತಿಫಲ ಸಿಗುತ್ತಿಲ್ಲ ಎಂಬುದು.
ಕೇಂದ್ರ ಸರ್ಕಾರ ವಿದೇಶಿ ಮೂಲದ ಬಂಡವಾಳಿಗರಿಗೆ ವಸತಿ ಯೋಜನೆಗಳಲ್ಲಿ ಶೇ.೧೦೦ ಬಂಡವಾಳ ತೊಡಗಿಸಲು ಅವಕಾಶ ಕೊಡಲಾಗಿದೆ ಎಂದು ಪ್ರಕಟಿಸಿದೆ. ಒಂದೇ ನಿರ್ಬಂಧವೆಂದರೆ ಅಂಥ ಯೋಜನೆಯಲ್ಲಿ ೧೦೦ ಎಕರೆ ಜಮೀನನ್ನು ಬಳಸಿ ಕೊಂಡಿರಬೇಕು.
ಅಂದರೆ ಊರಾಚೆ ಧಾರಾಳವಾಗಿ ಸಿಗುವ ಜಮೀನಿನಲ್ಲಿ ವಸತಿ ಸಮೂಹಗಳನ್ನು ನಿರ್ಮಿಸಲು ಅವಕಾಶ ನೀಡಲಾಗಿದೆ ಎಂದೇ ಅರ್ಥ. ಅಂಥ ಸ್ಥಳಗಳಿಗೆ ರಸ್ತೆ, ನೀರು, ವಿದ್ಯುತ್, ವಾಹನ ಸೌಕರ್ಯ ಮುಂತಾದವು ಸಿದ್ಧವಾದ ಮೇಲೆ; ಕೊಟ್ಟ ಹಣಕ್ಕೆ ತಕ್ಕ ಪ್ರತಿಫಲ ಎನ್ನುವಂಥ ಗುಣಮಟ್ಟದ ನಿರ್ಮಾಣ ಸಾಧ್ಯವಾದ ಮೇಲೆ; ಯೋಜನೆ ಯಶಸ್ವಿ ಆದೀತು. ಅಂಥ ನಂಬಿಕೆ ಸದ್ಯದ ಭವಿಷ್ಯತ್ತಿನಲ್ಲಿ ಮೂಡುವಂತೆ ಕಾಣದು.
೦೯.೦೧.೨೦೦೨
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೧೧. ಗ್ರಾಹಕನ ತಲೆ ಚಿಟ್ಟು ಹಿಡಿಸುವ ಜಾಹೀರಾತು ವೈಖರಿ
ಟಿ.ವಿ.ಯಲ್ಲಿ ಬರುವ ಕಾರ್ಯಕ್ರಮ ಯಾವುದು ಎಂದು ಕಿರಿಯರನ್ನಾಗಲಿ, ದೊಡ್ಡವರನ್ನಾಗಲಿ ಕೇಳಿದರೆ ತಟ್ಟನೆ ಉತ್ತರ ಬರದೇ ಇರಬಹುದು. ಅದೇ ವೇಳೆ ಈಚಿನ ಅತ್ಯುತ್ತಮ ಜಾಹೀರಾತು ಯಾವುದು ಎಂದು ಕೇಳಿದರೆ ತಕ್ಷಣ ಉತ್ತರಿಸುತ್ತಾರೆ.
ಒಂದೇ ಜಾಹೀರಾತನ್ನು ಪದೇ ಪದೇ ತೋರಿಸುವುದೇ ಅಲ್ಲದೆ ಅದೇ ಜಾಹೀರಾತನ್ನು ಬಹುಪಾಲು ಎಲ್ಲ ಚಾನೆಲ್‌ಗಳಲ್ಲೂ ಆಗಾಗ ತೋರಿಸುವ ಸಾಧ್ಯತೆಗಳೂ ಇಲ್ಲದಿಲ್ಲ. ನಿರ್ದಿಷ್ಟವಾಗಿ ತಮಗೆ ಇಷ್ಟವಾದ ಚಾನೆಲ್‌ಅನ್ನು ನೋಡುವ ಹಾಕಿಕೊಂಡಾಗ ಆ ಒಂದೇ ಜಾಹೀರಾತು ಬೇಕೆನಿಸಿದರೂ ಬೇಡವೆನಿಸಿದರೂ ಕಾಣಿಸುತ್ತಲೇ ಇರುತ್ತದೆ. ‘ಕಾಡು’ತ್ತದೆ.
ಎಷ್ಟೋ ವೇಳೆ ಟಿ.ವಿ. ಜಾಹೀರಾತಿನ ನಾಟಕೀಯ ಸನ್ನಿವೇಶವನ್ನೋ, ಪ್ರಚಾರದ ಸಂದೇಶ ಸಾರುವ ಒಕ್ಕಣೆ ಮತ್ತು ನುಡಿಗಟ್ಟಗಳನ್ನೋ ನೋಡುಗನು ತನಗೆ ಅರಿವಿಲ್ಲದೆ ಉರು ಹೊಡೆದಿರುತ್ತಾನೆ. ಮಕ್ಕಳು ಅನಾಯಾಸವಾಗಿ ಜಾಹೀರಾತು ಶಬ್ದ ಸಾಗರವನ್ನು ಬಾಯಿಂದ ಹೊರಹೊಮ್ಮಿಸುತ್ತಾರೆ.
ಜಾಹೀರಾತು ಸಂಸ್ಥೆಗಳವರು ನಾನಾ ಬಳಕೆದಾರ ಉತ್ಪನ್ನಗಳ ಮತ್ತು ಸೇವೆಗಳ ಪ್ರಚಾರಕ್ಕಾಗಿ ಕೆಲವೊಮ್ಮೆ ಅತ್ಯಂತ ಕಲಾತ್ಮಕವಾಗಿ ಟಿ.ವಿ. ಜಾಹೀರಾತು ತುಣುಕುಗಳನ್ನು ಸೃಷ್ಟಿಸುತ್ತಾರೆ. ಭಾರತದಲ್ಲಿ ಜಾಹೀರಾತು ಉದ್ಯಮದವರು ಕಲಾತ್ಮಕವಾಗಿ ಹಾಗೂ ಬಾಲಿವುಡ್ ಶೈಲಿಯಲ್ಲಿ ಭಾವನಾತ್ಮಕವಾಗಿ ನಾಟಕೀಯ ಪ್ರಸಂಗಗಳನ್ನು ತಯಾರಿಸುತ್ತಾರೆ. ಕೋಟ್ಯಂತರ ರೂಪಾಯಿ ಬಜೆಟ್‌ಹಾಕಿಕೊಳ್ಳುವ ಉದ್ಯಮ ಸಂಸ್ಥೆಗಳಿಗಾಗಿ ದೃಶ್ಯ ಮಾಧ್ಯಮ (ಮುಖ್ಯವಾಗಿ ಟಿ.ವಿ.) ಮುದ್ರಣ ಮಾಧ್ಯಮ (ಪತ್ರಿಕೆ ನಿಯತಕಾಲಿಕೆಗಳು ಇತ್ಯಾದಿ) ಮತ್ತು ಹೊರಾಂಗಣ ಜಾಹೀರಾತು ಫಲಕ ಬಿತ್ತಿ, ಚಿಮ್ಮು ಬೆಳಕಿನ ದೃಶ್ಯ ಇತ್ಯಾದಿ ಎಲ್ಲ ಸೇರಿಸಿ ಒಂದೇ ಜಾಹೀರಾತಿನ ಕ್ಯಾಂಪೈನ್ ಸಿದ್ಧಪಡಿಸುತ್ತಾರೆ. ಕೆಲವು ದಿನ ಎಲ್ಲೆಲ್ಲೂ ಆ ಒಂದೇ ಜಾಹೀರಾತು ಕಣ್ಣಿಗೆ ಬೀಳುತ್ತದೆ. ಬಹಳ ಚೆನ್ನಾಗಿರುವ ಜಾಹೀರಾತನ್ನು ಪದೇ ಪದೇ ಬಿಂಬಿಸಿ ಕೊನೆಗೆ ನೋಡುಗನಿಗೆ ಅಸಹ್ಯ ಎನಿಸುವಂತೆ ಮಾಡಿ ಬಿಡುತ್ತಾರೆ.
ಮುಖ್ಯವಾಗಿ ‘ಪೀಡೆ’ ಎನಿಸಿಕೊಳ್ಳುವುದು ಟಿ.ವಿ. ಜಾಹೀರಾತುಗಳು. ಏಕೆಂದರೆ ಒಳ್ಳೆಯ ರಸಮಯ ಸನ್ನಿವೇಶ ನೋಡುತ್ತಿರುವಾಗ ಅಡ್ಡ ಬರುವಂತೆ ಜಾಹೀರಾತನ್ನು ನೋಡುಗನ ಮುಖದ ಮೇಲೆ ಚೆಲ್ಲುತ್ತಾರೆ. ತನಗಾಗುವ ರಸಾಭಾಸವನ್ನು ಅನಿವಾರ್ಯವಾಗಿ ಸಹಿಸಿಕೊಳ್ಳಬೇಕಾಗುತ್ತದೆ. ಅಪ್ಯಾಯಮಾನವಾಗಿ ಇರುವಂತೆ ಬಿಂಬಿಸಿದ ಒಳ್ಳೆಯ ಜಾಹೀರಾತನ್ನು ಸಹಾ ಕ್ರಮೇಣ ದ್ವೇಷಿಸುವಂತೆ ಪದೇ ಪದೇ ತೆರೆ ಮೇಲೆ ಚೆಲ್ಲುತ್ತಾರೆ. ನೋಡಲು ಕುಳಿತ ಕಾರ್ಯಕ್ರಮಕ್ಕಿಂತ ಹೆಚ್ಚಾಗಿ ಇಷ್ಟವಿಲ್ಲವಾದರೂ ನೋಡಬೇಕಾಗುವ ಜಾಹೀರಾತುಗಳಿಂದ ಟಿ.ವಿ. ಮುಂದೆ ಕುಳಿತವರಿಗೆ ತ್ರಾಸವಾಗುವುದೇ ಅಧಿಕ.
ಟಿ.ವಿ. ಮತ್ತು ಇತರ ಮಾಧ್ಯಮಗಳ ಮೂಲಕ ಜಾಹೀರಾತುಗಳನ್ನು ಚೆಲ್ಲಲು ಉದ್ಯಮಿಗಳು ಸದ್ಯ ಭಾರತದಲ್ಲಿ ವೆಚ್ಚ ಮಾಡುವ ಹಣ ವರ್ಷಕ್ಕೆ ೮೫೦೦ ಕೋಟಿ ರೂಪಾಯಿ. ಒಂದೆರಡು ನಿಮಿಷದ, ಬಹುತೇಕ ಸಂದರ್ಭಗಳಲ್ಲಿ ಕೇವಲ ಹಲವು ಸೆಕೆಂಡುಗಳ ಜಾಹೀರಾತನ್ನು ಸಿದ್ಧಪಡಿಸಲು ಜಾಹೀರಾತು ಸಂಸ್ಥೆಗಳು ಲಕ್ಷಾಂತರ ರೂಪಾಯಿ ಪಡೆಯುತ್ತಾರೆ. ‘ಉದ್ದೇಶಿತ ಪರಿಣಾಮ’ ಸಾಧಿಸಲು ಏನೆಲ್ಲ ಕಸರತ್ತು ಮಾಡುತ್ತಾರೆ. ಎಷ್ಟಾದರೂ ಜಾಹೀರಾತಿಗಾಗಿ ವೆಚ್ಚ ಮಾಡುವ ಒಟ್ಟು ಹಣದಲ್ಲಿ ಅರ್ಧಪಟ್ಟು ಭಾಗವು ಪತ್ರಿಕೆ ಮತ್ತು ನಿಯತಕಾಲಿಕೆಗಳ ಜಾಹೀರಾತೇ ತಿಂದು ಹಾಕುತ್ತದೆ.
ಜಾಹೀರಾತಿಗಾಗಿ ವೆಚ್ಚವಾಗುವ ಒಟ್ಟು ಹಣ ಪ್ರತಿ ವರ್ಷ ಏರುತ್ತಲೇ ಹೋಗುತ್ತದೆ. ಎಪ್ಪತ್ತರ ದಶಕದಲ್ಲಿ ಒಂದು ವರ್ಷ ಹಿಂದಿನ ಸಾಲಿಗಿಂತ ಶೇ. ೫೦ ರಷ್ಟು ಅಧಿಕ ಹಣವನ್ನು ಜಾಹೀರಾತು ತಯಾರಿಸುವವರು ಪಡೆದಿದ್ದರು. ಜಾಹೀರಾತು ವೆಚ್ಚದ ವಾರ್ಷಿಕ ವೃದ್ಧಿ ದರ ಶೇ. ೧೦ ಅಥವಾ ಶೇ. ೨೦ ಆಗಿರಲಿಕ್ಕೆ ಏನೂ ಅಡ್ಡಿ ಇರುತ್ತಿರಲಿಲ್ಲ. ಆರ್ಥಿಕ ಹಿಂಜರಿತದ ಕಾರಣ ಪ್ರಥಮ ಬಾರಿಗೆ ಮುಂಬರುವ ಒಂದು ವರ್ಷ ಅವಧಿಯಲ್ಲಿ ಈ ಸಾಲಿನ ೪೮೦೦ ಕೋಟಿ ರೂಪಾಯಿಗಿಂದ ಕಡಿಮೆ ವೆಚ್ಚವಾಗಲಿಕ್ಕೂ ಸಾಕು ಎಂಬ ಅಂದಾಜು ವರ್ಷಾಂತ್ಯ ವೇಳೆ ವ್ಯಕ್ತವಾಗಿದೆ.
ಜಾಹೀರಾತನ್ನು ಸಿದ್ಧಪಡಿಸುವುದು ಮತ್ತು ಅನಂತರ ಪ್ರಕಟ, ಪ್ರಸಾರ ಮತ್ತು ಪ್ರದರ್ಶನ ಸಲವತ್ತನ್ನು ಒದಗಿಸುವ ಈ ಉದ್ಯಮ ಸ್ವತಃ ದೊಡ್ಡದು. ಟಿ.ವಿ. ಚಾನೆಲ್‌ಗಳಲ್ಲಿ ಪತ್ರಿಕೆ ನಿಯತಕಾಲಿಕೆಯಲ್ಲಿ ಕೆಲಸ ಮಾಡುವ ಕೆಲವು ಕೋಟಿ ಜನಕ್ಕೆ ಇದು ಜೀವನೋಪಾಯ. ಒಂದು ಒಳ್ಳೆಯ ಧಾರಾವಾಹಿ ನಿರ್ಮಿಸಬೇಕಾದರೆ, ಉಪಯುಕ್ತವಾಗಿರುವಂತೆ ಪತ್ರಿಕೆ ಅಥವಾ ನಿಯತಕಾಲಿಕೆ ತರಬೇಕಾದರೆ ಜಾಹೀರಾತು ಮೂಲಕ ಆದಾಯ ವಿದ್ದರೇನೇ ಸಾಧ್ಯ. ಇಷ್ಟವಿಲ್ಲದ ಜಾಹೀರಾತನ್ನು ನೋಡಿಯಾದರೂ ತಮಗೆ ಬೇಕಾದ ಧಾರವಾಹಿಯ ಪ್ರಸಾರವನ್ನು ನೋಡುಗ ನಿರೀಕ್ಷಿಸಬೇಕಾಗುತ್ತದೆ. ಉತ್ತಮ ಪತ್ರಿಕೆ ಅಥವಾ ನಿಯತಕಾಲಿಕವನ್ನು ಬಯಸುವುದಾದರೆ ಅದರ ಜಾಹೀರಾತನ್ನು ತಪ್ಪಿಸಿಕೊಳ್ಳಲಾಗದು. ಇದು ವಾಸ್ತವ.
ಹಾಗಿರುವಾಗ ಜಾಹೀರಾತುಗಳು ಕಡಿಮೆ ಆಗದಿದ್ದರೂ ಇನ್ನಷ್ಟು ಹೆಚ್ಚುವುದಿಲ್ಲ ಎನ್ನುವ ಅಂಶ ಬಳಕೆದಾರನ ಪಾಲಿಗೆ ಆಪ್ಯಾಯಮಾನಕರ. ಜಾಹೀರಾತುಗಳಿಂದ ತಲೆ ಚಿಟ್ಟು ಹಿಡಿಸುವುದು ಕಡಿಮೆಯಾಗದಿದ್ದರೂ ಈಗಿನ ಮಟ್ಟದಲ್ಲೆ ಮುಂದುವರೆಯುತ್ತದೆ ಎನ್ನುವುದು ಸಹ್ಯವೇ ಸರಿ.
ಜಾಹೀರಾತುಗಳ ಗುಣ, ಪ್ರಭಾವ ಹಾಗೂ ಅದರ ಜೊತೆಗೆ ಅನಿವಾರ್ಯತೆ ಏನೇ ಆದರೂ ಅದಕ್ಕಾಗಿ ಲಕ್ಷಾಂತರ ರೂಪಾಯಿ ಖರ್ಚು ಮಾಡುವವರಿಗೆ ಲಾಭ ದಕ್ಕುವುದೆ? ಸಾಮಾನ್ಯವಾಗಿ ತಮ್ಮ ಉತ್ಪನ್ನದ ಮಾರಾಟ ವೃದ್ಧಿಯಾಗಲೆಂದು ಕೋಟ್ಯಂತರ ರೂಪಾಯಿ ವೆಚ್ಚಕ್ಕೆ ಅವರು ಸಿದ್ಧರಾಗುತ್ತಾರೆ. ಸಾಕಷ್ಟು ದೊಡ್ಡ ಸಂಖ್ಯೆಯ ಪ್ರಕರಣಗಳಲ್ಲಿ ಆ ಗುರಿ ಸಾಧಿಸುತ್ತಾರೆ. ಜಾಹೀರಾತು ಮಾಡಿದರೂ ಮಾರಾಟ ಸಾಕಷ್ಟು ಹೆಚ್ಚದೆ ಇರುವ ಪ್ರಕರಣಗಳೂ ಉಂಟು.
ಎಷ್ಟೋ ಬಾರಿ ಈ ಪ್ರಮಾಣದಲ್ಲಿ ಜಾಹೀರಾತಿಗೆ ಹಣ ವೆಚ್ಚ ಮಾಡುವ ಬದಲು ಉತ್ಪನ್ನದ ಬೆಲೆಯನ್ನು ಗಮನಾರ್ಹವಾಗಿ ಇಳಿಸುವುದು ಯುಕ್ತವೆನಿಸದೇನು ಎಂದು ಬಳಕೆದಾರ ಭಾವಿಸುತ್ತಾನೆ. ಈ ಅನಿಸಿಕೆ ಯುಕ್ತವಲ್ಲದ್ದೇನೂ ಅಲ್ಲ. ಆದರೆ ಉದ್ಯಮದವರು ಯೋಚಿಸುವ ರೀತಿಯೇ ಬೇರೆ. ವಾಸ್ತವವಾಗಿ ಜಾಹೀರಾತನ್ನು ಪದೇ ಪದೇ ಬಳಕೆದಾರನ ಮೇಲೆ ಅಪ್ಪಳಿಸುವಂತೆ ಮಾಡಿ ಅವನ ತಲೆತೊಳೆದಿಟ್ಟರೆ ದೀರ್ಘಾವಧಿ ಲಾಭ ಇರುತ್ತದೆಂದು ಉತ್ಪಾದಕ ನಂಬುತ್ತಾನೆ. ನಿರ್ದಿಷ್ಟ ಉತ್ಪನ್ನ ಅಲ್ಲವಾದರೂ ಕಂಪೆನಿಯ ಹೆಸರು, ಕಂಪೆನಿಯ ಬ್ರ್ಯಾಂಡ್‌ಇವೆಲ್ಲ ಗ್ರಾಹಕನ ತಲೆಯಲ್ಲಿ ನೆಲೆಯೂರಿ ನಿಂತರೆ ಆತ ಖರೀದಿಗೆ ಹೋದಾಗಲೆಲ್ಲ ತನ್ನ ಪರವಾಗಿ ನಿರ್ಣಯ ಕೈಗೊಳ್ಳಲು ಅವಕಾಶವಾಗುತ್ತದೆ ಎಂಬುದೇ ಆಶಯ.
ವಾಸ್ತವವಾಗಿ ಜಾಹೀರಾತು ಒಂದೇ ಉತ್ಪನ್ನದ ಮಾರಾಟ ಕ್ಷಮತೆಯನ್ನು ನಿರ್ಣಯಿಸುವುದಿಲ್ಲ. ಉತ್ಪನ್ನದ ಗುಣಮಟ್ಟ ಗ್ರಾಹಕನ ನಿರೀಕ್ಷೆಗಿಂತ ಕೆಳಗೆ ಇದ್ದರೆ ಎಷ್ಟೇ ದೊಡ್ಡದಾಗಿ ಹಾಗೂ ಚೆನ್ನಾಗಿ ಜಾಹೀರು ಮಾಡಿದರೂ ಪ್ರಯೋಜನ ಆಗುವುದಿಲ್ಲ. ನಿರಾಶೆಗೊಂಡ ಗ್ರಾಹಕ ಮತ್ತೊಮ್ಮೆ ಖರೀದಿಸುವುದಿಲ್ಲ ಮಾರಾಟ ವ್ಯವಸ್ಥೆಯನ್ನು ವ್ಯಾಪಕವಾಗಿ ದಕ್ಷತೆಯಿಂದ ಮಾಡದೆ ಜಾಹೀರಾತು ಬಿಡುಗಡೆ ಮಾಡಿದರೆ ಅದು ವ್ಯರ್ಥವಾಗುತ್ತದೆ. ಎಷ್ಟೆಲ್ಲ ಜಾಹೀರಾತು ಮಾಡಿದರೂ ಉತ್ಪನ್ನ ಚೆನ್ನಾಗಿದ್ದರೂ ಮಾರಾಟ ಜಾಲದ ವರ್ತಕರು ವಿತರಕರು ಮುಂತಾದವರು ಸಹಕರಿಸದಿದ್ದರೆ ಉತ್ಪನ್ನವು ಅಪೇಕ್ಷಿತ ಗ್ರಾಹಕನ ಕೈ ಸೇರುವುದಿಲ್ಲ. ಹೀಗಾಗಿ ಜಾಹೀರಾತು ಒಂದು ಪ್ರಮುಖ ಕೊಂಡಿ ಮಾತ್ರ.
ಜಾಹೀರಾತು ನೀಡುವವರೂ ಅದನ್ನು ಗ್ರಾಹಕನ ತಲೆಗೆ ತುಂಬುವ ಉದ್ಯೋಗದಲ್ಲಿರುವ ಜಾಹೀರಾತು ಏಜೆನ್ಸಿಗಳವರೂ ಒಂದು ಅಂಶವನ್ನು ನೆನಪಿನಲ್ಲಿ ಇಟ್ಟುಕೊಳ್ಳಬೇಕು; ಗ್ರಹಕನು ಜಾಹೀರಾತುದಾರರು ಹೇಳುವುದನ್ನೆಲ್ಲ ಸುಲಭವಾಗಿ ನಂಬಿ ಬಿಡುವುದಿಲ್ಲ. ಭಾರತದಲ್ಲಂತೂ ಪರೀಕ್ಷಿಸಿ ನೋಡುವ ಬಳಕೆದಾರ ಪ್ರಜ್ಞೆ ಅಧಿಕ. ಬಳಕೆದಾರನನ್ನು ಏಮಾರಿಸುವ ನಾನಾ ಮಾರ್ಗಗಳನ್ನು ಜಾಹೀರಾತುದಾರರು ಕಂಡು ಕೊಂಡಿರಬಹುದು. ಆದರೆ ಯಾವುದೇ ಉತ್ಪನ್ನ ಅಥವಾ ಸೇವೆಯು ಕೊಟ್ಟ ಹಣಕ್ಕೆ ತಕ್ಕುದಾಗಿದೆಯೇ ಎಂದು ಲೆಕ್ಕ ಹಾಕುವುದು; ಬೆಲೆ ಹೋಲಿಸಿ ನೋಡುವುದು ಭಾರತದಲ್ಲಂತೂ ಸಾಕಷ್ಟು ಉಂಟು.
ಆದರೆ ಇಡೀ ಉದ್ಯಮ ವಲಯವೇ ಒಂದಾಗಿ ಬಳಕೆದಾರನನ್ನು ಒತ್ತೆಯಾಳಾಗಿ ಇರಿಸಿಕೊಂಡು ಅವನು ಖರ್ಚು ಮಾಡುವಂತೆ ನೋಡಿಕೊಳ್ಳುತ್ತಾರೆ; ಸಾರಾಸಗಟಾಗಿ ಅವನನ್ನು ಹಿಂಡುತ್ತಾರೆ; ಆ ಮಾತು ಬೇರೆ.





ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು 
೧೨. ಬಳಕೆದಾರನನ್ನು ಕಾಡುವ ಬೆಲೆ ಸಂದಿಗ್ಧ
‘ಅತ್ಯಂತ ಪ್ರಬಲ; ಆದರೆ ಏನೂ ಅಧಿಕಾರವಿಲ್ಲ. ಯಾರು ಹೇಳಿ?” ಈ ಒಗಟಿಗೆ ಉತ್ತರವೆಂದರೆ ಗ್ರಾಹಕ ಅಥವಾ ಬಳಕೆದಾರ.
ಭಾರತದಲ್ಲಿ ಗ್ರಾಹಕ ಚಳುವಳಿ ಪರಿಣಾಮಕಾರಿಯಾಗಿ ಕಾಲು ಶತಮಾನ ಸಂದಾಯವಾಗಿದೆ. ಆದರೂ ಗ್ರಾಹಕನಾದವರು ಇಲ್ಲಿ ನಿರ್ಣಾಯಕ ಆಗಿಯೇ ಇಲ್ಲ.
ಪ್ರವಾಸಿ ಏಜೆಂಟ್ ಮೋಸ ಮಾಡುತ್ತಾನೆ; ಇಲ್ಲವೇ ಸೈಟು ಕೊಡುತ್ತೇನೆಂದು ಹಣ ಪಡೆದು ಕೈಕೊಟ್ಟಿದ್ದಾರೆ; ಅಥವಾ ಯಾವುದೇ ಉತ್ಪನ್ನ-ಸೇವೆ ಒದಗಿಸುವುದಾಗಿ ಒಪ್ಪಂದವಾಗಿ ಮೋಸ ವಾಗಿದೆ. ಈ ಬಗೆಯ ಹಲವು ಪ್ರಸಂಗಗಳಲ್ಲಿ ಗ್ರಾಹಕರ ವೇದಿಕೆ ನ್ಯಾಯ ಒದಗಿಸುತ್ತದೆ. ಸಿವಿಲ್‌ದಾವೆ ಬದಲು ಗ್ರಾಹಕರ ವೇದಿಕೆಗೆ ಹೋಗಿ ಗ್ರಾಹಕ ನ್ಯಾಯ ಪಡೆಯುತ್ತಾನೆ. ನೂರಾರು ಪ್ರಸಂಗಗಳಲ್ಲಿ ಗ್ರಾಹಕನಿಗೆ ನ್ಯಾಯ ಸಂದಾಯವಾಗಿದೆ. ಆಗುತ್ತಿದೆ. ಕೋರ್ಟಿಗೆ ಹೋಗಿದ್ದರೆ ಇಷ್ಟು ಸುಲಭ ಆಗುತ್ತಿರಲಿಲ್ಲ ಎಂದು ಅನಿಸಿರಲೂ ಬಹುದು. ಆದರೆ ಗ್ರಾಹಕರ ವೇದಿಕೆಗಳಲ್ಲಿ ಕೂಡಾ ಪ್ರಕರಣಗಳ ಸಂಖ್ಯೆ ಬೆಳೆದು ನ್ಯಾಯದಾನ ವಿಳಂಬವಾಗುತ್ತಿದೆ.
ಅಲ್ಲಿಗೆ ಸ್ವಲ್ಪ ಹೆಚ್ಚೂ ಕಡಿಮೆ ಗ್ರಾಹಕ ವೇದಿಕೆಗಳು ಪರ್ಯಾಯವಾಗಿ ಬೆಳೆದು ನ್ಯಾಯ ವಿತರಣಾ ವ್ಯವಸ್ಥೆ ಆತಿಯೇ ಹೊರತು ಮತ್ತೇನಿಲ್ಲ.
ವಿಶ್ವ ಗ್ರಾಹಕರ ಹಕ್ಕುಗಳ ದಿನಾಚರಣೆ ಮಾರ್ಚ್‌೧೫ರಂದು ಬಂದಿತ್ತು.
ಗುಣಮಟ್ಟ, ದರ ಖಾತರಿ, ತೂಕ ಅಳತೆ ಮುಂತಾದ ಪರಿಣಾಮ, ದೋಷಪೂರಿತ ಸರಕಿನ ವಿರುದ್ಧ ರಕ್ಷಣೆ ಮುಂತಾದ ಅಂಶಗಳ ಸಂಬಂಧ ಗ್ರಾಹಕನು ಹಕ್ಕು ಸಾಧಿಸುವುದಕ್ಕೆ ಅವಕಾಶವಿದೆ ಎಂಬುದನ್ನು ಬಿಂಬಿಸಲು ಕೇಂದ್ರ ಸರ್ಕಾರ ಜಾಹೀರಾತು ಬಿಡುಗಡೆ ಮಾಡಿತ್ತು. ಗ್ರಾಹಕರ ಕುಂದುಕೊರತೆಗಳ ಪರಿಹಾರಕ್ಕಾಗಿ ಗ್ರಾಹಕರ ಜಿಲ್ಲಾ ವೇದಿಕೆ ರಾಜ್ಯ ಮಟ್ಟದ ಆಯೋಗ ಅಥವಾ ರಾಷ್ಟ್ರೀಯ ಆಯೋಗಗಳು ಶ್ರಮಿಸುತ್ತಿವೆ ಎಂಬ ಅಂಶವೂ ಪ್ರಸ್ತಾಪಕ್ಕೆ ಬಂದಿತ್ತು.
ಒಳ್ಳೆಯದೇ ಸರಿ. ಸದುದ್ದೇಶದಿಂದ ಮಾಡಿರುವ ಗ್ರಾಹಕ ಹಿತರಕ್ಷಣಾ ಕ್ರಮಗಳು ಶ್ಲಾಘನೀಯವೇ ಸರಿ.
ಆದರೆ ಯಾವುದೇ ಪರಿಣಾಮವನ್ನು ಕಾಣದ ಬೃಹತ್ತಾಗಿ ಉಳಿದಿರುವ ಮೂಲ ಭೂತ ಸ್ವರೂಪದ ಸಮಸ್ಯೆಗಳು ಹಾಗೆಯೇ ಉಳಿದಿವೆ. ಈಗ ಏನಿದ್ದರೂ ಕಾನೂನು ತಿಳಿವಳಿಕೆ ಇರುವ ಹಾಗೂ ಹೋರಾಡಬಲ್ಲ ಮನೋಭಾವನದ ಗ್ರಾಹಕನಿಗೆ ಮಾತ್ರ ನ್ಯಾಯ ಸಿಕ್ಕೀತು. ಆದರೆ ತಂತಮ್ಮವೇ ಆದ ದೈನಂದಿನ ಜಂಜಡಗಳಲ್ಲಿ ಸಿಲುಕಿದ ಹಾಗೂ ಯಾರಲ್ಲೂ ಮೊರೆಯಿಡಲಾಗದ ಅಸಂಖ್ಯಾತ ಗ್ರಾಹಕರು ಹಕ್ಕುಗಳಿಂದ ವಂಚಿತರಾಗಿಯೇ ಮುಂದುವರೆದಿದ್ದಾರೆ. ಕಾನೂನು ಇದ್ದರೂ ಕಾನೂನು ಕ್ರಮಗಳಿಂದ ನುಣುಚಿಕೊಳ್ಳಬಹುದುದಾದ ಮಾರ್ಗೋಪಾಯಗಳನ್ನು ಬಲಿಷ್ಠರು ಕಂಡುಕೊಂಡಿದ್ದಾರೆ. ಅವರ ವಿರುದ್ಧ, ಎದುರು ದಿಕ್ಕಿನಲ್ಲಿ ಈಜಿ ಪಾರಾಗಲಾರರು ಸಾಮಾನ್ಯ ಜನರು.
ಉದಾಹರಣೆಗೆ ಪೊಟ್ಟಣ ಸರಕಿನ ಮೇಲೆ ಮುದ್ರಿಸುವ ಗರಿಷ್ಠ ಚಿಲ್ಲರೆ ಮಾರಾಟ ಬೆಲೆ. ಚಿಲ್ಲರೆ ಮಾರಾಟಗಾರನು ಅತ್ಯಂತ ಸಂತೋಷದಿಂದ ಆ ಬೆಲೆಗೆ ಸರಕನ್ನು ಮಾರುತ್ತಾನೆ. ಸರ್ವವಸ್ತು ಮಳಿಗೆಗಳಲ್ಲಿ ಗರಿಷ್ಠ ಚಿಲ್ಲರೆ ಬೆಲೆಯೇ ಸಾಧುವಾದ ಬೆಲೆ. ಗರಿಷ್ಠ ಎಂದರೆ ಅತಿ ಹೆಚ್ಚು ಎಂದು ಅರ್ಥ. ಅಲ್ಲಿಯವರೆಗೆ ಬೆಲೆ ವಿಧಿಸಬಹುದು ಎಂಬುದು ನಿರ್ಣಯ. ಅಂದರೆ ಅದಕ್ಕಿಂತ ಕಡಿಮೆ ಬೆಲೆಗೂ ಮಾರಲು ಶಕ್ಯವಿದೆ. ‘ಬಯ್‌ಎಂಡ್ ಸೇವ್’ ಎಂಬ ಮಾದರಿಯ ವ್ಯವಹಾರ ನಡೆಸುತ್ತ ಕನಿಷ್ಠ ಲಾಭ ಇರಿಸಿಕೊಂಡು ಬಹುಪಾಲು ಬೆಲೆ ಅನುಕೂಲವನ್ನು ಗ್ರಾಹಕನಿಗೆ ವರ್ಗಾಯಿಸುವ ಮಾರಾಟಗಾರರು ಎಲ್ಲೆಡೆ ಇರುತ್ತಾರೆ. ಇವರು ಸರಕನ್ನು ಗರಿಷ್ಠ ಬೆಲೆಗಿಂತ ಶೇಕಡಾ ಐದು ಅಥವಾ ಎಂಟರಷ್ಟು ಕಡಿಮೆ ಬೆಲೆಗೆ ಮಾರಾಟ ಮಾಡುತ್ತಾರೆ. ಇಂಥವರನ್ನು ಗ್ರಾಹಕರು ಮುತ್ತಿಕೊಳ್ಳುತ್ತಾರೆ. ಬೇಕಾದ್ದನ್ನು ಖುಷಿಯಿಂದ ಖರೀದಿಸಿ ಮನೆಗೆ ಹೋಗುತ್ತಾರೆ. ಆದರೆ ಮುಕ್ಕೆಲ್ಲ ಅಂಗಡಿಗಳಲ್ಲಿ ಸರ್ವ ವಸ್ತು ಮಳಿಗೆಗಳಲ್ಲಿ ನಮೂದಿಸಲಾದ ಗರಿಷ್ಠ ಬೆಲೆಗೆ ಮಾರಿದರೆ ಯಾರೂ ಆಕ್ಷೇಪಿಸುವಂತಿಲ್ಲ. ಅಂದರೆ ಗ್ರಾಹಕ ತನಗೆ ಅರಿವಿರುವ ಹಾಗೆಯೇ ಹೆಚ್ಚು ತೆರುತ್ತಿರುತ್ತಾನೆ. ನಿರ್ವಾಹವಿಲ್ಲ.
ಗರಿಷ್ಠ ಬೆಲೆ ನಿಗದಿ ಮಾಡುವಾಗ ಅಸಲು ಬೆಲೆಗೂ, ವಿತರಣಾ ವೆಚ್ಚ ಅನುಸರಿಸಿ ಬೇರೆ ಬೇರೆ ಕಡೆಗೆಂದು ನಿಗದಿ ಆಗುವ ಗರಿಷ್ಠ ಚಿಲ್ಲರೆ ಬೆಲೆಗೂ, ವ್ಯತ್ಯಾಸ ಏನಿರುವುದೋ ಅದನ್ನು ನಿರ್ಣಯಿಸುವುದು ಹೇಗೆಂದು ಗ್ರಾಹಕನಿಗೆ ತಿಳಿದೇ ಇರುವುದಿಲ್ಲ. ವಿಶೇಷತಃ ಬಳಕೆದಾರ ವಸ್ತುಗಳಾದ ಸೋಪು, ಟೂತ್‌ಪೇಸ್ಟು, ಪೇಯ, ಪೊಟ್ಟಣ ಆಹಾಯ ಮತ್ತಿತರ ಸಹಸ್ರಾರು ತಯಾರಿಕಾ ಸಿದ್ಧ ವಸ್ತುಗಳ ಬೆಲೆಗಳನ್ನು ಅನಗತ್ಯವಾಗಿ ಹೆಚ್ಚಾಗಿ ನಮೂದಿಸುವ ಪರಿಪಾಟದಿಂದ ಗ್ರಾಹಕನಿಗೆ ಹೊರೆಯಾಗುತ್ತಿರುವುದು ನಿಜ. ಮಾರಾಟಗಾರನು ತನಗಿಷ್ಟವಾದರೆ ಕಡಿಮೆ ಬೆಲೆಗೆ ಕೊಡಲು ಸಾಧ್ಯ ಎನ್ನುವಂಥ ವ್ಯವಸ್ಥೆ ವಾಸ್ತವವಾಗಿ ಮಾರಾಟಗಾರನಿಗೆ ಅನುಕೂಲ ಮಾಡಿಕೊಡುವುದೇ ಹೊರತು ಅನ್ಯಥಾ ಅಲ್ಲ.
ಹಲವು ಐಟಂಗಳಲ್ಲಿ ಮಾತ್ರವೇ ಗರಿಷ್ಠ ಚಿಲ್ಲರೆ ಮಾರಾಟ ಬೆಲೆಯನ್ನು ಎಲ್ಲ ತೆರಿಗೆಗಳನ್ನು ಸೇರಿದಂತೆ ನಮೂದಿಸುತ್ತಾರೆ. ಆದರೆ ಇನ್ನು ಹಲವು ಐಟಂಗಳ ಬೆಲೆ ನಮೂದಿಸುವಾಗ ‘ಸ್ಥಳೀಯ ತೆರಿಗೆಗಳು ಪ್ರತ್ಯೇಕ’ ಎಂದೇ ಬರೆಯುತ್ತಾರೆ. ಇದು ಎಷ್ಟೆಂದು ಗ್ರಾಹಕನಿಗೆ ತಿಳಿದೇ ಇರುವುದಿಲ್ಲ. ಮಾರಾಟಗಾರರ ಸಂಘಗಳವರು ಕೆಲವೊಮ್ಮೆ ಯಾವ ಸ್ಥಳೀಯ ತೆರಿಗೆಗಳನ್ನು ಯಾವ ಶೇಕಡಾವಾರು ಪ್ರಮಾಣದಲ್ಲಿ ವಿಧಿಸಲು ಶಕ್ಯವಿದೆ ಎಂಬುದಾಗಿ ವಿವರ ಮುದ್ರಿಸಿ ಹಂಚುತ್ತಾರೆ. ಮಾರಾಟಗಾರ ಆಗ ಗ್ರಾಹಕನಿಗೆ ಯಾವುದೇ ರಿಯಾಯಿತಿ ತೋರಿಸದೆ ಅಷ್ಟೂ ಮೊತ್ತವನ್ನು ಜಡಿಯುತ್ತಾನೆ. ಬಹುಶಃ ಮೌಲ್ಯವರ್ಧಿತ ತೆರಿಗೆ ವ್ಯವಸ್ಥೆ ಜಾರಿಗೆ ಬಂದ ಮೇಲೆ ‘ಸ್ಥಳೀಯ ತೆರಿಗೆ ಪ್ರತ್ಯೇಕ’ ಎಂಬ ಬಾಧೆಗೆ ಪರಿಹಾರ ಸಿಕ್ಕೀತೇನೋ!
ಸಕಲ ಸರಕಿನ ಬೇಡಿಕೆ ಕುಸಿದಿರುವ ಕಾಲವಿದು. ಗ್ರಾಹಕನ ಖರೀದಿ ಸಾಮರ್ಥ್ಯವೇ ಕಡಿಮೆಯಾಗಿದೆ. ಆರ್ಥಿಕ ಹಿಂಜರಿತರ ಈ ಹಿನ್ನೆಲೆಯಲ್ಲ್ಲಿ ತಯಾರಕರ ಪಾಲಿಗೆ ಸಮಸ್ಯೆಯಾಗಿದೆ. ಸರಕು ಉಳಿದು ಹೋಗುತ್ತಿದೆ. ತಯಾರಿಕೆಯನ್ನೇ ಕಡಿಮೆ ಮಾಡಿದರೂ ನಿರ್ದಿಷ್ಟ ಉತ್ಪನ್ನ; ಗೋಡೌನುಗಳಲ್ಲಿ ಕೆಲವೊಮ್ಮೆ ಉಳಿದು ಹೋಗುತ್ತದೆ. ಕಷ್ಟ ಕಾಲದಲ್ಲಿ ನಗದಿಗೆ ಬೇಡಿಕೆ ಬಹಳ ಹೇಗಾದರೂ ಮಾಡಿ ಸರಕನ್ನು ಮಾರಿಕೊಳ್ಳಬೇಕು ಎನ್ನುವ ಪರಿಸ್ಥಿತಿ. ಆಗ ಶೇ. ೨೦-೩೦-೫೦ ಹೀಗೆ ವಿವಿಧ ಪ್ರಮಾಣದ ಹೆಚ್ಚುವರಿ ಉತ್ಪನ್ನವನ್ನು ಸಿದ್ಧಪಡಿಸಿದ ಪೊಟ್ಟಣದ ಬೆಲೆ ಏರಿಸದೆ ಉಚಿತವಾಗಿ ನೀಡುತ್ತಾರೆ. ಗ್ರಾಹಕ ಸಂತುಷ್ಟನಾಗಿ ಅಂಥ ಸರಕನ್ನೇ ಆಯ್ದುಕೊಳ್ಳುತ್ತಾನೆ. ಸರಿಯೇ ಸರಿ. ಆದರೆ ಲಾಭ ಕಡಿಮೆ ಮಾಡಿಕೊಳ್ಳಬಹುದು ಮಾತ್ರ. ಶೇ. ೨೦ ರಿಂದ ಶೇ. ೫೦ರ ವರೆಗೆ ಉಚಿತವಾಗಿ ಕೊಡುತ್ತಾನೆ ಎಂದರೆ ಆತ ಇಟ್ಟಿರುವ ಲಾಭಾಂಶವು ಕನಿಷ್ಠ ಅಷ್ಟಾದರೂ ಇರುತ್ತದೆ ಎಂದರ್ಥ!
ಇಲ್ಲಿ ಗ್ರಾಹಕನಾದವನು ಎತ್ತುವ ಪ್ರಶ್ನೆ ಎಂದರೆ; ತಯಾರಕನು, ಅದರಲ್ಲೂ ಬೃಹತ್ ಬಳಕೆ ನಿತ್ಯೋಪಯೋಗಿ ತಯಾರಿಕಾ ಸರಕನ್ನು ತಯಾರಿಸುವವನು. ಅಷ್ಟೊಂದು ಲಾಭ ಇರಿಸಲು ಅವಕಾಶ ಮಾಡಿಕೊಡುವುದು. ಸರಿಯೇ? ಇದನ್ನೇ ಲಾಭಕೋರತನ ಎನ್ನುವುದು. ಇದನ್ನು ಪ್ರಶ್ನಿಸುವ ಹಕ್ಕು ಗ್ರಾಹಕನಿಗೆ ಇದೆ ಎಂದು ಯಾರಾದರೂ ಹೇಳಬಹುದೇ?
ಈ ವಿದ್ಯಮಾನಕ್ಕೆ ಇನ್ನೊಂದು ಕುತೂಹಲಕಾರಿ ಆಯಾಮವೂ ಉಂಟು. ಸೋಪು, ಟೂತ್‌ಪೇಸ್ಟು, ಶೃಂಗಾರ ಸಾಧನೆ ಮುಂತಾದ ಬೃಹತ್ ಬಳಕೆಯ ವಸ್ತುಗಳ ಬೆಲೆಯನ್ನು ತಯಾರಕರು ಸದಾಕಾಲ ಏರಿಸುತ್ತಲೇ ಹೋಗುತ್ತಾರೆ. ಈಗಿನ ಬೆಲೆ ಇನ್ನು ಮೂರು ತಿಂಗಳಿಗೆ ಇರುವುದಿಲ್ಲ. ಎರಡು ಮೂರು ವರ್ಷದಲ್ಲಿ ಬೆಲೆ ಎರಡರಷ್ಟು ಆಗುತ್ತದೆ; ಬೇಡಿಕೆಯೇ ಇಲ್ಲ; ಮಾರುವುದೇ ಕಷ್ಟ; ಎನ್ನುವಂಥ ಕಾಲದಲ್ಲಿ ಕೂಡಾ ಇದೆಂಥ ಬೆಲೆ ಏರಿಕೆ?
ವಿಪರ್ಯಾಸವೆಂದರೆ ಬೆಲೆಗಳನ್ನು ಅಸಮರ್ಥನೀಯವಾಗಿ; ಕೊಳ್ಳುವವರು ಯಾವುದೇ ಬೆಲೆ ತೆತ್ತಾದರೂ ಕೊಳ್ಳುತ್ತಾರೆ ಎನ್ನುವ ಒಂದೇ ಕಾರಣದಿಂದ; ಯದ್ವಾತದ್ವಾ ಏರಿಸುವಲ್ಲಿ ಕೇಂದ್ರ ಸರ್ಕಾರವೂ ಸ್ವತಃ ಇಷ್ಟಪಟ್ಟು ಷಾಮೀಲಾಗುತ್ತದೆ. ಬೆಲೆ ಏರಿಕೆಗೆ ಅವಕಾಶ ಕೊಟ್ಟಂತೆ ತೆರಿಗೆ ಸುಂಕಗಳ ಬಾಬಿನ ಹಣ ಬೊಕ್ಕಸಕ್ಕೆ ಸೇರವುದು ಹೆಚ್ಚುತ್ತದೆ ಎಂಬ ಆಸೆ ಅವರದು!
ತಯಾರಕರು ಮಾರಾಟಗಾರರು ಹಾಗೂ ಸರ್ಕಾರ ಪರಸ್ಪರ ಹಿತಾಸಕ್ತಿಗಾಗಿ ಒಂದು ಗೂಡುವಾಗ ಗ್ರಾಹಕನಾದವನು ತನ್ನ ಹಕ್ಕನ್ನು ಕಟ್ಟಿಕೊಂಡು ಏನು ಮಾರಬೇಕು?
ಗ್ರಾಹಕ ಚಳವಳಿ ಭದ್ರವಾಗಿಲ್ಲ, ತೀವ್ರವಾಗಿಲ್ಲ ಎಂದು ಹೇಳುವುದು ಈ ಕಾರಣದಿಂದ. ನೋಡುತ್ತಾ ನೋಡುತ್ತಾ, ಗೊತ್ತಿದ್ದೂ ಗೊತ್ತಿದ್ದೂ, ಸರಕಿನ ಅಸಲು ಯೋಗ್ಯತೆ ಏನಿದೆಯೋ ಅದಕ್ಕೆ ಹೋಲಿಸಿದಾಗ ‘ಬಹಳ ಜಾಸ್ತಿ’ ಎನ್ನುವ ಪ್ರಮಾಣದಲ್ಲಿ ಬೆಲೆ ತೆರುವುದು ಗ್ರಾಹಕನ ಹಕ್ಕಿನ ಪಾಲನೆ ಆಗುವುದಿಲ್ಲ; ಅನಿವಾರ್ಯ ಬಾಧ್ಯತೆಯಾಗಿದೆ.
ಯಾವುದೇ ಒಂದು ದೇಶದಲ್ಲಿ ಬೆಣ್ಣೆಯೋ ಗಿಣ್ಣೋ ಯಾವುದೋ ಒಂದು ಉತ್ಪನ್ನದ ಬೆಲೆ ವಿಪರೀತ ಹೆಚ್ಚಾದಾಗ ಬಳಕೆಯನ್ನೇ ನಿಲ್ಲಿಸಿ ಬಿಕ್ಕಟ್ಟು ಸೃಷ್ಟಿಸಿದರಂತೆ ಗ್ರಾಹಕರು. ಅನಂತರ ಬೆಲೆ ಇಳಿಯಿತಂತೆ. ಇಂಥ ಒಂದು ಸಂದರ್ಭವನ್ನು ನಮ್ಮ ದೇಶದಲ್ಲಿ ಊಹಿಸಿಕೊಳ್ಳಲು ಸಾಧ್ಯವೇ? ಇಂಥ ಚಳುವಳಿ ನಡೆಸಬಹುದಾದರೆ, ಒಂದೇ ಎರಡೇ ಎಷ್ಟೊಂದು ಸಖ್ಯೆಯ ಉತ್ಯನ್ನಗಳ ಬಗೆಗೆ ಹೋರಾಡಬೇಕು?!
ಬಳಕೆದಾರ ವಸ್ತುಗಳಿಗೆ ಭಾರತವು ಒಂದು ದೊಡ್ಡ ಮಾರುಕಟ್ಟೆ ಎಂದೇ ಎಲ್ಲ ಬಹುರಾಷ್ಟ್ರೀಯ ಕಂಪೆನಿಗಳು ಭಾವಿಸುತ್ತವೆ. ನಾನಾ ಬಗೆಯ ಸಹಸ್ರಾರು ಉತ್ಪನ್ನಗಳನ್ನು ಮಾರುಕಟ್ಟೆಗೆ ಬಿಟ್ಟಿವೆ. ಅವುಗಳ ಪಾಲಿಗೆ ಇರುವ ಅನುಕೂಲ ಎಂದರೆ ಬಳಕೆದಾರ ಹೋರಾಟ ಮಾಡುವುದಿಲ್ಲ ಅನ್ನುವುದು; ಹಾಗೂ ಬೆಲೆ ನಿಗದಿ ಮಾಡಲು ಕಂಪೆನಿಗಳು ಸರ್ವಸ್ವತಂತ್ರ್ಯವಿವೆ ಎನ್ನುವುದು. ಎಲ್ಲಕ್ಕಿಂತ ಹೆಚ್ಚಿನ ಅನುಕೂಲ ಎಂದರೆ ಭಾರತದಲ್ಲಿ ಬಳಕೆಬಾಕ (ಕೊಳ್ಳುಬಾಕ) ಸಂಸ್ಕೃತಿ ಬೆಳೆಯುತ್ತಿದೆ ಎನ್ನುವುದು. ಬೇಕು-ಬೇಕುಗಳಿಗೆ ಅಂತ್ಯವೇ ಇಲ್ಲದಿರುವಾಗ, ಬಳಕೆದಾರನು ಮಾರುಕಟ್ಟೆಗೆ ಬಂದಿದ್ದನ್ನೆಲ್ಲ ಖರೀದಿಸಲೇ ಉತ್ಸುಕನಿದ್ದಾನೆ ಎನ್ನುವಾಗ ಬಳಕೆದಾರ ಹಿತ ಮೀರಿದಂತೆ ಮಾರುಕಟ್ಟೆ ಪ್ರಧಾನ ಆರ್ಥಿಕತೆ ಬೆಳೆಯುವುದರಲ್ಲಿ ಸಂಶಯವಿಲ್ಲ.
ತಯಾರಿಕಾ ವಸ್ತುಗಳ ಸಂಬಂಧ ಇಷ್ಟೆಲ್ಲ ಪ್ರಸ್ತಾಪಿಸಬಹುದಾದರೆ ಕೃಷಿ ಉತ್ಪನ್ನಗಳ ವಿಷಯ ಬಂದಾಗ ತೀರಾ ತದ್ವಿರುದ್ಧ ಪರಿಸ್ಥಿತಿ. ಭಾರತವು ಕೃಷಿ ಪ್ರಧಾನ ರಾಷ್ಟ್ರ. ಯಾವುದೇ ವರ್ಷ ಮಳೆ ಬರದೆ ಕೃಷಿಗೆ ಹಿನ್ನಡೆಯಾದರೆ ತಕ್ಷಣದ ಮುಂದಿನ ತಿಂಗಳುಗಳಲ್ಲಿ ತಯಾರಿಕಾ ವಸ್ತುಗಳ ಮಾರಟಕ್ಕೆ ಧಕ್ಕೆಯಾಗುತ್ತದೆ. ಇದು ಮತ್ತೆ ಮತ್ತೆ ಅನುಭವಕ್ಕೆ ಬಂದಿರುವ ವಿಚಾರ. ಕೃಷಿ ಉತ್ಪನ್ನ ಆವಕ ಮಾರಾಟಗಳು ತಯಾರಿಕಾ ವಸ್ತುಗಳ ಮೇಲೆ ತೀಕಷ್ಣ ಪರಿಣಾಮ ಬೀರಬಲ್ಲವು. ಆದರೆ ಬೆಲೆ ನಿಗದಿಗೊಳ್ಳುವ ವಿಚಾರ ಬಂದಾಗ ತಯಾರಿಕಾ ವಸ್ತುಗಳಿಗೆ ಇರುವಂಥ ‘ಅನುಕೂಲ’ ಕೃಷಿ ಉತ್ಪನ್ನಕ್ಕೆ ಇಲ್ಲ.
ಎಲ್ಲ ವಸ್ತುಗಳ ಬೆಲೆಯನ್ನು ಮಾರಾಟ ಮಾಡುವವರು (ಅಂದರೆ ಸರಕನ್ನು ಪೇಡೆಗೆ ಬಿಟ್ಟವನು) ನಿಗದಿ ಮಾಡುತ್ತಾರೆ. ಆದರೆ ಕೃಷಿ ಉತ್ಪನ್ನವನ್ನು ಉತ್ಪಾದಕನಾದ ರೈತ ಪೇಟೆಗೆ ತಂದಾಗ ಖರೀದಿದಾರ ‘ಉಷ್ಟಕ್ಕೆ ಕೊಡುತ್ತೀಯಾ’ ಎಂದು ಬೆಲೆ ನಮೂದಿಸುತ್ತಾನೆ. ಕೃಷಿ ಉತ್ಪನ್ನ ಮಾರುಕಟ್ಟೆಯಲ್ಲಿ ಹೀಗೆ ಆದಾಗ ರೈತನು ತನ್ನ ಸರಕನ್ನು ಮಾರುವುದಕ್ಕೆ ಸಮ್ಮತಿಸದೇ ಹೋಗಬಹುದು. ಆ ಮಾತು ಬೇರೆ. ಆದರೆ ಬೆಲೆ ನಿಗದಿ ವಿಚಾರದಲ್ಲಿ ಆತ ಸ್ವತಂತ್ರನಲ್ಲ. ಅದೇ ವಿಪರ್ಯಾಸ.
ಸಿದ್ಧ ವಸ್ತುಗಳ ಬೆಲೆಯನ್ನು, ಮುಖ್ಯವಾಗಿ ಬೆಲೆ ಮುದ್ರಿಸಿದ ಸರಕಿನ ಬಿಕರಿ ಬೆಲೆಯನ್ನು ತಯಾರಕರು ಸತತವಾಗಿ ಏರಿಸುತ್ತಾ ಹೋಗುವುದೇ ಸಾಮಾನ್ಯ. ಆದರೆ ಕೃಷಿ ಉತ್ಪನ್ನದ ವಿಷಯದಲ್ಲಿ ಹಾಗಲ್ಲ. ಸುಗ್ಗಿ ವೇಳೆ ರೈತ ತರುವ ಸರಕಿನ ಬೆಲೆ ಕಡಿಮೆ. ಆತ ಅದನ್ನು ಮಾಡಿ ಆದ ಮೇಲೆ ಅದೇ ಸರಕು ಮಾರುಕಟ್ಟೆಯಲ್ಲಿ ಏರುಬೆಲೆ ಪಡೆಯುತ್ತದೆ. ರೈತನ ಕೈದಾಟುವ ತನಕ ಅದಕ್ಕೆ ಬೆಲೆ ಕಡಿಮೆ. ಗೋಡೌನು ಅಥವಾ ಅಂಗಡಿ ಸೇರಿದ ಮೇಲೆ ಅದೇ ಉತ್ಪನ್ನಕ್ಕೇ ಬೆಲೆ ಜಾಸ್ತಿ. ಸಾಗಾಣಿಕೆ ವೆಚ್ಚವೇ ಮುಂತಾದ ಹೆಸರನ್ನು ಹೇಳಿ ಬೆಲೆ ಏರಿಸುತ್ತಾರೆ.
ಕೃಷಿ ಉತ್ಪನ್ನ ಮಾರುಕಟ್ಟೆ, ಅಂದರೆ ನಿಯಂತ್ರಿತ ಮಾರುಕಟ್ಟೆ ಯಾರ್ಡುಗಳ ವ್ಯವಸ್ಥೆ, ಉದ್ದೇಶ ಸ್ಪಷ್ಟವಿದೆ; ರೈತನ ಕೈಗೆ ದಕ್ಕುವ ಹಣ ಮತ್ತು ಬಳಕೆದಾರ ತೆರುವ ಬೆಲೆ ಇವೆರಡರ ನಡುವಣ ಅಂತರ ಕಡಿಮೆಯಾಗಬೇಕು. ಆದರೆ ಈ ಉದ್ದೇಶ. ಸಾಧನೆ ಮಾತ್ರ ಕಷ್ಟವಾಗಿದೆ. ರೈತ ಮತ್ತು ಬಳಕೆದಾರರ ನಡುವೆ ಕಮೀಷನ್‌ಏಜೆಂಟ್ ಸಗಟು ಮಾರಾಟಗಾರ, ಅರೆ ಸಗಟು ಮಾರಾಟಗಾರ ಅನಂತರ ಚಿಲ್ಲರೆ ಮಾರಾಟಗಾರ ಹೀಗೆ ವಿವಿಧ ಹಂತದ ಮಧ್ಯವರ್ತಿಗಳು ಇರುವುದರಿಂದ ಎರಡು ಬೆಲೆಗಳ ಅಂತರ ಬಹಳವಾಗಿಯೇ ಉಳಿಯುತ್ತದೆ.
ಕೃಷಿ ಉತ್ಪನ್ನ ರೂಪದ ಸಂಪನ್ಮೂಲ ಏನಿದೆಯೋ ಆಹಾರ ಧಾನ್ಯ ಮುಂತಾದವನ್ನು ಕುರಿತ ವಹಿವಾಟನ್ನೇ ಆಧರಿಸಿದಂತೆ ಜೀವನೋಪಾಯ ಕಂಡುಕೊಳ್ಳುವ ಕೃಷಿಕೇತರ ಜನ ಬಹಳ. ಅದೇ ಬೆಲೆಗಳ ನಡುವಣ ಅಂತರ ಹೆಚ್ಚಲು ಕಾರಣ.
ಒಟ್ಟಿನಲ್ಲಿ ಬಳಕೆದಾರನಿಗೆ ಬೆಲೆ ಸಂದಿಗ್ಧ ಮಾತ್ರ ತಪ್ಪಿದ್ದಲ್ಲ.
೧೯.೦೩.೨೦೦೩
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೧೩. ಬಳಕೆದಾರನಿಗೆ ಟಿವಿ ಚಾನೆಲ್ ಆಯ್ಕೆ ಸ್ವಾತಂತ್ರ್ಯ
ಕೇಬಲ್ ಟಿವಿಯನ್ನು ನಿಯಂತ್ರಿಸುವ ಮಸೂದೆಗೆ ಲೋಕಸಭೆ ಅಂಗೀಕಾರ ನೀಡಿದೆ. ಇನ್ನು ಇದು ರಾಜ್ಯ ಸಭೆಯಲ್ಲಿ ಅಸ್ತು ಎನ್ನಿಸಿಕೊಳ್ಳಬೇಕು ಮಾತ್ರ. ಬಹುಶಃ ಈ ಉದ್ದೇಶಿತ ಶಾಸನದಷ್ಟು ಬಳಕೆದಾರ ಪರ ಇರುವ ಇನ್ನೊಂದು ಶಾಸನ ಇನ್ನೊಂದಿಲ್ಲ.
ಈ ಶಾಸನದ ಪರಿಣಾಮವೆಂದರೆ ತನಗೆ ಯಾವ ಚಾನಲ್‌ಕಾರ್ಯಕ್ರಮ ಬೇಕೆಂಬುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯ ಬಳಕೆದಾರನಿಗೆ ಲಭಿಸುತ್ತದೆ. ಚಾನೆಲ್‌ಗಳಲ್ಲಿ ಎರಡು ವಿಧ. ಹಣ ಪಾವತಿ (ಪೇ) ಮಾಡಬೇಕಾದದ್ದು ಹಾಗೂ ಪ್ರಸಾರಕ್ಕೆ ಉಚಿತವಾಗಿ ಲಭ್ಯವಾಗುವಂಥದು. ಈಗ ಪ್ರತಿಯೊಂದು ಸಣ್ಣ ಪ್ರದೇಶದಲ್ಲೂ ಕೇಬಲ್ ಆಪರೇಟರ್ ಎನಿಸಿಕೊಂಡ ಬಿಡಿ ಬಿಡಿ ಖಾಸಗಿ ವ್ಯಕ್ತಿ ಕೆಲವು ಪೇ ಚಾಲನ್‌ಮತ್ತು ದೂರದರ್ಶನದಂಥ ಉಚಿತ ಚಾನಲ್‌ಗಳನ್ನು ಆಯ್ದುಕೊಂಡು ಮನೆ ಮನೆಗೆ ಕೇಬಲ್ ಮೂಲಕ ಕಾರ್ಯಕ್ರಮಗಳನ್ನು ತಲುಪಿಸುತ್ತಾನೆ. ಯಾವ ಚಾನೆಲ್‌ಬೇಕು ಯಾವುದು ತನಗೆ ಬೇಡ ಎಂದು ಹೇಳುವಂತೆಯೇ ಇಲ್ಲ. ಕೊಟ್ಟಿದ್ದನ್ನು ತೆಗೆದುಕೊಳ್ಳುವ ಅನಿವಾರ್ಯತೆ ಬಳಕೆದಾರನಿಗೆ. ಯಾವ ಪೇ ಚಾನೆಲ್‌ಗೆ ಎಷ್ಟು ಹಣ (ಶುಲ್ಕ) ಕೊಡಬೇಕೆನ್ನುವುದು ಕೇಬಲ್‌ಆಪರೇಟರ್‌ಗೂ ಕಾರ್ಯಕ್ರಮ ತಯಾರಿಸಿಕೊಡುವ ಚಾನೆಲ್‌ನವರಿಗೂ ಸೇರಿದ ವಿಷಯ. ಅವರಿಬ್ಬರಲ್ಲಿ ಜಗಳ ಜೋರಾಗಿ ನಡೆದಿದೆ.
ಕೇಬಲ್‌ಆಪರೇಟರ್‌ಗಳು ಎಷ್ಟು ಮನೆಗೆ ಸಂಪರ್ಕ ನೀಡುತ್ತಾರೋ ಅದನ್ನು ಸರಿಯಾಗಿ ತಿಳಿಸದೆ, ಕಡಿಮೆ ಲೆಕ್ಕ ಕೊಟ್ಟು ವಂಚಿಸುತ್ತಿದ್ದಾರೆ ಎಂಬುದು ಚಾನೆಲ್‌ನವರ ಆರೋಪ. ಪೇಟೆಗೆ ಹೊಸದಾಗಿ ಎಷ್ಟು ಟಿವಿಗಳು ಬರುತ್ತವೆ, ಮಾರಾಟ ಆಗುತ್ತಿವೆ ಎಂಬುದರ ಲೆಕ್ಕಾಚಾರದ ಮೇಲೆ ಹೆಚ್ಚು ಹೆಚ್ಚು ಸಂಪರ್ಕಗಳು ಆಗುತ್ತಿವೆ ಎಂದು ಅವರು ಹೇಳುತ್ತಾರೆ. ಕೇಬಲ್ ಆಪರೇಟರ್‌ನವರು ತಮ್ಮ ಖರ್ಚು ಜಾಸ್ತಿ ಆಗುತ್ತಿದ್ದೆ. ತಾವು ಕೊಡುವ ಲೆಕ್ಕವೇ ಸರಿ ಎನ್ನುತ್ತಾರೆ.
ಚಾಲೆನ್‌ಗಳವರು ತಮಗೆ ಕಾರ್ಯಕ್ರಮ ಕೊಳ್ಳುವ ಅಥವಾ ನಿರ್ಮಿಸುವ ವೆಚ್ಚ ಹೆಚ್ಚಾಗುತ್ತಿದೆ ಎನ್ನುತ್ತಾರೆ. ತಮಗೆ ಜಾಹೀರಾತುದಾರರು ಎಷ್ಟು ಹಣ ಕೊಡುತ್ತಾರೆ ಎಂದು ಬಿಟ್ಟುಕೊಡುವುದಿಲ್ಲ.
ಒಂದು ಸಮೀಕ್ಷೆ ಪ್ರಕಾರ ೩೮೦ ಲಕ್ಷ ಮನೆಗಳಿಗೆ ಕೇಬಲ್‌ನವರು ಸಂಪರ್ಕ ಕೊಡುತ್ತಾರೆ. ಉಪಗ್ರಹಗಳು ಬಿತ್ತರಿಸುವ ಚಾನೆಲ್‌ಕಾರ್ಯಕ್ರಮಗಳನ್ನು ಸಂಗ್ರಹಿಸಿ ಸಂಪರ್ಕ ಕೊಡುವುದಷ್ಟೇ ಇವರ ಕೆಲಸ. ಮನೆಯವರಿಂದ ತಿಂಗಳಿಗೆ ೧೫೦ ರೂಪಾಯಿನಂತೆ ಲೆಕ್ಕ ಹಾಕಿದರೂ (ಮುಂಬೈನಲ್ಲಿ ರೂ.೩೦೦ ಕೂಡಾ ಶುಲ್ಕ ವಸೂಲು ಮಾಡುತ್ತಾರೆ) ವರ್ಷಕ್ಕೆ ೭೦೦೦ ಕೋಟಿ ರೂಪಾಯಿನಷ್ಟು ಆಯಿತು. ಈ ಮೊತ್ತವನ್ನು ಇಬ್ಬರೂ ಹಂಚಿಕೊಳ್ಳುತ್ತಾರೆ. ಬರುವುದು ಸಾಲದೆಂದು ಚಾನೆಲ್‌ನವರು ಶುಲ್ಕ ಏರಿಸಿಕೊಳ್ಳುತ್ತಾ ಹೋಗುತ್ತಾರೆ. ಆ ನೆಪದಲ್ಲಿ ಕೇಬಲ್‌ನವರು ಶುಲ್ಕ ಏರಿಸುತ್ತಲೇ ಇದ್ದಾರೆ. ಇವರಿಬ್ಬರ ಮಧ್ಯೆ ಬಳಕೆದಾರ ಮೆತ್ತಗಾಗುತ್ತಾನೆ. ಇಬ್ಬರೂ ಜಗಳವಾಡಿ ಕೋರ್ಟ್‌ಮೆಟ್ಟಿಲು ಹತ್ತುತ್ತಾರೆ. ಅನಂತರ ಕೋರ್ಟ್‌ಹೊರಗೆ ರಾಜಿ ಮಾಡಿಕೊಳ್ಳುತ್ತಾರೆ.
ಸ್ವಂತ ಆಯ್ಕೆ ಸ್ವಾತಂತ್ರ್ಯವೂ ಇಲ್ಲದ ಬಳಕೆದಾರ ಕೇಳಿದಷ್ಟು ಶುಲ್ಕ ತೆತ್ತೂ ನಿಸ್ಸಹಾಯಕ.
ಈಗ ಸರ್ಕಾರ ಮಧ್ಯೆ ಪ್ರವೇಶಿಸಿದೆ. ಯಾವುದೇ ಮನೆಯಲ್ಲೂ ಚಾನಲ್ ಆಯ್ಕೆ ಸ್ವಾತಂತ್ರ್ಯಕ್ಕಾಗಿ ಒಂದು ಸೆಟ್ ಟಾಪ್ ಪೆಟ್ಟಿಗೆ ಇಟ್ಟುಕೊಳ್ಳಬೇಕಾಗುತ್ತದೆ. ‌ಬಹುಶಃ ವೋಲ್ಟೇಜ್ ಸ್ಟೆಬಿಲೈಸರ್ ಅಥವಾ ಅದಕ್ಕೂ ಕಡಿಮೆ ಗಾತ್ರದಲ್ಲಿರುತ್ತದೆ. ಈ ಪೆಟ್ಟಿಗೆ  ಚಾನಲ್‌ಗಳಲ್ಲಿ ಬೇಕಾದ್ದನ್ನು ಆಯ್ದುಕೊಂಡು, ಕಾರ್ಯಕ್ರಮವನ್ನು ಬಿಟ್ಟುಕೊಳ್ಳಬಹುದು. ಹಾಗೆ ಬಿಟ್ಟುಕೊಂಡು ಕಾರ್ಯಕ್ರಮದ ಚಾನಲ್ ನವರಿಗೆ ಲೆಕ್ಕಾಚಾರದ ಪ್ರಕಾರ ಶುಲ್ಕತೆರಬೇಕು. ಉಚಿತ ಚಾನಲ್ ಗಳಿಗೆಂದು ನಿಗದಿತ ನಾಮಮಾತ್ರ ಮೊತ್ತದ ಶುಲ್ಕತೆರಬೇಕು.
ಪೇ ಚಾನಲ್‌ನವರು ತಮ್ಮ ಶುಲ್ಕವನ್ನು ನಿಗದಿ ಮಾಡಲು ಮುಕ್ತರು. ಪೈಪೋಟಿ ಹೆಚ್ಚಾಗಿ ಶುಲ್ಕ ಇಳಿಯಲೂ ಸಾಕು. ಈಗ ಮೊಬೈಲ್ ಟೆಲಿಫೋನ್‌ನವರು ಪೈಪೋಟಿ ಮೇಲೆ ಬೆಲೆ ಇಳಿಸಿರುವ ನಿದರ್ಶನ ಇದೆ. ಕೇಬಲ್‌ನವರು ತಾವು ಒದಗಿಸುವ ಸೇವೆಗಾಗಿ ಎಷ್ಟು ಶುಲ್ಕ ವಸೂಲು ಮಾಡಬೇಕು ಎಂಬುದಕ್ಕೂ ಸೂತ್ರ ಸಿದ್ಧವಾಗುತ್ತದೆ. ಆರಂಭಕ್ಕೆ ಪೇ ಚಾಲನ್‌ಗಳಿಗೆ ತೆತ್ತ ಹಣದ ಶೇ. ೫ ರಷ್ಟು ಮೊತ್ತವನ್ನು ಕೇಬಲ್‌ನವರ ಸೇವೆಗೆ ಪ್ರತಿಫಲವಾಗಿ ಕೊಡಬೇಕೆಂದು ನಿರ್ಧಾರವಾಗಿದೆ.
ಸದ್ಯ ೩೩ ಪೇ ಚಾನೆಲ್‌ಗಳಿವೆ. ಅವುಗಳ ಸಂಖ್ಯೆಯೂ ಆ ಸಂಬಂಧ ಪೈಪೋಟಿಯೂ ಹೆಚ್ಚಾದಂತೆ, ಶುಲ್ಕ ಇಳಿಸಬಹುದು. ಒಬ್ಬೊಬ್ಬರ ಶುಲ್ಕ ಒಂದೊಂದು ತರಹ ಇರುವುದೂ ಉಂಟು. ಆಗೆಲ್ಲ ಬಳಕೆದಾರನ ಆಯ್ಕೆ ಸ್ವಾತಂತ್ರ್ಯ ಹೆಚ್ಚುತ್ತದೆ.
ಅದೆಲ್ಲ ಸರಿಯೆ! ಆದರೆ ಸೆಟ್‌ಟಾಪ್‌ಪೆಟ್ಟಿಗೆ ಖರ್ಚನ್ನು ಯಾರು ವಹಿಸಿಕೊಳ್ಳಬೇಕು? ಅದು ಬಳಕೆದಾರನ ಹೆಗಲಿಗೇ ಬರುವುದು. ಈ ಚಾನೆಲ್‌ಆಯ್ಕೆ ಪೆಟ್ಟಿಗೆ ಖರ್ಚು ಎಷ್ಟು ಬರುತ್ತದೆ. ಅದು ಇನ್ನೂ ಸ್ಪಷ್ಟವಿಲ್ಲ. ರೂ.೧೨೦೦ ರಿಂದ ರೂ. ೬೦೦೦ ತನಕ ಎಷ್ಟಾದರೂ ಆಗಬಹುದು.
ಮಾಮೂಲಿ ಅನಲಾಗ್ ಟಿವಿ ಆಯ್ಕೆ ಪೆಟ್ಟಿಗೆಯಲ್ಲಿ ಟಿ.ವಿ. ಚಾನೆಲ್‌ಗಳನ್ನು ಗುರುತಿಸಿ ತಿರುಗಿಸುವ ಕಾರ್ಯ ಮಾತ್ರ ನಡೆಯುತ್ತದೆ. ಅದನ್ನು ತಾಂತ್ರಿಕವಾಗಿ ಅಪ್‌ಗ್ರೇಡ್ ಮಾಡಲು ಬರುವುದಿಲ್ಲ. ಆದರೆ ಡಿಜಿಟಲ್‌ಪೆಟ್ಟಿಗೆ, ಅದು ದುಬಾರಿ, ಕೊಂಡರೆ ಒಂದೇ ಚಾನೆಲ್ ಗುರುತಿಸಬಹುದು. ಅಷ್ಟೇ ಅಲ್ಲದೆ ಏನೆಲ್ಲ ಇತರ ಅನುಕೂಲಗಳೂ ಇರುತ್ತವೆ. ಕಂಪ್ಯೂಟರ್‌ಪಿಸಿ ಅಗತ್ಯವಿಲ್ಲದೆ ಟಿವಿ ಪರದೆ ಬಳಸಿ ಇಂಟರ್‌ನೆಟ್ ಸಂಪರ್ಕ ಪಡೆಯಬಹುದು. ಇಂಟರ್‌ನೆಟ್ ಮೂಲಕ ಟೆಲಿಪೋನ್‌ಸಂಪರ್ಕ ಸಹಾ ಪಡೆಯಲು ಶಕ್ಯ.
ಈ ಪೆಟ್ಟಿಗೆ ತಯಾರು ಮಾಡುವವರು ಎಂಥ ತಾಂತ್ರಿಕತೆಯನ್ನು ಬಳಸಬೇಕೆಂದರೆ ಬಳಕೆದಾರರು ಅದನ್ನು ಬಿಚ್ಚಿ ಬೇಕಾದೆಡೆಗೆ ಒಯ್ಯುವಂತಿರಬೇಕು. ಹಾಗೆಂದೇ ಸರ್ಕಾರ ಸೂಚಿಸುತ್ತದೆ.
ಈಗಂತೂ ಇಂಥ ಪೆಟ್ಟಿಗೆಗಳನ್ನು ತಯಾರು ಮಾಡಿಕೊಡಲು, ಉತ್ಪಾದನಾ ಲೈಸನ್ಸ್‌ಗಳನ್ನೂ ಪಡೆದುಕೊಂಡಿರುವ ಒಂದು ಡಜನ್‌ಕಂಪೆನಿಗಳು ತುದಿಗಾಲಲ್ಲಿ ನಿಂತಿವೆ. ಟಿವಿ ಕ್ಷೇತ್ರದ ಮರಿಕ್ರಾಂತಿ ನಡೆಯಲಿದೆ. ಏಕೆಂದರೆ ಒಟ್ಟು ೬೦ ಕೋಟಿ ಡಾಲರ್‌ಗಳ ಮಾರುಕಟ್ಟೆಯು ಈ ತಯಾರಕರ ಪಾಲಿಗೆ ತೆರೆದುಕೊಳ್ಳುತ್ತದೆ.
ಇವುಗಳನ್ನು ಕೊಳ್ಳುವವರು ಸ್ವಲ್ಪ ಕಾದರೆ ಕಂತು ಪಾವತಿ ಆಧಾರದ ಮೇಲೆ ಸಿಗಬಹುದು. ಕೆಲವು ವಿದೇಶಗಳಲ್ಲಿ ಆಗಿರುವಂತೆ ಬಾಡಿಗೆಗೂ ಸಿಗಬಹುದು. ಇವಾವುದೂ ಬೇಡವೆಂದರೆ ಉಚಿತ ಚಾನೆಲ್‌ಗಳ ವೀಕ್ಷಣೆ ಅನಿರ್ಬಾಧಿತ. ಅಂಥ ಚಾನೆಲ್‌ನವರು ಬಳಕೆದಾರರಿಗೆ ಒದಗಿಸುವ ಕಾರ್ಯಕ್ರಮಕ್ಕೆ ಬದಲಾಗುತ್ತಾ ಹೋಗುವ ಶುಲ್ಕ ಕೇಳುವುದಿಲ್ಲ. ತಮಗೆ ಬರುವ ಜಾಹೀರಾತು ಆದಾಯವೇ ಸಾಕೆನ್ನುತ್ತಾರೆ.
ಇಷ್ಟೆಲ್ಲ ರಂಪರಾದ್ಧಾಂತವಾಗಿ ಸರ್ಕಾರವು ಶಾಸನ ತಂದಿದ್ದರೂ ಸ್ವಲ್ಪ ಕಾಲ ಬಳಕೆದಾರರಿಗೆ ಬಾಧೆ ತಪ್ಪಿದ್ದಲ್ಲ. ಚಾನೆಲ್ ಆಯ್ಕೆ ಪೆಟ್ಟಿಗೆಗಳು ಲಕ್ಷಾವಧಿ ಸಂಖ್ಯೆಯಲ್ಲಿ ತಯಾರಾಗಿ ಇಲ್ಲವೇ ಆಮದಾಗಿ ಬಳಕೆದಾರರ ಕೈ ಸೇರಲು ಸಮಯ ಹಿಡಿಯುತ್ತದೆ. ತಯಾರಕರನ್ನು ಬಳಸಿಕೊಂಡು ಸಚಿವರು ದುಡ್ಡು ಮಾಡಿಕೊಳ್ಳುತ್ತಾರೆ ಎನ್ನುವ ಪುಕಾರು ಈಗಾಗಲೇ ಎದ್ದಿದೆ. ಮಸೂದೆಗೆ ರಾಜ್ಯ ಸಭೆಯಲ್ಲಿ ಅಂಗೀಕಾರ ಸಿಕ್ಕಿಲ್ಲ. ಕೇಂದ್ರ ಪ್ರಸಾರ ಖಾತೆ ಮತ್ತು ಸಂಸದೀಯ ವ್ಯವಹಾರಖಾತೆ ಸಚಿವದ್ವಯರಿಗೆ ಭಿನ್ನಾಭಿಪ್ರಾಯವಿದೆ ಎಂಬ ಮಾತೂ ಇದೆ.
ವಾಸ್ತವವಾಗಿ ಎರಡು ಚಾನೆಲ್‌ಸಮುದಾಯಗಳ ನಡುವಣ ಹೋರಾಟ ಈಗಿನ ವಿವಾದಕ್ಕೆ ಕಾರಣ ಎನ್ನಲಾಗಿದೆ. ಒಟ್ಟಿನಲ್ಲಿ ಎಲ್ಲವೂ ತಿಳಿಯಾಗುವ ಹೊತ್ತಿಗೆ ಇನ್ನೂ ಏನೆಲ್ಲ ಪರಿಪಾಟಲು ಬಳಕೆದಾರರ ಪಾಲಿಗೆ ಇದೆಯೋ ಗೊತ್ತಿಲ್ಲ. ಎಲ್ಲಕ್ಕಿಂತ ಹೆಚ್ಚಾಗಿ ಚಾನೆಲ್‌ಆಯ್ಕೆ ಪೆಟ್ಟಿಗೆ ಕುರಿತ ಖರ್ಚು ಬಳಕೆದಾರನ ಮೈಮೇಲೆ ಬಂದಿದೆ. ಅದೇ ವಾಸ್ತವಾಂಶ.
ಕೇಂದ್ರ ಸರ್ಕಾರ ಎಲೆಕ್ಟ್ರಾನಿಕ್ಸ್ ಮಾಧ್ಯಮ ಮತ್ತು ಉದ್ಯಮ ಕುರಿತಂತೆ ಏಕೀಭವ ಮಸೂದೆಯೊಂದನ್ನು (ಕನ್ವರ್ಜೆನ್ಸ್ ಬಿಲ್‌ವೊಂದನ್ನು) ಸಮಗ್ರ ರೂಪದಲ್ಲಿ ತರಲಿದೆ. ಅಷ್ಟರೊಳಗೆ ಸೀಮಿತ ಕ್ಷೇತ್ರಗಳ ಮಸೂದೆಗಳು ಏಕೆ ಎಂಬ ಪ್ರಶ್ನೆಯೂ ಇದೆ.
ಈಗ ಬರುತ್ತಿರುವುದು ಕೇಬಲ್ ಶಾಸನ. ಇದಕ್ಕೆ ಮುನ್ನ ಕಾರ್ಯಕ್ರಮಗಳನ್ನು ಉಪಗ್ರಹಕ್ಕೆ ಅಪ್‌ಲಿಂಕ್‌ಮಾಡುವುದಕ್ಕೆ ಅವಕಾಶ ಕೊಡುವ ಶಾಸನ ಬಂದಿತು. ಹೀಗೆಯೇ ಹಲವು ಶಾಸನಗಳು ಬಂದು ಅನಂತರ ಅವೆಲ್ಲ ಏಕೀಭವಗೊಳ್ಳಬೇಕು. ಅದಕ್ಕೆ ಸಂಸದೀಯರು ಮತ್ತು ಸಚಿವರು ಜಗಳವಾಡುತ್ತಾ ಕೂರುವಂತಾಗಬಾರದು.
೨೨.೦೫.೨೦೦೨
ಭಾಗ ೧ – ಬಳಕೆದಾರ ಮಾರುಕಟ್ಟೆಗಳ ಪ್ರಭು: 
೧೪. ಟಿ.ವಿ. ಪ್ರೇಕ್ಷಕನ ಮೂಕ ಪರಿತಾಪ
‘ಸರ್ಕಾರ ನಮ್ಮ ತಾಯಿ ತಂದೆ’- ಹೀಗೆ ಹೇಳುವವರು ಯಾರೂ ಈಗ ಸಿಗುವುದಿಲ್ಲ. ‘ಸರ್ಕಾರ ಯಾವುದಕ್ಕೆ ಕೈ ಹಾಕುತ್ತದೋ ಕೆಲಸ ಹಾಳಾದಂತೆಯೇ!’- ಈ ಉದ್ಗಾರ ಈಗ ಜನಜನಿತ.
ಕೇಬಲ್ ಟಿವಿ ವಿಚಾರದಲ್ಲಿ ಈ ಉದ್ಗಾರವೇ ಚಾಲ್ತಿಯಲ್ಲಿರುವುದು.
ಕೇಬಲ್‌ನವರು ಬಳಕೆದಾರರಿಂದ ತಾವು ಎಷ್ಟು ಹಣ ವಸೂಲು ಮಾಡುತ್ತಾರೋ ಅದರ ಲೆಕ್ಕ ಕೊಡುವುದಿಲ್ಲ. ಕಡಿಮೆ ಆದಾಯ ತೋರಿಸುತ್ತಾರೆ ಎಂಬುದು ಸೀರಿಯಲ್ ಕಾರ್ಯಕ್ರಮಗಳ ನಿರ್ಮಾಪಕರು, ಅಂದರೆ ಸ್ಥೂಲವಾಗಿ ಹೇಳಬಹುದಾದರೆ ಪ್ರಸಾರಕರು, ಮಾಡುವ ದೂರು; ಕೊನೆಗೆ ಪ್ರಸಾರಕರು ಕೇಬಲ್‌ನವರಿಗೆ ವಿಧಿಸುವ ಶುಲ್ಕ ಜಾಸ್ತಿ ಮಾಡಿದರು. ಆಗ ಕೇಬಲ್‌ನವರು ಸಂಪು ಹೂಡಿದರು.
ಈ ಘಟ್ಟದ ತನಕ ಸುಮ್ಮನಿದ್ದ ಕೇಂದ್ರ ಸರ್ಕಾರ ತಲೆ ಹಾಕಿತು. ಕೇಬಲ್‌ನವರು ಮತ್ತು ಪ್ರಸಾರಕರು ಪರಸ್ಪರ ಜಗಳ ಆಡಿ ಬಳಕೆದಾರರ ಪಾಲಿಗೆ ಟಿ.ವಿ ಮೇಲೆ ಪುಟ್ಟ ಪೆಟ್ಟಿಗೆಯಾಕಾರದ ಸಾಧನವನ್ನು ಇರಿಸುವುದು. ಆ ತಲೆ ಪೆಟ್ಟಿಗೆಯು ಟಿವಿ ಬಳಕೆದಾರ ತನಗೆ ಬೇಕಾದ ಚಾನೆಲ್‌ಗಳನ್ನು ಒಳಕ್ಕೆ ಬಿಟ್ಟುಕೊಳ್ಳಲು ಅವಕಾಶ ಮಾಡಿಕೊಡುತ್ತದೆ. ಕಾರ್ಯಕ್ರಮಗಳನ್ನು ಉಚಿತವಾಗಿ ಪೂರೈಸುವ ಚಾನೆಲ್‌ಗಳು ಇರುತ್ತವೆ. ಅವುಗಳ ಕಾರ್ಯಕ್ರಮಗಳನ್ನು ಪೂರೈಸುವುದಕ್ಕೆ ಕೇಬಲ್‌ನವರು ತಲಾ ಚಾನೆಲ್‌ಗೆ ಇಂತಿಷ್ಟು ಎಂದು ವಸೂಲು ಮಾಡುವುದಿಲ್ಲ. ಆದರೆ ಒಟ್ಟಾರೆಯಾಗಿ ಇಂತಿಷ್ಟು ಎಂದು ಉಚಿತ ಚಾಲೆನ್‌ಗಳ ಬಾಬಿಗೆ ಶುಲ್ಕ ನಿಗದಿ ಮಾಡಲಾಗುವುದು. ಜೊತೆಗೆ ಹಣ ಕೊಟ್ಟು ಕಾರ್ಯಕ್ರಮ ವೀಕ್ಷಿಸಿರೆಂದು ಹೇಳುವ ಚಾನೆಲ್‌ಗಳಿಗೆ ಪ್ರತ್ಯೇಕ ಶುಲ್ಕ ಬಳಕೆದಾರರು ತಲೆಪೆಟ್ಟಿಗೆ ಬಳಸಬೇಕು. ಬೇಕಾದ ‘ಪಾವತಿ ಚಾನೆಲ್‌’ಗಳ ಕಾರ್ಯಕ್ರಮಗಳನ್ನೆಲ್ಲ ವೀಕ್ಷಿಸಬಹುದು- ಇದು ಹೊಸ ವ್ಯವಸ್ಥೆ.
ತಲೆ ಪೆಟ್ಟಿಗೆ ತಯಾರಕರಿಗೆ ಲೈಸನ್ಸ್ ಕೊಡುವ ಕೆಲಸ ಮುಗಿಯಿತು. ಅವರು ತಯಾರಿಕೆ ಆರಂಭಿಸಿದ್ದಾರೆ. ಒಂದಕ್ಕೆ ಏಳು ಸಾವಿರ ರೂಪಾಯಿನಷ್ಟು ಖರ್ಚು ಬರುತ್ತಿದೆ. ದೊಡ್ಡ ಪ್ರಮಾಣದಲ್ಲಿ ತಯಾರಿಕೆ ನಡೆದಿಲ್ಲ. ಸರ್ಕಾರ ಕೂಡಾ ತಲೆ ಪೆಟ್ಟಿಗೆ ಇಟ್ಟುಕೊಂಡು ಉಚಿತ ಚಾನೆಲ್‌ಗಳನ್ನೂ, ಪಾವತಿ ಚಾನೆಲ್‌ಗಳನ್ನೂ ವೀಕ್ಷಕರು ಚಾಲೂ ಮಾಡಿಕೊಳ್ಳುವ ಪದ್ಧತಿಯನ್ನು ನಾಲ್ಕು ಮಹಾನಗರಗಳಲ್ಲಿ ಜಾರಿಗೆ ತಂದಿದೆ. ಜುಲೈ ೧೫ ಆಖೈರು ದಿನಾಂಕ: ಅನಂತರ ಹಳೇ ಪದ್ಧತಿ ಇರುವುದಿಲ್ಲ ಎಂಬ ನಿಯಮ. ದೆಹಲಿ, ಮುಂಬೈ, ಕೊಲ್ಕತ್ತಾ, ಚನ್ನೈಗಳಲ್ಲಿ ಜುಲೈ ೧೫ರ ನಂತರ ತಲೆ ಪೆಟ್ಟಿಗೆ ಕಡ್ಡಾಯ. ಇದು ಸರ್ಕಾರದ ನಿರ್ಧಾರ. ಆದರೆ ಈ ಮಹಾನಗರಗಳಲ್ಲಿ ಕೂಡಾ ಕೇಬಲ್ ಆಪರೇಟರ್‌ಗಳಿಗೆ ಅವರು ಕೇಳುವಷ್ಟು ಹಣ ಕೊಟ್ಟು ಅವರು ಸಂಪರ್ಕಿಸಿಕೊಟ್ಟ ಚಾನೆಲ್‌ಗಳ ಕಾಯ್ಯಕ್ರಮಗಳ ಪೈಕಿ ತಮಗೆ ಬೇಕಾದ್ದನ್ನು ಬ್ರೌಸ್ ಮಾಡಿಕೊಳ್ಳುವ ಪದ್ಧತಿಗೇ ಬಳಕೆದಾರರು ಜೋತು ಬಿದ್ದಿದ್ದಾರೆ.
ಕೇಬಲ್‌ನವರ ಧೋರಣೆಯಿಂದ ಬೇಸತ್ತಿದ್ದರೂ ಅವರು ಮಾಡುವ ಶುಲ್ಕ ಏರಿಕೆ ವಿರುದ್ಧ ಗೊಣಗಿಕೊಂಡಾದರೂ ಸಮ್ಮತಿಸುವ ಧೋರಣೆ ತಳೆದಿದ್ದಾರೆಯೇ ಹೊರತು ತಲೆಪೆಟ್ಟಿಗೆ ಕೊಳ್ಳುವ ಇಡಿಯಾಗಿ ಒಮ್ಮೆ ಹಣ ಕೊಡುವುದಕ್ಕೆ ಸುಲಭವಾಗಿ ತಮ್ಮತಿಸುತ್ತಿಲ್ಲ. ಇದು ವಸ್ತುಸ್ಥಿತಿ.
ಇಡೀ ವ್ಯವಸ್ಥೆಯಲ್ಲಿ ಲಾಭವನ್ನು ‘ಹಂಚಿಕೊಳ್ಳುವ’ ಧೋರಣೆ ಕಾಣಿಸುವುದಿಲ್ಲ. ಬದಲು ‘ಬಾಚಿಕೊಳ್ಳುವ’ ಪ್ರವೃತ್ತಿಯೇ ವಿಜೃಂಭಿಸುತ್ತದೆ. ಕೇಬಲ್‌ಆಪರೇಟರ್‌ಗಳೆಂದರೆ ತಂತಿ ಹಾಯಿಸಿ ಬಳಕೆದಾರರ ಮನೆ ಬಾಗಿಲಿಗೆ ಕಾರ್ಯಕ್ರಮಗಳನ್ನು ತರುವವರು. ಅವರು ಸ್ಯಾಟಲೈಟುಗಳಿಂದ ಚಾನೆಲ್‌ಗಳಿಂದ ಸೆಳೆದುಕೊಳ್ಳುವ ಏರ್ಪಾಡು, ಪ್ರಸಾರಕರ ಜೊತೆ ಅವರು ಕಾರ್ಯಕ್ರಮ ಖರೀದಿ ಸಂಬಂಧ ನಡೆಸುವ ವ್ಯವಹಾರ ಇದೆಲ್ಲ ಇಡೀ ವ್ಯವಸ್ಥೆಯ ಒಂದು ಮುಖ.
ಪ್ರಸಾರಕರೆಂದರೆ ಸ್ಯಾಟಲೈಟುಗಳ ಮೂಲಕ ಕಾರ್ಯಕ್ರಮಗಳನ್ನು ಪೂರೈಸುವವರು. ಕಾರ್ಯಕ್ರಮ ನಿರ್ಮಾಪಕರು ಈ ಪೂರೈಕೆದಾರರೆಂಬ ವಿವಿಧ ಚಾನೆಲ್‌ಗಳಿಗೆ ಸೀರಿಯಲ್‌ಗಳನ್ನು ತಯಾರಿಸಿಕೊಡುತ್ತಾರೆ. ಕಾರ್ಯಕ್ರಮಗಳನ್ನು ಎಪಿಸೋಡ್‌ಗಳೆಂಬ ತುಂಡುಗಳ ರೂಪದಲ್ಲಿ ಒದಗಿಸುತ್ತಾರೆ. ಚಾನೆಲ್‌ಗಳವರು ಈ ಎಪಿಸೋಡ್‌ಗಳ ರೂಪದ ಕಾರ್ಯಕ್ರಮಗಳ ಮಧ್ಯೆ ತುರುಕುವ ಜಾಹೀರಾತುಗಳನ್ನು ಸಂಗ್ರಹಿಸಿ ಆದಾಯ ಕಂಡುಕೊಳ್ಳುತ್ತಾರೆ.
ಅಂತಿಮವಾಗಿ ಈ ಎರಡೂ ವರ್ಗದ ಉತ್ಪನ್ನವನ್ನು ಟಿ.ವಿ. ಮೂಲಕ ಖರೀದಿಸುವ ಬಳಕೆದಾರ ನಿಜವಾದ ಅರ್ಥದಲ್ಲಿ ‘ಮೂಕ ಪ್ರೇಕ್ಷಕ’. ಬೇಡದ ಕಾರ್ಯಕ್ರಮ, ತಲೆ ಚಿಟ್ಟು ಹಿಡಿಸುವ ಜಾಹೀರಾತು ಇವುಗಳನ್ನು ಸಹಾ ಈತ/ ಈಕೆ ಗ್ರಾಹ್ಯವಾಗಿಸಿಕೊಳ್ಳಬೇಕು. ತಲೆ ಪೆಟ್ಟಿಗೆಯ ಹೊಸ ವ್ಯವಸ್ಥೆಯಲ್ಲಿ (ಕಂಡಿಷನಲ್‌ಆಕ್ಸೆಸ್‌ಸಿಸ್ಟಂ-ಸಿಎಎಸ್‌ನಲ್ಲಿ) ಬಳಕೆದಾರನಿಗೆ ಒಂದು ಅನುಕೂಲವಿದೆ. ಬೇಕಾದ ಕಾರ್ಯಕ್ರಮವನ್ನು ಮಾತ್ರ ಕೇಳಿ ಪಡೆಯಬಹುದು. ಆದರೆ ಅದಕ್ಕೆ ತೆರಬೇಕಾದ ಬೆಲೆ ಮಾತ್ರ ಅಧಿಕವಾಗುತ್ತಿದೆ.
ವಾಸ್ತವವಾಗಿ ಸಿಎಎಸ್‌ವ್ಯವಸ್ಥೆ ಬಹಳ ಒಳ್ಳೆಯದು. ವಿಶ್ವಾದ್ಯಂತ ಇದೇ ವ್ಯವಸ್ಥೆ ಯಶಸ್ವಿ ಆಗಿರುವುದು. ಆದರೆ ಭಾರತದಲ್ಲಿ ಆರಂಭದಲ್ಲೇ ಗೊಂದಲ. ತಂತಮ್ಮ ಹಿತ ಸಾಧಿಸಿಕೊಳ್ಳುವಲ್ಲೇ ಎಲ್ಲರೂ ಮಗ್ನ. ಹೊಸ ವ್ಯವಸ್ಥೆಯನ್ನು ಜಾರಿಗೆ ತರಲು ಸರ್ಕಾರಕ್ಕೆ ಸುಲಭವಾಗಿ ಸಾಧ್ಯವಾಗುತ್ತಿಲ್ಲ.
ಉಚಿತ ಚಾನೆಲ್‌ಗಳ ಸಂಖ್ಯೆ ೩೦ ಇರಲಿ ಎಂದು ನಿಗದಿ ಮಾಡಲಾಗಿದೆ. ಆದರೆ ಜಾಹೀರಾತು ಸಂಗ್ರಹಿಸುವ ಶಕ್ತಿ ಇಲ್ಲದೆ ಬರಿದೆ ಕಾರ್ಯಕ್ರಮ ತಯಾರು ಮಾಡುವಂಥ ಉಚಿತ ಚಾನೆಲ್‌ಗಳ ಸಂಖ್ಯೆ ೩೦ ಕ್ಕಿಂತ ಬಹಳ ಜಾಸ್ತಿ ಇದೆ. ಅವುಗಳಲ್ಲಿ ಕೆಲವು ಚಾನೆಲ್‌ಗಳವರು ಮಾತ್ರ ತಮ್ಮದು ಪಾವತಿ ಚಾನೆಲ್‌ಆಗಬೇಕೆಂಬ ತವಕ ಹೊಂದಿರುವವರು. ೩೦ ಕ್ಕೆ ಮಿತಿ ಹಾಕಬೇಡಿ ಎಂದು ಪ್ರಸಾರಕರು ಒತ್ತಡ ತರುತ್ತಿದ್ದಾರೆ.
ಪಾವತಿ ಚಾನೆಲ್‌ಗಳವರು ಒಟ್ಟೊಟ್ಟಾಗಿ ಗುಂಪು ಗೂಡಿಸಿ ಮಾರಾಟ ಮಾಡುವುದಕ್ಕೆ ಸಮ್ಮತಿಸಿಲ್ಲ. ಅಂದರೆ ಇಂತಿಂಥ ಕೆಲವು ಪಾವತಿ ಚಾನೆಲ್‌ಗಳನ್ನು ಒಟ್ಟಾಗಿ ತೆಗೆದುಕೊಳ್ಳಿ ಎಂದು ಹೇಳಲಿ ತಯಾರಿಲ್ಲ. ಪ್ರತಿ ಪಾವತಿ ಚಾನೆಲ್‌ಅನ್ನೂ ಪ್ರತ್ಯೇಕಿಸಿ ಬೇಕಾದ್ದನ್ನು ತೆಗೆದುಕೊಳ್ಳಿರೆಂದು ಬಳಕೆದಾರರಿಗೆ ಹೇಳಿ ಎನ್ನುತ್ತಾರೆ. ಹೀಗೆ ಮಾಡಿದರೆ ಬಳಕೆದಾರನಿಗೆ ಕಾರ್ಯಕ್ರಮ ಸಮೂಹ ದುಬಾರಿಯಾಗಿ ಪರಿಣಮಿಸುತ್ತದೆ. ಜೊತೆಗೆ ಬಿಡಿ ಬಿಡಿ ಚಾನೆಲ್‌ಗೆ ಪಾವತಿ ಹಣ ನಿಗದಿ ಮಾಡಿದರೆ ಎಷ್ಟೋ ದುರ್ಬಲ ಚಾನೆಲ್‌ಗಳು ಮುಚ್ಚಿ ಹೋಗುತ್ತವೆ.
ಕೇಬಲ್‌ಆಪರೇಟರ್‌ಗಳ ಅತೃಪ್ತಿ ಬೇರೆ ತರಹದ್ದು. ಉಚಿತ ಚಾನೆಲ್‌ಗಳ ಸಮೂಹದ ಒಟ್ಟು ಸೇವೆಗೆ ರೂ. ೭೨ ಎಂದು ಸರ್ಕಾರ ನಿಗದಿ ಮಾಡಿದೆ. ಇದು ತುಂಬಾ ಕಡಿಮೆ ಎಂದು ಅವರು ದೂರುತ್ತಾರೆ. ಸಿಎಎಸ್ ವ್ಯವಸ್ಥೆಗೆ ಮುನ್ನ ರೂ. ೧೨೫ ರಿಂದ ೨೫೦ರ ವರೆಗಿನ ಮಾಸಿಕ ಶುಲ್ಕಕ್ಕೆ ಎಲ್ಲವೂ ಉಚಿತ ಎನ್ನುವ ವ್ಯವಸ್ಥೆಯಲ್ಲಿ ೪೦ ರಿಂದ ೬೦ ಚಾನೆಲ್‌ಗಳ ಕಾರ್ಯಕ್ರಮವನ್ನು ಬಳಕೆದಾರರು ಪಡೆಯುತ್ತಿದ್ದಾರೆ.
ಬಳಕೆದಾರರು ತಲೆಪೆಟ್ಟಿಗೆಯನ್ನು ಸ್ವತಃ ಕೊಳ್ಳುತ್ತಿದ್ದರೆ ಬಾಡಿಗೆಗೆ ಪಡೆಯುವ ಏರ್ಪಾಡು ಆಗಲಿದೆ. ಅದಕ್ಕೆ ರೂ. ೮೦ ರಿಂದ ೧೦೦ ಖರ್ಚು ಬರುತ್ತದೆ. ಉಚಿತ ಚಾನೆಲ್‌ಗಳಿಗಾಗಿ ತೆರಿಗೆಗೂ ಸೇರಿದಂತೆ ರೂ. ೯೦ ರಿಂದ ೧೦೦ ಶುಲ್ಕ ಬೀಳುತ್ತದೆ. ಜೊತೆಗೆ ಸ್ಟಾರ್, ಝೀ, ಸೋನಿ, ಮಾತ್ರವಲ್ಲದೆ ಸ್ಥಳೀಯ ಭಾಷೆ ಚಾನೆಲ್‌ಗಳು, ಕೆಲವು ಕ್ರೀಡೆ ಸಿನಿಮಾ ಮುಂತಾದ ಚಾನೆಲ್‌ಗಳು ಇವಕ್ಕೆಲ್ಲ ಪಾವತಿ ಮಾಡುವುದು ಇದನ್ನೆಲ್ಲ ಸೇರಿಸಿದರೆ ಕೇಬಲ್‌ನವರಿಗೆ ಪ್ರತಿ ತಿಂಗಳು ಕೊಡಬೇಕಾದ ಹಣ ರೂ. ೩೦೦ ತನಕ ಏರಬಹುದು.
ಸರ್ಕಾರದ ಹಿಡಿತ ಮತ್ತು ಕೇಬಲ್ ಆಪರೇಟರ್‌ಗಳ ಜೊತೆ ವ್ಯವಹಾರ ಇವುಗಳ ಗೋಜೆ ಬೇಡವೆಂದು; ಸ್ಟಾರ್, ಝೀ ತರಹೆ ಕೆಲವು ದೊಡ್ಡ ಚಾನೆಲ್‌ಗಳು ನೇರವಾಗಿ ಮನೆಗಳಿಗೆ ಕಾರ್ಯಕ್ರಮ ಮುಟ್ಟಿಸುವ ಪದ್ಧತಿ ಜಾರಿಗೆ ಬರಲೆಂದು ಹೇಳತೊಡಗಿದ್ದಾರೆ.
ಪ್ರಸಾರಕರ ಪಾಲಿಗೆ ಇನ್ನೊಂದು ಸಂಕಟ ಸಹಾ ಎದುರಾಗಿದೆ. ಸಿಎಎಸ್‌ವ್ಯವಸ್ಥೆಗೆ ಮುಂಚಿನ ಈಗಿನ ವ್ಯವಸ್ಥೆಯಲ್ಲಿ ಬಳಕೆದಾರನು ತನಗೆ ಕಾರ್ಯಕ್ರಮ ಬೇಡವಾದರೆ ಬರಿದೇ ಚಾನೆಲ್‌ಬದಲಾಯಿಸುತ್ತಾರೆ. ಆದರೆ ಸಿಎಎಸ್‌ವ್ಯವಸ್ಥೆಯಲ್ಲಿ ಚಾನೆಲ್‌ಬೇಡವೆಂದು ನಿಲ್ಲಿಸುತ್ತಾನೆ. ಪಾವತಿ ತಪ್ಪುತ್ತದೆ. ಇದರಿಂದ ನಿಖರವಾಗಿ ಯಾವುದೇ ಕಾರ್ಯಕ್ರಮ ಎಷ್ಟು ಜನಪ್ರಿಯ ಎಂಬುದು ಗೊತ್ತಾಗಿ ಹೋಗುತ್ತದೆ. ಅಷ್ಟು ದಶಲಕ್ಷ ಜನ ನೋಡುತ್ತಾರೆ ಎಂಬ ಜಾಹೀರಾತುದಾರರನ್ನು ನಂಬಿಸುವುದಕ್ಕೆ ಕಷ್ಟವಾಗುತ್ತದೆ.
ಬಳಕೆದಾರರು ಕ್ರಿಕೆಟ್ ಜ್ವರ ಇದ್ದಾಗ ಮಾತ್ರ ಪಾವತಿಗೆ ಸಿದ್ಧರಾಗಿ ಬೇರೆ ವೇಳೆ ನಿರ್ದಿಷ್ಟ ಚಾನೆಲ್‌ಗಳೇ ಬೇಡ ಎನ್ನುತ್ತಾರೆ. ಕೇಬಲ್‌ಆಪರೇಟರರು ಮಾತ್ರ ಬಳಕೆದಾರರು ತಮ್ಮ ಮುಷ್ಟಿಯಲ್ಲೇ ಇರುವವರಾದ ಕಾರಣ ಯಾವುದೇ ವ್ಯವಸ್ಥೆ ಆದರೂ ತಾವೂ ಅನಿವಾರ್ಯ; ತಮ್ಮ ಮಾತೆ ನಡೆಯುವುದು, ಬೇಕಾದ ಹಾಗೆ ಶುಲ್ಕ ನಿಗದಿ ಮಾಡುಬಹುದು ಎಂದು ಬೀಗುತ್ತ ತೆಪ್ಪಗಿದ್ದಾರೆ.
ಒಂದು ಸಮೀಕ್ಷೆ ಪ್ರಕಾರ ಬಳಕೆದಾರರಲ್ಲಿ ಶೇ. ೩೦ ಕುಟುಂಬಗಳವರು ರೂ. ೨೦೦೦ ರಿಂದ ರೂ. ೪೦೦೦ ವರೆಗಿನ ತಿಂಗಳ ವರಮಾನದವರು. ಕೇಬಲ್ ಆಪರೇಟರ್‌ಗಳು ವಸೂಲು ಮಾಡುತ್ತಿರುವ ಸಿಎಎಸ್‌ಗೆ ಮುಂಚಿನ ತಿಂಗಳ ಶುಲ್ಕ ಸರಾಸರಿ ರೂ. ೧೫೭ ಬೀಳುತ್ತದೆ. ಅಂದರೆ ಅವರ ಪಾಡಿಗೆ ಟಿವಿಗೆ ಮಾಡುವ ವೆಚ್ಚ ಶೇ. ೨ ರಿಂದ ೮ ರವರೆಗೆ ಬೀಳುತ್ತದೆ.
ಸಿಎಎಸ್ ಜಾರಿ ನಂತರ ತಿಂಗಳ ಶುಲ್ಕ ರೂ. ೨೫೦ ರಿಂದ ರೂ.೪೫೦ ರ ತನಕ ಆಗಿರುತ್ತದೆ ಎಂದು ಭಾವಿಸಿದರೆ; ಮುಂಬೈನಂಥ  ಮಹಾನಗರಗಳಲ್ಲಿ ಪಾವತಿ ಚಾನಲ್‌ಗಳ ವೆಚ್ಚ ಅಧಿಕ ಇರುತ್ತದೆ ಎನ್ನುವುದಾದರೆ; ಆಗ ಇದೇ ಬಡ ವರ್ಗದ ಬಳಕೆದಾರರು ಭರಿಸಬೇಕಾದ ವೆಚ್ಚವು ತಮ್ಮ ವರಮಾನದ ಶೇ. ೧೦-೧೨ ರಷ್ಟು ಆಗುತ್ತದೆ.
ಇಂಥ ಸನ್ನಿವೇಶದಲ್ಲಿ ಚಾನೆಲ್‌ಗಳ ಒಟ್ಟಾರೆ ವೀಕ್ಷಣೆ ಕಡಿಮೆಯಾಗುತ್ತದೆ. ಎಲ್ಲರೂ ಕೆಲವೇ ಪಾವತಿ ಚಾನೆಲ್‌ಗಳಿಗೆ ಸೀಮಿತಗೊಳ್ಳುತ್ತಾರೆ. ಇಡೀ ಉದ್ಯಮಕ್ಕೆ ಇದರಿಂದ ಧಕ್ಕೆ.
ಬಿಡಿ ಬಿಡಿ ಸಣ್ಣ ಪ್ರದೇಶಗಳ ಕೇಬಲ್ ಆಪರೇಟರ್‌ಗಳಿಗೆ ಸಾಮೂಹಿಕಗೊಳಿಸಿ ಚಾನೆಲ್ ಕಾರ್ಯಕ್ರಮಗಳನ್ನು ಪೂರೈಸುವ ಮಲ್ಟಿಸಿಸ್ಟಂ ಆಪರೇಟರ್‌ಗಳೂ ಇದ್ದಾರೆ. ವಾಸ್ತವವಾಗಿ ಕಾರ್ಯಕ್ರಮ ಪೂರೈಕೆ ವ್ಯವಸ್ಥೆಯನ್ನು ನಿಯಂತ್ರಿಸುವವೇ ಇವರು.
ಈ ‘ಒಟ್ಟುಗಟ್ಟಲೆ ವ್ಯವಹಾರ’ದ ಜನರೇ ಪ್ರಸಾರಕರ ಪಾಲಿಗೆ ಸವಾಲು ಎಸೆದಿರುವವರು. ಅವರು ಭಾರೀ ಹಣ ಹೂಡಿ ದುಬಾರಿ ಸಾಧನೋಪಕರಣ ಸ್ಥಾಪಿಸಿ, ಕೇಬಲ್‌ಆಪರೇಟರ್‌ಗಳ ಇದೇ ಕಾರ್ಯಾಚರಣೆ ನಿಯಂತ್ರಿಸುತ್ತಾರೆ.
ಇವರು ಈಗಾಗಲೇ ರೂ. ೭೦೦೦ ಬೆಲೆಯ ದುಬಾರಿ ತಲೆಪೆಟ್ಟಿಗೆ ಬದಲು ಅಗ್ಗದ ರೂ.೩೮೦೦ ಬೆಲೆಯ ತಲೆಪೆಟ್ಟಿಗೆ ಪೂರೈಸುವ ಹಾಗೆ ಆಗಬೇಕೆಂದು ಹೇಳತೊಡಗಿದ್ದಾರೆ. ಆದರೆ ತಲೆಪೆಟ್ಟಿಗೆ ಕೈವಾಡ ನಡೆಸಿದರೆ ಆದಾಯ ಎಲ್ಲೋ ಸೋರಿ ಹೋಗುವಂತೆ ಆಗುವುದನ್ನು ತಪ್ಪಿಸುವ ಬಗೆಗೆ ಯಾರೂ ಖಾತರಿ ನೀಡುವುದಿಲ್ಲ.
ಇದೀಗ ಪ್ರಸಾರಕರು ಸಿಎಎಸ್‌ಕಡ್ಡಾಯಗೊಳಿಸುವ ಯೋಚನೆಯನ್ನು ಜುಲೈ ೧೫ ರಿಂದ ಮುಂದಕ್ಕೆ ಹಾಕಲು ಸರ್ಕಾರದ ಮೇಲೆ ಒತ್ತಡ ತರುತ್ತಿದ್ದಾರೆ.
ಸ್ವತಃ ಬಳಕೆದಾರರು ಮಾತ್ರ ತಮ್ಮ ಪಾತ್ರ ಮಹತ್ವದ್ದೇ ಆದರೂ ಏನೂ ಮಾಡಲಾಗದ ಸ್ಥಿತಿಯಲ್ಲಿ ಇರುವುದಕ್ಕಾಗಿ ಪರಿತಪಿಸುತ್ತ ಕುಳಿತಿದ್ದಾರೆ.
ಭಾಗ ೨ – ಮಳೆ ಜೀವನಾಧಾರ: 
೧೫. ಬೀಳುವ ಮಳೆಗೊಂದು ಲೆಕ್ಕಾಚಾರ
ಮನುಷ್ಯ ದೇಹಕ್ಕೆ ಎರಡು ಅವಸ್ಥೆ: ಹೊಟ್ಟೆ ತುಂಬಿರುವುದು; ಹಸಿವು. ಭೂಮಿಗೂ ಅಷ್ಟೆ. ಮಳೆ ಬಿದ್ದಾದ ನಂತರ ತಣ್ಣಗಿರುವುದು. ಮಳೆ ಅಭಾವದಿಂದ ಬೇಯುವುದು. ಹಸಿವನ್ನು ಹೇಗೆ ಭರಿಸಲು ಸಾಧ್ಯವಿಲ್ಲವೋ ಹಾಗೆಯೇ ಅನಾವೃಷ್ಟಿಯನ್ನು, ಬರವನ್ನು ಭರಿಸಲಾಗದು. ನಮ್ಮಲ್ಲಿ ಹವಾಮಾನ ಮುನ್ಸೂಚನೆ ಎಂಬುದಿದೆ. ಗುಡುಗು ಮಿಂಚು ಸಹಿತ ಮಳೆ ಎಂಬ ಮುನ್ಸೂಚನೆ ವರದಿ ಅನುಸರಿಸಿ ಮನೆಯಿಂದ ಹೊರಗೆ ಹೋಗುವಾಗ ಛತ್ರಿ ಅಥವಾ ರೇನ್‌ಕೋಟ್‌ ಹೊಂದಿಸಿಕೊಂಡು ಹೊರಟರೆ, ಅಂದು ಮನೆಗೆ ವಾಪಸ್ ಬರುವ ತನಕ ಅದರ ಉಪಯೋಗ ಪ್ರಮೇಯ ಬರುವುದಿಲ್ಲ. ನಿರ್ಮಲ ಆಕಾಶ ಇರುತ್ತದೆಂಬ ವರದಿ ಇದ್ದ ದಿವಸ ಮಳೆ ಬರುತ್ತದೆ. ಅದು ನಗೆಚಾಟಿಕೆಗೆ ವಸ್ತು ಆಗಿರುವುದು ಮಾತ್ರ ನಿಜ. ವಾಸ್ತವವಾಗಿ ಮಳೆ ಎನ್ನುವುದು ಭಾರತದಲ್ಲಿ ‘ಅನ್‌ಪ್ರಿಟಿಕ್ಟಬಲ್’.
ಮಲೇಷ್ಯದಲ್ಲಿ ನಿತ್ಯ ಒಂದರ್ಧ ಗಂಟೆಯಾದರೂ ಧೋ ಎಂದು ಬೀಳುವ ಮಳೆ ಬರುತ್ತದೆ. ಬ್ರಿಟನ್ನಿಗೆ ಮಳೆಯಂತೂ ದಿಢೀರ್ ಹನಿಯುವ ಗುಣಕ್ಕೆ ಹೆಸರಾದುದು. ಅಲ್ಲಿ ಎರಡೇ ಋತುಮಾನ. ಮಳೆ ಸಹಾ ಬೀಳುವ ಬೇಸಿಗೆ ಮತ್ತು ಚಳಿಗಾಲ. ನೆಲದ ಮೇಲೆ ನೀರು ಹರಿಯುವಷ್ಟು ಜೋರಾದ ಮಳೆ ಬರುವುದಿಲ್ಲ. ಅಲ್ಲಿನ ಮೂರು ‘ಡಬ್ಲ್ಯು’ಗಳು ಸದಾ ಅನ್‌ಪ್ರಿಟಿಕ್ಟಬಲ್ ಎನ್ನುತ್ತಾರೆ: ವೆದರ್, ವಿಮೆನ್ ಮತ್ತು ವೈನ್. ಒಂದು ಮಾತು ನಿಜ. ಒಂದು ದೇಶದ ಹವಮಾನ ಅಥವಾ ಋತುಮಾನ ಪದ್ಧತಿ ಹೇಗಿದೆ ಎಂದು ತಿಳಿದುಕೊಂಡರೆ ಅಲ್ಲಿನ ಜನರ ಮನೋಭಾವವನ್ನು ಅಭ್ಯಾಸ ಮಾಡುವುದಕ್ಕೆ ಸುಲಭವಾಗುತ್ತದೆ.
ಭಾರತದಲ್ಲಿ ಮಳೆ ಎನ್ನುವುದು ತುಂಬಾ ಅನ್‌ಪ್ರಿಡಿಕ್ಟ್‌ಬಲ್ ಏನಲ್ಲ. ಬರಬೇಕಾದಾಗ ಮಳೆ ಬರುವುದಿಲ್ಲ ಎನ್ನುವ ನಿರಾಶೆ ಮಾತ್ರ ಇರುತ್ತದೆ. ಮಳೆಯನ್ನು ನೆಚ್ಚಿಕೊಂಡು ಜೂಜಾಡುವಂತೆ ರೈತರು ಬೆಳೆ ಕಾರ್ಯದಲ್ಲಿ ತೊಡಗುತ್ತಾನೆ. ಮಳೆ ಬರದಿದ್ದರೆ ನೆಲಕ್ಕೆ ಹಾಕಿದ ಬಿತ್ತನೆ ಬೀಜ ಸಹಾ ನಷ್ಟವಾಗುತ್ತದೆ.
ಭಾರತದ ಮಾನ್ಸೂನ್ ಮಾರುತಗಳು ಜಗತ್‌ಪ್ರಸಿದ್ಧ. ನೆತ್ತಿಯ ಕಡೆ ಮಾತ್ರ ಇತರ ಭೂಭಾಗಕ್ಕೆ ಸೇರಿಕೊಂಡಿರುವ ಉಪಖಂಡ ಎಂಬುದು ಭಾರತದ ಭೂ ಲಕ್ಷಣ. ಇನ್ನು ಮಿಕ್ಕೆಲ್ಲ ಕಡೆ- ಮೂರು ಕಡೆಯಲ್ಲ- ತ್ರಿಭುಜಾಕಾರದ ಎರಡು ಬಾಹುಗಳಿರುವ ಕಡೆ ಸಮುದ್ರ. ಬೇಸಿಗೆಯಲ್ಲಿ ಭೂಮಿ ಕಾದು ನೆಲದ ಮಾಲಿನ ಹವೆ ಹಗುರಾಗುತ್ತದೆ. ವಾರಗಳ ಪರ್ಯಂತ ಹವೆ ಹಗುರಾಗಿ ಸಮುದ್ರದ ಕಡೆಯಿಂದ ತಣ್ಣಗಿನ ಗಾಳಿಯನ್ನು ಭೂಪದರದ ಮೇಲ್ಭಾಗಕ್ಕೆ ಸೆಳೆದುಕೊಳ್ಳುತ್ತದೆ. ಹಾಗೆ ಒಳನುಗ್ಗಿದ ಗಾಳಿ ಮೋಡಗಳಾಗುವಷ್ಟು ದಟ್ಟೈಸಿದರೆ ಹಾಗೆ ದಟ್ಟೈಸಿದ ಮೋಡಗಳು ಭೂಭಾಗಗಳ ಮೇಲಕ್ಕೆ ಸಾಗಿ ಬಂದು ಮಳೆ ಸುರಿಸುತ್ತವೆ. ಮೋಡಗಳು ಹೀಗೆ ಜರುಗಿ ಎಲ್ಲೆಲ್ಲಿ ಮಳೆ ಸುರಿಸುತ್ತವೆ ಎಂಬುದು ಮಾತ್ರ ಅನ್‌ಪ್ರಿಡಿಕ್ಟ್‌ಬಲ್. ಒಂದೇ ಭೂಭಾಗದ ಮೇಲೆ ಅಂದರೆ ಉಪಖಂಡದ ಮೇಲೆ ಕೆಲವೆಡೆ ಅನಾವೃಷ್ಟಿ. ಕೆಲವೆಡೆ ಅತಿವೃಷ್ಟಿ. ಇದರ ಮುನ್ಸೂಚನೆಯೇ ಸಾಧ್ಯವಾಗದೇ ಇರುವುದು.
ಹಿಂದಿನ ಕಾಲದವರು ಭೂಗೋಳ ಪಾಠದಲ್ಲಿ ಖಚಿತವಾಗಿ ಕಲಿತುಕೊಳ್ಳುತ್ತಿದ್ದಂತೆ ಭಾರತದ ಭೂಭಾಗದೊಳಕ್ಕೆ ನುಗ್ಗಿ ಬರುವ ಗಾಳಿ ಮಾರುತಗವಾಗುತ್ತದೆ. ಮಾರುತವೆಂದರೆ ಕ್ಲುಪ್ತವಾಗಿ ಬೀಸುವ ಗಾಳಿ. ಇದು ಅನ್‌ಪ್ರಿಡಿಕ್ಟಬಲ್‌ ಅಲ್ಲ. ತಪ್ಪುವುದೇ ಇಲ್ಲ. ಆದರೆ ಮಳೆ ಬೀಳಿಸಲಾಗದಷ್ಟು ದುರ್ಬಲವಾಗಿರುತ್ತದೆ, ಕೆಲವೊಮ್ಮೆ. ಭೂಮಿಯ ಚಲನೆ, ಸಮುದ್ರದೊಳಗಿನ ಶೀತೋಷ್ಣ ಪ್ರವಾಹಗಳು ಮುಂತಾದ ಕ್ಲುಪ್ತ ವಿದ್ಯಮಾನಗಳಿಂದಾಗಿ ಮಾರುತಗಳು ನಿಯತವಾಗಿ ಬೀಸುತ್ತವೆ. ಭಾರತ ಉಪಖಂಡವನ್ನು ಒಂದು ಋತುಮಾನದಲ್ಲಿ ನೈರುತ್ಯ ದಿಕ್ಕಿನಿಂದ ಪ್ರವೇಶಿಸಿ ದೇಶದಾದ್ಯಂತ ಹರಡಿಕೊಳ್ಳುತ್ತದೆ. ಇನ್ನೊಂದು ಋತುಮಾನದಲ್ಲಿ ಈಶಾನ್ಯ ದಿಕ್ಕಿನಿಂದ ಪ್ರವೇಶಿಸುತ್ತದೆ.
ನೈರುತ್ಯ ದಿಕ್ಕಿನಿಂತ ಬೀಸುವ ಮಾರುತವೆ ಮುಖ್ಯ. ಸರಿಯಾಗಿ ಜೂನ್ ೧ ರಂದು ಕೇರಳ ಕರಾವಳಿಯ ಮೇಲೆ ಅಪ್ಪಳಿಸುತ್ತದೆ. ಹಿಂದುಮುಂದು ಆದರೆ ಒಂದೆರಡು ದಿನ ಮಾತ್ರ. ಕರ್ನಾಟಕವನ್ನು ಈ ಮಾರುತ ತಲುಪುವುದು ಸಾಮಾನ್ಯವಾಗಿ ಜೂನ್ ೭ರ  ಹೊತ್ತಿಗೆ. ಇನ್ನೊಂದು ವಾರ ಕಳೆದಂತೆ ಉತ್ತರ ದಿಕ್ಕಿನತ್ತ ಸಾಗಿ ಇತರ ರಾಜ್ಯಗಳಿಗೆ ಹರಡಿಕೊಳ್ಳುತ್ತದೆ. ೧೦-೧೨ ವಾರಗಳಷ್ಟು ಹರಡಿಕೊಳ್ಳುವ ಅವಧಿಯಲ್ಲಿ ಬರುವ ಈ ಮಳೆಯಿಂದಲೇ ಖರೀಫ್‌ಬೆಳೆ ತೆಗೆಯುವುದು. ಇದೇ ಮುಂಗಾರು ಬೆಳೆ.
ಈಶಾನ್ಯ ದಿಕ್ಕಿನಿಂದ ಬಳಗಾಳ ಕೊಲ್ಲಿ ಕಡೆಯಿಂದ ಬೀಸುವ ಮಾರುತವು ಅಕ್ಟೋಬರ್‌ಮಧ್ಯಭಾಗದ ವೇಳೆಗೆ ಮಳೆ ತರುತ್ತದೆ. ಅದರಿಂದ ಬೆಳೆಯುವುದು ರಬಿ ಬೆಳೆ. ಇದು ಹಿಂಗಾರು ಬೆಳೆ.
ಮುಂಗಾರು, ಹಿಂಗಾರು ಸೇರಿದಂತೆ ಮಾನ್ಸೂನ್‌ಮಾರುತಗಳು ಎಂದು ಕರೆಯುತ್ತಾರೆ. ಮುಂಗಾರು ಮಾರುತಗಳು ಬಹಳ ಸರಾಗವಾಗಿ ಉಪಖಂಡ ಪ್ರವೇಶಿಸುವುದಿಲ್ಲ ಪಶ್ಚಿಮ ಘಟ್ಟಗಳು ತಡೆಯುತ್ತವೆ. ನಿರ್ದಿಷ್ಟ ಸಾಂದ್ರತೆ ಮತ್ತು ರಭಸ ಇದ್ದರೆ ಮಾತ್ರವೇ ಕರಾವಳಿಯಲ್ಲಿ ಸುರಿಸುತ್ತಾ ಘಟ್ಟಗಳನ್ನು ದಾಟಿ ಉಪಖಂಡವನ್ನು ಪ್ರವೇಶಿಸುವುದು. ಹಿಂಗಾರು ಮಾರುತಗಳು ಮಾತ್ರ ಬಂಗಾಳಕೊಲ್ಲಿಯ ವಾಯುಭಾರ ಕುಸಿತ ಪ್ರಕರಣಗಳ ಅನ್ವಯ ಸಲೀಸಾಗಿ ಒಳನುಗ್ಗಬಲ್ಲವು.
ಇಷ್ಟು ಕ್ಲುಪ್ತವಾಗಿ ಬೀಸುವ ಮಳೆ ಮಾರುತಗಳು ವ್ಯತ್ಯಾಸಗೊಳ್ಳುತ್ತವೆ. ಭೂ ಪ್ರದೇಶದೊಳಕ್ಕೆ ಮಾರುತಗಳನ್ನು ಸೆಳೆದುಕೊಳ್ಳುವುದಕ್ಕೆ ನೆರವಾಗುವ ಅರಣ್ಯವಯ ಖಾಲಿಯಾಗುತ್ತಿದೆ. ಅದೇ ದುರಂತ.
ಮಳೆ ಮಾರುತಗಳನ್ನು ಹಲವು ಹತ್ತು ವರ್ಷಗಳ ಅಭ್ಯಾಸ ಮಾಡಿ ಸಂರಕ್ಷಿಸಿಟ್ಟ ದಾಖಲೆಗಳಿವೆ. ಗಾಳಿಯೇ ಮುಂತಾದ ಹಲವು ಮಳೆ ದತ್ತಾಂಶಗಳನ್ನು ಅಳೆಯುವ ತಂತ್ರಜ್ಞಾನ ಲಭ್ಯವಿದೆ. ಮುನ್ಸೂಚನೆ ಸಾಧ್ಯವಾಗಿದೆ. ಅದರ ಪ್ರಕಾರ ಹವಾಮಾನ ಕುರಿತ ಅಧ್ಯಯನಕ್ಕೆ ಮೀಸಲಾದ ಇಲಾಖೆಯು ಹಲವು ವಾರಗಳ ಮುಂಚೆಯೇ ಮುನ್ಸೂಚನೆ ನೀಡುತ್ತದೆ.
ಮಳೆಗಳನ್ನು ಕುರಿತ ನಂಬಿಕೆಗಳೂ, ರೂಢಮೂಲ ಲೆಕ್ಕಾಚಾರಗಳೂ ಇವೆ. ರೈತರು ಹವಾಮಾನ ಇಲಾಖೆ ಸಮೀಕ್ಷೆಗಳಿಗಿಂತ ಹೆಚ್ಚಾಗಿ ಇವನ್ನೇ ನಂಬುತ್ತಾರೆ. ಸೂರ್ಯನು ಯಾವ ನಕ್ಷತ್ರಕ್ಕೆ ಬರುತ್ತಾನೆ. ಅದರ ಆಸುಪಾಸಿನಲ್ಲಿ ಯಾವಾಗ ಸಂಚಿರುತ್ತಾನೆ ಎಂದು ಪಂಚಾಂಗ ಕರ್ತರು ಲೆಕ್ಕ ಹಾಕಿಕೊಡುತ್ತಾರೆ. ಸೂರ್ಯ ಪ್ರವೇಶಿಸುವ ನಕ್ಷತ್ರವನ್ನು ಮಳೆ ನಕ್ಷತ್ರ ಎಂದು ಕರೆಯುತ್ತಾರೆ. ಎಲ್ಲ ಮಳೆ ನಕ್ಷತ್ರಗಳೂ ಮಳೆ ಸುರಿಸುತ್ತವೆ ಎದೇನಿಲ್ಲ. ಕೆಲವು ನಕ್ಷತ್ರಗಳ ಮಳೆಯನ್ನಂತೂ ರೈತರು ತುಂಬಾ ನಂಬುತ್ತಾರೆ. ಯಾವ ವೇಳೆ ಬಿತ್ತನೆ ಮಾಡಿದ್ದರೆ ಇನ್ನು ಯಾವ ಯಾವ ಮಳೆ ನಕ್ಷತ್ರದ ಹೊತ್ತಿಗೆ ಎಷ್ಟು ಬೀಸು ಮಳೆ ಬೀಳುತ್ತದೆ ಎಂದು ಲೆಕ್ಕ ಹಾಕಿ ಆ ಪ್ರಕಾರ ಕೃಷಿ ಕಾರ್ಯಾಚರಣೆಗಳನ್ನು ನಿಗದಿಪಡಿಸಿಕೊಳ್ಳುತ್ತಾರೆ.
ಮುಂಗಾರು-ಹಿಂಗಾರು ಮಾರುತಗಳ ಬಗೆಗೂ ನಂಬಿಕೆಗಳು ಇಲ್ಲದಿಲ್ಲ, ಪ್ರತಿ ನಾಲ್ಕನೆಯ ವರ್ಷ ಮಾರುತಗಳ ಕ್ಲುಪ್ತತೆ ಏರುಪೇರಾಗುತ್ತದೆ, ಮಳೆ ಕಡಿಮೆಯಾಗುತ್ತದೆ ಎಂಬುದು ಜನಜನಿತ ಭಾವನೆಯಾಗಿತ್ತು. ಒಮ್ಮೊಮ್ಮೆ ನಾಲ್ಕನೆಯ ವಷ್ಷದ ಅನಾವೃಷ್ಟಿಯ ಮುಂದಿನ ನಾಲ್ಕು ವಷ್ಷಗಳಿಗೆ ಹರಡಿಕೊಳ್ಳುತ್ತದೆ. ಇದು ಸಹಾ ಅನುಭವಕ್ಕೆ ಬಂದಿರುವ ವಿಚಾರ; ಇತ್ತೀಚೆಗೆ ಕೂಡಾ.
ಎಷ್ಟೋ ಬಾರಿ ಮುಂಗಾರು ತಡವಾಗಿ ಆರಂಭವಾಗಿ ಮುಂದಿನ ಹಿಂಗಾರಿ ಅವಧಿಯೊಳಕ್ಕೆ ಹರಡಿಕೊಳ್ಳುತ್ತದೆ. ಆಗೆಲ್ಲ ಮುಂಗಾರಿನ ಕೊನೆ ಭಾಗ ಹಿಂಗಾರಿನ ಮೊದಲ ಭಾಗ ಒಂದಾಗಿ ಮಳೆಯೋ ಮಳೆ! ಹೀಗೂ ಆಗುವುದುಂಟು.
ಈ ಎಲ್ಲ ನಂಬಿಕೆಗಳೂ, ದೃಷ್ಟಾಂತಜನ್ಯ ಲೆಕ್ಕಾಚಾರಗಳೂ ತಜ್ಞರ, ಭರ್ತ್ಸನೆಗೆ ಗುರಿ ಆಗುತ್ತವೆ. ಹವಾಮಾನ ಇಲಾಖೆಯವರ ಲೆಕ್ಕಾಚಾರಗಳೂ ತಲೆಕೆಳಕಾಗುತ್ತವೆ ಎಂಬುದು ಸಹಾ ವಾಸ್ತವಾಂಶವೇ ಸರಿ.
ಪ್ರತಿ ವರ್ಷದಂತೆ ಈ ಬಾರಿ ಸಹಾ ಹವಾಮಾನ ಇಲಾಖೆ ತನ್ನ ಮುನ್ಸೂಚನೆ ನೀಡಿತು. ಸಾಮಾನ್ಯವಾಗಿ ಮೇ ೨೫ಕ್ಕೆ ಕೊಡುತ್ತಿದ್ದ ತನ್ನ ಮುನ್ಸೂಚನೆಯನ್ನು ಈ ಬಾರಿ ಮುಂಚೆಯೇ, ಅಂದರೆ ಏಪ್ರಿಲ್ ೧೬ ಕ್ಕೆ ನೀಡಿತು. ಈ ಬಾರಿ ಸಾಕಷ್ಟು ಮುಂಚೆಯೇ ಭವಿಷ್ಯದ ಸೂಚನೆ ನೀಡುತ್ತಿದ್ದರೂ ಅಪನಂಬಿಕೆ ಉಂಟು. ಈ ಬಾರಿ ಭಾರೀ ಮಳೆ ಕೊರತೆ ಇರದು ಎಂಬುದು ಅದರ ಅಂಬೋಣ. ಕಳೆದ ವರ್ಷ ಹೆಚ್ಚು ವ್ಯತ್ಯಾಸವಿಲ್ಲದ ಸಾಮಾನ್ಯ ಎನಿಸುವಂಥ ಮಳೆ ಬರುತ್ತದೆಂದು ಇಲಾಖೆ ಹೇಳಿತ್ತು. ಆದರೆ ಅದು ಹುಸಿಯಾಯಿತು.
ಹವಾಮಾನ ಇಲಾಖೆ ಮುಖ್ಯಸ್ಥರ ಪ್ರಕಾರ ೧೬ ಬಗೆಯ ಮಾನಕಾಂಶಗಳ ಆಧಾರದ ಮೇಲೆ ಮುನ್ಸೂಚನೆ ನೀಡಲಾಗಿತ್ತು. ಈ ಬಾರಿ ಹೆಚ್ಚು ವಿಶ್ವಾಸಾರ್ಹ ಎನಿಸುವ ಬೇರೆಯವೇ ಆದ ಎಂಟು ಬಗೆಯ ಮಾನಕಾಂಶಗಳ ಆಧಾರದ ಮೇಲೆ ಲೆಕ್ಕಾಚಾರ ಹಾಕಿದೆ. ಅಲ್ಲದೆ ಜೂನ್‌ವರೆಗಿನ ವಾಸ್ತವಾಂಶಗಳ ಆಧಾರದ ಮೇಲೆ ಲೆಕ್ಕಾಚಾರ ನಡೆಸಿ ಜುಲೈ ಮಧ್ಯಭಾಗದಲ್ಲೂ ಒಂದು ಮುನ್ಸೂಚನೆ ನೀಡಲಾಗುವುದು ಎಂಬುದು ಅವರು ನೀಡಿದ ಭರವಸೆ.
ಇಷ್ಟಾಗಿ ಹೊಸ ೮ ಬಗೆಯ ಮಾನಕಾಂಶಗಳನ್ನು ಆಧರಿಸಿದ ವಿಶ್ಲೇಷಣೆಯನ್ನು ಇರುವರೆಗೆ ಒಮ್ಮೆಯೂ ಒರೆಗೆ ಹಚ್ಚಿಲ್ಲ !
ಇದೇನೇ ಇದ್ದರೂ ಮುನ್ಸೂಚನೆಯನ್ನು ಸಾಕಷ್ಟು ಮುಂಚೆ ನೀಡಿದ್ದಾರೆ ಎನ್ನುವುದು ಮಾತ್ರ ವಿಶೇಷವೇ ಸರಿ. ಇದರಿಂದ ಮಳೆ ನಂತರದ ಕೃಷಿ ಚಟುವಟಿಕೆಗೆ ಸಂಬಂಧಿಸಿದ ಸಿದ್ಧತೆಗಳನ್ನು ನಡೆಸಲು ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳಿಗೆ ಸಾಕಷ್ಟು ಕಾಲಾವಕಾಶ ಲಭಿಸಿದಂತಾಗಿದೆ.
ಬಿತ್ತನೆ ಬೀಜ, ಗೊಬ್ಬರಗಳನ್ನು ಸಾಗಿಸಿ ಇಡಲು ಅನುಕೂಲವಾಗುತ್ತದೆ. ಮಳೆ ಕೊರತೆ ಎನ್ನುವಂತಿದ್ದರೆ ಇವುಗಳ ಬಳಕೆ ಕಡಿಮೆ. ಕೊರತೆ ಇಲ್ಲ ಅಥವಾ ಅಲ್ಪಮಾತ್ರ ಕೊರತೆ ಇರುತ್ತದೆ. ಎದಾದರೆ (ಈ ಬಾರಿ ಹೇಳಿರುವಂತೆ ಆದರೆ) ಮಳೆಯು ಕೆಲವೆಡೆ ಹೆಚ್ಚಾಗಲೂಬಹುದು. ಆಗ ಇವುಗಳ ಬಳಕೆ ಅಗತ್ಯಕ್ಕಿಂತ ಹೆಚ್ಚಾಗುತ್ತದೆ. ಎಚ್ಚರ ವಹಿಸದಿದ್ದರೆ ಅವುಗಳ ಕೊರತೆಯುಂಟಾಗಿ ರೈತರ ಕೈಕಟ್ಟಿದಂತಾಗುತ್ತದೆ.
ನಮ್ಮ ದೇಶದ ಸಂಪನ್ನತೆ ಕೃಷಿ ಉತ್ಪನ್ನವನ್ನೇ ಅವಲಂಭಿಸಿರುತ್ತದೆ. ಆದ್ದರಿಂದಲೇ ವಾಣಿಜ್ಯೋದ್ಯಮದ ಚೇಂಬರ್‌ಗಳ ಫೆಡರೇಷನ್‌ಎನಿಸಿದ ‘ಫಿಕ್ಕಿ’ಯು ಮಳೆ ನೀರನ್ನು ವಾಸ್ತವವಾಗಿ ನೆಲದಡಿ ಸೇರಿಸಿ ಮುಂದಿನ ತಿಂಗಳುಗಳ ಅಂತರ್ಜಲವಾಗಿ ಕಾಪಾಡಬೇಕು ಎಂದು ಮುಖ್ಯವಾಗಿ ಬಯಸುತ್ತದೆ.
ಅದೇ ವೇಳೆ ಭಾರತೀಯ ಉದ್ಯಮ ಕೂಟ ಸಿ.ಐ.ಐ. ನೆಲದಡಿ ನೀರು ಸೇರುವಂತೆ ಮಾಡುವುದೇ ಅಲ್ಲದೇ ನೆಲದ ಮೇಲಿನ ಜನ ಸಂಗ್ರಹಗಳೂ, ಅದರ ದಕ್ಷ ಬಳಕೆಯೂ ಸಾಧ್ಯವಾಗಬೇಕೆಂದು ಹೇಳುತ್ತದೆ. ನೀರಾವರಿ ಕೃಷಿ ಮಾತ್ರವಲ್ಲದೆ ಜನ ಬಳಕೆ ನೀರು, ಉದ್ಯಮಕ್ಕೆ ಬೇಕಾಗುವ ನೀರು, ವಿದ್ಯುತ್ತಿಗೆ ಬೇಕಾಗುವ ನೀರು ಮತ್ತು ಪರಿಸರ ರಕ್ಷಣೆಗೆ ಬೇಕಾಗುವ ನೀರು ಹೀಗೆ ವಿವಿಧ ಬಾಬುಗಳಿಗೆ ಎಷ್ಟೆಷ್ಟು ನೀರು ವಿನಿಯೋಗವಾಗಬೇಕೆಂಬ ಲೆಕ್ಕಾಚಾರ ಸಹಾ ನಡೆಯಬೇಕೆಂದು ಸಿ.ಐ.ಐ. ಹೇಳುತ್ತದೆ.
ನೀರು ಎನ್ನುವುದು ಬರುಬರುತ್ತಾ ಹೆಚ್ಚು ಹೆಚ್ಚು ವಿವಾದಾತ್ಮಕ ವಿಷಯವಾಗುವುದು ಖಚಿತ.
೨೩.೦೪.೨೦೦೩
ಭಾಗ ೨ – ಮಳೆ ಜೀವನಾಧಾರ: 
೧೬. ಮಳೆ ತಪ್ಪಿ ಕರಕಲಾಗುತ್ತಿರುವ ದೇಶ
‘ಹುಯ್ಯೋ ಹುಯ್ಯೋ ಮಳೆರಾಯ, ಹೂವಿನ ತೋಟಕೆ ನೀರಿಲ್ಲ’- ಅಷ್ಟೇ ಅಲ್ಲ  ‘ಎಲ್ಲಿ ಹೋಗುವಿರಿ ನಿಲ್ಲಿ ಮೋಡಗಳೆ ನಾಲ್ಕು ಹನಿಯ ಚೆಲ್ಲಿ’
-ಇವು ಕವಿ ವಾಣಿಯ ಎರಡು ಆದರಿ. ಮಳೆಯು ಕೈಕೊಟ್ಟಾಗ ನೀರಿಗಾಗಿ ಹಂಬಲಿಸಿ ಕವಿ ಹೃದಯವು ತುಡಿಯುವ ರೀತಿ ಇದು. ಮಳೆ ಬರಬೇಕೆನ್ನುವಾಗ ಉರಿವ ಬಿಸಿಲಿನಲ್ಲಿ ಆಗಸ ದಿಟ್ಟಿಸುವ ರೈತನ ಚಿತ್ರ ಕರುಣಾಜನಕ.
ಮಳೆ ಬಂದು ರೈತ ಫಸಲು ದಕ್ಕಿಸಿಕೊಂಡರೆ ಉಳಿಯಿತು. ಇಲ್ಲವಾದರೆ ದೇಶದ ಗತಿ ಆತಂಕಕಾರಿ. ನಮ್ಮದು ಕೃಷಿ ಪ್ರಧಾನ ಸಮುದಾಯ. ಮಳೆ ಬೀಳದೆ ಕಷ್ಟ ಬಂದರೆ ಹಿಂದುಗಳು, ಮುಸ್ಲಿಮರು ಇತರರು ಒಂದೇ ರೀತಿಯ ಬವಣೆಗೆ ತುತ್ತಾಗುತ್ತಾರೆ.
ವಾಸ್ತವವಾಗಿ ಭಾರತದ ಮಟ್ಟಿಗೆ ಹೇಳುವುದಾದರೆ ಮಳೆ ಆರುತಗಳು ಕಣ್ಣಾಮುಚ್ಚಾಲೆ ಆಡುತ್ತವೆ. ಪ್ರತಿ ಬಾರಿ ಮಳೆ ಬಂದಿತು ಎಂದರೆ ಬಂದಿತು. ಇಲ್ಲವಾದರೆ ಇಲ್ಲ. ಮಳೆಗಾಲ ಆರಂಭಕ್ಕೆ ಮುನ್ನ ಮುಂದಿನ ದಿನಗಳು ಹೇಗಪ್ಪಾ ಎಂಬಚಿಂತೆ. ಹನಿ ಹನಿ ನೀರು ಧರೆಗಿಳಿದರೆ ಸಮಾಧಾನ. ತಪ್ಪಿದರೆ ಮುಂದೆ ಹೇಗೆಂಬ ಲೆಕ್ಕಾಚಾರ. ಜೂನ್‌, ಜುಲೈ, ಆಗಸ್ಟ್ ನ ಮುಂಗಾರು ಮಳೆ ತಪ್ಪಿಹೋದರೆ, ಇಲ್ಲವೇ ಕಡಿಮೆ ಆದರೆ, ಅಕ್ಟೋಬರ್‌ನವೆಂಬರ್‌ನಲ್ಲಿ ಬೀಳುವ ಹಿಂಗಾರು ಮಾರುತವಾದರೂ ಮಳೆ ಸುರಿಸಬಹುದೇನೋ ಎನ್ನುವ ನಿರೀಕ್ಷೆ, ಕಾತರ. ಆಗಲೂ ತಪ್ಪಿದರೆ ಅನಾವೃಷ್ಟಿ, ಅಂದರೆ ಅಭಾವ ಪರಿಸ್ಥಿತಿ ಮೂಡಿತೆಂದೇ ಅರ್ಥ. ಒಟ್ಟಿನಲ್ಲಿ ಜೂನ್‌ಮೊದಲ್ಗೊಂಡು ನವೆಂಬರ್ ತನಕ ಅನಿಶ್ವಿತತೆ. ಆದ್ದರಿಂದಲೇ ಭಾರತದಲ್ಲಿ ಬೇಸಾಯಗಾರನು ಮಳೆ ಮಾರುತಗಳ ಜೊತೆ ಜೂಜಾಡುತ್ತಾನೆ ಎಂದು ಹೇಳುವ ನುಡಿಗಟ್ಟು ಚಾಲ್ತಿಯಲ್ಲಿದೆ.
ದೇಶದ ಆರ್ಥಿಕತೆಯೇ ಮಳೆಯನ್ನು ಅವಲಂಬಿಸಿದೆ. ಈಚೆಗೆ ಪ್ರಧಾನಿ ಅವರು ದೇಶದ ಜಿಡಿಪಿಯನ್ನು ಅಂದರೆ ವರ್ಷದಲ್ಲಿ ಉತ್ಪಾದನೆಯಾಗುವ ಎಲ್ಲ ಸರಕು ಮತ್ತು ಸೇವಾ ಸೌಲಭ್ಯಗಳು ವೃದ್ಧಿಯಾಗುವುದನ್ನು ಶೇ. ಸದ್ಯದ ೫.೮ ರಿಂದ ಶೇ ೮ ಕ್ಕೆ ಏರಿಸಲು ಸಾಧ್ಯವಾಗಬೇಕೆಂಬ ಗುರಿ ಇಟ್ಟುಕೊಳ್ಳಬೇಕು. ಎಂದು ಹೇಳಿದಾಗ, ಇದು ಕಾರ್ಯಸಾಧು ಆಗಲಾರದು ಎನಿಸಿತು. ೨೦೦೨-೦೩ರ ಸಾಲಿನಲ್ಲಿ ಮಳೆಯೇ ಆಗದಿದ್ದಾಗ, ಕೃಷಿ ಉತ್ಪಾದನೆ ಎಡವಿರುವಾಗಿ, ಜಿಟಿಪಿ ವೃದ್ಧಿಯಾಗುವುದೆಂತು? ಎಂದಿನಂತೆ ಮುಂದಿನ ವರ್ಷವೂ ಏನೂ ಹೇಳಲಾಗದು ಎನ್ನುವ ಪರಿಸ್ಥಿತಿ ಇರಬಹುದು ಎನ್ನುವಾಗ ವೃದ್ಧಿ ಎನ್ನುವುದು ಎಲ್ಲಿ ಬಂತು?
ಕೃಷಿ ಉತ್ಪನ್ನ ಕಡಿಮೆಯಾದರೆ ಸಾಮಾನ್ಯ ಜನರ ಕೈಗೆ ದಕ್ಕುವ ಹಣ ಕಡಿಮೆಯಾಗುತ್ತದೆ. ಅಂದರೆ ಖರೀದಿ ಸಾಮರ್ಥ್ಯ ಕಡಿಮೆಯಾಗುತ್ತದೆ. ಅದರಿಂದಾಗಿ ಕೈಗಾರಿಕಾ ವಸ್ತುಗಳಿಗೆ ಬೇಡಿಕೆ ಕಡಿಮೆಯಾಗುತ್ತದೆ.
ವಾಸ್ತವವಾಗಿ ಹೊಲಗದ್ದೆಗಳಲ್ಲಿ ಮಣ್ಣನ್ನು ಸಡಿಲಪಡಿಸುವ ನೇಗಿಲುಗಳು ಕಾರ್ಖಾನೆಗಳ ಯಂತ್ರಗಳ ವೇಗವನ್ನು ನಿಯಂತ್ರಿಸುತ್ತವೆ. ಖರೀದಿದಾರರು ಕೊಳ್ಳುವುದಕ್ಕೆ ಹಿಂಜರಿಯುತ್ತಾರೆ ಎನ್ನುವಾಗ, ಕಾರ್ಖಾನೆಗಳು ಉತ್ಪಾದನೆಯನ್ನು ಕಡಿಮೆ ಮಾಡದೆ ಇನ್ನೇನು ಮಾಡಬೇಕು? ಮಳೆ ಅಥವಾ ಮಳೆಯ ಅಭಾವವು ಅನ್ನ ಅಥವಾ ರೊಟ್ಟಿ ತಿನ್ನುವುದನ್ನು ಮಾತ್ರವಲ್ಲ, ಸಮಸ್ತ ಚಟುವಟಿಕೆಯನ್ನು ನಿರ್ಣಯಿಸುತ್ತದೆ ಭಾರತದಲ್ಲಿ.
ಮುಂಗಾರು ಮಾರುತವು ಅರಬ್ಬಿ ಸಮುದ್ರ ಕಡೆಯಿಂದ ಬೀಸುವ (ದಕ್ಷಿಣ-ಪಶ್ಚಿಮ) ನೈರುತ್ಯ ಮಾರುತ. ಪ್ರತಿ ವರ್ಷ ಜೂನ್ ೧ ರಂದು ಕೇರಳ ಕರಾಳಿಯನ್ನು ಬಡಿಯಬೇಕೆಂಬ ನಿರೀಕ್ಷೆ. ಕರ್ನಾಟಕಕ್ಕೆ ಜೂನ್ ೬ ಅಥವಾ ೭ರ ವೇಳೆಗೆ ಮಳೆ ತರುತ್ತದೆ. ಮಳೆ ಮಾಮೂಲಿ ಆಗಿ ಬಂದರೆ ಇಷ್ಟು ಕರಾರುವಾಕ್ಕಾಗಿ ಮೋಡಗಳು ಬರುತ್ತವೆ. ಬಂಗಾಳ ಕೊಲ್ಲಿಯಿಂದ ಭೂ ಪ್ರದೇಶದತ್ತ ನುಗ್ಗುವ (ಉತ್ತರ-ಪೂರ್ವ) ಈಶಾನ್ಯ ಮಾರುತಗಳು ಇಷ್ಟು ನಿಖರವಾಗಿ ಪ್ರವೇಶ ಮಾಡುವುದಿಲ್ಲ. ಮುಖ್ಯ ಬೆಳೆ ಎಂದರೆ ಮುಂಗಾರು ಬೆಳೆಯೇ. ಹಿಂಗಾರು ಬೆಳೆ ಕಡಿಮೆ.
ಮುಂಗಾರು ಮಾರುತವನ್ನು ಬೇಸಿಗೆ ಬೆಳೆ ಮಾರುತ ಎಂದೇ ಕರೆಯುತ್ತಾರೆ. ಬೇಸಿಗೆಯಲ್ಲಿ ನೆಲ ಚೆನ್ನಾಗಿ ಕಾದು ತಣ್ಣಗಿನ ಗಾಳಿಯನ್ನು ಸಮುದ್ರದ ಕಡೆಯಿಂದ ಸೆಳೆದುಕೊಳ್ಳುತ್ತದೆ. ಬೇಸಿಗೆಯು ತಾರಕಕ್ಕೇರಿದಾಗ ಸಮುದ್ರದ ಮೇಲೆ ಗಾಳಿ ಬೀಸಿ ಮೋಡಗಳು ಘನೀಕಸಿರಬೇಕು. ಆಗ ಮಾತ್ರ ಮಳೆ ಜರುಗಿ ಬರಲು ಸಾಧ್ಯ. ತಪ್ಪಿದರೆ ಆ ವಿದ್ಯಮಾನಕ್ಕಾಗಿ ಕಾಯಬೇಕು.
ಹಿಂಗಾರು ಮಾರುತವು ‘ಚಳಿಗಾಲಕ್ಕೆ ಮುನ್ನ’ ಎನಿಸುವ ಹಂಗಾಮಿನ ಮಳೆಯನ್ನು ತರುವಂಥದು. ಈ ಮಳೆಯನ್ನು ಅನುಸರಿಸಿ ಚಳಿಗಾಲದ ದಿನಗಳು ಆರಂಭವಾಗುತ್ತವೆ.
ಈ ಮಾರುತಗಳನ್ನು ಇಂಗ್ಲಿಷಿನಲ್ಲಿ ಮಾನ್ಸೂನ್‌ ಮಾರುತಗಳು ಎನ್ನುತ್ತಾರೆ. ಬೆಳೆ ಪದ್ಧತಿ ಈ ಮಳೆ ಪದ್ಧತಿಯನ್ನೇ ಅವಲಂಬಿಸಿದ್ದು. ಯಾವಾಗ ಯಾವಾಗ ಯಾವ ಯಾವ ಪ್ರದೇಶದಲ್ಲಿ ಮಳೆ ಬೀಳುತ್ತದೆ ಎನ್ನುವ ಖಚಿತ ನಿರೀಕ್ಷೆ ಉಂಟು. ಅದರ ಪ್ರಕಾರ ರೈತ ಬೆಳೆ ಇಡಲು ಸಿದ್ಧನಾಗಿರುತ್ತಾನೆ.
ಹೀಗಿರುವಾಗ ಮಳೆ ಬೀಳುವುದು ಹೆಚ್ಚೂ ಕಡಿಮೆ ಅದಕ್ಕೆ ತಕ್ಕಂತೆ ಬೆಳೆ ವ್ಯವಸ್ಥೆಯನ್ನೂ ರೈತ ಮಾರ್ಪಡಿಸಿಕೊಳ್ಳಬಲ್ಲ. ತಡವಾದಾಗ ಉದ್ದೇಶಿತ ದೀರ್ಘಾವಧಿ ಬೆಳೆ ಕೈಬಿಟ್ಟು ಅಲ್ಪಾವಧಿ ಬೆಳೆ ತೆಗೆಯಲು ಸಿದ್ಧನಾಗುತ್ತಾನೆ. ಬದಲಾದ ಮಳೆಗೆ ಅನುಸಾರ ಆ ಬೆಳೆ ಬದಲು ಈ ಬೆಳೆ ಯಾಕಾಗಬಾರದು ಎಂದು ಯೋಚಿಸಿ ಬದಲಾವಣೆ ಮಾಡಿಕೊಡಬಲ್ಲ.
ಹಂಗಾಮು, ಅಂದರೆ ಋತುಮಾನ, ಲೆಕ್ಕಾಚಾರ ಹಾಕುವ ವಿಶಿಷ್ಟ ವಾಡಿಕೆ ಸಹಾ ರೈತರದೇ ಸರಿ. ಒಂದೊಂದು ಮಳೆಯನ್ನೂ ಇಂಥ ನಕ್ಷತ್ರ ಬಂದಾಗಬೀಳುವುದೆಂದು ರೈತ ಗುರುತು ಮಾಡಿಕೊಂಡಿರುತ್ತಾನೆ.
ಸೂರ್ಯನು ರಾಶಿ ಪಥದಲ್ಲಿ ಸಂಚಿರಿಸುವಾಗ ಇಂಥ ನಕ್ಷತ್ರಕ್ಕೆ ಬಂದಾಗ ಬೀಳುವ ಮಳೆ ಎಂದು ಗುರುತಿಸುವ ವಾಟಿಕೆ ಉಂಟು. ಯಾವ ನಕ್ಷತ್ರಕ್ಕೆ ಸೂರ್ಯ ಪ್ರವೇಶಿಸುತ್ತಾನೋ ಅದು ಮಳೆ ನಕ್ಷತ್ರ.
ಮಳೆ ಮಾರುತಗಳ ಅನಿಶ್ಚಿತತೆಯನ್ನು ಎದುರಿಸಲು ರೈತ ಹೀಗೆ ಸದಾ ಸನ್ನದ್ಧ. ಮಳೆ ಮತ್ತು ಬೆಳೆ ರೈತನ ಜೀವನಾಧಾರ. ಅವುಗಳ ಬಗೆಗೆ ಅವನಿಗೆ ತನ್ನದೇ ಆದ ಲೆಕ್ಕಾಚಾರ. ಕುರುಡು ಲೆಕ್ಕಾಚಾರ ಮೂಢನಂಬಿಕೆ ಎನ್ನುವಂತೇನೂ ಇಲ್ಲ. ಏಕೆಂದರೆ ಹವಾಮಾನ ತಜ್ಞರು ನಡೆಸುವ ಪ್ರತೀಕ್ಷೆಗಳೂ ತಪ್ಪಾಗುತ್ತವೆ. ಕಳೆದ ಜೂನ್‌ಗೆ ಮುಂಚೆ ಸಹಾ ಈ ಬಾರಿ ಒಳ್ಳೆಯ ಮಳೆ ಉಂಟು ಎಂದು ತಜ್ಞರು ಹೇಳಿದ್ದರು. ಆದರೆ ಹುಸಿ ಆಯಿತು. ಬಹುತೇಕ ಪ್ರಸಂಗಗಳಲ್ಲಿ ತಜ್ಞರು ಸಹಾ ಖಚಿತವಾಗಿ ಅಂದಾಜು ಮಾಡಲು ಹಿಂಜರಿಯುತ್ತಾರೆ. ರೈತ ಮಾತ್ರ ಯಾವ ಲೆಕ್ಕಾಚಾರ ತಪ್ಪಿದರೂ, ಹಾಗೆ ತಪ್ಪಿ ಯಾವಾಗ ಮಳೆ ಬಿದ್ದರೂ, ಅದರ ಸದುಪಯೋಗ ಹೇಗೆ ಪಡೆಯಬಹುದೆಂದೇ ಯೋಚಿಸುತ್ತಾನೆ. ಭಾರತೀಯ ಕೃಷಿ ಎಂಬ ವಿದ್ಯಮಾನದಲ್ಲಿ ರೈತನೇ ಧೀರ. ಅವನ ಅಂತರ್ಬೋಧನೆಗೆ ಮಹತ್ವ ಬಹಳ.
ಮುಂಗಾರು ಕೈಕೊಟ್ಟರೆ ಹಿಂಗಾರು ಮಳೆ ಆದರೂ ಆಗಬಹುದು ಎಂದು ಆಶಿಸುವುದಷ್ಟೇ ಉಳಿಯುತ್ತದೆ. ಎಷ್ಟೋ ಬಾರಿ ಮುಂಗಾರು ನಿಧಾನವಾಗಿ, ಹಿಂಗಾರು ಬೇಗ ಆರಂಭವಾಗಿ ಒಟ್ಟಿಗೇ ಕೆಲವು ವಾರ ಮಳೆ ಬಿದ್ದು ನಿಂತು ಬಿಡುತ್ತದೆ. ಕೆಲವೊಮ್ಮೆ ಎರಡೂ ದೂರ ದೂರ ಸರಿದು ಆಭಾಸವಾಗುತ್ತದೆ. ಒಂದು ಕೈಕೊಟ್ಟು ಇನ್ನೊಂದು ಫಲಿಸುತ್ತದೆ. ಮಳೆಯು ಬೆಳೆಗೆ ಸಹಾಯಕ ಆಗದಿದ್ದರೂ ಅಂತರ್ಜಲ ವೃದ್ಧಿಗೆ ನೆರವಾಗಿ ಕುಡಿಯುವ ನೀರು ಲಭ್ಯವಾದರೆ ಸಾಕು ಅನಿಸದಿರದು. ಪ್ರಸ್ತುತ ಸಾಲಿನಲ್ಲಿ ಆದಂತೆ ಎರಡೂ ಮಳೆ ಕೈಕೊಟ್ಟಾಗ ಕುಡಿಯುವ ನೀರಿಗೂ ತತ್ವಾರ.
ಆಯಾ ಕಾಲಕ್ಕೆ ಮಾಮೂಲಾಗಿ ಎಷ್ಟು ಮಳೆ ಬರಬೇಕಾಗುತ್ತದೋ ಅದಕ್ಕಿಂತ ಎಷ್ಟು ಹೆಚ್ಚು ಅಥವಾ ಕಡಿಮೆ ಬೀಳುತ್ತದೆ ಎಂದು ಹವಾಮಾನ ತಜ್ಞರು ಸತತವಾಗಿ ಮಾಹಿತಿ ನೀಡುತ್ತಿರುತ್ತಾರೆ. ಹವಾಮಾನ ಅಧ್ಯಯನಕ್ಕಾಗಿ ದೇಶವನ್ನು ೩೬ ಉಪವಿಭಾಗಗಳಾಗಿ ವಿಂಗಡಿಸಿ ಇಡಲಾಗಿದೆ. ಅದರಲ್ಲಿ ೨೭ ಉಪ ವಿಭಾಗಗಳಲ್ಲಿ ೨೦೦೨-೦೩ ರಲ್ಲಿ ಹಿಂಗಾರು ಮಳೆ ಸರಿಯಾಗಿ ಬೀಳಲೇ ಇಲ್ಲ. ಅವುಗಳ ೧೪ರಲ್ಲಿ ಮುಂಗಾರು ಮಳೆ ಸಹಾ ಬಿದ್ದಿಲ್ಲ. ಅಂದರೆ ದೇಶದ ಶೇ ೪೦ ಭೂ ಪ್ರದೇಶದಲ್ಲಿ ಈ ಬಾರಿ ಅನಾವೃಷ್ಟಿ. ಉತ್ತರ ಭಾರತ, ಪಶ್ಚಿಮ ಭಾರತ ಮತ್ತು ಮಧ್ಯ ಭಾರತದಲ್ಲಿ ಈ ಪರಿಸ್ಥಿತಿ.
ಡಿಸೆಂಬರ್ ಮಧ್ಯಭಾಗದವರೆಗಿನ ಜಲಾಶಯ ಸಮೀಕ್ಷಾ ವರದಿ ಪ್ರಕಾರ, ದೇಶದ ಪ್ರಮುಖ ೭೦ ಜಲಾಶಯಗಳಲ್ಲಿ ಶೇ. ೪೦ ರಷ್ಟು ಮಾತ್ರ ನೀರಿದೆ. ಮತ್ತೆ ಮಳೆ ಬರಲು ಇನ್ನು ಆರು ತಿಂಗಳು ಕಾಯಬೇಕು.
ಹಾಗೆ ನೋಡಿದರೆ ದಕ್ಷಿಣ ಭಾರತದಲ್ಲೇ ವಾಸಿ. ಹಿಂಗಾರು ಮಳೆ ಸಹಾಯ ಮಾಡಿದೆ. ಅದರಲ್ಲೂ ತಮಿಳುನಾಡು ಕರ್ನಾಟಕಗಳಲ್ಲಿ ಮಿಕ್ಕ ರಾಜ್ಯಗಳಾದ ಆಂಧ್ರ ಕೇರಳಗಳಿಗಿಂತ ಪರಿಸ್ಥಿತಿ ಉತ್ತಮ! ಕಾವೇರಿ ನೀರಿಗಾಗಿ ನಡೆದ ವಾರ್ಷಿಕ ಜಗಳವು ಹಿಂಗಾರು ಸಹಾಯ ಮಾಡಿದರೆ ಮಾತ್ರ ತಣ್ಣಗಾಗಬಲ್ಲದು. ಈ ಬಾರಿ ಹಾಗೆ ಆಯಿತು.
ಕೃಷಿ ಇಲಾಖೆ ನವೆಂಬರ್‌ವರೆಗೆ ಆಖೈರುಗೊಳಿಸಿದ ಮಾಹಿತಿ ಪ್ರಕಾರ, ಪ್ರಸ್ತುತ ಸಾಲಿನಲ್ಲಿ ಆಹಾರ ಧಾನ್ಯ ಉತ್ಪಾದನೆ ೩೦೦ ಲಕ್ಷ ಟನ್ ಕಡಿಮೆ ಆಗಿ ೧೮೧೦ ಲಕ್ಷ ಟನ್‌ಗೆ ಬಂದು ನಿಲ್ಲುತ್ತದೆ. ೨೦೦೧-೦೨ ರಲ್ಲಿ ಇದು ೨೧೧೦ ಲಕ್ಷ ಟನ್ ಆಗಿತ್ತು.
ಹಿಂದೆ ೧೯೭೯-೮೦ ರಲ್ಲಿ ಹಾಗೂ ಅದರ ನಂತರ ೧೯೮೬-೮೭ ಮತ್ತು ೮೭-೮೮ ರಲ್ಲಿ (ಅಂದರೆ ಸತತವಾಗಿ ಎರಡು ವರ್ಷ) ಅನಾವೃಷ್ಟಿ ಕಾಡಿತ್ತು. ೮೭ ಮತ್ತು ೮೮ ಎರಡು ವರ್ಷ ಜಿಡಿಪಿ ಲೆಕ್ಕ ಹಾಕಿದಾಗ ಕ್ರಮವಾಗಿ ಶೇ. ೦.೬ ಮತ್ತು ಶೇ. ೧.೪ ಕಡಿಮೆ ಆಗಿತ್ತು!
ಖಚಿತವಾಗಿ ಅನುಭವಕ್ಕೆ ಬಂದ ವಿದ್ಯಮಾನದ ಪ್ರಕಾರ, ಹೀಗೆ ಅನಾವೃಷ್ಟಿಯು ಕಾಡಿದ ಮರು ವರ್ಷ ಬಹಳ ಒಳ್ಳಯ ಮಳೆ ಆಯಿತು! ೧೯೮೦-೮೧ ಮತ್ತು ೧೯೮೮-೮೯ ಈ ಎರಡೂ ವರ್ಷ ಒಳ್ಳೆಯ ಮಳೆ ಮತ್ತು ಬಂಪರ್‌ಬೆಳೆ.
೮೦-೮೧ ರಲ್ಲಿ, ಹಿಂದಿನ ವರ್ಷ ೧೦೯೦ ಲಕ್ಷಟನ್‌ಇದ್ದ ಧಾನ್ಯ ಉತ್ಪಾದನೆ ೧೨೯೦ ಲಕ್ಷ ಟನ್‌ಗೆ ಏರಿತು. ೧೯೮೦-೮೯ ರಲ್ಲಂತೂ ಹಿಂದಿನ ಸಾಲಿನ ೧೪೦೦ ಲಕ್ಷಟನ್‌ಬೆಳೆ ಮೀರಿ ೧೯೭೦ ಲಕ್ಷ ಟನ್‌ಗೆ ಏರಿತು.
ಅಂದರೆ ೨೦೦೩ ರ ಆರಂಭದಲ್ಲಿ ಒಳ್ಳೆಯ ನಿರೀಕ್ಷೆ ಇದೆ ಎಂದಾಯಿತು.
ಇದೇನೇ ಇದ್ದರೂ ಕಾಪು ದಾಸ್ತಾನು ತುಂಬಿ ತುಳುಕುತ್ತಿದೆ. ಅದನ್ನು ಹೇಗೆ ಖರ್ಚು ಮಾಡುವುದೆಂದು ಸರ್ಕಾರಕ್ಕೆ ತೋಚುತ್ತಿಲ್ಲ. ಖರೀದಿ ಸಾಮರ್ಥ್ಯ ಜನಕ್ಕಿಲ್ಲ.
ಅನಾವೃಷ್ಟಿ ನೆಪದಲ್ಲಾದರೂ ಸರ್ಕಾರವು ಮುಗ್ಗುವ ಧಾನ್ಯವನ್ನು ಹೊರಗೆಳೆದು ಹಾಕುವ ಹಾದಿ ಹುಡುಕಬೇಕು.

ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೧೭. ವಿಪ್ಲವಕ್ಕಾಗಿ ಕಾದಿರುವ ನಿಸ್ತೇಜ ಕೃಷಿರಂಗ
‘ಪುರಕ್ಕೆ ಬಂದವಳು ಪಾರ್ಕಿಗೆ ಬರದೇ ಇರುತ್ತಾಳೆಯೇ?!’
ಇದೊಂದು ನವೀನ ಗಾದೆ. ಪಾರ್ಕು ಎನ್ನುವಾಗ ಬಹುತೇಕ ಸ್ಫುರಿಸುವುದು ಮರ ಗಿಡಗಂಟೆ ಇರುವ ಉದ್ಯಾನ ಎಂದೇ ಅರ್ಥ. ಆದರೆ ನಗರ ಗ್ರಾಮಗಳಲ್ಲಿ ಬೇರೆಯೇ ಅರ್ಥದ ಪಾರ್ಕುಗಳು ತಲೆಯೆತ್ತುತ್ತಿವೆ.
ಮಾಹಿತಿ ತಂತ್ರಜ್ಞಾನ ಪಾರ್ಕ್, ಜೈವಿಕ ತಂತ್ರಜ್ಞಾನ ಪಾರ್ಕ್, ಉಡುಪು ತಂತ್ರಜ್ಞಾನ ಪಾರ್ಕ್…. ಹೀಗೆಯೇ ಪಟ್ಟಿ ಬೆಳೆಯುತ್ತದೆ. ಆದರೆ ಇವೆಲ್ಲ ನಗರಕ್ಕೆ ಸೀಮಿತ. ಗ್ರಾಮಗಳಿಗೂ ಪಾರ್ಕುಗಳು ಬರುತ್ತವೆ. ಅವು ಆಹಾರ ತಂತ್ರಜ್ಞಾನ ಪಾರ್ಕ್‌.
ಕೇಂದ್ರ, ರಾಜ್ಯ ಸರ್ಕಾರಗಳ ಅಂಗೀಕೃತ ನೀತಿ ಪ್ರಕಾರ ಇಷ್ಟು ಹೊತ್ತಿಗೆ ಆಹಾರ ಸಂಸ್ಕರಣೆ ಉದ್ಯಮ ಬಹಳ ಪುಷ್ಟಿಯಾಗಿ ಬೆಳೆಯಬೇಕಿತ್ತು. ಪಶ್ಚಿಮದ ಪರಿಕಲ್ಪನೆಯ ಪ್ರಕಾರ ಆಹಾರ ಸಂಸ್ಕರಣೆ ಉದ್ಯಮವೆಂದರೆ ಜನರು ಮನೆಯಲ್ಲಿ ಅಡಿಗೆ ಮಾಡುವುದನ್ನು ಕಡಿಮೆ ಮಾಡಿ, ಎಷ್ಟೋ ಆಹಾರ ಸಾಮಗ್ರಿಗಳನ್ನು ಸ್ವತಃ ಮನೆ ಮಟ್ಟದಲ್ಲಿ ತಯಾರು ಮಾಡಿಕೊಳ್ಳುವುದನ್ನು ನಿಲ್ಲಿಸಿ, ಅಂಗಡಿಗಳಿಂದ ಕೊಂಡು ಒಯ್ಯಬೇಕು. ಆದರೆ ಭಾರತದ ಪರಿಕಲ್ಪನೆ ಪ್ರಕಾರ ಆಹಾರ ಸಂಸ್ಕರಣೆ ಎಂದರೆ ಗೋಧಿ, ಮತ್ತಿತರ ಧಾನ್ಯಗಳಿಂದ ಹಿಟ್ಟು ಮತ್ತು ರವೆ ತಯಾರಿಸುವುದು; ಇಷ್ಟು ಮಾತ್ರ ಆಗಿತ್ತು. ಈಗ ಕಾಲ ಬದಲಾಗಿದೆ. ಹಣ್ಣಿನ ರಸ; ಬ್ರೆಡ್ಡು ಮತ್ತಿತರ ಬೇಕರಿ ಉತ್ಪನ್ನ; ಚಾಕೊಲೇಟು, ಪೆಪ್ಪರ್‌ಮೆಂಟು, ಬಿಸ್ಕತ್ತು; ಸೇವಿಗೆ, ಹಾಲು, ಮೊಸರು, ತುಪ್ಪ ಮುಂತಾದ ಡೇರಿ ಉತ್ಪನ್ನ ಮುಂತಾದವು ಸಂಸ್ಕರಿತ ಉದ್ಯಮದ ವ್ಯಾಪ್ತಿಗೆ ಬರುತ್ತವೆ. ಈಚೆಗಂತೂ ಆಹಾರ ವಸ್ತುಗಳ ಪಟ್ಟಿ ಬೆಳೆಯುತ್ತಿದೆ. ಕುರುಕಲು ತಿನಿಸು ತಯಾರಿಸುವುದೇ ಒಂದು ದೊಡ್ಡ ಉದ್ಯಮ. ಚಿಪ್ಸ್ ಫ್ರೈಯಮ್ಸ್ ಮುಂತಾದವು ಅತ್ಯಾಧುನಿಕ ಪ್ಯಾಕಿಂಗ್‌ನಲ್ಲಿ ರಾರಾಜಿಸುತ್ತಿವೆ.
ಇವೆಲ್ಲ ದೊಡ್ಡ ದೊಡ್ಡ ಕಾರ್ಖಾನೆಗಳಲ್ಲಿ ನಗರಗಳಲ್ಲಿ ತಯಾರಾಗುತ್ತವೆ. ಸಾಗಾಣಿಕೆ ಪ್ಯಾಕೇಜಿಂಗ್, ವಿತರಣೆ, ಮಾರಾಟ ಇವೆಲ್ಲ ಖರ್ಚುಗಳು ಸೇರಿ ಅದರ ಮೂಲ ದ್ರವ್ಯಗಳಾದ ಆಹಾರ ಧಾನ್ಯ ಮತ್ತಿತರ ವಸ್ತು ಎನಿಸಿದ ಕೃಷಿ ಉತ್ಪನ್ನ ಬಾಬಿಗೆ ಸಲ್ಲುವುದು ಬಹಳ ಕಡಿಮೆ. ಸಿದ್ಧ ವಸ್ತು ಬೆಲೆ ಒಂದು ರೂಪಾಯಿ ಇದ್ದರೆ ರೈತನಿಗೆ ದಕ್ಕುವುದು ಅದರಲ್ಲಿ ಹತ್ತಿಪ್ಪತ್ತು ಪೈಸೆ ಆದರೆ ಅದೇ ಹೆಚ್ಚು.
ಇಂಥ ಸನ್ನಿವೇಶದಲ್ಲಿ ಗ್ರಾಮಗಳಲ್ಲೇ ಇರುವ ರೈತರಿಗೆ ಏನು ಉಪಕಾರ ಆದಂತಾಯಿತು? ಬಹಳವೇನಿಲ್ಲ. ಇದು ತಪ್ಪಿ ಆಹಾರ ಧಾನ್ಯ ಬೆಳೆಯುವ ರೈತನಿಗೆ ಪ್ರಯೋಜನ ಆಗಬೇಕಾದರೆ ಉದ್ಯಮವು ಹಳ್ಳಿಗೇ ಹೋಗಬೇಕು. ಆಗ ಹಳ್ಳಿಯವರಿಗೆ ಲಾಭವಾಗುತ್ತದೆ. ಉದ್ಯೋಗಾವಕಾಶಗಳೂ ಸೃಷ್ಟಿಯಾಗುತ್ತವೆ.
ಕಳೆದ ವರ್ಷ ಕೇಂದ್ರದ ನೆರವಿನಿಂದ ರಾಜ್ಯಗಳು ಹಳ್ಳಿಗಳ ಮಧ್ಯೆ ಆಹಾರ ಉದ್ಯಮ ನೆಲೆಗೊಳಿಸುವ ಕಾರ್ಯಕರಮ ಜಾರಿ ಮಾಡುತ್ತವೆ ಎಂಬ ಅಂಶ ಪ್ರಕಟವಾದಾಗ ಈ ಹಿನ್ನೆಲೆಯಲ್ಲಿ ಭಾರೀ ಕುತೂಹಲ ಮೂಡಿತ್ತು.
ಕೇಂದ್ರವು ರಾಜ್ಯಕ್ಕೆ ಆರು ಆಹಾರ ಸಂಸ್ಕರಣಾ ಪಾರ್ಕ್‌ಗಳನ್ನು ಮಂಜೂರು ಮಾಡಿತು. ರಾಜ್ಯವು ಆಯ್ಕೆ ಮಾಡಿದ್ದು ಮಾಲೂರು, ಜೇವರ್ಗಿ, ಬಾಗಲಕೋಟೆ, ಮದ್ದೂರು, ಬೆಳಗಾವಿ ಹಾಗೂ ಚಿತ್ರದುರ್ಗ. ಇದು ಕೇಂದ್ರ ಹಾಗೂ ರಾಜ್ಯ ಸರ್ಕಾರಗಳ ಸಹ ಭಾಗಿತ್ವದ ಕಾರ್ಯಕ್ರಮ. ಕೇಂದ್ರ ಸರ್ಕಾರ ಈ ಪಾರ್ಕ್‌ಗಳ ಸ್ಥಾಪನೆಗಾಗಿ ತಲಾ ನಾಲ್ಕು ಕೋಟಿ ರೂಪಾಯಿ ಕೊಡುತ್ತದೆ. ರಾಜ್ಯ ಸರ್ಕಾರ ತಾನು ಸಹಾ ನಾಲ್ಕು ಕೋಟಿ ರೂಪಾಯಿನಂತೆ ಹಣ ಪೂರೈಸುತ್ತದೆ. ಜೊತೆಗೆ ಹಣಕಾಸು ಸಂಸ್ಥೆಗಳಿಂದ ತಲಾ ಇನ್ನು ಎರಡು ಕೋಟಿ ರೂಪಾಯಿನಂತೆ ಹಣ ಸಂಗ್ರಹಿಸುತ್ತದೆ. ಮೂಲ ಸೌಲಭ್ಯಗಳನ್ನು ವೃದ್ಧಿಪಡಿಸುತ್ತದೆ. ಬಹಳ ಚಲೋ ಎನಿಸುವಂಥ ಕಾರ್ಯಕ್ರಮವೇ ಸರಿ.
ಸಚಿವರು ಇದನ್ನು ಪ್ರಕಟಿಸಿದಾಗ ಗ್ರಾಮಾಭಿವೃದ್ಧಿಯಲ್ಲಿ ಆಸಕ್ತರಾದವರೆಲ್ಲರ ಬಾಯಲ್ಲಿ ನೀರೂರಿತು. ಇಂಥದೇ ಯೋಜನೆಯೊಂದರಲ್ಲಿ ಆಂದ್ರ ಪ್ರದೇಶ ದಾಪುಗಾಲು ಹಾಕಿ ಮುಂದುವರೆದಿದ್ದರಿಂದ ೨೦೦ ವಿದೇಶಿ ಮೂಲದ ಸಣ್ಣ ಉದ್ಯಮಿಗಳು ಧಾವಿಸಿ ಬರುವಂತಾಯಿತು. ಅಂಥದೇ ಯೋಜನೆಗೆ ದೊಡ್ಡ ಬಳ್ಳಾಪುರ ಪಾತ್ರವಾಯಿತಾದರೂ ಇನ್ನೂ ಕಾಗದದ ಮೇಲೇ ಉಳಿದಿದೆ. ಈಗ ಆಹಾರ ಸಂಸ್ಕರಣೆ ಕ್ಷೇತ್ರದ ಪಾರ್ಕುಗಳ ವಿಷಯದಲ್ಲೂ ಹೀಗೆಯೇ ಆಗುತ್ತದೆ.
೨೦೦೩ ರ ಮೇ ತಿಂಗಳಲ್ಲಿ ಪ್ರಕಟಿಸಿದ್ದ ಪ್ರಕಾರ ಆರು ಆಯ್ದ ತಾಣಗಳ ಪೈಕಿ ಒಂದಾದ ಜೇವರ್ಗಿಯಲ್ಲಿ ಸ್ಥಾಪಿಸಲಿರುವ ಆಹಾರ ತಂತ್ರಜ್ಞಾನ ಪಾರ್ಕ್‌ನಲ್ಲಿ ಬಹುರಾಷ್ಟ್ರೀಯ ಕಂಪೆನಿಗಳೂ ಸೇರಿದಂತೆ ಉದ್ಯಮ ಪ್ರಮುಖರು ೭೫ ಘಟಕಗಳನ್ನು ಇದರಲ್ಲಿ ಸ್ಥಾಪಿಸುತ್ತಾರೆ. ಅವರು ಹೂಡುವ ಬಂಡವಾಳ ಒಂದು ನೂರು ಕೋಟಿ ರೂಪಾಯಿ ಆಗಬಹುದು. ಅದರಿಂದ ೩೦೦೦ ಜನ ಗ್ರಾಮಸ್ಥರಿಗೆ ಉದ್ಯೊಗ ಸಿಗುವಂತಾಗುತ್ತದೆ.
ಉದ್ಯಮಗಳಿಗೆ ಘಟಕವು ಕಾರ್ಯಾರಂಭ ಮಾಡುವಂತೆ ಏರ್ಪಾಟು ಮಾಡಲು ಎರಡು ವರ್ಷ ಕಾಲಾವಕಾಶ ನೀಡಲಾಗುವುದು.
ಈ ಬಗೆಯ ಪಾರ್ಕುಗಳು ವಿಶೇಷತಃ ಹಿಂದುಳಿದ ಜಿಲ್ಲೆಗಳವರಿಗೆ ವರದಾನ. ಏಕೆಂದರೆ ಎಲ್ಲ ಘಟಕಗಳು ಒಂದೊಂದೇ ಶೀತಲ, ಪ್ರಯೋಗಾಲಯ, ವಾಣಿಜ್ಯ ಕೇಂದ್ರಗಳನ್ನು ಹಂಚಿಕೊಳ್ಳುತ್ತವೆ. ಜೋಳ, ತೊಗರಿಯಂಥ ನಿರ್ಲಕ್ಷಿತ ಕೃಷಿ ಹುಟ್ಟುವಳಿಗಳ ಬಗೆಗೆ ಸಂಶೋಧನೆ ಸಹಾ ನಡೆಯುತ್ತದೆ.
ಎಂಥ ಅದ್ಭುತ ಚಿತ್ರಣ. ಆದರೆ ವಿವರಗಳೆಲ್ಲ ಪ್ರಕಟಣೆಗೆ ಬಂದು ಹತ್ತು ತಿಂಗಳಾದುವು. ಪ್ರಗತಿ ಮಾತ್ರ ಹರಾ-ಶಿವಾ! ಇದು ವಾಸ್ತವವಾಗಿ ಮೂಗಿಗೆ ತುಪ್ಪ ಸವರುವ ಕ್ರಿಯೆ.
ಗ್ರಾಮ ಪ್ರದೇಶಗಳ ಕಡೆ ದೃಷ್ಟಿ ಹರಿಸಿದ ಯಾರಿಯೇ ಆದರೂ ಗಾಬರಿ ಆಗುವಂಥ ಸನ್ನಿವೇಶವೇ ಕಾಣಿಸುತ್ತದೆ. ಬತ್ತ, ರಾಗಿ, ಜೋಳ ಮುಂತಾದವನ್ನು ಬೆಳೆದವರು ಸರಕನ್ನು ಹೇಗೋ ಮಾರಿಕೊಂಡು ದಿನ ದೂಡಬಹುದು. ಆದರೆ ಸಕ್ಕರೆ ಸಮೃದ್ಧಿಗೊಂಡು ಮಾರಲಾಗದ ಪರಿಸ್ಥಿತಿ ಬಂದಿತು; ಕಬ್ಬಿಗೆ ಬೆಲೆ ಇಲ್ಲ. ಅಡಿಕೆ ರಫ್ತಾಗುತ್ತಿಲ್ಲ; ಬೆಳೆಗಾರರು ಬವಣೆಯ ಬಾವಿಗೆ ಬೀಳುತ್ತಿದ್ದಾರೆ. ಆಮದು ರೇಷ್ಮೆ ನೂಲು ಬೇಕಾಬಿಟ್ಟಿ ಸಿಗುವಂತಾಗಿದೆ; ರೇಷ್ಮೆ ಹುಳು ಸಾಕುವವರಿಗೆ ಕಾಸು ಹುಟ್ಟುವುದಿಲ್ಲ. ಹತ್ತಿ ಬೆಳೆದರೆ ಬೇಡಿಕೆ ಕಡಿಮೆ; ಏಕೆಂದರೆ ಜವಳಿ ಉದ್ಯಮ ಸಂಕಷ್ಟದಲ್ಲಿದೆ. ಮುಸುಕಿನ ಜೋಳವನ್ನು ಎಷ್ಟು ಬೇಕಾದರೂ ಸುಲಭವಾಗಿ ಬೆಳೆಯಬಹುದು. ತಿನ್ನಲು ಮಾತ್ರ ಸ್ವಲ್ಪ ಬಳಕೆಯಾಗಬಹುದೇ ಹೊರತು ಕೈಗಾರಿಕಾ ಬೇಡಿಕೆ ಇಲ್ಲ. ಸೂರ್ಯಕಾಂತಿ, ಶೇಂಗಾ ಬೆಲೆ ತೆಗೆದರೆ ಖಾದ್ಯ ತೈಲದ ಬೆಲೆ ಲಾಭದಾಯಕವಾಗಿ ಪರಿಣಮಿಸುವುದಿಲ್ಲ; ಏಕೆಂದರೆ ಭಾರತದ ಖಾದ್ಯ ತೈಲ ವ್ಯಾಪಾರವನ್ನು ನಿಯಂತ್ರಿಸುತ್ತಿರುವುದು ಆಮದು ಎಣ್ಣೆ ಸರಕೇ!
ಅಂದರೆ ಒಂದು ಅಂಶ ಸ್ಪಷ್ಟ: ವಾಣಿಜ್ಯ ಬೆಳೆಗಳನ್ನು ನೆಚ್ಚಿಕೊಂಡವರಿಗೆಲ್ಲ ಮೋಸ ಆಗಿದೆ. ಕುಕ್ಕುಟ ಉದ್ಯಮ, ಹೈನುಗಾರಿಕೆ, ಪಶು ಸಂಗೋಪನೆ ಎಷ್ಟೇ ವೃದ್ಧಿಗೊಂಡರೂ ಭಾರತ ಮುಖ್ಯವಾಗಿ ಸಸ್ಯಾಹಾರಿ ದೇಶವೇ ಸರಿ. ಕೋಳಿ ರೋಗದ ಭೀತಿಯು ಕುಕ್ಕುಟ ಉದ್ಯಮವನ್ನೂ ಈಗ ಕಂಗಾಲಾಗಿಸಿದೆ. ಇದರಿಂದ ಸಸ್ಯಾಹಾರಕ್ಕೆ ಬೇಡಿಕೆ ಸ್ವಲ್ಪ ಹೆಚ್ಚಾದಂತೆಯೇ ಸರಿ. ಬೇಳೆ ಕಾಳುಗಳಿಗೆ ಬೆಲೆ ಬರಬೇಕು. ಆದರೆ ಆಮದು ಸರಕೇ ಅಗ್ಗವಾಗಿ ಪರಿಣಮಿಸಿದೆ.
ಹೀಗೆ ಸುಗಮ, ಸುಲಭ ಆಮದು ವಾಸ್ತವ ಎನಿಸಿಕೊಂಡ ಮೇಲೆ ಕೃಷಿ ರಂಗದಲ್ಲಿ ಬಿಕ್ಕಟ್ಟು ಹೊರತು ಬೇರೇನಿಲ್ಲ. ಮುಕ್ತ ಮಾರುಕಟ್ಟೆ ಹಾಗೂ ಮಾರುಕಟ್ಟೆ ಪ್ರಧಾನ ಆರ್ಥಿಕತೆಗಳಿಗೆ ದಾರಿಯಾದ ಮೇಲೆ ರೈತರ ಮೇಲೆ ಪ್ರಹಾರವೇ ಆಗುತ್ತಿದ್ದರೆ ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳು ರೈತರ ಮೂಗಿಗೆ ತುಪ್ಪ ಸವರುವುದರಲ್ಲೇ ಸತತವಾಗಿ ನಿರತವಾಗಿವೆ.
ಆಮದಿನ ಕತೆ ಹೀಗಿದ್ದರೆ ರಫ್ತು ಆಧರಿಸಿದ ಲಾಭಕರ ಕ್ರಮಗಳಾದರೂ ಕಾಣಿಸಬಹುದೆ? ಇಲ್ಲವೇ ಇಲ್ಲ. ಕೃಷಿ ಉತ್ಪನ್ನಗಳ ರಫ್ತು ಸಾಧ್ಯವೇ ಆಗುತ್ತಿಲ್ಲ. ಪರಿತರಕ್ಕೆ ಲಾಯಕ್ಕಾದ ಧಾನ್ಯ ಖರ್ಚಾಗುತ್ತಿಲ್ಲ ಎನ್ನುವಂಥ ಸ್ಥಿತಿಯಲ್ಲಿ, ಆ ಧಾನ್ಯವನ್ನು ರಫ್ತು ಮಾಡಲೂ ಸಾಧ್ಯವಾಗುತ್ತಿಲ್ಲ. ಏಕೆಂದರೆ ನಮ್ಮಲ್ಲಿ ದಾಸ್ತಾನಿರುವುದು ಕಳಪೆ ಗೋಧಿ. ಸದ್ದಾಂ ಹುಸೇನ್ ತನ್ನ ಆಡಳಿತ ಕಾಲದಲ್ಲಿ ಪೆಟ್ರೋಲಿಯಂ ತೈಲ ಮಾರಲು ಭಾರತದಿಂದ ಇಂಥ ಗೋಧಿಯನ್ನು ಕೊಳ್ಳುತ್ತಿದ್ದ ಮಾತ್ರ!
ಈ ಪರಿಸ್ಥಿತಿ ಏಕೆ ಗೊತ್ತೆ? ಭಾರತದಲ್ಲಿ ಅಗ್ಗವಾಗಿ ಕೃಷಿ ಉತ್ಪಾದನೆ ಸಾಧ್ಯವಾಗುತ್ತಿಲ್ಲ. ನಮಗೆ ಬೇಕಾದ ಧಾನ್ಯವನ್ನು ಸ್ವಂತಕ್ಕೆ ಬಳಸುವುದು ಸಹಾ ದುಬಾರಿ ಎನಿಸುತ್ತಿದೆ. ಬೇರೆ ಕೃಷಿ ಉತ್ಪನ್ನ ರಫ್ತು ರಾಷ್ಟ್ರಗಳು ಅಗ್ಗಕ್ಕೆ ಸರಕನ್ನು ಭಾರತಕ್ಕೆ ಪೂರೈಸಬಲ್ಲವು!
ಅಮೆರಿಕದ ಕೃಷಿ ಇಲಾಖೆ ಪರಿಣತರೊಬ್ಬರು ಮುಂಬೈನಲ್ಲಿ ಭಾಷಣ ಮಾಡುತ್ತಾ ಮಲೇಷ್ಯ, ಥೈಲೆಂಡ್‌ಗಳನ್ನು ಹುಲಿಗೂ, ಚೀನಾವನ್ನು ಹೊಗೆ, ಬೆಂಕಿ ಉಗುಳುವ ಡ್ರೇಗನ್‌ಗೂ; ಭಾರತವನ್ನು ನಿಧಾನ ನಡಿಗೆಯ ಆನೆಗೂ ಹೋಲಿಸಿದ್ದರು. ಆಗ ಆ ಆನೆ ಕುಂಟುಕಾಲಿನ ಪ್ರಾಣಿ ಆಗಿದೆ?
ಇದು ಚಮತ್ಕಾರದ ಹೇಳಿಕೆ ಅಲ್ಲ ವಾಸ್ತವ ಚಿತ್ರಣ.
ಭಾರತದಲ್ಲಿ, ನೀರು, ವಿದ್ಯುತ್ತು, ಗೊಬ್ಬರ ಮುಂತಾದುವನ್ನೆಲ್ಲ ಸಬ್ಸಿಡಿ ಒತ್ತಾಸೆ ಸಹಿತ ಕೊಡುವುದುಂಟು. ಬೇರೆ ರಾಷ್ಟ್ರಗಳು ಒತ್ತಾಯಿಸುತ್ತಿರುವಂತೆ ಸಬ್ಸಿಡಿಗಳನ್ನು ನಿಲ್ಲಿಸಿದರೆ ಭಾರತದ ಕೃಷಿ ಉತ್ಪನ್ನ ಇನ್ನೂ ದುಬಾರಿ ಆಗುತ್ತದೆ. ದೇಶವೆಂಬ ಆನೆ ಕುಂಟುವುದು ಹೆಚ್ಚಾಗುತ್ತದೆ.
ಅಮೆರಿಕವೇ ಮುಂತಾದ ರಾಷ್ಟ್ರಗಳು ತಮ್ಮ ರೈತರಿಗೆ ಕೊಡುವ ಸಬ್ಸಿಡಿಯನ್ನು ಕೊಡುತ್ತಲೇ ಇರುತ್ತಾರೆ. ಸಬ್ಸಿಡಿ ವಿರುದ್ಧ ಭಾರತರಂಥ ರಾಷ್ಟ್ರಗಳ ಮೇಲೆ ಒತ್ತಡ ತರುತ್ತಾರೆ ಎಂದು ದೂರುವುದುಂಟು.
ಮುಂದುವರೆದ ರಾಷ್ಟ್ರಗಳು ೩೦ ಕೋಟಿ ಡಾಲರ್‌ಗಳಷ್ಟು ಹಣವನ್ನು ನಾನಾ ರೂಪದ ಸಬ್ಸಿಡಿಗಳಿಗಾಗಿ ಖರ್ಚು ಮಾಡುತ್ತಾರೆ ಎಂಬುದು ಒಂದು ಅಂದಾಜು. ಆದರೆ ಆ ಹಣದ ಶೇ. ೩೦ ರಷ್ಟು ಭಾಗವನ್ನು ತರಬೇತಿ, ಸಂಶೋಧನೆ, ಅಭಿವೃದ್ಧಿ, ಮಾರಾಟ, ಶಿಕ್ಷಣ, ಗುಣವೃದ್ಧಿ, ಮೂಲಸೌಲಭ್ಯ ಸೃಷ್ಟಿ ಹಾಗೂ ಬಗೆಯ ಇನ್ನಿತರ ಬಾಬುಗಳಲ್ಲಿ ತೊಡಗಿಸುತ್ತಾರೆ. ಸಬ್ಸಿಡಿ ರೂಪದಲ್ಲಿ ಒದಗಿಸಿದ ಹಣವು ರೈತನ ಉತ್ಪಾದಕತೆಯನ್ನು ಹೆಚ್ಚಿಸುವುದಕ್ಕೆ ಸಹಕಾರಿ ಆಗುವಂತೆ ನೋಡಿಕೊಳ್ಳುವುದು ಅಲ್ಲಿನ ವಿಶೇಷ. ಈ ಬಗೆಯ ಬಾಬುಗಳಿಗೆ ಭಾರತದಲ್ಲಿ ಹಣ ಖರ್ಚು ಮಾಡಿದರೆ ಅದನ್ನು ಚರಂಡಿಗೆ ಎಸೆದಂತೆ ಆಗುವುದೇ ಹೊರತು ಉತ್ಪಾದಕತೆಗೆ ನೆರವಾಗುವುದಿಲ್ಲ. ಯಾವ ಕಾರಣಕ್ಕೆ ಹಣ ನೀಡಿದರೂ ಮಧ್ಯದಲ್ಲೇ ಮಾಯವಾಗುವ ವ್ಯವಸ್ಥೆ ಇರುವ ದೇಶದಲ್ಲಿ ಈ ಬಗೆಯ ಅಭಿವೃದ್ಧಿಯನ್ನು ನಿರೀಕ್ಷಿಸಲು ಸಾಧ್ಯವೇ?
ವಾಣಿಜ್ಯ ಬೆಳೆಗಳಂತೆ ಆಹಾರಕ್ಕೆ ಅನಿವಾರ್ಯವಾಗಿ ಬಳಸುವ ಧಾನ್ಯಗಳನ್ನು ಸಹಾ ವಿಪರೀತ ರಸಗೊಬ್ಬರ ಹಾಕಿ ಬೆಳೆಯುವ ಹಸಿರುಕ್ರಾಂತಿ ವೈಭವ ಈಗ ಮುಗಿದಿದೆ. ಈ ಕ್ರಾಂತಿಗೆ ಹೆಸರಾದ ಪಂಜಾಬ್, ಹರಿಯಾಣಗಳಲ್ಲಿ ವಿಪರೀತ ರಸಗೊಬ್ಬರ ಕಾರಣ ಭೂಮಿ ಬಂಜರಾಗಿದೆ. ಬಳ್ಳಾರಿ ಜಿಲ್ಲೆಯಲ್ಲಿ ವಿಪರೀತ ಹೈಬ್ರಿಡ್ ಹತ್ತಿ ಬೆಳೆದು ಬೆಳೆದು ಭೂಮಿ ಬಂಜರಾಯಿತು. ಈಗ ಅಲ್ಲಿ ಮೆಣಸಿನಕಾಯಿ, ಮುಸುಕಿನ ಜೋಳ ಹೀಗೆ ಏನೇನೋ ಬೆಳೆಯುವ ಪ್ರಯೋಜನಗಳನ್ನು ರೈತರು ಮಾಡುತ್ತಿದ್ದಾರೆ.
ಬತ್ತದ ಸುಧಾರಿತ ತಳಿಗಳನ್ನು ಅಭಿವೃದ್ಧಿ ಪಡಿಸುವ ಕಾರ್ಯ ಭಾರತದಲ್ಲಿ ದಶಕಗಳ ಪರ್ಯಂತ ನಡೆದುವು. ಎಷ್ಟೋ ಮಂದಿ ಸ್ವಾಮಿನಾಥನ್‌ಗಳು ಆಗಿಹೋಗದರು. ಆದರೆ ಅಗ್ಗವಾಗಿ ಬತ್ತ ಬೆಳೆಯುವುದಕ್ಕೆ ಇವತ್ತೂ ಆಗುತ್ತಿಲ್ಲ. ಬತ್ತದ ಸಂಶೋಧನಾ ಕ್ಷೇತ್ರದಲ್ಲಿ ನಮಗಿಂತ ನಿಧಾನವಾಗಿ ಅಭಿವೃದ್ಧಿ ಕಂಡ ಚೀನಾ ಮತ್ತು ಬ್ರೆಜಿಲ್‌ಗಳು ಸುಧಾರಿತ ತಳಿಗಳನ್ನು ಅಭಿವೃದ್ಧಿಗೊಳಿಸುವಲ್ಲಿ ಭಾರತವನ್ನು ಹಿಂದೆ ಹಾಕಿವೆ ಎನ್ನುವ ವರದಿಗಳು ಬಂದಿವೆ. ಇನ್ನು ಯಾವ ಆಶೆ ಉಳಿಯುವುದಕ್ಕೆ ಸಾಕು?
ಗ್ರಾಮಗಳಿಗೆ, ಗ್ರಾಮಗಳ ಹತ್ತಿರಕ್ಕೆ ಉದ್ಯಮ ಘಟಕಗಳು; ಮುಖ್ಯವಾಗಿ ಆಹಾರ ಸಂಸ್ಕರಣಾ ಘಟಕಗಳು; ಬಂದರೆ ಗ್ರಾಮ ಜನಸಮುದಾಯದ ಪಾಲಿಗೆ ಉದ್ಯೋಗಾವಕಾಶಗಳು ತೆರೆದುಕೊಳ್ಳುತ್ತವೆ ಎನ್ನುವುದು ನಿಜ. ಅಲ್ಲಿಯೂ ಅಪಾಯ ಇಲ್ಲದಿಲ್ಲ. ಬಹು ರಾಷ್ಟ್ರೀಯ ಕಂಪೆನಿಗಳವರು ಮತ್ತು ಇತರ ಉದ್ಯಮಿಗಳು ನಿಧಾನವಾಗಿ ಯಾದರೂ ಕಣ್ಣು ಹಾಕುವುದು ರೈತರ ಕೃಷಿ ಭೂಮಿ ಮೇಲೇರಿಯೇ ಸರಿ. ಕೃಷಿ ಕಾರ್ಮಿಕರು ಮತ್ತು ಅತಿ ಸಣ್ಣ ರೈತರು ಕೂಲಿ ಕಾರ್ಮಿಕರಾಗುತ್ತಾರೆ. ದೊಡ್ಡ ರೈತರು ಉದ್ಯಮ ರಂಗದ ಅಜ್ಞಾನುವರ್ತಿಗಳಾಗುತ್ತಾರೆ. ಇದು ವಾಸ್ತವ ಭಯ.
ಕೋಲಾರ ಜಿಲ್ಲೆ ಮತ್ತು ಸುತ್ತಮುತ್ತಲ ಭಾಗಗಳಲ್ಲಿ ಮಾವಿನ ಉತ್ಪಾದನೆ ಬಹಳವಿದೆ. ಬೆಳೆಯನ್ನು ಮಾವಿನ ಪೇಯಗಳ ಹಾಗೂ ಮಾವಿನ ರಸದ ವ್ಯಾಪಾರಗಾರರು ಫಸಲು ಪೂರ್ತಿ ಬರುವ ಮುನ್ನವೇ ಸಗಟಾಗಿ ಖರೀದಿಸಿ ಬಿಡುತ್ತಾರೆ. ಹಣ್ಣು ತಿನ್ನಲು ಬಯಸುವ ಬೆಂಗಳೂರು ಸುತ್ತಮುತ್ತಲ ಬಳಕೆದಾರರಿಗೆ ಮಾವಿನ ಹಣ್ಣು ಸಿಗುವುದು ಹಣ್ಣಿನ ಕಾಲದ ಕೊನೆ ಭಾಗದಲ್ಲಿ ಮಾತ್ರ. ತಪ್ಪಿದರೆ ಅನ್ಯ ರಾಜ್ಯಗಳ ಹೆಚ್ಚುವರಿ ಸರಕು ರಾಜ್ಯವನ್ನು ಪ್ರವೇಶಿಸಿದಾಗ ಮಾತ್ರ!
ಇಂಥ ವಿದ್ಯಮಾನಗಳು ಹಲವಾರು ಕೃಷಿ ಉತ್ಪನ್ನಗಳ ವಿಷಯದಲ್ಲಿ ಕಾಣಿಸಿಕೊಳ್ಳುತ್ತವೆ.
ಸಾರಾಂಶವಿಷ್ಟೆ; ಕೃಷಿ ರಂಗದಲ್ಲಿ ವಿಪ್ಲವ ಕಾದಿದೆ.
ಸದ್ಯ ಭಾರತದ ಜನಸಂಖ್ಯೆಯ ಅರ್ಧ ಭಾಗವು ೨೦ ವರ್ಷಕ್ಕಿಂತ ಕಡಿಮೆ ವಯಸ್ಸಿನವರಿಂದ ಆದುದು. ಇನ್ನೊಂದು ಒಂದೂವರೆ ದಶಕದ ನಂತರ ಹಳೆಯದನ್ನೆಲ್ಲ ಕಿತ್ತು ಬಿಸುಡಬೇಕೆನ್ನುವವರೇ ದೇಶ ತುಂಬಾ ತುಂಬಿರುತ್ತಾರೆ. ಅವರಿಗಾಗಿ ಭೂಮಿಕೆ ಸಿದ್ಧಪಡಿಸುವ ಕಾರ್ಯ ಈಗಿನಿಂತ ಆರಂಭವಾಗಬೇಕಿದೆ.
೧೮.೦೨.೨೦೦೪
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೧೮. ತೊಗರಿಗೊಂಡು ಮಂಡಲಿ, ಆತುರ ಬೇಡ
ಕೇಂದ್ರ ಸರ್ಕಾರವು ತೊಗರಿ ಮಂಡಲಿ ರಚಿಸುವ ದಿಕ್ಕಿನಲ್ಲಿ ಉತ್ಸುಕತೆ ವಹಿಸಿಲ್ಲ ಎನ್ನುವ ಕಾರಣ ಅಂಥ ಮಂಡಲಿಯೊಂದನ್ನು ರಚಿಸಲು ರಾಜ್ಯ ಸರ್ಕಾರವೇ ಮುಂದಾಗಲಿದೆ. ಇದು ಸಚಿವರ ಅಂಬೋಣ.
ಉದ್ದೇಶ ಒಳ್ಳೆಯದೇ. ರೈತರ ಕಡೆಯಿಂದ ಸತತವಾಗಿ ಒತ್ತಾಯ ಬರುತ್ತಿರುವ ಅವರ ಪಾಲಿಗೆ ಪರಿಹಾರೋಪಾಯ ಒದಗಿಸುವ ತಾನಾಗಿ ರಾಜ್ಯ ಸರ್ಕಾರ ಮುಂದಾಗುವುದು ಅನಿವಾರ್ಯ. ಅದರಲ್ಲಿ ಎರಡು ಮಾಡಿಲ್ಲ. ಆದರೆ ರಾಜ್ಯ ಸರ್ಕಾರವೊಂದು ಏಕಮೇವ ಒಂದು ದಿನಸಿ ಮಂಡಲಿಯೊಂದನ್ನು ರಚಿಸಲು ಸಾಧ್ಯವೇ? ಕಾರ್ಯ ಸಾಧುವೆ?
ಸದ್ಯದ ಪರಿಸ್ಥಿತಿಯಲ್ಲಿ ಬೇಳೆಕಾಳು ಬೆಳೆ ಅಭಿವೃದ್ಧಿ ಅತ್ಯಗತ್ಯ. ಸಸ್ಯಾಹಾರಿ ರಾಷ್ಟ್ರದಲ್ಲಿ ಮಾಂಸಾಹಾರವು ಹೆಚ್ಚು ಹೆಚ್ಚು ಬಳಕೆಗೆ ಬರುವ ತನಕ ಆಹಾರಾಂಶಗಳ ಅಗತ್ಯ ಪೂರೈಸಲು ಬೇಳೆಕಾಳು ಹೊಂದಿಕೊಳ್ಳುವುದು ಅನಿವಾರ್ಯ. ನಮ್ಮಲ್ಲಿ ಫಸಲು ಕಡಿಮೆಯಾದರೆ ಆಮದು ಮಾಡಿಕೊಳ್ಳಲು ಅವಕಾಶಗಳು ಸೀಮಿತವೇ ಸರಿ. ಏಕೆಂದರೆ ಬೇಳೆಕಾಳನ್ನು ವ್ಯಾಪಕವಾಗಿ ಬೆಳೆಯುವ ದೇಶಗಳ ಸಂಖ್ಯೆಯೇ ಕಡಿಮೆ. ಕೃಷಿ ಉತ್ಪನ್ನಗಳನ್ನು ಜಾನುವಾರುಗಳಿಗಾಗಿಯೇ ಬೆಳೆದು, ಅವನ್ನು ಮೇವನ್ನಾಗಿ ಬಳಸಿಕೊಂಡು, ಮಾಂಸ ಉತ್ಪಾದನೆ ಮಾಡುವುದೇ ವಿಶ್ವಾದ್ಯಂತ ರಾಷ್ಟ್ರಗಳ ವಾಡಿಕೆ. ಆ ದೇಶಗಳಲ್ಲಿ ಸಂಪೂರ್ಣ ಸಸ್ಯಾಹಾರವನ್ನು ಜನರು ಅವಲಂಬಿಸುವುದು ಅಪರೂಪ. ಬೇಳೆಕಾಳು ಬೆಳೆಗೆ ಅಲ್ಲೆಲ್ಲ ಪ್ರಾಶಸ್ತ್ಯ ಸಿಗುವುದಿಲ್ಲ. ಹೀಗಾಗಿ ರಫ್ತು ಮಾಡುವಷ್ಟು ಬೇಳೆಕಾಳನ್ನು ಬೆಳೆಯುವುದಿಲ್ಲ. ಸಸ್ಯಾಹಾರ ಪ್ರಧಾನ ರಾಷ್ಟ್ರಗಳು ಬೇಳೆಕಾಳು ಬೆಳೆ ಸಂಬಂಧ ಸ್ವಾವಲಂಬನೆ ಸಾಧಿಸುವುದು ಅನಿವಾರ್ಯವಾಗುತ್ತದೆ.
ಕರ್ನಾಟಕದ ಮಟ್ಟಿಗೆ ಅನುಭವಕ್ಕೆ ಬಂದಿರುವ ಇದುವರೆಗಿನ ಮಂಡಲಿಗಳೆಂದರೆ ರೇಷ್ಮೆ, ಕಾಫಿ, ತಂಬಾಕು, ತೆಂಗು ಮತ್ತು ಸಂಬಾರ ಕುರಿತ ಮಂಡಲಿಗಳು. ಸಮಸ್ಯೆ ಎದುರಾದಾಗಲೆಲ್ಲ ಮೊದಲು ಮೊರೆ ಇಡುವವರು ಬೆಳೆಗಾರರು. ಮಂಡಲಿಯು ತಮ್ಮ ನೆರವಿಗೆ ಬರಬೇಕೆಂದು ಆಗೆಲ್ಲ ಬೆಳೆಗಾರರು ನಿರೀಕ್ಷೆ ಮಾಡುತ್ತಾರೆ. ಹೋರಾಟ ಮಾಡುತ್ತಾರೆ. ಜನ ಸಾಮಾನ್ಯರಿಗೆ ಮಂಡಲಿಗಳೆಂದರೆ ಈ ಬೆಳೆಗಾರರ ಸಲುವಾಗಿ ರಚನೆ ಆಗಿದೆ ಎಂಬ ಭಾವನೆಯೇ ಅಧಿಕ.
ವಾಸ್ತವವಾಗಿ ಹಾಗಲ್ಲ. ಮಂಡಲಿ ಎಂದರೆ ಉದ್ಯಮಕ್ಕೆ ಸೇರಿದ ಸಮಸ್ತ ಹಿತಗಳನ್ನೂ ಒಟ್ಟು ಗೂಡಿಸಿದ ವ್ಯವಸ್ಥೆ. ಕೃಷಿ ಹುಟ್ಟುವಳಿ, ಅದರ ಸಂಸ್ಕರಣೆ, ಸಂಸ್ಕರಿತ ಉದ್ಯಮದ ಮಾರಾಟ, ಮಾರಾಟ ಮಾತ್ರವಲ್ಲದೆ ರಫ್ತು ಜೊತೆಗೆ ಸಂಶೋಧನೆ ಹೀಗೆ ಸಮಸ್ತ ಚಟುವಟಿಕೆಯನ್ನು ಒಳಗೊಂಡ ಅಭಿವೃದ್ಧಿಯು ಮಂಡಲಿಯ ಕಾರ್ಯವ್ಯಾಪ್ತಿ. ಸ್ಥಳೀಯ ಅಗತ್ಯಗಳಿಗೆ ಅನುಗುಣವಾಗಿ ಕೆಲವೊಂದು ಹಿತಗಳು ಮೇಲುಗೈಯಾಗುತ್ತವೆ. ಇನ್ನು ಕೆಲವು ಹಾಗೆ ಆಗುವುದಿಲ್ಲ. ಎಲ್ಲ ಮಂಡಲಿಗಳ ಕಾರ್ಯ ವೈಖರಿ ಒಂದೇ ಆಗಿರುವುದಿಲ್ಲ. ಆದರೆ ಎಲ್ಲವೂ ಸ್ವಾಯತ್ತ ಸಂಸ್ಥೆಗಳೇ. ಎಲ್ಲಕ್ಕೂ ಸರ್ಕಾರದ ಒತ್ತಾಸೆಯ ಭರವಸೆ.
ಮಂಡಲಿಯ ಕಾರ್ಯವ್ಯಾಪ್ತಿ ಸಾಮಾನ್ಯವಾಗಿ ಒಂದು ರಾಜ್ಯಕ್ಕೆ ಸೀಮಿತವಾಗಿರುವುದಿಲ್ಲ. ಹಲವು ರಾಜ್ಯದಲ್ಲಿ ಹರಡಿಕೊಂಡಿರುತ್ತದೆ. ಪ್ರತಿ ಮಂಡಲಿಯಲ್ಲೂ ಹಲವು ರಾಜ್ಯಗಳ ವಿವಿಧ ಹಿತಾಸಕ್ತಿಗಳನ್ನು ಪ್ರತಿನಿಧಿಸುವ ಜನ ಇರುತ್ತಾರೆ. ಸಾಮಾನ್ಯವಾಗಿ ಹುಟ್ಟುವಳಿಯಲ್ಲಿ ಪ್ರಬಲರಾಗುತ್ತಾರೆ. ಹಾಗೆ ಆಗದೆಯೂ ಇರುವುದುಂಟು.
ಕಾಫಿ ಮಂಡಲಿಯು ಮುಂವೆ ಸಂಗ್ರಹ ಮತ್ತು ಮಾರಾಟಕ್ಕೆ ಮಾತ್ರ ಹೆಸರಾಗಿತ್ತು. ರೇಷ್ಮೆ ಮಂಡಲಿಯು ಸಂಶೋಧನೆ ಮತ್ತು ಅಭಿವೃದ್ಧಿಗೆ ಒತ್ತು ಕೊಡುತ್ತದೆ. ಸಂಬಾರ ಮಂಡಲಿಯು ಹಲವು ಸಂಬಾರ ಬೆಳೆಗಳ ಉಸ್ತುವಾರಿ ನೋಡಿಕೊಳ್ಳುತ್ತಾ ಬೆಳೆ ಅಭಿವೃದ್ಧಿ ಮತ್ತು ಬೆಲೆ ನಿಗದಿಗೆ ಮಹತ್ವ ಕೊಡುತ್ತಿದೆ. ತಂಬಾಕು ಮಂಡಲಿಯು ಬೆಳೆ ನಿರ್ಬಂಧಗಳನ್ನು ಕಟ್ಟುನಿಟ್ಟಾಗಿ ಜಾರಿ ಮಾಡುವುದಕ್ಕೆ ಹೆಸರುವಾಸಿ. ಯಾವುದೇ ಮಂಡಲಿ ಸ್ವರೂಪ ಬದಲಾಗುತ್ತಾ ಹೋಗಬಹುದು ಕೂಡಾ. ಇತ್ತೀಚಿನ ಉದಾಹರಣೆ ಎಂದರೆ ಕಾಫಿ ಮಂಡಲಿಯದು.
ಕಾಫಿ ಮಂಡಲಿಯ ಪೂಲ್ ಸಂಗ್ರಹ ವ್ಯವಸ್ಥೆ ಪ್ರಖ್ಯಾತವಾಗಿತ್ತು. ಬೆಳೆಗಾರರೆಲ್ಲ ಕಡ್ಡಾಯವಾಗಿ ಬೆಳೆದಷ್ಟೂ ಕಾಫಿಯನ್ನು ಕದ್ದು ಮುಚ್ಚಿ ಮಾಡದೆ ಪೂರ್ತಿಯಾಗಿ ಮಂಡಲಿಗೆ ಪೂರೈಸಬೇಕಿತ್ತು. ಬೆಟ್ಟ ಪ್ರದೇಶದ ಪ್ಲಾಂಟರುಗಳು ಮಾತ್ರ ಕಾಫಿಯನ್ನು ಬೆಳೆಯುತ್ತಿದ್ದಷ್ಟು ಕಾಲ ಅವರು ಕಾಫಿ ಮಂಡಲಿಯ ಅಂಕೆಯಲ್ಲಿದ್ದರು. ಎಲ್ಲವೂ ಚೆನ್ನಾಗಿ ನಡೆದಿತ್ತು. ಮಿಕ್ಕ ಹಿತಾಸಕ್ತಿಗಳದು ಹೇಗೋ ಹಾಗೆ ಪ್ಲಾಂಟರುಗಳ ಲಾಬಿ ಸಹಾ ಮಂಡಲಿಯ ಕಾರ್ಯ ವ್ಯವಸ್ಥೆಯೊಳಗೆ ಪ್ರಬಲವಾಗಿ ಕಾರ್ಯ ನಿರ್ವಹಿಸುತ್ತಿತ್ತು. ವಾಸ್ತವವಾಗಿ ಪ್ಲಾಂಟರುಗಳು ಬ್ರಿಟಿಷರು ಬಿಟ್ಟು ಹೋದ ಬಳುವಳಿಯಾದ ಬೆಳೆ ಭೂಮಿಯ ಒಡೆಯರು ಮತ್ತು ಅವರ ಉತ್ತರಾಧಿಕಾರಿಗಳೇ ಆಗಿದ್ದರು. ಆದರೆ ಕಾಫಿಯನ್ನು ಬಿಟ್ಟ ಪ್ರದೇಶದ ಇಳಿಜಾರು ಭೂಮಿಯಲ್ಲಿ ಮಾತ್ರವಲ್ಲದೆ ಬಯಲು ಭೂಮಿಯಲ್ಲೂ ಬೆಳೆಯಲು ಆರಂಭಿಸಿದ ಮೇಲೆ ಪರಿಸ್ಥಿತಿ ಬದಲಾಯಿತು. ಸಣ್ಣ ಹಿಡುವಳಿಗಳಲ್ಲಿ, ಸಹಸ್ರಾರು ಸಂಖ್ಯೆಯಲ್ಲಿ ಬೆಳೆಗಾರರು ಕಾಫಿಯನ್ನು ಬೆಳೆಯತೊಡಗಿದಂತೆ ಒಂದು ರೀತಿಯಲ್ಲಿದ್ದ ಸಮತೋಲನ ತಪ್ಪಿದಂತಾಯಿತು. ಇದರ ಜೊತೆಗೆ ರಫ್ತು ವಲಯದ ಕಾರಣಗಳಿಂದಾಗಿ ಕುಸಿಯತೊಡಗಿತು. ಕಾಫಿ ಮಂಡಲಿಯನ್ನೇ ನಂಬಿಕೊಂಡಿದ್ದ ಬೆಳೆಗಾರರು ಅಲ್ಲಿಂದ ಮುಂದೆ ಏಕಸ್ವಾಮ್ಯ ಸಂಗ್ರಹ ಪದ್ಧತಿಯೇ ಬೇಡವೆಂದರು. ಕಾಫಿಯು ಮುಕ್ತ ಮಾರಾಟಕ್ಕೆ ಬಂತು. ಹೊಸದರಲ್ಲಿ ಈ ಬದಲಾವಣೆ ಚೆನ್ನಾಗಿಯೇ ಕಾಣಿಸಿತು. ಆದರೆ ಕಾಫಿಯ ಬೆಲೆ ಸತತವಾಗಿ ಕುಸಿಯತೊಡಗಿದಂತೆ ಬೆಲೆ ಸಿಗದಂತೆ ಆಗಿ ಕಣ್ಣು ಕಣ್ಣು ಬಿಡುವಂತಾಯಿತು. ಈಗ ಪೂಲ್ ಸಂಗ್ರಹ ವ್ಯವಸ್ಥೆಯೇ ಚೆನ್ನಾಗಿತ್ತೆಂದು ಭಾವಿಸುವಂತೆ ಆಗಿದೆ ಬೆಳೆಗಾರರಿಗೆ.
ತಂಬಾಕು ಬೆಳೆಗಾರರು ಸಹಾ ತಂಬಾಕು ಮಂಡಲಿಯ ಮೇಲೆ ಹಿಡಿತ ಸಾಧಿಸುತ್ತಾರೆ. ಆದರೆ ಅಲ್ಲಿಯೂ ಬೆಲೆ ಕುಸಿತ ತನ್ನ ಕರಿ ನೆರಳು ಚಾಚಿದೆ. ತಂಬಾಕು ಬೆಳೆ ವಿಷಯ ಬಂದಾಗ ಕರ್ನಾಟಕದ ಪಾಲು ಕಡಿಮೆ. ಆಂಧ್ರದ ಜನರದು ಸದಾ ಮೇಲುಗೈ. ಕರ್ನಾಟಕದ ಕಾಫಿ ಜಮೀನು ಮತ್ತು ಬೆಳೆಗಾರರ ಸಂಖ್ಯೆ ಕಡಿಮೆ ಇಲ್ಲದಿದ್ದರೂ ಕಾಫಿ ಮಂಡಲಿ ವ್ಯವಹಾರಗಳಲ್ಲಿ ತಮಿಳುನಾಡಿನವರ ಹಿಡಿತ ಬಿಗಿ. ರೇಷ್ಮೆ ವಿಚಾರ ಬಂದಾಗ ಭಾರತದ ಅತಿ ದೊಡ್ಡ ರೇಷ್ಮೆ ರಾಜ್ಯವೆಂದರೆ ಕರ್ನಾಟಕ. ಕಾಫಿಯ ಬೆಳೆ ಹಾಗೆ ರೇಷ್ಮೆಯದು ಒಂದು ಬಗೆಯ ಬೆಳೆಯಲ್ಲ. ರೇಷ್ಮೆಗೂಡು, ರೇಷ್ಮೆ ನೂಲು (ಕಚ್ಚಿ), ರೇಷ್ಮೆ ನೂಲು ಹುರಿ ಹೀಗೆ ಬೆಳೆಯು ಹರಡಿಕೊಳ್ಳುವುದರಿಂದ ರಾಜ್ಯ ಸರ್ಕಾರದ ವ್ಯಾಪ್ತಿಯ ಚಟುವಟಿಕೆಯೇ ಅಧಿಕ. ಆದ್ದರಿಂದ ಕೇಂದ್ರ ರೇಷ್ಮೆ ಮಂಡಲಿಯು ರೇಷ್ಮೆಬೆಳೆ ಮತ್ತು ಉದ್ಯಮ ಅಭಿವೃದ್ಧಿ ಹಾಗೂ ರೇಷ್ಮೆ ಜವಳಿ ಹಾಗೂ ನೂಲು ರಫ್ತು ಇವುಗಳ ಕಡೆ ಮಾತ್ರ ಗಮನ ಹರಿಸುತ್ತದೆ. ಕರ್ನಾಟಕವು ಹೆಸರಿಗೆ ಅಗ್ರಮಾನ್ಯ ರೇಷ್ಮೆ ರಾಜ್ಯ. ರೇಷ್ಮೆ ಮಂಡಲಿ ವ್ಯವಹಾರಗಳಲ್ಲಿ ಕರ್ನಾಟಕದವರ ಪ್ರಾಬಲ್ಯ ಏನೇನೂ ಇರದು.
ಕಾಫಿ ಮಂಡಲಿಯ ವ್ಯವಹಾರಗಳ ಸಂಬಂಧ ಒಂದು ಅಂಶ ಗಮನಾರ್ಹ. ಅದೆಂದರೆ, ಸಂಸ್ಕರಣ ವಲಯದ ಪ್ರಾಬಲ್ಯ. ಜಮೀನಿನಲ್ಲಿ ಬೆಳೆದ ಕಾಫಿಯನ್ನು ಬಳಕೆ ಮಟ್ಟಕ್ಕೆ ತರುವಲ್ಲಿ ಸಂಸ್ಕರಣೆಯ ಪಾತ್ರ ಅಧಿಕ. ಈ ಕಾರಣದಿಂದ ಸಂಸ್ಕರಣಗಾರರು ಪ್ರಬಲರಾಗುತ್ತಾರೆ. ಕಾಫಿ ಮಂಡಲಿಯಲ್ಲಿ ಏಕಸ್ವಾಮ್ಯ ಸಂಗ್ರಹಣ ಪದ್ಧತಿ ಇದ್ದಾಗ ಕಾಫಿ ಕ್ಯೂರಿಂಗ್‌ವಲಯದವರು ಭಾರೀ ನಿರ್ಣಾಯಕ ಪಾತ್ರ ವಹಿಸಿದ್ದರು. ಅನಂತರವೂ ಅವರ ಪ್ರಭಾವ ಕುಸಿಯಲಿಲ್ಲ. ರಫ್ತುಗಾರರು ಮತ್ತು ಇವರು ಕೂಡ ಭಾರೀ ಪ್ರಬಲರಾಗಿ ಪರಿಣಮಿಸುತ್ತಾರೆ.
ವಾಸ್ತವವಾಗಿ ಸಂಸ್ಕರಣೆಯು ಅನಿವಾರ್ಯ ಎನ್ನುವ ಯಾವುದೇ ಉತ್ಪನ್ನದ ಮಟ್ಟಿಗೆ ಹೇಳುವುದಾದರೆ ಇಡೀ ವ್ಯವಸ್ಥೆಯನ್ನು ಸಂಸ್ಕರಣಾಗಾರರು ತಮ್ಮ ಮುಷ್ಟಿಗೆ ತೆಗೆದುಕೊಳ್ಳುತ್ತಾರೆ. ಬಹಳ ಸರಳ ನಿದರ್ಶನ ಎಂದರೆ ಲೆವಿ ಪದ್ಧತಿಯನ್ನೇ ಪೂರ್ತಿಯಾಗಿ ಕೈಗೆ ತೆಗೆದುಕೊಳ್ಳುವ ರೈಸ್‌ಮಿಲ್‌ಗಳವರು.
ತಿಗರಿ ಮಂಡಲಿಯು ಅಸ್ತಿತ್ವಕ್ಕೆ ಬಂದರೆ ಪ್ರಬಲರಾಗುವವರು ಕಾಳನ್ನು ಒಡೆದು ಬೇಳೆಯನ್ನು ಮಾಡುವ ಮಿಲ್‌ಗಳವರೇ ಆಗುತ್ತಾರೆ. ಅವರ ಜೊತೆ ವ್ಯಾಪಾರಗಾರರು, ಅಂದರೆ ಕಾಳನ್ನು ಸಂಗ್ರಹಿಸುವ ಹಾಗೂ ಬೇಳೆಯನ್ನು ಮಾರುವ ವಹಿವಾಟುದಾರರು ಸೇರಿ ಕೊಂಡರೆ ಉದ್ದೇಶಿತ ತೊಗರಿ ಮಂಡಲಿಯ ಪಾತ್ರವೇ ಗೌಣವಾಗಿಬಿಡುತ್ತದೆ.
ಇನ್ನು ಉದ್ದೇಶಿತ ಮಂಡಲಿಯ ಕಾರ್ಯವ್ಯಾಪ್ತಿ ಪ್ರಶ್ನೆ. ವಾಸ್ತವವಾಗಿ ಉತ್ತರ ಕರ್ನಾಟಕದ ಗಡಿಭಾಗದ ಕೆಲವು ಜಿಲ್ಲೆಗಳಿಗೆ, ಮುಖ್ಯವಾಗಿ ಕಲ್ಬುರ್ಗಿ ಜಿಲ್ಲೆಗೆ ತೊಗರಿ ಬೆಳೆ ಸೀಮಿತ. ರಾಜ್ಯದೊಳಗೆ ತೊಗರಿ ಬೆಳೆಗೆ ಸಂಬಂಧಿಸಿದಂತೆ ಯಾವುದೇ ಕಟ್ಟುಪಾಡು ತಂದರೂ ಬೆಳೆದ ಫಸಲು ಗಡಿದಾಟಿ ನೆರೆರಾಜ್ಯ ಸೇರಿ ಮುಕ್ತ ವಹಿವಾಟನ್ನು ಕಂಡುಕೊಳ್ಳುತ್ತದೆ. ಇನ್ನು ವ್ಯವಹಾರದ ಶಿಸ್ತು ಎಲ್ಲಿಂದ ಬಂದು.
ತೊಗರಿ ಮತ್ತು ಹೆಸರು ಕಾಳುಗಳ ವ್ಯಾಪಾರ ಮತ್ತು ಬೆಳೆ ಮಿಲ್‌ಗಳ ವ್ಯಾಪಾರ ರಾಜ್ಯದೊಳಗೆ ಸಾಕಷ್ಟಿದ್ದರೂ ನೆರೆಯ ಮಹಾರಾಷ್ಟ್ರದ ವ್ಯಾಪಾರಗಾರರು ಮತ್ತು ಮಿಲ್‌ಗಳವರು ಮೇಲುಗೈ ಸಾಧಿಸಬಲ್ಲರು. ಅವರ ವ್ಯವಹಾರ ಪ್ರಮಾಣ ಅಷ್ಟೊಂದು ದೊಡ್ಡ ಪ್ರಮಾಣದ್ದಿರುತ್ತದೆ.
ಬೇಳೆಕಾಳುಗಳನ್ನು ರಫ್ತು ಮಾಡುವ ಸಾಧ್ಯತೆಗಳಂತೂ ಇಲ್ಲವೇ ಇಲ್ಲ. ಏಕೆಂದರೆ ದೇಶಿಯವಾಗಿ ಭಾರೀ ಬೇಡಿಕೆ ಇರುವ ಉತ್ಪನ್ನವಿದು. ಆದ್ದರಿಂದ ವ್ಯಾಪಾರಗಾರರ ಮತ್ತು ಸಂಸ್ಕರಣಗಾರರ ಹಿಡಿತ ಜೋರಾಗಿರುತ್ತದೆ.
ಆದ್ದರಿಂದ ರಾಜ್ಯ ಸರ್ಕಾರವು ರಾಜ್ಯ ಮಟ್ಟದ ಒಂದು ತೊಗಡಿ ಮಂಡಲಿ ಸ್ಥಾಪಿಸುವ ಬಗೆಗೆ ಮತ್ತೆ ಮತ್ತೆ ಯೋಚಿಸುವುದು ಯುಕ್ತ. ಬೆಳೆಗಾರರಿಗೆ ಈಗ ಇರುವ ಅಷ್ಟೋ ಇಷ್ಟೋ ನೆಮ್ಮದಿ ಕೂಡಾ ತಪ್ಪಿ ಹೋಗಬಾರದು.
೩೦.೦೧.೨೦೦೨

ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೧೯. ಕೃಷಿ ಮೇಲೆ, ಕೃಷಿ ಭೂಮಿ ಮೇಲೆ ತೀರದ ಒತ್ತಡ
‘ರಾಜ್ಯಗಳಳಿಯಲಿ, ರಾಜ್ಯಗಳುಳಿಯಲಿ; ತನ್ನೀ ಕಾರ್ಯವ ಬಿಡೆನೆಂದು…. ಉತ್ತುಳುವ ಬಿಡುವುದೆ ಇಲ್ಲ…. ಉಳುವಾ ಯೋಗಿಯ ನೋಡಲ್ಲಿ’. ಕವಿವಾಣಿ ಹೀಗೆ ಕಿವಿಯಲ್ಲಿ ಗುಂಯ್‌ಗುಡುವುದು ತಪ್ಪುವುದೇ ಇಲ್ಲ. ಏನೇ ಬದಲಾವಣೆಗಳು ಜಾರಿಗೆ ಬಂದರೂ ನೇಗಿಲ ಯೋಗಿಯ ಈ ಧೋರಣೆ, ಈ ಕಾಯಕ ತಪ್ಪುವುದೇ ಇಲ್ಲ.
ಕೃಷಿ ರಂಗ ಈಗ ನಿಸ್ತೇಜಗೊಂಡಿದೆ. ಹಸಿರುಕ್ರಾಂತಿಯ ನೆನಪು ಕಾಡುತ್ತದೆ. ಇಂಥ ಇನ್ನೊಂದು ಕ್ರಾಂತಿ, ವಿಪ್ಲವ ಸಂಭವಿಸುವುದೇನೋ ಎನ್ನುವ ಕಾತರ ಸರ್ವತ್ರ.
ಈ ಮಧ್ಯೆ ನಾವು ವಿಶ್ವ ವಾಣಿಜ್ಯ ಸಂಸ್ಥೆ ಸೇರಿದ ಮೇಲೆ ಅನಿಶ್ಚಿತತೆ ಹೆಚ್ಚಾಗಿದೆ. ಅದಕ್ಕೆ ಕಾರಣಗಳು ಎರಡು. ಕೃಷಿ ಪ್ರಧಾನ ದೇಶವಾದ ಭಾರತದಲ್ಲಿ ಸ್ವಂತ ಬಳಕೆಗಾಗಿ ಬೆಳೆ ತೆಗೆಯುವುದು ಹೋಗಬೇಕೆನ್ನುವ ವಿಚಾರ. ರಫ್ತಿಗೆ ಯುಕ್ತ ಎನ್ನುವಂಥ, ರಫ್ತು ಸಾಧ್ಯವಾಗುವಂಥ ಬೇಸಾಯ ನಮ್ಮದಾಗಬೇಕು. ಈ ಅನಿವಾರ್ಯತೆ ಒಂದು ಕಾರಣ.
ಕೃಷಿ ಎಂದಾಗ ಬರಿದೆ ಆಹಾರ ಧಾನ್ಯ ಅಥವಾ ಕಚ್ಚಾ ಸಾಮಗ್ರಿ ಎನ್ನುವಂಥ ಕೃಷಿ ಉತ್ಪನ್ನ ಕೈಗೂಡಿಸಿಕೊಳ್ಳುವುದಷ್ಟೇ ಮುಖ್ಯವಲ್ಲ. ಆಹಾರ ಸಂಸ್ಕರಣೆ, ಪ್ಯಾಕೇಜಿಂಗ್ ಮಾರುಕಟ್ಟೆ ತಂತ್ರಗಳ ಅನ್ವಯ ಈ ಮಾರ್ಗಗಳಿಂದ ಕೃಷಿ ಉತ್ಪನ್ನದ ಮೌಲ್ಯ ಹೆಚ್ಚುವಂತೆ ಮಾಡಬೇಕು. ಅದನ್ನು ಬಳಕೆದಾರನಿಗೆ ಮುಟ್ಟಿಸಿ ಆಂತರಿಕ ಬಳಕೆ ಹೆಚ್ಚಿಸಬೇಕು. ಈ ರೀತಿಯ ಚಟುವಟಿಕೆ ಗ್ರಾಮಗಳದು ಆಗಬೇಕು.
ಈ ಎರಡೂ ದಿಕ್ಕಿನ ಸಾಧನೆ ಭಾರತದ ಗ್ರಾಮಸ್ಥನ ಪಾಲಿಗೆ ಸಾಧ್ಯವಾದರೆ ಅದೇ ಒಂದು ವಿಪ್ಲವ. ಆದರದು ಸುಲಭವೇ? ಆಡಳಿತ ಚುಕ್ಕಾಣಿ ಹಿಡಿಯುವ ವಿವಿಧ ಪಕ್ಷಗಳ ರಾಜಕಾರಣಿಗಳು ಈ ದಿಕ್ಕಿನಲ್ಲಿ ಸಮರ್ಥ ನಾಯಕತ್ವ ಒದಗಿಸಬಲ್ಲರೇ?
ಆಶಾದಾಯಕ ಉತ್ತರವು ಈ ಪ್ರಶ್ನೆಗಳನ್ನು ಹಾಕಿದಾಗ ಬರುವುದಿಲ್ಲ.
ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲ್ಯುಟಿಓ) ಅಸ್ತಿತ್ವಕ್ಕೆ ಬರಲು ಸ್ವತಃ ಕಾರಣರಾದ ಭಾರತದ ನಾಯಕರು, ಅದರ ಮುಷ್ಟಿಯಲ್ಲಿ ಸಿಕ್ಕಿಬಿದ್ದಿದ್ದಾರೆಯೇ ಹೊರತು ಅಭಿವೃದ್ಧಿ ಹೊಂದಿದ ರಾಷ್ಟ್ರಗಳ ಹುನ್ನಾರವೆಂಬ ಬಲೆಯಿಂದ ತಪ್ಪಿಸಿಕೊಳ್ಳಲು ಸಾಧ್ಯವಾಗಲಿಲ್ಲ.
ಭಾದರದಲ್ಲಿ ಆರ್ಥಿಕ ಸುಧಾರಣಾ ಕ್ರಮಗಳು ಇನ್ನೂ ವಾಣಿಜ್ಯ ಕುರಿತ ವಿಚಾರಗಳಿಗೆ ಸೀಮಿತ ಆಗಿವೆ. ಕೃಷಿ ಕ್ಷೇತ್ರಕ್ಕೆ ವ್ಯಾಪಿಸಿಲ್ಲ. ಕೃಷಿ ಕ್ಷೇತ್ರಕ್ಕೆ ಸಂಬಂಧಿಸಿದ ಕ್ರಮಗಳನ್ನು ಡಬ್ಲ್ಯುಟಿಓ ವ್ಯವಸ್ಥೆಗೆ ಒಳಪಟ್ಟಂತೆ ಕೈಗೊಂಡಾಗ ನಿಜವಾದ ಅರ್ಥದಲ್ಲಿ ಬಿಸಿ ಮುಟ್ಟುತ್ತದೆ. ಈಗ ಕೃಷಿ ಕುರಿತ ಒಪ್ಪಂದ (ಅಗ್ರಿಮೆಂಟ್ ಆನ್ ಅಗ್ರಿಕಲ್ಚರ್‌ಎಓಎಗೆ) ಸಹಿ ಹಾಕಿ ಆಗಿದೆ. ಅದರ ಪ್ರಕಾರ ಹೊರಗಿನವರಿಂದ ರಕ್ಷಣೆ ಕೊಡುವಂಥ ತೆರಿಗೆ ಸುಂಕಗಳ ಗೋಡೆಗಳನ್ನು ಎಲ್ಲ ರಾಷ್ಟ್ರಗಳೂ ಕೆಡವಿ ಹಾಕಬೇಕು; ಆಂತರಿಕವಾಗಿ ಸಹಾ ಸರ್ಕಾರದ ಕಡೆಯಿಂದ ಕೃಷಿಗೆ ಒತ್ತಾಸೆ ಕೊಡುವ ಚಟುವಟಿಕೆಯು ಡಬ್ಲ್ಯುಟಿಓ ಆಶಯಗಳಿಗೆ ಒಳಪಟ್ಟಿರಬೇಕು; ಹೆಚ್ಚು ಹೆಚ್ಚು ರಫ್ತು ಸಾಧಿಸಲೆಂದು ಸಬ್ಸಿಡಿ ಕೊಡುವುದನ್ನು ನಿಯಂತ್ರಿಸಬೇಕು.
ಈ ಮೂಲಕ ವಿಶ್ವದ ಎಲ್ಲ ರಾಷ್ಟ್ರಗಳಲ್ಲಿ ಕೃಷಿಗೆ ಏಕರೂಪ ಒತ್ತಾಸೆ ಸಿಗುವಂತಾಗಬೇಕು. ಎಂಬುದು ಆಶಯ.
ಅಭಿವೃದ್ಧಿ ಹೊಂದಿದ ಹಾಗೂ ಅಭಿವೃದ್ಧಿಶೀಲ ರಾಷ್ಟ್ರಗಳು ಯಾವ ಯಾವ ಮಟ್ಟಕ್ಕೆ ತೆರಿಗೆ ಸುಂಕಗಳನ್ನು ಇಳಿಸಬೇಕು ಎಂಬೆಲ್ಲಾ ಲೆಕ್ಕಾಚಾರಗಳು ಅಂಗೀಕೃತವಾಗಿವೆ. ಆದರೆ ಅವೆಲ್ಲ ಮುಂದುವರೆದ ರಾಷ್ಟ್ರಗಳಿಗೆ ಮಾತ್ರ ಅನುಕೂಲಕರ ಆಗಿ ಪರಿಣಮಸಿವೆ.
ಕೃಷಿ ಕ್ಷೇತ್ರಕ್ಕೆ ಅನುಕೂಲವಾಗುವಂತೆ ಸಂಶೋಧನೆ, ತರಬೇತಿ, ವಿಸ್ತರಣೆ ಕಾರ್ಯ ಪೇಟೆ ಮಾಹಿತಿ ಪೂರೈಕೆ ಮುಂತಾದ ಬಾಬುಗಳಿಗೆ ಅಧಿಕಾಧಿಕ ಹಣವನ್ನು ದೊಡ್ಡ ರಾಷ್ಟ್ರಗಳು ಖರ್ಚು ಮಾಡುತ್ತವೆ. ಅದಕ್ಕೆ ಮಿತಿ ಹೇರಿಲ್ಲ. (ಭಾರತದಂಥ ರಾಷ್ಟ್ರಗಳಲ್ಲಿ ಈ ಬಾಬಿಗೆ ಹಣವೇ ಇರುವುದಿಲ್ಲ)
ಅಮೆರಿಕಾದಲ್ಲಿ ಕನಿಷ್ಠ ಬೆಂಬಲ ಬೆಲೆ ಹಾಗೂ ಮಾರುಕಟ್ಟೆ ಬೆಲೆ ನಡುವಣ ವ್ಯತ್ಯಾಸದಷ್ಟು ಹಣವನ್ನು ರೈತರಿಗೆ ನಗದು ಪರಿಹಾರವಾಗಿ ಕೊಡುತ್ತಾರೆ.
ರಫ್ತು ಸಂದಿಗ್ಧತೆ ಬರದ ಹಾಗೆ ಮಾಡಲು ಉತ್ಪಾದನೆ ಮೇಲೆ ನಿರ್ಬಂಧ ಹಾಕಿ ಐರೋಪ್ಯ ರಾಷ್ಟ್ರಗಳಲ್ಲಿ ನಗದು ಪರಿಹಾರವಾಗಿ ಕೊಡುತ್ತಾರೆ.
ರಫ್ತು ಸಂದಿಗ್ಧತೆ ಬರದ ಹಾಗೆ ಮಾಡಲು ಉತ್ಪಾದನೆ ಮೇಲೆ ನಿರ್ಬಂಧ ಹಾಕಿ ಐರೋಪ್ಯ ರಾಷ್ಟ್ರಗಳಲ್ಲಿ ನಗದು ಪರಿಹಾರವನ್ನು ನೇರವಾಗಿ ಕೊಡುತ್ತಾರೆ.
ಈ ಎರಡೂ ಕ್ರಮಗಳಿಗೆ ಒಪ್ಪಮದದ ಪ್ರಕಾರ ಅವಕಾಶವುಂಟು. ಭಾರತದಂಥ ರಾಷ್ಟ್ರಗಳು ಕೃಷಿ ರಂಗದ ಹಣ ಹೂಡಿಕೆಗೆ ಸಬ್ಸಿಡಿ, ಗೊಬ್ಬರ, ಬೀಜ ಮುಂತಾದ ಮೂಲ ಸಾಮಗ್ರಿ ಬೆಲೆ ಮೇಳೆ ಸಬ್ಸಿಡಿ ಕೊಡುವುದಕ್ಕೆ ಮಾತ್ರ ಅವಕಾಶವಿಲ್ಲ.
ಸಂಶೋಧನೆ ಇತ್ಯಾದಿ ಬಾಬಿಗೆ ದೊಡ್ಡ ದೇಶಗಳು ಕೊಡುವ ಹಣ ಹೀಗಿರುತ್ತದೆ: ಅಮೆರಿಕದ ಕೃಷಿ ಜಿಡಿಪಿ (ಒಟ್ಟಾರೆ ಅಂತರಿ ಕೃಷಿ ಉತ್ಪನ್ನ) ಮೊತ್ತದ ಶೇ ೩೫ ಕೆನಡಾ ಮತ್ತು ಜಪಾನು ಅದರ ಶೇ. ೧೩.
ಭಾರತ ಕೊಡುವುದು ಕೃಷಿ ಜಿಡಿಪಿಯ ಶೇ ೩.
ಇವೆಲ್ಲ ಒಂದಿಲ್ಲೊಂದು ರೂಪದ ಸಬ್ಸಿಡಿ ಮಾತು ಆಯಿತು. ಹೊರದೇಶಗಳಿಂದ ತಮ್ಮ ಮಾರುಕಟ್ಟೆ ಮೇಲೆ ಆಗುವ ದಾಳಿ ವಿರುದ್ಧ ದೊಡ್ಡವರು ನಾನಾ ತೆರಿಗೆ ಸುಂಕದ
ಕೋಟೆ ಕಟ್ಟುತ್ತಾರೆ. ಅದೇ ವೇಳೆ ತಾವು ಹೊರಗಡೆಗೆ ಮಾರುವ ಸರಕು ಅಗ್ಗವಾಗಿರುವಂತೆ ಮಾಡಲು ಹಣ ಖರ್ಚು ಮಾಡುತ್ತಾರೆ. (ರಫ್ತು ಸಬ್ಸಿಡಿಯ ನೇರ ಸ್ವರೂಪ ಅಲ್ಲಿ ಇಲ್ಲದೆಯೂ ಇರಬಹುದು). ಈ ಉದ್ದೇಶಕ್ಕೆ ಖರ್ಚುಮಾಡುವ ಹಣ ಐರೋಪ್ಯ ರಾಷ್ಟ್ರಗಳು ಕೃಷಿ ಜಿಡಿಪಿಯ ಶೇ. ೪೦, ಕೆನಡಾ ಶೇ. ೩೫ ಅಮೆರಿಕ ಶೇ. ೨೫.
ಈ ಎರಡೂ ಬಾಬು, ಎಂದರೆ ಒತ್ತಾಸೆ ಕಾರ್ಯಕ್ರಮಗಳು ಮತ್ತು ತೆರಿಗೆ ಸುಂಕ ಕ್ರಮಗಳು ಸೇರಿ ಒಟ್ಟು ವೆಚ್ಚ ಮಾಡುವ ಹಣವು ಅರ್ಥವಿಲ್ಲದಷ್ಟು ವಿಪರೀತ: ಐರೋಪ್ಯ ರಾಷ್ಟ್ರಗಳು ಶೇ.೬೪, ಜಪಾನು ಶೇ. ೭೩, ಅಮೆರಿಕ ಶೇ. ೬೦ ಕ್ಕೂ ಹೆಚ್ಚು. ತೆರಿಗೆ ಸುಂಕ ಬಾಬಿನ ವೆಚ್ಚವನ್ನು ದೊಡ್ಡ ರಾಷ್ಟ್ರಗಳು ೨೦೦೦ ಹೊತ್ತಿಗೆ ಶೇ. ೩೭ ಕ್ಕೂ ಅಭಿವೃದ್ಧಿ ರಾಷ್ಟ್ರಗಳು ಶೇ. ೨೦೦೪ ಹೊತ್ತಿಗೆ ಶೇ. ೨೪ ಕ್ಕೂ ಇಳಿಸಬೇಕೆಂದು ಡಬ್ಲ್ಯುಟಿಓ ನಿಗದಿಪಡಿಸಿದೆ. ಆ ಸಂಬಂಧ ಖಚಿತ ವರದಿಗಳಿಲ್ಲ.
ಒತ್ತಾಸೆ ಕಾರ್ಯಕ್ರಮಗಳ ವಿಚಾರದಲ್ಲೂ ಇದೇ ಪ್ರಮಾಣದ ಮಿತಿ ಹೇರಲಾಗಿದೆ. ಇವು ಯಾವುವೂ ಭಾರತದಂಥ ಅಭಿವೃದ್ಧಿ ರಾಷ್ಟ್ರಗಳ ಪಾಲಿಗೆ ಸಿಲುಕುವುದಿಲ್ಲ. ಅದರ ವಹಿವಾಟಿನ ಗಾತ್ರ, ನೆರವಿನ ಪ್ರಮಾಣ ಮುಂತಾದ ಯಾವುವೂ ಸರಿ ಸಮ ಎನಿಸಿಕೊಳ್ಳುವುದಿಲ್ಲ.
ಭಾರತವು ಕೃಷಿ ಕ್ಷೇತ್ರದಲ್ಲಿ ಸಾಧಿಸಿರುವ ಪ್ರಗತಿಯೇನೂ ಕಡಿಮೆ ಇಲ್ಲ. ಹಸಿರುಕ್ರಾಂತಿ ಅವಧಿ ಮತ್ತು ಅದಕ್ಕೆ ಮುಂಚಿನ ದಿನಗಳೂ ಸೇರಿದಂತೆ ಸಮೀಕ್ಷಿಸಿದಾಗ ಸಂತೋಷವೇ ಆಗುತ್ತದೆ. ೧೯೫೦ರಿಂದ ಮೊದಲ್ಗೊಂಡು ೨೦೦೧ರ ತನಕ ಪ್ರತಿ ಹೆಕ್ಟೇರಿನ ಇಳುವಳಿ ಕೆ.ಜಿ.ಗಳಲ್ಲಿ ಹೀಗೆ ಹೆಚ್ಚಾಗಿದೆ. ಅಕ್ಕಿ ೬೬೮ ರಿಂದ ೨೦೮೬, ಗೋಧಿ ೬೫೫ ರಿಂದ ೨೭೭೦, ಜೋಳ ೩೫೩ ರಿಂದ ೭೮೫, ಮೆಕ್ಕೆಜೋಳ ೫೪೭ ರಿಂದ ೨೦೧೮, ಬೇಳೆಕಾಳು ೪೪೧ ರಿಂದ ೬೦೯.
ಒಟ್ಟಾರೆ ಆಹಾರ ಧಾನ್ಯ ೫೫೨ ರಿಂದ ೧೭೩೯.
ಎಣ್ಣೆಕಾಳು ೪೮೧ ರಿಂದ ೮೫೬. ಹತ್ತಿ ೮೮ ರಿಂದ ೧೮೯.
(ಎಲ್ಲವೂ ಕೇಂದ್ರ ವಾರ್ಷಿಕ ಆರ್ಥಿಕ ಸಮೀಕ್ಷೆಗಳ ಅಂಕಿ ಸಂಖ್ಯೆ)
ಆದರೆ ಇವುಗಳ ಇಳುವರಿಯನ್ನು ಇದರ ಎರಡರಿಂದ ಮೂರುಪಟ್ಟು ಹೆಚ್ಚಿಸುವ ಮಾರ್ಗೋಪಾಯಗಳಿವೆ. ಅದಕ್ಕಾಗಿ ದೊಡ್ಡ ರಾಷ್ಟ್ರಗಳು ಕೈಗೊಂಡ ಕ್ರಮಗಳನ್ನು ಅದೇ ಪ್ರಮಾಣದಲ್ಲಿ ಕೈಗೊಳ್ಳಬೇಕು. ರೈತ ಕಲಿಯಲಾಗದ್ದು ಏನೂ ಅಲ್ಲ. ಆದರೆ ಏನೆಲ್ಲ ಅವನ ಕೈಗೆಟುಕಿಸಬೇಕೋ ಅದರ ವ್ಯವಸ್ಥೆ ಆಗುವುದಿಲ್ಲ. ಅದು ಆಗುವತನಕ ಭಾರತದಲ್ಲಿ ಉತ್ಪಾದಕತೆ ಏರುವುದಿಲ್ಲ.
ಉತ್ಪಾದಕತೆ ಏರದೆ ವಿಶ್ವ ಮಾರುಕಟ್ಟೆಯ ಬೆಲೆಗಳಲ್ಲಿ ಕೃಷಿ ಉತ್ಪನ್ನ ಪೂರೈಸಲು ಭಾರತಕ್ಕೆ ಸಾಧ್ಯವಾಗುವುದಿಲ್ಲ. ವಿದೇಶಗಳು ನಾನಾ ವಿಧದ ಸಬ್ಸಿಡಿಗಳನ್ನು ನಿಲ್ಲಿಸಿದರೂ, ಭಾರತದ ದುಬಾರಿ ವೆಚ್ಚಕ್ಕಿಂತ ಕಡಿಮೆ ಮಟ್ಟದ ವೆಚ್ಚದಲ್ಲಿ ಅಲ್ಲಿನವರು ಬೆಳೆ ತೆಗೆಯಬಲ್ಲರು. ಅದು ವಾಸ್ತವ.
ಜೊತೆಗೆ ಭಾರತಕ್ಕೆ ತನ್ನದೇ ಆದ ಸಮಸ್ಯೆಗಳಿವೆ. ದೊಡ್ಡ ಸಮಸ್ಯೆ ಎಂದರೆ ನೀರಿನದು. ನದಿ ಸಮುದ್ರಗಳಿಗೆ ಲಗತ್ತಾದ ಕಾರ್ಯಕ್ರಮಗಳೇ ನಮ್ಮಲ್ಲಿ ಇಲ್ಲ. ಅದಕ್ಕೆ ಮೀರಿದ ಸಮಸ್ಯೆ ಎಂದರೆ ಭೂಮಿಯ ಮೇಲೆ ಇರುವ ಒತ್ತಡ.
ದೇಶದ ಭೂಪ್ರದೇಶ ೩೦ ಕೋಟಿ ಹೆಕ್ಟೇರ್. ಸಸ್ಯ ಪೋಷಣೆಗೆ ಯೋಗ್ಯವಾದ ಭೂಮಿ ೨೬ ಕೋಟಿ ಹೆಕ್ಟೇರ್‌. ಅದರಲ್ಲಿ ಬಂಜರು ಎನಿಸಿಕೊಂಡಿದ್ದು ೮ ಕೋಟಿ ಹೆಕ್ಟೇರು. ಮಿಕ್ಕ ೧೮ ಕೋಟಿ ಹೆಕ್ಟೇರ್ ಮಾತ್ರವೇ ಕೃಷಿ ಯೋಗ್ಯ ಭೂಮಿ ಆಗಬೇಕು.
ಆದರೆ ಭೂ ಸವಳಿಕೆಯೇ ಮುಂತಾದ ಕಾರಣಗಳು ನಿರುಪಯುಕ್ತ ಆಗುವ ಭಾಗ ೯.೫ ಕೋಟಿ ಹೆಕ್ಟೆರ್. ಇದು ಒಂದು ಲೆಕ್ಕಾಚಾರ.
ಆದರೆ ಕೃಷಿ ನಡೆಯುತ್ತಿದೆ ಎನ್ನಲಾದ ಭೂಮಿಯ ಅಳತೆ ೧೪ ಕೋಟಿ ಹೆಕ್ಟೇರ್ ಎಂದಾಗಿದೆ.
ಅಲ್ಲಿಗೆ ನಿರುಪಯುಕ್ತವಾದ ಭೂಮಿ ೯.೪ ಕೋಟಿ ಹೆಕ್ಟೇರ್ ಎಂಬುದು ಭೂಲಕ್ಷಣ ರೀತ್ಯ ಸಿದ್ಧವಾದರೆ ಅದರ ಅರ್ಥವೇನು? ಕೃಷಿ ನಡೆಯುತ್ತಿರುವ ಭೂಮಿಯಲ್ಲಿ ಮೂರನೇ ಎರಡು ಭಾಗ ನಿರುಪಯುಕ್ತ! ಅಂದರೆ ಫಲವತ್ತಾದ ಭೂಮಿ ಮೂರನೇ ಒಂದು ಭಾಗ ಮಾತ್ರ.
ಇಂಥ ದಾರುಣ ಪರಿಸ್ಥಿತಿಯಲ್ಲಿ ಯಾವ ಛಾಯೆಯ ಸರ್ಕಾರವೂ ರೈತರ ನೆರವಿಗೆ ಧಾವಿಸಲು ಸಿದ್ಧವಾಗುವುದಿಲ್ಲ. ಜಾಗತೀಕರಣದ ವೇಳೆ ಬಹುರಾಷ್ಟ್ರೀಯ ಕಂಪೆನಿಗಳು ಮನ್ನಣೆ ಗಳಿಸಿ ಕೃಷಿ ಕೈಗಾರಿಕೆ ಕಡೆ ಗಮನಕೊಟ್ಟ ತಕ್ಷಣ ಕೃಷಿ ಯೋಗ್ಯ ಜಮೀನಿನ ಮೇಲಿನ ಒತ್ತಡ, ಈಗ ಇರುವುದಕ್ಕಿಂತ ಹೆಚ್ಚಾಗುತ್ತದೆ.
ಕೃಷಿ ಯೋಗ್ಯ ಜಮೀನು ವಾಸ್ತವವಾಗಿ ಭಾರತದಲ್ಲಿ ತುಂಡು ತುಂಡು ವಿಸ್ತೀರ್ಣದಲ್ಲಿದೆ. ವಿದೇಶಗಳಲ್ಲಿ ಇರುವಂತೆ ಭಾರೀ ವಿಸ್ತಾರವಾಗಿ ಹರಡಿಕೊಂಡ ಕೃಷಿ ಯೋಗ್ಯ ಭೂಮಿ ಇಡಿಯಾಗಿ ಸಿಗುವುದು ಕಡಿಮೆ.
ಪಶ್ಚಿಮದ ಕಲ್ಪನೆ ಪ್ರಕಾರ ವಿಸ್ತಾರ ಪ್ರದೇಶದ ಕೃಷಿ ಅತ್ಯುತ್ತಮ. ಆ ಶೈಲಿಯ ಕೃಷಿಯನ್ನು ಎಲ್ಲೂ ಅನುಕರಿಸುವಂತಾದರೆ ಕೃಷಿ ಉದ್ಯಮಿಗಳು ಸಣ್ಣ ತಾಕುಗಳನ್ನೆಲ್ಲ ಗುಡ್ಡೆ ಹಾಕಿಕೊಳ್ಳಬೇಕಾಗುತ್ತದೆ. ತುಂಡು ಭೂಮಿ ಮಾರಬಲ್ಲವರ ಸಂಖ್ಯೆ ದೊಡ್ಡದಿರುವಾಗ ಪರಭಾರೆ ಕಟ್ಟಿಟ್ಟದ್ದು.
ತಜ್ಞರು ಹೇಳುವ ಪ್ರಕಾರ ತುಂಡು ಭೂಮಿ ಅನುಕೂಲಗಳೂ ಕಡಿಮೆಯೇನಿಲ್ಲ. ಇಂಥ ಕಡೆ ಸಹಾ ಉತ್ಪಾದಕತೆ ಹೆಚ್ಚಿಸಲು ವಿಪುಲ ಅವಕಾಶಗಳಿವೆ.
ರೈತರು ತಮ್ಮ ಭೂಮಿ ಬಿಟ್ಟುಕೊಡುವುದಿಲ್ಲ ಎಂದು ಪಟ್ಟು ಹಿಡಿದರೆ ಮಾತ್ರ ಉದ್ಧಾರವಾಗಬಲ್ಲರು. ಈ ವೇಳೆ ತುಮುಲ ಕಂಡಿತ.
೨೫.೦೨.೨೦೦೪
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೦. ಜೈವಿಕ ಮಸಲತ್ತು ಮಾರಕವೆ?- ಬಹುಶಃ ಅಲ್ಲ
ಕೆಲವು ವರ್ಷಗಳ ಹಿಂದೆ ಬೆಂಗಳೂರಿನಲ್ಲಿ ರೈತರ ಪ್ರತಿನಿಧಿಗಳು ಎನಿಸಿಕೊಂಡವರು ಬಿತ್ತನೆ ಬೀಜ ಮಾಡುವ ಕಂಪೆನಿಯ ಒಂದು ಕಚೇರಿ ಮೇಲೆ ಎರಗಿ ದಾಂಧಲೆ ಮಾಡಿದರು. ಮಹಡಿಯ ಮೇಲಿಂದ ಕಚೇರಿಯ ಕಾಗದ ಪತ್ರಗಳನ್ನೆಲ್ಲ ಎಸೆದಾಗ ಕಾಣಿಸಿದ ‘ರಮಣೀಯ’ ದೃಶ್ಯ ಪತ್ರಿಕೆಗಳಲ್ಲಿ ಮುಖಪುಟದಲ್ಲಿ ರಾರಾಜಿಸಿತು. ಈಗ ಅದೇ ಕಂಪೆನಿಯು ಪೂರೈಸುವ ಬೀಜಕ್ಕಾಗಿ ನಿಜವಾದ ರೈತರು ಮುಗಿಬೀಳುತ್ತಿದ್ದಾರೆ. ನಾ ಮುಂದು ತಾ ಮುಂದು ಎಂದು ಖರೀದಿಸುತ್ತಿದ್ದಾರೆ. ಕಾರಣವೆಂದರೆ ಅದರ ಸುಧಾರಿತ ಬಿತ್ತನೆ ಬೀಜವು ಬೆಳೆಯ ಇಳುವರಿಯನ್ನು ವಿಪರೀತವಾಗಿ ಹೆಚ್ಚಿಸುತ್ತಿದೆ.
ಇಲ್ಲಿ ಕಂಪೆನಿಯಾಗಲೀ, ಅದರ ಉತ್ಪನ್ನವಾಗಲೀ ಏನೆಂಬುದು ಮುಖ್ಯವಲ್ಲ ಸುಧಾರಿತ ಬಿತ್ತನೆ ಬೀಜದ ಉಪಯುಕ್ತತೆ ಬಗೆಗೆ ಮನವರಿಕೆ ಆದಾಗ, ಬೆಳೆಗಾರ ಮಿಕ್ಕೆಲ್ಲವನ್ನೂ ಮರೆತು ಅದನ್ನು ತನ್ನ ತೆಕ್ಕೆಗೆ ತೆಗೆದುಕೊಳ್ಳಲು ಮುಂದಾಗುತ್ತಾನೆ ಎಂಬುದೇ ಕಟು ಸತ್ಯ. ಮೊದಲು ವ್ಯಕ್ತವಾಗಿದ್ದ ವಿರೋಧ ಅನಂತರ ಕಾಲಘಟ್ಟದಲ್ಲಿ ಬಾಲಿಶವಾಗಿ ಕಾಣಿಸುತ್ತದೆ.
ಇಷ್ಟೆಲ್ಲ ಬರೆಯುವ ಪ್ರಮೇಯ ಒದಗಿದ್ದು ಏಕೆಂದರೆ ಬಿಟಿ ಹತ್ತಿಯ ತಳಿಗಳನ್ನು ವಾಣಿಜ್ಯೋದ್ಯಮ ಪ್ರಮಾಣದಲ್ಲಿ ಬೆಳೆಯಲು ಅವಕಾಶ ನೀಡಲು ಕಡೆಗೂ ತಜ್ಷರ ಸಮಿತಿಯು ತನ್ನ ಅಂಗೀಕಾರ ಮುದ್ರೆಯನ್ನು ಒತ್ತಿದೆ. ಆದರೆ ಇದಕ್ಕೆ ಮುನ್ನ ಜೈವಿಕ ಎಂಜಿನಿಯರಿಂಗ್ ಫಲ ಎನಿಸಿದಂಥ ಸುಧಾರಿತ ಬೀಜದ ವಿರುದ್ಧವಾದ ವಿವಾದಗಳು ಭಾರತೀಯರನ್ನು ಹೈರಾಣ ಮಾಡಿತು.
ಬಿತ್ತನೆ ಬೀಜವನ್ನು ಸಂಕರಣದ ಕಾರ್ಯದ ಮೂಲಕ ಇನ್ನಷ್ಟು ಮತ್ತಷ್ಟು ಉತ್ತಮಗೊಳಿಸುವ ಕಾರ್ಯ ಇವತ್ತು ನಿನ್ನೆಯದಲ್ಲ. ಸಸ್ಯಗಳಿಂದ ಕಲಿತ ಅಂಗಾಂಗ ಕಸಿಯನ್ನು ಜೀವಿ ಅಂಗಾಂಗಗಳಿಗೂ ವಿಸ್ತರಿಸಿ ಯಶಸ್ವಿಯಾಗುತ್ತಿರುವಾಗ ಬೀಜ ತಂತ್ರಜ್ಞಾನ ಅಭಿವೃದ್ಧಿ ಅಡ್ಡಗಾಲೆ?
ಹೌದು ಹಾಗೆಯೇ ಆಗಿದ್ದು. ಬೀಜ ತಯಾರಿಕೆ ವೇಳೆ ಒಂದೇ ಬಗೆಯ ಜೀವ ಕೋಶಗಳ ಬದಲು ಬೇರೆಯವೇ ಎನಿಸಿದ ಕುಲಗಳ ಜೀವಕೋಶಗಳನ್ನು; ಜೀವದ ಮೂಲ ದ್ರವ್ಯವೆನಿಸಿದ ಡಿ.ಎನ್.ಎ.ಯನ್ನು ವರ್ಗಾವಣೆ ಮಾಡುವ ಮೂಲಕ ಹೊಸ ಸೃಷ್ಟಿಗೆ ಕಾರಣವಾಗುವ ವಿದ್ಯಮಾನಕ್ಕೆ ವಿರೋಧ ಬಂದಿದೆ.
ಮಣ್ಣು, ನೀರು ಕುರಿತ ಸಂಶೋಧನೆ; ನಾನಾ ಬಗೆಯ ಕೃಷಿ ಯಂತ್ರೋಪಕರಣಗಳು; ಜಾಗದ ಒತ್ತಡದಿಂದಾಗಿ ಕಡಿಮೆ ಜಮೀನಿನಲ್ಲಿ ಪರಮಾವಧಿ ಬೆಳೆ ತೆಗೆಯುವ ಕ್ರಮಗಳು; ಇವೆಲ್ಲ ಕೈಗೆ ಒದಗಿ ಬಂದಿದ್ದರೂ ಇಳುವಳಿ ಹೆಚ್ಚಿಸುವುದೇ ಸಮಸ್ಯೆ. ಜನಸಂಖ್ಯೆ ಬೆಳೆಯುತ್ತಲೇ ಇರುವುದರಿಂದ ಇದು ಗಂಭೀರವಾಗಲಿಕ್ಕೆ ಸಾಕು. ಬಿತ್ತನೆ ಬೀಜ ಸುಧಾರಿಸಿದರೆ ಗಂಭೀರಗೊಳ್ಳಬಹುದಾದ ಸಮಸ್ಯೆಯನ್ನು ಕನಿಷ್ಠ ಎದುರಿಸಿ ಆದರೂ ತೀರಬಹುದು. ಆದರೆ ಇರುವ ತೊಂದರೆ ಏನು? ಅದನ್ನು ಕೆದರಿದರೆ ಕುತೂಹಲಕಾರಿ ಅಂಶಗಳು ಗೋಚರಕ್ಕೆ ಬರುತ್ತವೆ.
ತಳಿ ಸಂಕರಣಕ್ಕೆ ಆಯ್ಕೆ ನಡೆಸುವಾಗ ಉಭಯ ತಳಿಗಳ ಒಳ್ಳಯ ಗುಣಗಳೆಲ್ಲ ಮೇಳವಿಸಬೇಕು; ಕೆಟ್ಟ ಅಂಶಗಳು ಕಾಣೆ ಆಗಬೇಕು ಎಂಬುದೇ ಗುರಿ ಆಗಿರುತ್ತದೆ. ಆಗ ಆದಷ್ಟೂ ನಂಟಸ್ತನ ಇರುವ ಒಂದೇ ಬಗೆಯ ತಳಿಗಳನ್ನು ಸಂಕರಣಕ್ಕೆ ಆಯ್ದು ಕೊಳ್ಳುವುದುಂಟು. ತಳಿ ವಿಜ್ಞಾನದ ‘ಎಂಜಿನಿಯರಿಂಗ್’ ಕೃತ್ಯ ಇನ್ನೂ ಮುಂದಕ್ಕೆ ನಮ್ಮನ್ನು ಒಯ್ಯುತ್ತದೆ. ಇಡೀ ತಳಿಗಳನ್ನು ಒಟ್ಟಾಗಿ ಪ್ರಕ್ರಿಯೆಯಲ್ಲಿ ತೊಡಗಿಸುವ ಬದಲು ನಿದಿಷ್ಟ ಜೀವಿಯ ಡಿ.ಎನ್.ಎ. (ತಳಿ ಮೂಲ ದ್ರವ್ಯ) ಬೇರ್ಪಡಿಸಿ ತೆಗೆದು ಧಾರಣ ಶಕ್ತಿಯು ತಳಿಯ ಜೀವಕೋಶಕ್ಕೆ ನೇರವಾಗಿ ತುಂಬುವುದೇ ಇಲ್ಲಿನ ತಂತ್ರ. ಇದು ಕೈಗೊಂಡಿರುವುದರಿಂದ ಯಾವ ಸಾಮ್ಯವೂ ಇಲ್ಲದ, ಸಂಬಂಧವೇ ಇಲ್ಲದ ಜೀವಕೋಶಗಳ ಜೈವಿಕ ಅಂಶಗಳು ಒಂದು ಗೂಡುತ್ತವೆ. ಪ್ರಯೋಗಾಲಯಗಳು ಒಳ್ಳೆಯ ಫಲಿತಗಳನ್ನು ಕೊಡುತ್ತಿವೆ.
ಜೈವಿಕ ಮಸಲತ್ತು ಸರಿಯೇ ಎಂಬುದು ಈಗ ಜಿಜ್ಞಾಸೆಗೆ ಕಾರಣವಾಗಿದೆ. ಲಾಭದ ಪ್ರಶ್ನೆಗೆ ಬಂದಾಗ ಅಮೆರಿಕಕ್ಕೆ ಯಾವ ಎಗ್ಗೂ ಇರುವುದಿಲ್ಲ. ಕಳೆದ ಆರು ವರ್ಷದಲ್ಲಿ ಏಲಕ್ಕಿ, ಜೋಳಗಳ ಸಂಬಂಧ ಜೈವಿಕ ಮಸಲತ್ತನ್ನು ನಡೆಸಿ ಉತ್ಪನ್ನ ಹೆಚ್ಚಿಸಿಕೊಂಡಿದ್ದಾರೆ ಅಮೆರಿಕನ್ನರು. ಯೂರೋಪು ಇದಕ್ಕೆ ವಿರುದ್ಧವಾಗಿದೆ. ಭಾರತದ ಸ್ಥಿತಿ ಡೋಲಾಯಮಾನ.
ನೈತಿಕ ಹಿನ್ನೆಲೆಯಲ್ಲಿ ಭಾರತ ತನ್ನ ಚಿಪ್ಪಿನಿಂದ ಇನ್ನೂ ಹೊರಬರದೆ ಉಳಿದಿದೆ. ಆದರೆ ರಾಜಕಾರಣಿಗಳಾಗಲಿ, ಅಧಿಕಾರಿಗಳಾಗಲಿ ತಾವಾಗೆ ಮೈಮೇಲೆ ಉಳಿದುಕೊಂಡಿರುವ ಮಡಿವಂತಿಕೆಯ ಬಂಡೆಯನ್ನು ಎಷ್ಟು ಕಾಲ ಹೊತ್ತಿಕೊಮಡಿರಲು ಸಾಧ್ಯ? ಅಂತಿಮವಾಗಿ ವಿಜ್ಞಾನ ತೆರೆದಿಟ್ಟ ಹೊಸ ಜಗತ್ತನ್ನು ಪ್ರವೇಶಿಸಲೇಬೇಕು. ದೂರ ಉಳಿಯಲು ಸಾಧ್ಯವೇ ಇಲ್ಲ.
ಕ್ಷಿಪ್ತವಾಗಿ ಮುಂದುವರೆಯಲು ಇರುವ ಅಡ್ಡಿ ಎಂದರೆ ಕೃಷಿಯನ್ನು ನಿಯಂತ್ರಿಸಬಲ್ಲ ಬೃಹತ್ ವಾಣಿಜ್ಯ ಸಂಸ್ಥೆಗಳ ನಡುವಣ ಪೈಪೋಟಿ. ಬಿತ್ತನೆ ಬೀಜ ಎಂದರೆ ದೊಡ್ಡ ರೀತಿಯ ಹಣ. ಅದರತ್ತ ಕಣ್ಣು ಹಾಯಿಸಲಾಗದೆ ಉಳಿಯುವ ಕಂಪೆನಿಗಳು ಕಡಿಮೆ. ಆದ್ದರಿಂದಲೇ ಪರ ವಿರುದ್ಧ ಲಾಬಿಗಳು ಏಕಕಾಲಕ್ಕೆ ಕೆಲಸ ಮಾಡುತ್ತವೆ. ಭಾರತವನ್ನು ಪ್ರವೇಶಿಸಲು ಕಾತರಗೊಂಡಿರುವ ಬಿಟಿ (ಬಯೋಟೆಕ್) ಹತ್ತಿ ಬೀಜಕ್ಕೆ ಎದುರಾಗಿರುವುದು ಈ ಲಾಬಿಗಳ ವಿದ್ಯಮಾನ.
ವಾಸ್ತವವಾಗಿ ಬಿಟಿ ಎನ್ನುವುದರ ವಿವರಣೆ ಎಂದರೆ ಬ್ಯಾಸಿಲಸ್ ತುರಿಂಜೈನ್ಸಿಸ್ ಎಂಬ ಹೆಸರಿನ ಬ್ಯಾಕ್ಟೀರಿಯದಜ ನಿಯನ್ನು ಅಳವಡಿಸಿಕೊಂಡ ತಳಿ ಎಂಬುದು ಆಗಿದೆ. ಆರು ವರ್ಷದ ಹಿಂದ ೧೦೦ ಗ್ರಾಂ ಬೀಜವನ್ನು ಆಮದು ಮಾಡಿಕೊಳ್ಳಲಾಯಿತು. ಜೈವಿಕ ಮಸಲತ್ತು ನಿಯಂತ್ರಿಸುವ ಉದ್ದೇಶದಿಂದ ಅಭಿವೃದ್ಧಿಗೊಂಡ ಮೂರು ಬಗೆಯ ಬಿಟಿ ತಳಿಗಳ ವ್ಯಾಪಕ ಕೃಷಿಗೆ ಇದೀಗ ಅನುಮತಿ ನೀಡಿದೆ.
ಅಭಿವೃದ್ಧಿ ಪಡಿಸುವ ಕಾರ್ಯವು ಸರ್ಕಾರದ ಮೂಗಿನಡಿಯೇ ನಡೆಯಿತು. ಪರೀಕ್ಷಾರ್ಥ ಕೃಷಿ ವೇಳೆಯೇ ಭಾರಿ ಗೊಂದಲ ಕೋಲಾಹಲ ನಡೆಯಿತು. ಜೈವಿಕ ಮಸಲತ್ತು ಕೂಡದು ಎಂಬುದೇ ವಿರೋಧಿ ನಿಲುವಿನ ಲಾಬಿಗಳ ನಿಲುವು.
ಕಳೆದ ಸಾಲಿನ ಬೆಲೆ ಅವಧಿಯಲ್ಲಿ ಕದ್ದು ಮುಚ್ಚಿ, ಅನುಮತಿಗೆ ಹೊರತಾಗಿ, ಕಾನೂನಿಗೆ ವಿರೋಧವಾಗಿ ಗುಜರಾತ್‌ನಲ್ಲಿ ವ್ಯಾಪಕವಾಗಿ ಜನರು ಇದನ್ನು ಬಿತ್ತಿ ಬಿಟ್ಟರು. ಆಶ್ಚರ್ಯವೆಂದರೆ ಬೆಳೆ ಚೆನ್ನಾಗಿ ಆಯಿತು. ತಂತ್ರಜ್ಞಾನ ಗೆದ್ದು ಬಿಟ್ಟಿತ್ತು. ಕಾನೂನು ಬಾಹಿರ ಬೆಳೆ ಎಂಬುದು ಪತ್ತೆಯಾಗುವ ಹೊತ್ತಿಗೆ ಕೊಯಿಲೇ ಮುಗಿದುಹೋಗಿತ್ತು. ಇಷ್ಟೂ ಆದ ಮೇಲೆ ಇನ್ನು ಹಿಂದುಳಿಯಲು ಸಾಧ್ಯವೇ? ಸರ್ಕಾರವು ವಾಣಿಜ್ಯೋದ್ದೇಶ ಪ್ರಮಾಣದ ಕೃಷಿಗೆ ಅನುಮತಿ ನೀಡಲೇಬೇಕಾಯಿತು.
ಸೋಜಿಗವೆಂದರೆ ಹತ್ತಿಯು ಒಂದು ಪ್ರಮುಖ ವಾಣಿಜ್ಯ ಬೆಳೆ. ಆದರೆ ಇಳುವರಿ ಕಡಿಮೆ ಎಂಬುದೇ ಒಂದು ದೊಡ್ಡ ಅಡಚಣೆ. ವಾಸ್ತವವಾಗಿ ಮಾಮೂಲು ತಳಿ ಹತ್ತಿಯ ಇಳುವರಿ ಕಡಿಮೆಯಾಗಲು ಹುಳುಹುಪ್ಪಟೆ ಕಾಟವೇ ಕಾರಣ. ಬಿಟಿ ಹತ್ತಿಯ ಗುಣ ಎಂದರೆ ಹುಳಹುಪ್ಪಟೆ ಕಾಟ ಬಹಳ ಕಡಿಮೆ. ಹುಳು ಹಿಡಿಯುವುದಿಲ್ಲ ಎಂದೇನೂ ಹೇಳಲಾಗದು. ಆದರೆ ಕಡಿಮೆ. ಇಷ್ಟಾದರೂ ಎಷ್ಟೋ ವಾಸಿ. ಏಕೆಂದರೆ ಬೆಳೆಯು ತರುವ ಲಾಭದ ಬಹುಪಾಲನ್ನು ಕೀಟನಾಶಕಗಳ ಖರ್ಚೇ ತಿಂದು ಹಾಕುತ್ತದೆ.
ಈಗ ಸರ್ಕಾರ ಒಂದು ಹೆಜ್ಜೆ ಮುಂದೆ ಹೋಗಿ ನಿರ್ಬಂಧ ಕ್ರಮ ಜಾರಿಗೆ ತಂದಿದೆ. ಯಾವುದೇ ಜಮೀನಿನಲ್ಲಿ ಬಿಟಿ ಅರಳೆ ಬೆಳೆ ಇಟ್ಟರೆ ಅಂಚಿನಲ್ಲಿ ಸುತ್ತಲೂ ಶೇ.೨೦ ರಷ್ಟಾಗುವ ವಿಸ್ತೀರ್ಣದಲ್ಲಿ ಮಾಮೂಲು ತಳಿ ಬೆಳೆ ಇಡಬೇಕು. ಇವಕ್ಕೆ ಹುಳು ಬೀಳುವುದು ಹೆಚ್ಚಾದ್ದರಿಂದ ಮಧ್ಯ ಭಾಗದ ಬಿಟಿ ಬೆಳೆಯ ಸಸ್ಯ ಭಾಗಕ್ಕೆ ಬೀಳಬಹುದಾದ ಹುಳುಹಪ್ಪಟೆ ಪಕ್ಕದ ಜಮೀನಿಗೆ ವರ್ಗಾವಣೆ ಆಗದು; ಹರಡದು.
ಒಳ್ಳೆಯ ಕ್ರಮವೇ ಸರಿ. ಆದರೆ ಹೀಗೆ ಬೆಳೆ ಇಡಬೇಕೆಂಬ ನಿರ್ಬಂಧವನ್ನು ಜಾರಿಗೆ ತರುವ ಹೊಣೆ ಯಾರದು? ಬೀಜ ಮಾರುವ ಏಕಸ್ವಾಮ್ಯ ಕಂಪೆನಿ ಇದರ ಗೊಡವೆ ತನಗೆ ಸೇರಿದ್ದಲ್ಲ ಎಂದು ಹೇಳತೊಡಗಿದೆ. ಸರ್ಕಾರ ತಲೆ ತುರಿಸಿಕೊಳ್ಳುತ್ತಿದೆ.
ಲಾಭ ತರುವ ಕ್ರಮಗಳು ಹೇಗೋ ಜಾರಿಗೊಳ್ಳಬಲ್ಲದು. ಈ ಅಂಶವನ್ನು ಕೃಷಿ ರಂಗ ಪದೇ ಪದೇ ನಿರೂಪಿಸಿದೆ.
ವಿರೋಧ ಮತ್ತು ಪ್ರತಿರೋಧ ತಾನೆ ತಾನಾಗಿ ಮಾಯವಾಗುತ್ತದೆ, ಬಿಟಿ ಬೆಳೆಗೆ ಹೊಸ ಆತಂಕ ಎದುರಾಗದಿದ್ದರೆ.
ಸಾಮಾನ್ಯವಾಗಿ ಹೊಸ ಹೊಸ ಆವಿಷ್ಕಾರಗಳಿಗೆ ವಿರೋಧ ಬರುವುದು ಭಾರತದಲ್ಲಿ ಸಹಜ. ಕಂಪ್ಯೂಟರೀಕರಣ ಸಹಾ ಇದೇ ಬಗೆಯ ಪ್ರತಿರೋಧವನ್ನು ಎದುರಿಸಿತ್ತು. ಈಗ ಐಟಿ ಕ್ಷೇತ್ರ ಬೆಳೆಸಲು ತೀವ್ರ ಪೈಪೋಟಿ.
ಜೈವಿಕ ತಂತ್ರಜ್ಞಾನ ಅದೇ ರೀತಿ ನಾಳಿನ ಜಗತ್ತಿಗೆ ಸೇರಿದ್ದು.
೦೩.೦೪.೨೦೦೨
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೧. ಹುಚ್ಚು ಹಿಡಿಸಿರುವ ಬಿಟಿ ಹತ್ತಿ
ನಿಧೀ ಸಿಕ್ಕುವುದೆಂದರೆ ಯಾರೇ ಆದರೂ ಕಾಡು ಮೇಡು ಅಲೆಯಲು, ಪರ್ವತವನ್ನೇರಿ ಗುಹೆ ಗವಿಗಳನ್ನು ತಡಕಾಡಲು, ಸಮುದ್ರ ತಡಿಯನ್ನು ತಲುಪಿ ನೆಲ ಅಗೆದು ಹಾಕಲು ಸಿದ್ಧ. ನಿಧಿಯನ್ನೋ, ಬಂಗಾರವನ್ನೋ ಕೈವಶ ಮಾಡಿಕೊಳ್ಳಲು ಅಷ್ಟೊಂದು ತವಕ.
ಹತ್ತಿಯ ಕಣಜವೆಂದೇ ಪ್ರಸಿದ್ಧವಾದ ಮಹಾರಾಷ್ಟ್ರದ ಮರಾಠವಾಡ ಪ್ರದೇಶದ ರೈತರ ಪರಿಸ್ಥಿತಿ ಅದೇ ಆಗಿದೆ ಈಗ. ಎಷ್ಟೇ ಕಷ್ಟವಾದರೂ ಅವರಿಗೆ ಬೇಕು ಬಿಟಿ ಬಿತ್ತನೆ ಬೀಜ.
ಮಳೆ ಮೊದಲಿಡುತ್ತಿರುವ ಕಾರಣ ಮುಂಬರುವ ಹಂಗಾಮಿನಲ್ಲಿ ಬಿಟಿ ಬೀಜವನ್ನು ಬಿತ್ತನೆ ಮಾಡಿಬಿಡಬೇಕು. ಬೀಜಕ್ಕೆ ಎಷ್ಟೇ ಖರ್ಚಾದರೂ ಚಿಂತೆ ಇಲ್ಲ. ಬಹುರಾಷ್ಟ್ರೀಯ ಮಹಿಕೊ ಕಂಪೆನಿಯವರ ಬಳಿ ದಾಸ್ತಾನಿಲ್ಲ. ಆದರೆ ಬರುತ್ತದೆಯಲ್ಲ! ಹಣ ತುಂಬಿ ‘ಪಾವತಿ’ ಪಡೆದುಕೊಂಡುಬಿಟ್ಟರೆ, ಸಾಕು; ಅದಕ್ಕಾಗಿ ಪಾಳಿ ಹಚ್ಚಿ ನಿಲ್ಲುತ್ತಿದ್ದಾರೆ.
ಬಿಟಿ ಹತ್ತಿ ಬಿತ್ತನೆಗೆ ಬೀಜ ೪೫೦ ಗ್ರಾಂ ಪೊಟ್ಟಣಕ್ಕೆ ರೂ. ೧೬೦೦ ಆಗುತ್ತದೆ. ಮಾಮೂಲು ಬಿತ್ತನೆ ಬೀಜಕ್ಕೆ ಕೊಡುವುದಕ್ಕಿಂದ ಐದು ಪಟ್ಟು ಬೆಲೆ. ಆದರೂ ಅದೇ ಬೇಕು.
ಇದೇ ಹತ್ತಿ ಬೀಜ ಬಳಸಿ ಪ್ರಯೋಗಾರ್ಥ ಬೆಳೆಯನ್ನು ೯೮ರಲ್ಲಿ ಬೆಳೆದಿದ್ದಾಗ ಪ್ರತಿಭಟನಾರ್ಥ ಕರ್ನಾಟಕದ ರೈತರು ಫಸಲಿಗೇ ಬೆಂಕಿ ಇಟ್ಟಿದ್ದರು. ಈಗ ಅದೇ ಬೆಳೆ ಪರಮಾಯಿಷಿ.
ಭಾರೀ ವಿವಾದದ ನಂತರ ಕೇಂದ್ರ ಸರ್ಕಾರ ಕೇವಲ ೧೦೦ ಗ್ರಾಂ ಹತ್ತಿ ಬೀಜವನ್ನು ಆಮದು ಮಾಡಿಕೊಂಡು ಪರೀಕ್ಷಾರ್ಥವಾಗಿ ಬೆಳೆಯಲು ಅವಕಾಶ ನೀಡಿತ್ತು. ಕಾರ್ಗಿಲ್ ಕಂಪೆನಿ ಭಾರತ ಕಾರ್ಯಾಚರಣೆಗಳ ಉತ್ತರಾಧಿಕಾರಿ ಮಾನ್ಸಾಂಟೊ ಕಂಪೆನಿಯು ತಳಿಯ ಗುಣಲಕ್ಷಣಗಳನ್ನು ಬೇಕಾದ ರೀತಿಯಲ್ಲಿ ತಿರುಚಿಕೊಳ್ಳುವ ಸಂಶೋಧನೆ ನಡೆಸುವುದಕ್ಕೇ ಪ್ರತಿರೋಧ ಬಂದಿತ್ತು. ಜೀನಿ ಗುಣಗಳನ್ನೇ ಬದಲಾಯಿಸಿ ಹಾಕುವುದು ಪ್ರಕೃತಿ ವಿರೋಧ. ಆದರೆ ಬೆಳೆ ತೆಗೆಯಲು ಅನುಕೂಲ ಆಗುವಂತೆ ಏನೆಲ್ಲ ವೈಜ್ಞಾನಿಕ ಆವಿಷ್ಕಾರ ಮಾಡಲಿಕ್ಕೆ ಬೇಕು ಎಂಬುದು ಲಾಭಗಳಿಕೆಯನ್ನೇ ಮೂಲಮಂತ್ರ ಮಾಡಿಕೊಂಡಿರುವ ಬಹುರಾಷ್ಟ್ರೀಯ ಕಂಪೆನಿಗಳ ನಿಲುವು. ಜೈವಿಕವಾಗಿ ಕೈವಾಡ ನಡೆಸಿ ಅತ್ಯುತ್ತಮ ಎನಿಸುವಂಥ ಬಿತ್ತನೆ ಬೀಜವನ್ನು ಅಭಿವೃದ್ಧಿ ಪರಿಡುವುದಕ್ಕಾಗಿ ಆಯ್ದುಕೊಂಡ ಪ್ರಯೋಗ ಕ್ಷೇತ್ರಗಳಲ್ಲಿ ಭಾರತವೂ ಒಂದು. ಪ್ರಯೋಗ ಪರೀಕ್ಷೆ ಬಳಿಕ, ಮಾರಲು ಸಾಧ್ಯವಾಗುವ ವಾಣಿಜ್ಯೋದ್ಯಮ ಉದ್ದೇಶದ ಪ್ರಮಾಣದಲ್ಲಿ ಈ ನಮೂನೆಯ ಬೆಳೆ ತೆಗೆಯುವ ಬಗೆಗೆ, ವಿಜ್ಞಾನಿಗಳಿಗಳಿಂದ ಮತ್ತು ಪರಿಸರವಾದಿಗಳಿಂದ ಆಕ್ಷೇಪ ಮತ್ತು ಟೀಕೆ ಬಂದುದಕ್ಕೆ ಲೆಕ್ಕವೇ ಇಲ್ಲ. ಆ ಕಂಪೆನಿಗಳು ಅದನ್ನೆಲ್ಲ ಲೆಕ್ಕಸಲೂ ಇಲ್ಲ. ಲಾಭದ ಖಾತರಿ ಇದ್ದರೆ ಇವು ಎಷ್ಟು  ದೂರ ಬೇಕಾದರೂ ಹೋಗಿಯಾವು. ಕಡೆಗೂ ಈ ಹಂಗಾಮಿನಲ್ಲಿ ಪೂರ್ಣ ಪ್ರಮಾಣದ ಬೆಳೆ ತೆಗೆಯಲು ಕೇಂದ್ರ ಸರ್ಕಾರದ ಪರಿಸರ ಖಾತೆಯ ಸಮಿತಿಯು ಅನುಮತಿ ಕೊಟ್ಟಿದ್ದೇ ತಡ; ರೈತರು ಹುಚ್ಚೆದ್ದು ಮುಂದೆ ಸಾಗಿದ್ದಾರೆ. ಸುಮಾರು ಐದು ವರ್ಷಕಾಲ ಬಿಟಿ ಬಿತ್ತನೆ ವಿರುದ್ಧ ನಡೆದ ಭಾರೀ ಪ್ರತಿರೋಧ ಹಾಗೂ ಹೋರಾಟ ರೈತರಿಗೆ ನೆನಪಾಗುತ್ತಿಲ್ಲ. ಮಹಾರಾಷ್ಟ್ರದ ವಿವಿಧ ವಿಶ್ವವಿದ್ಯಾಲಯಗಳ ಪ್ರೊಫೆಸರರು ಬಿಟಿ ಹತ್ತಿಯು ಅನುಕೂಲಗಳ ಬಗೆಗೆ ಪತ್ರಿಕೆಗಳಲ್ಲಿ ಒಂದಾದ ಮೇಲೊಂದರಂತೆ ಲೇಖನಗಳನ್ನು ಬರೆದಿದ್ದಾರೆ. ರೈತರು ಉತ್ತೇಜಿತರಾಗಲು ಅಷ್ಟೇ ಸಾಕು.
ಬಿಟಿ ಎಂದರೆ ಬಯೋಟೆಕ್ನಾಲಜಿ, ಜೈವಿಕ ತಂತ್ರಜ್ಞಾನ ಸ್ಫುರಿಸುವುದೇ ಸಹಜ. ಸ್ಥೂಲವಾಗಿ ಅದೇ ಸರಿ. ಆದರೆ ವೈಜ್ಞಾನಿಕವಾಗಿ ಬಿ ಟಿ ಎಂದರೆ ಬ್ಯಾಸಿಲಸ್ ತುರಿಂಜೈನ್‌ಸಿಸ್ (BACILLUS THURINGIENSIS) ಇದರ ಹೃಸ್ವಾಕ್ಷರ ಸಂಕೇತ. ಇದು ವಾಸ್ತವವಾಗಿ ಒಂದು ಬ್ಯಾಕ್ಟೀರಿಯಾದ ಹೆಸರು. ಈ ಬಗೆಯ ಬ್ಯಾಕ್ಟೀರಿಯಾದ ರೋಗ ಪ್ರತಿರೋಧಕ ಗುಣವು ಬಿತ್ತನೆ ಬೀಜದೊಳಗೇ ಗರ್ಭಾಂಕುರಗೊಂಡಿರುತ್ತದೆ. ಅಂದರೆ ಬಳೆ ತೆಗೆಯುವಾಗ ರೋಗದ ವಿರುದ್ಧ ಕೀಟನಾಶಕಗಳ ಗೊಡವೆ ಅಷ್ಟಾ ಇರದು. ರೈತನಿಗೆ ಈ ಅಂಶ ಭಾರೀ ಆಕರ್ಷಕವಾಗಿ ಪರಿಣಮಿಸಿದೆ.
ಭಾರತದಲ್ಲಿ ರೈತನಿಗೆ ತಾಂತ್ರಿಕವಾಗಿ ವಿಶೇಷ ಒತ್ತಾಸೆಯೇನನ್ನೂ ಕೊಟ್ಟಿಲ್ಲ. ಅದೇ ವೇಳೆ ವಿದೇಶದಲ್ಲಿ ಇರುವಂತೆ ಭಾರೀ ನಿಯಂತ್ರಣವನ್ನೂ ಹೇರಿಲ್ಲ. ಆದ್ದರಿಂದ ತನಗೆ ಉಪಯುಕ್ತವಾದುದು ಎನಿಸಿದ್ದನ್ನು ಬಾಚಿಕೊಂಡು ಅಂಗೀಕರಿಸಲು ಮುಕ್ತನಿರುತ್ತಾನೆ. ಆತನಿಗೆ ನಷ್ಟವಾದರೆ ಆತ ಆತ್ಮಹತ್ಯೆ ಮಾಡಿಕೊಳ್ಳಬೇಕೇ ಹೊರತು ವಿಮೆ ಪರಿಹಾರ ಕೂಡಾ ಸಾಕಷ್ಟು ಮತ್ತು ಸರಿಯಾಗಿ ದಕ್ಕುವುದಿಲ್ಲ. ಇಷ್ಟಿದ್ದರೂ ಆತ ಲಾಭಕಾರಿ ಕೃಷಿ ಖಚಿತ ಎಂದಾದರೆ ಅದನ್ನು ಹಿಡಿದುಕೊಳ್ಳುತ್ತಾನೆ. ಅದನ್ನು ಹಿಡಿದುಕೊಂಡು ಎಷ್ಟು ದೂರ ಬೇಕಾದರೂ ಮುಂದುವರೆಯಲು ಸಿದ್ಧನಾಗುತ್ತಾನೆ. ಹಸಿರುಕ್ರಾಂತಿ ಸಾಧ್ಯವಾಗಿದ್ದು ಕೂಡಾ ರೈತನ ಈ ಗುಣಲಕ್ಷಣವನ್ನು ಬಳಸಿಕೊಳ್ಳಲು ಸಾಧ್ಯವಿಲ್ಲವಾದ್ದರಿಂದಲೇ ಸರಿ.
ಬಿಟಿ ಹತ್ತಿ ಬೆಳೆಯುವುದಕ್ಕೆ ಎಷ್ಟೇ ಪ್ರಬಲ ವಿರೋಧ ಬಂದಿದ್ದರೂ ಅಂತಿಮವಾಗಿ ಕೇಂದ್ರ ಸರ್ಕಾರ ಅನುಮತಿ ಕೊಡಲೇಬೇಕಾಯಿತು. ಕಳೆದ ವರ್ಷ ಈ ಕ್ರಮವನ್ನು ಸಮರ್ಥಿಸಿಕೊಳ್ಳುತ್ತಾ ಬಿಬಿಸಿ ಬಿಸಿನಸ್ ರಿಪೋರ್ಟ್‌ಕಾರ್ಯಕ್ರಮದಲ್ಲಿ ಕೇಂದ್ರ ಕೃಷಿ ಸಚಿವ ಅಜಿತ್‌ಸಿಂಗ್ ಹೇಳಿದರು: ನೀವು ಇದನ್ನು (ಬಿಟಿ ಬಿತ್ತನೆ ಬಳಸಿದ ಕೃಷಿಯನ್ನು) ತಡೆಯಲಾಗದು. ಸಂಪೂರ್ಣ ನಿಷೇಧವನ್ನು ಹೇರಲಾಗದು. ಯಾವುದೇ ದೇಶಕ್ಕೆ ಇದು ಸಾಧ್ಯವಾಗುವುದಿಲ್ಲ ಎನಿಸುತ್ತದೆ.
ಪರಿಸರವಾದಿಗಳು ಬಿಟಿ ಹತ್ತಿ ಕೃಷಿ ಹಾಗೂ ಬಿತ್ತನೆ ಬೀಜ ಅಭಿವೃದ್ಧಿ ವಿರುದ್ಧ ಭಾರೀ ಹುಯಿಲೆಬ್ಬಿಸಿದರು. ಇವರ ಆಕ್ಷೇಪಗಳು ಇವು;
ಜೈವಿಕ ತಂತ್ರಜ್ಞಾನ ಬಳಸಿ ತಳಿಯ ಜೀವಿಗಳನ್ನು ಬದಲಾಯಿಸುವುದು ಪ್ರಕೃತಿಗೆ ವಿರೋಧ.
ಬಿಟಿ ಕೃಷಿಯು ಪರಿಸರಕ್ಕೆ ಹಾನಿ ತರುತ್ತದೆ. ಸಮತೋಲನವನ್ನು ಕೆಡಿಸುತ್ತದೆ.
ಬಳಕೆದಾರ ಸಂಸ್ಥೆಗಳು ಸಹಾ ಸೇರಿದಂತೆ ಹಲವು ಮೂಲಗಳಿಂದ ಬಂದವರು ತಳಿ ಅಭಿವೃದ್ಧಿ ವೇಳೆ ಜೈವಿಕವಾಗಿ ಹಸ್ತಕ್ಷೇಪ ಮಾಡುವುದನ್ನು ಆಕ್ಷೇಪಿಸಿದ್ದಾರೆ. ವಿವಾದವನ್ನು ಸುಪ್ರೀಂಕೋರ್ಟ್‌ವರೆಗೆ ಒಯ್ದಿದ್ದಾರೆ. ತೀರ್ಪು ನೀಡಬೇಕಾದ ನ್ಯಾಯಮೂರ್ತಿಗಳಿಗೆ ಮನವರಿಕೆ ಮಾಡಿಕೊಡುವುದಾಗಿ ಕಂಪೆನಿಗಳ ಪರವಾಗಿ ಕೆಲಸ ಮಾಡುವವರ ಹಾಗೂ ಇತರ ತಜ್ಞರ ಸಮಿತಿಯೊಂದು ಸಹಾ ರಚನೆಯಾಗಿತ್ತು.
ಆಕ್ಷೇಪ ಮಾಡುವವರ ನಿಲುವು ಕೊನೆಗೂ ನಿಲ್ಲಲಿಲ್ಲ. ಪರೀಕ್ಷಾರ್ಥ ಪ್ರಯೋಗಗಳ ಫಲಿತ ಏನೆಂಬ ವಿವರಗಳನ್ನು ಕಂಪೆನಿಗಳವರು ಹೊರಗೆಡಹಲೇ ಇಲ್ಲ.
ಭಾರತ ಸರ್ಕಾರ ಒಂದೇ ಮಾತನ್ನು ಹೇಳುತ್ತದೆ; ಚೀನಾ ಈಗಾಗಲೇ ಬಿಟಿ ಹತ್ತಿ ಬೆಳೆ ತೆಗೆಯುವುವಲ್ಲಿ ದಾಪುಗಾಲು ಇಟ್ಟಿರುವುದರಿಂದ ನಾವು ಹಿಂದೆ ಬೀಳುವಂತೆ ಆಗಬಾರದು.
ವಿಶ್ವದಲ್ಲಿ ಅತಿ ಹೆಚ್ಚು ಹತ್ತಿ ಬೆಳೆ ತೆಗೆಯುವ ರಾಷ್ಟ್ರಗಳ ಸಾಲಿನಲ್ಲಿ ಭಾರತಕ್ಕೆ ಮೂರನೆಯ ಸ್ಥಾನ. ಇನ್ನು ಯಾವುದೇ ರಾಷ್ಟ್ರದಲ್ಲಿ ಇಲ್ಲದಷ್ಟು ಜಮೀನಿನಲ್ಲಿ ಭಾರತವು ಹತ್ತಿ ಬೆಳೆಯುತ್ತದೆ. ಆದರೆ ಉತ್ಪಾದನೆ ಕಡಿಮೆ ಏಕೆಂದರೆ ಇಳುವರಿ ಅಲ್ಪ. ಚೀನಾ ಆದರೋ ಕಳೆದ ಒಂದು ವರ್ಷದಲ್ಲಿ ಹತ್ತಿ ಉತ್ಪಾದನೆಯನ್ನು ಮೂರು ಪಟ್ಟು ಮಾಡಿಕೊಂಡಿದೆ.
ಬಿಟಿ ಹತ್ತಿತರ ಮತ್ತಿತರ  ಜೈವಿಕ ತಂತ್ರಜ್ಞಾನದ ಮೂಲ ಅಮೆರಿಕ. ಅಲ್ಲೇ ಬಿಟಿ ಹತ್ತಿಯನ್ನು ಪೂರ್ಣ ಪ್ರಮಾಣದಲ್ಲಿ ಬೆಳೆಯುವುದಿಲ್ಲ. ಸರಕಿನ ತೀವ್ರ ಕೊರತೆ ಉಂಟಾದಾಗ ಮಾತ್ರ ಬಿಟಿ ಹತ್ತಿ ಬೆಳೆ. ಅಲ್ಲಿ ಕೃಷಿಕನು ಸಂಪೂರ್ಣವಾಗಿ ಕಂಪೆನಿಗಳ ವಶದಲ್ಲಿಯೇ ಇರುವುದರಿಂದ ಯಾವ ಬೆಳೆ ಎಷ್ಟು ಇಡಬೇಕು ಎಂಬ ವಿಷಯದಲ್ಲಿ ನಿಯಂತ್ರಣ ಸುಲಭ.
ಚೀನಾದಲ್ಲಿ ಸರ್ಕಾರವೇ ಸರ್ವೋಚ್ಚ. ನಿರ್ಧಾರ ಸುಲಭ.
ಭಾರತ, ಐರೋಪ್ಯ ರಾಷ್ಟ್ರಗಳಲ್ಲಿ ಚರ್ಚೆ ನಡೆಯಬಲ್ಲದು. ವಿಭಜನೆ ವೇಳೆ ಹತ್ತಿಯ ಜಮೀನನ್ನು ಸಾಕಷ್ಟು ಪಡೆದುಕೊಂಡ ಪಾಕಿಸ್ತಾನದಲ್ಲಿ ಸಹಾ ಬಿಟಿ ಹತ್ತಿ ಬೆಗೆಗೆ ಒಲವು ಕಡಿಮೆ. ವಿಜ್ಞಾನಿಗಳು ಸಾರಾಸಗಟವಾಗಿ ವಿರೋಧವಾಗಿದ್ದಾರೆ.
ಪರಿಸರ ಹೋರಾಟಗಾರರಾದ ವಂದಾನಾ ಶಿವ ಕೇಳುತ್ತಾರೆ, ತಮಗೆ ಬೇಡವಾದ ಬಿಟಿ ಹತ್ತಿ ಬೆಳೆಯುವುದನ್ನು ಅಮೆರಿಕ ಅನ್ಯ ರಾಷ್ಟ್ರಗಳ ಮೇಲೆ ಹೇರುವುದೇಕೆ? ಚೀನಾದಲ್ಲಿ ಆದರೋ ನಾನಾ ಬಗೆಯ ಹತ್ತಿಯನ್ನು ಬೆಳೆಯುವುದಿಲ್ಲ. ಭಾರತದ ಗುಜರಾತಿನಲ್ಲಿ ೬೦೦ ಬಗೆಯ ಹತ್ತಿಯನ್ನು ಬೆಳೆಯುತ್ತಾರೆ. ಬಿಟಿ ಹತ್ತಿ ಬೆಳೆಯುವುದರಿಂದ ತಳಿ ಸಂಕರಣ ಅಧಿಕವಾಗಿ ಬೇಕಾದಂಥ ವಿವಿಧ ಬಗೆಯ ಹತ್ತಿಯನ್ನು ಬೇಕು ಬೇಕಾದ ಪ್ರಮಾಣದಲ್ಲಿ ಬೆಳೆಯುವುದಕ್ಕೆ ಕಷ್ಟವಾಗುತ್ತದೆ.
ಈಗ ಬಿಟಿ ಹತ್ತಿಯನ್ನು ಬೆಳೆಯುವಾಗಲೂ ಬಿಟಿ ಕ್ಷೇತ್ರದ ಸುತ್ತಲೂ ಬೆಳೆಗೆ ಮುತ್ತುವ ಕೀಟಗಳು ಮುಕ್ಕಿಕೊಳ್ಳಲೆಂದೇ ಒಂದಿಷ್ಟು ಬೇರೆ ಬಗೆಯ ಹತ್ತಿ ಬೆಳೆಯಬೇಕೆಂಬ ನಿರ್ಬಂಧ ವಿಧಿಸಲಾಗುತ್ತದೆ.
ಮಾನ್ಸಾಂಟೋ ಕಂಪೆನಿ ಅವರು ಮಹಿಕೊ ಸಹಯೋಗದಲ್ಲಿ ಭಾರತದಲ್ಲಿ ವಿತರಣೆ ಮಾಡುತ್ತಿರುವ ಬಿಟಿ ಹತ್ತಿ ಬೀಜವು ಚಿಗುರಿಸುವ ಗಿಡವು ಬೋಲ್‌ಗೋರ್ಡ್‌ಕೀಟಕ್ಕೆ ನಿರೋಧಕವೆನಿಸುವ ಗುಣವನ್ನು ಹೊಂದಿರುತ್ತದೆ. ಬಿಟಿ ಬ್ಯಾಕ್ಟೀರಿಯಾವು ಅದಕ್ಕೆ ಕಾರಣ. ಹತ್ತಿ ಮಾತ್ರವಲ್ಲದೆ ತಂಬಾಕು ಮುಂತಾದ ಬೆಳೆಗಳಿಗೆ ಹಾನಿ ತರುವ ಕಂಬಳಿ ಹುಳು ಮಾದರಿಯ ಕೀಟಕ್ಕೆ ಈ ಬ್ಯಾಕ್ಟೀರಿಯಾ ತುರಿಂಜೈನ್‌ಸಿಸ್‌ಮಾರಕ.
ಕೃಷಿ ತಜ್ಞರು ಹೇಳುವ ಪ್ರಕಾರ ಗಿಡದಲ್ಲಿ ಋತುಮಾನದ ಆರಂಭದಲ್ಲಿ ಕೀಟ ನಿರೋಧಕ ಶಕ್ತಿ ಜೋರಾಗಿರುತ್ತದೆ. ಆನಂತರ ಕಡಿಮೆಯಾಗುತ್ತಾ ಹೋಗುತ್ತದೆ.
ಯಾವುದೇ ಕಾಲದಲ್ಲಾದರೂ ರೋಗ ನಿರೋಧಕ ಶಕ್ತಿಯು ಗಿಡದ ಮೇಲ್ಭಾಗದಲ್ಲಿ ಹೆಚ್ಚಾಗಿರುತ್ತದೆ. ಕೆಳಭಾಗದಲ್ಲಿ ಕಡಿಮೆ. ಈ ಕಾರಣದಿಂದಾಗಿ ಹೊರಗಿನಿಂದ ಕೊಡುವ ಕೀಟನಾಶಕವನ್ನು ಅವಲಂಬಿಸುವ ಬಿಟಿಯೇತರ ಹತ್ತಿಯಲ್ಲಿ ಸಾಧಿಸುವಂಥ ಏಕರೂಪ ಗುಣಮಟ್ಟವನ್ನು ಇಲ್ಲಿ ಪಡೆಯಲಾಗುವುದಿಲ್ಲ.
ಎಲ್ಲಕ್ಕಿಂತ ಹೆಚ್ಚಾಗಿ ಸಣ್ಣ ಸಣ್ಣ ತಾಕುಗಳಲ್ಲಿ ಭಾರತದಂಥ ಕಡೆ ವಿಶೇಷ ಸಮಸ್ಯೆ ಉಂಟು. ಅದೇನೆಂದರೆ ಒಬ್ಬರು ಬಿಟಿ ಹತ್ತಿ ಹಾಕಿ ಅದರ ಸುತ್ತ ಬೇರೆಯವರು ಬಿಟಿಯೇತರ ಹತ್ತಿ ಬೆಳೆದರೆ, ಬಿಟಿ ಹತ್ತಿಯನ್ನು ಮುತ್ತಲಾಗದ ಕೀಟಗಳೆಲ್ಲ ಬಿಟಿಯೇತರ ಹತ್ತಿ ಬೆಳೆಯುವ ರೈತರ ಜಮೀನಿಗೆ ಮುತ್ತಿಗೆ ಹಾಕುತ್ತವೆ.
ಇನ್ನೂ ರುಜುವಾತು ಆಗುವ ಇನ್ನೊಂದು ಅಪಾಯವೂ ಉಂಟು. ಒಮ್ಮೆ ಬಿಟಿ ಹತ್ತಿಯನ್ನು  ಬೆಳೆದ ಜಮೀನಿನಲ್ಲಿ ಮುಂದೆ ಬಿಟಿಯೇತರ ಬಳೆ ಹಾಕಿದರೆ ಬೆಳೆ ದುಸ್ಸಾಧ್ಯ! ಅಲ್ಲದೆ ಬಿಟಿ ಬೆಳೆ ಮೊದಲಿಟ್ಟರೆ ಮತ್ತೆ ಮತ್ತೆ ನಿರ್ದಿಷ್ಟ ಕಂಪೆನಿಯ ಬೀಜವನ್ನೇ ಕೊಳ್ಳುತ್ತಿರಬೇಕು. ಸ್ವಂತವಾಗಿ ಬಿತ್ತನೆ ಬೀಜ ಬೆಳೆದುಕೊಳ್ಳಲು ಸಾಧ್ಯವಾಗುವುದಿಲ್ಲ.
ವಿಪತ್ತುಗಳ ಪಟ್ಟಿ ಇಲ್ಲಿಗೆ ಮುಗಿಯುವುದಿಲ್ಲ. ಬಿಟಿ ಹತ್ತಿಯ ಹೂವಿನ ಪರಾಗದಿಂದ ಹೊರ ಹೊಮ್ಮುವ ಕೆಲವು ಜೀನ್‌ಗಳು ಅಕ್ಕ ಪಕ್ಕದ ಇನ್ನಾವುದೇ ಬೆಳೆಗೆ ಹಾನಿಕಾರಕವಾಗುತ್ತದೆ! ಅಮೆರಿಕವು ಹತ್ತಿ ಮಾತ್ರ ವಲ್ಲದೆ ಮೆಕ್ಕೆಜೋಳ ಮತ್ತು ಆಲೂಗಡ್ಡೆ ಸಂಬಂಧ ಸಹ ಬಿಟಿ ತಲಿ ರೂಪಿಸಿತು. ಮೆಕ್ಕೆ ಜೋಳ ಒಳ್ಳೆಯ ಇಳುವರಿ ಕೊಟ್ಟಿತು. ಆದರೆ ಅದರಲ್ಲಿ ಅಲರ್ಜಿ ಉಂಟುಮಾಡುವ ಗುಣ ಕಂಡಿತು. ಆಗ ಅದನ್ನು ಮಾನವ ಬಳಕೆಗೆ ನಿಷಿದ್ಧಗೊಳಿಸಲಾಯಿತು. ರಫ್ತಿಗೆ ಅವಕಾಶ ಕೊಡಲಾಯಿತು!  ದೇಶದೊಳಗೆ ಅದರ ಹಿಟ್ಟು ಬಳಸಿ ಮಾಡಿದ ಆಹಾರ ಸಿದ್ಧ ವಸ್ತುಗಳನ್ನೆಲ್ಲ ಅಂಗಡಿಗಳಿಂದ ವಾಪಸು ಪಡೆದರು.
ಇದನ್ನೆಲ್ಲ ಅರಿತೋ, ಅರಿಯದೆಯೋ ಇಲ್ಲಿನ ರೈತರು ಈಗ ಹುಚ್ಚು ಹತ್ತಿಸಿಕೊಂಡಿದ್ದಾರೆ.
ಮೊದಮೊದಲು ಪರೀಕ್ಷಾರ್ಥ ಫಸಲಿಗೆ ಬೆಂಕಿ ಇಟ್ಟ ಚಳವಳಿಗಾರರು ಈಗ ಏನೆನ್ನಾತ್ತಾರೆ?
೨೯.೦೮.೨೦೦೨

ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೨. ಠುಸ್ಸೆಂದ ಬಿಟಿ ಹತ್ತಿ ಉತ್ಸಾಹ
ಉತ್ತರ ಕರ್ನಾಟಕದಲ್ಲಿ ‘ಬೆರಕಿ’ ಎಂಬ ಪದವನ್ನು ಬಳಸುತ್ತಾರೆ. ‘ಶಾಣ್ಯಾ’ ಎಂಬುದಕ್ಕೆ ಸಮಾನವಾಗಿ ಅದನ್ನು ಬಳಸುವುದರಿಂದ, ಅಂದರೆ ಜಾಣ ಎನ್ನುವ ಅರ್ಥದಲ್ಲಿ ಅದನ್ನು ಬಳಸುವುದರಿಂದ, ಅಪಾರ್ಥವೇನೂ ಆಗುವುದಿಲ್ಲ.
ವಾಸ್ತವವಾಗಿ ಅಲ್ಲಿ ಬೆರಕೆ ಎಂಬುವುದನ್ನು ಸಂಕರ ಎಂಬ ಅರ್ಥದಲ್ಲಿ ಬಳಸುವುದು. ವಾಸ್ತವವಾಗಿ ತಳಿಗಳ ಜೋಡಣೆ ಅಥವಾ ಸಂವಿಲನವೇ ಸಂಕರ. ತರಕಾರಿ, ಹಣ್ಣು ಅಥವಾ ಕುಕ್ಕಟ ಖರೀದಿಗೆ ಹೋದಾಗ ‘ನಾಟಿ ತಳಿ’ ಎನ್ನುವುದುಂಟು. ಅಂದರೆ ಸಂಕರಗೊಳ್ಳದ ತಳಿ. ಈಗ ಶುದ್ಧ ತಳಿಯ ಸರಕು ದುಲ್ಲಭ.
ಕೆಲವು ವರ್ಷಗಳ ಹಿಂದೆ ವಿದೇಶವೊಂದರ ಮಾಲ್‌ನ ಹೊರಗೆ ನಿಂತಿದ್ದ ಯುವತಿಯರ ಹೊರಗೆ ನಿಂತಿದ್ದ ಯುವತಿಯರ ಹರಟೆಯ ಮಾತುಗಳು ಅಲ್ಲೇ ನಿಂತಿದ್ದ ನನ್ನ ಕಿವಿಗೆ ಬೀಳುತ್ತಿತ್ತು. ಪರಸ್ಪರರ ಚೆಲುವನ್ನು ಮೆಚ್ಚುಕೊಳ್ಳುತ್ತಿದ್ದ ಒಬ್ಬಾಕೆ ಇನ್ನೊಬ್ಬಾಕೆಯನ್ನು ‘ನೀನು ಶುದ್ಧವೇ?’ ಎಂದು ಕೇಳಿದಳು. ಅಂದರೆ ಶುದ್ಧ ತಳಿಯೇ? ಎಂಬುದು ಪ್ರಶ್ನೆ. ಭಾರತೀಯನಾದ ನನಗೆ ಇದು ಬೆರಗುಗೊಳಿಸಿತು. ಆದರೆ ಆ ಪ್ರಶ್ನೆಯಿಂದ ಇನ್ನೊಬ್ಬಾಕೆ ಸಂತೋಷಗೊಂಡಿದ್ದಳು. ಆಕೆ ಮಂದಹಾಸ ಮಿನುಗಿಸಿ ‘ಇಲ್ಲ ನಾನು ಇಂಗ್ಲಿಷ್ ಮತ್ತು ಜರ್ಮನ್‌ಸಂಕರ’ ಎಂದಳು.
ಇದು ಇವತ್ತಿನ ವಾಸ್ತವ. ಯಾವುದೇ ಕೃಷಿ ಉತ್ಪನ್ನ ಈಗ ಹೈಬ್ರಿಡ್ ಮಾತ್ರವೇ. ನಂಜನಗೂಡು ರಸಬಾಳೆ ಆಗಲಿ; ವೀರನಗೆರೆ ಬದನೆಕಾಯಿ ಆಗಲಿ ಮೈಸೂರಿನಲ್ಲಿ ಅಲಭ್ಯ. ತಳಿಗಳು ಸಂಕರಗೊಂಡು ‘ಅಭಿವೃದ್ಧಿಗೊಂಡುಬಿಡು’ತ್ತವೆ!
ಮನುಷ್ಯ ಜೀವಿಗಳಲ್ಲೂ ಸಂಕರಣೆಗೆ ಪ್ರಾಧಾನ್ಯ. ಸೋದರಿಕೆ ಸಂಬಂಧ ಪೂರ್ತಿ ತಪ್ಪಿಲ್ಲವಾದರೂ ಹೊರಗೆ ಸಂಬಂಧ ಬೆಳೆಸುವುದೇ ಯುಕ್ತ ಎಂದು ಮದುವೆ ವೇಳೆ ಯೋಚಿಸುವವರು ಹೆಚ್ಚಿದ್ದಾರೆ.
ಹೊಸ ಪ್ರಶ್ನೆ ಈಗ ಎದ್ದಿರುವುದೆಂದರೆ ಯಾವುದೇ ಜೀವಿಯಲ್ಲಿ ಸಂಕರಣೆಗಿಂತ ಮಿಗಿಲಾಗಿ ಜೀನಿಗಳನ್ನೇ ಬದಲಾಯಿಸುವುದು ಯುಕ್ತವೇ? ಜೀವಿ ಸ್ವರೂಪಗಳನ್ನು ನಿಶ್ಚಯಿಸುವ ಜೀನಿಗಳನ್ನೇ ಜೈವಿಕ ಕೈವಾಡದಿಂದ ಬದಲಾಯಿಸಿ ಬಿಟ್ಟರೆ ಹೇಗೆ? ಅಧಿಕ ಇಳುವರಿಯೋ, ರೋಗ ನಿರೋಧಕ ಶಕ್ತಿಯೋ ಬೇಕಾದರೆ ನಿರಂತರ ಸಂಕರಣದಿಂದ ಪ್ರಕೃತಿ ಸಹಜವಾಗಿ ಹೊಸ ತಳಿಗಳನ್ನು ಸೃಷ್ಟಿಸಬೇಕು. ಆದರೆ ಜೀವಸ್ವರೂಪವನ್ನೇ ಬದಲಾಯಿಸಿದರೆ ಒಪ್ಪಬಹುದೇ?
ಮಹತ್ತರ ವಾಣಿಜ್ಯ ಉದ್ದೇಶಗಳಿಗಾಗಿ ಈ ಕೃತ್ಯಕ್ಕೆ ಕೈ ಹಾಕಿದ್ದಾರೆ. ವಿಜ್ಞಾನಿಗಳು ಬೇಖು ಬೇಕಾದ ಬೆಳೆಗಳ ಸಂಬಂಧ ಜೈವಿಕ ಕೈವಾಡ ನಡೆಸಿ ಅನಾಹುತಗಳಿಗೆ ದಾರಿ ಮಾಡಿ ಕೊಡುವುದನ್ನು ತಡೆಯಲು ಜೈವಿಕ ಎಂಜಿನಿಯರಿಂಗ್ ಮಂಜೂರಾತಿ ಸಮಿತಿ (ಜಿಇಎಸಿ) ಎಂಬುದನ್ನು ಕೇಂದ್ರ ಪರಿಸರ ಸಂರಕ್ಷಣೆ ಇಲಾಖೆ ರಚಿಸಿದೆ. ಜೈವಿಕ ಎಂಜಿನಿಯರಿಂಗ್‌ನಿಂದ ಲಾಭಕ್ಕಿಂತ ಅಡ್ಡ ಪರಿಣಾಮಗಳ ಹಾಕಿ ಸಂಭವಿಸಿ ಪರಿಸರಕ್ಕೆ ಹಾನಿ ಆಗುತ್ತದೆ ಎಂಬುದು ಜನಜನಿತ ನಿಲುವು ವಿಶ್ವಾದ್ಯಂತ. ಯಾವುದೇ ಜೀವಿ ಕೈವಾಡದ ಬೆಳೆಯನ್ನು ವಾಣಿಜ್ಯ ಉದ್ದೇಶ ಪ್ರಮಾಣದಲ್ಲಿ ಇಡಲು ಇದರ ಅನುಮತಿ ಬೇಕು.
ಎಣ್ಣೆ ತೆಗೆಯಲು ವ್ಯಾಪಕವಾಗಿ ಬಳಸಬಹುದಾದ ಜೀವಿ ಕೈವಾಡದ ಸಾಸುವೆ ಬೆಳೆ ತೆಗೆಯಲು ಫ್ರೋಗ್ರೊ ಎಂಬ ಕಂಪೆನಿಗೆ ಅನುಮತಿ ಕೊಡಲು ಸಮಿತಿ ನಿರಾಕರಿಸಿದ್ದೆ ಆ ಬಗೆಯ ಮೊಟ್ಟ ಮೊದಲು ಪ್ರಕರಣ.
ಮುಸುಕಿನ ಜೋಳ ಮತ್ತು ಸೋಯಾ ಅವರೆಗಳನ್ನು ಸಂಕರಣಗೊಳಿಸಿ ಜೀವಿ ಕೈವಾಡ ನಡೆಸಿ ಬೆಳೆಸಿದ, ಸುಪುಷ್ಟ ಆಹಾರ ಧಾನ್ಯವನ್ನು ಆಮದು ಮಾಡಬೇಕೆಂಬ ಯತ್ನವನ್ನು ಸಹಾ ಜಿಇಎಸಿ ಅದುಮಿ ಹಾಕಿತು. ಅಮೆರಿಕದ ಪ್ರಖ್ಯಾತ ಸ್ವಯಂ ಸೇವಾ ಸಂಸ್ಥೆಗಳಾದ ‘ಕೇರ್‌’ (ಕ್ಯಾಥೋಲಿಕ್‌ರಿಲೀಫ್ ಸರ್ವಿಸಸ್) ಮತ್ತು ಯು ಎಸ್ ಏಡ್ ಇವೆರಡೂ ಈ ಹೊಸ ಬಗೆ ಧಾನ್ಯಕ್ಕೆ ಅವಕಾಶ ಭಾರತದಲ್ಲಿ ಸಿಗಬೇಕೆಂದು ಬಯಸಿದ್ದುವು. ಸಮಿತಿ ತೀರ್ಮಾನದ ವಿರುದ್ಧ ಸ್ವತಃ ಪ್ರಧಾನಿ ಕಚೇರಿಯವರೇ ಮಧ್ಯ ಪ್ರವೇಶ ಮಾಡಬೇಕೆಂದು ಯು ಎಸ್‌ಏಡ್‌ಯತ್ನಿಸಿತ್ತು ಕೂಡಾ.
ಜೀವಿ ಕೈವಾಡದ ಹತ್ತಿಯನ್ನು ಭಾರತದಲ್ಲಿ ಬೆಳೆಯಬೇಕೆಂಬ ಯತ್ನ ಜೋರಾಗಿ ನಡೆಯಿತು. ಮಧ್ಯ ಭಾರತ ಮತ್ತು ದಕ್ಷಿಣ ಭಾರತದ ಕೆಲವು ರಾಜ್ಯಗಳಲ್ಲಿ ಜೀವು ಕೈವಾಡದ ಹತ್ತಿಯನ್ನು ಮೊದಲಿಗೆ ಪ್ರಾಯೋಗಿಕವಾಗಿ ಬೆಳೆಯಲು ಕಳೆದ ವರ್ಷದ ಮಾರ್ಚ್‌ನಲ್ಲಿ ಜಿಇಎಸ್ ಅವಕಾಶ ನೀಡಿತು. ಈ ವರ್ಷ ಪಂಜಾಬ್‌ಮತ್ತು ಇತರ ಉತ್ತರದ ರಾಜ್ಯಗಳಲ್ಲಿ ಬೆಳೆಯಲು ಅವಕಾಶ ಕೊಡಬೇಕೆಂಬ ಒತ್ತಾಯ ಬಂತು. ಬಿತ್ತನೆ ಬೀಜ ಕ್ಷೇತ್ರದಲ್ಲಿ ಭಾರೀ ವಾಣಿಜ್ಯ ಹಿತಾಸಕ್ತಿ ಬೆಳೆಸಿಕೊಂಡಿರುವ ಮಾನ್ಸಾಂಟೊ ಕಂಪೆನಿಯು ಭಾರತದ ಮಹಿಕೊ ಕಂಪೆನಿ ಜೊತೆಗೂಡಿ ನಡೆಸಿದ ಪ್ರಯತ್ನಕ್ಕೆ ಜಿಇಎಸಿ ಇದೀಗ ತಣ್ಣೀರು ಎರಚಿದೆ. ಏಪ್ರಿಲ್ ೨೫ ರಂದು ಸಮಿತಿಯು ನಕಾರ ಸೂಚಿಸಿತು. ಇದನ್ನೂ ಸಹಾ ಪರಿಸರವಾದಿಗಳು ತಮಗೆ ಸಂದ ವಿಜಯ ಎಂದೇ ಭಾವಿಸಿದ್ದಾರೆ.
ವಾಸ್ತವವಾಗಿ ಸಮಿತಿಯು ಐದಾರು ಕಂಪೆನಿಗಳಿಗೆ ಜೀವಿ ಕೈವಾಡದ ಬೀಜ ಬಳಸಿ ಹತ್ತಿ ಬೆಳೆ ತೆಗೆಯಲು ಕಳೆದ ಮೂರು ವರ್ಷಗಳಲ್ಲಿ ಅನುಮತಿ ಕೊಟ್ಟಿತು. ಮಹಿಕೊ (ಮಹಾರಾಷ್ಟ್ರ ಹೈಬ್ರಿಡ್‌ಸೀಡ್ಸ್ ಕಂಪೆನಿ)ಗೆ ಮೂರು ನಿರ್ದಿಷ್ಟ ಜೀವಿ ಕೈವಾಡ ಬೀಜದಿಂದ ಹತ್ತಿ ಬೆಳೆಯಲು ಮಾರ್ಚ್‌೨೦೦೫ ರವರೆಗಿನ ಅವಧಿವರೆಗೆ ಅನುಮತಿ ಕೊಟ್ಟಿತು.
ತಮಿಳುನಾಡಿನ ರಾಶಿ ಸೀಡ್ಸ್‌ಕಂಪೆನಿ ಹೈದರಾಬಾದಿನ ನುಜಿವೀಡು ಸೀಡ್ಸ್‌ಕಂಪೆನಿ ಸಹಾ ಇಂಥ ಬೆಳೆಗೆ ಯತ್ನಿಸಿತು.
೨೦೦೨ ಡಿಸೆಂಬರ್‌ನಲ್ಲಿ ಕೇಂದ್ರ ಪರಿಸರ ಮತ್ತು ಅರಣ್ಯ ಖಾತೆ ಸಚಿವ ಟಿ.ಆರ್. ಬಾಲು ಅವರು ಸಂಸತ್ತಿನಲ್ಲಿ ಬಿಟಿ ಹತ್ತಿ (ಜೀವಿ ಕೈವಾಡ ಹತ್ತಿ) ಬೆಳೆಯುವ ಕಾರ್ಯಕ್ರಮ ತೃಪ್ತಿಕರ ಫಲಿತ ನೀಡಿದೆ ಎಂದೇ ಪ್ರಕಟಿಸಿದ್ದರು. ಆದರೆ ಇದೀಗ ಜಿಇಎಸಿ ಇದರ ವಿಸ್ತರಣೆಗೆ ನಕಾರ ಸೂಚಿಸಿದೆ.
ಮುಖ್ಯವಾಗಿ ಮಹಿಕೊ ಮಾನ್ಸಾಂಟೊ, ಹುಟ್ಟುಹಾಕಿದ ಪ್ರಾಯೋಗಿಕ ಬೆಳೆ ತೆಗೆಯುವ ಕಾರ್ಯಕ್ರಮವು ಮಹಾರಾಷ್ಟ್ರ, ಮಧ್ಯಪ್ರದೇಶ, ಆಂಧ್ರಪ್ರದೇಶ ಮತ್ತು ಕರ್ನಾಟಕ ರಾಜ್ಯಗಳ ಆಯ್ದ ತಾಲೂಕುಗಳಲ್ಲಿ ನಡೆದಿದೆ. ವಾಸ್ತವವಾಗಿ ಮಾನ್ಸಾಂಟೋದ ಸಂಶೋಧನಾ ಕಾರ್ಯ ಬೆಂಗಳೂರಿನ ಭಾರತೀಯ ವಿಜ್ಞಾನ ಕೇಂದ್ರದಲ್ಲಿ ಒದಗಿಸಿರುವ ನಿವೇಶನದಲ್ಲಿ ನಡೆಯುತ್ತಿದೆ. ಆಮದು ಮಾಡಿದ ಬಿ ಟಿ ಹತ್ತಿ ಬೀಜಗಳಿಂದ ಬೆಳೆ ಕಾರ್ಯ ನಡೆಯುತ್ತಿರುವುದು.
ಬಿ ಟಿ ಹತ್ತಿಯು ಉತ್ತಮ ಹೇಗೆ? ಮಾಮೂಲಾಗಿ ಹತ್ತಿಗೆ ಬೀಳುವ ಕಾಯಿಕೊರಕ ಕೀಟ ಭಾರೀ ಉಪದ್ರವಕಾರಿ. ಇದರ ಹತೋಟಿಗೆಂದು ದೊಡ್ಡ ಪ್ರಮಾಣದಲ್ಲಿ ರಾಸಾಯನಿಕ ಕ್ರಿಮಿನಾಶಕಗಳನ್ನು ಬಳಸಬೇಕಾಗುತ್ತದೆ. ಅಮೆರಿಕನ್ ಕಾಯಿಕೊರಕ ಎಂಬ ನಿರ್ದಿಷ್ಟ ಕೀಟವು ೯೦ ಬಗೆಯ ಬೆಳೆಗಳನ್ನು ಕಾಡಬಲ್ಲುದಾದರೂ ಹತ್ತಿಗೆ ಬೀಳುವುದೇ ಅಧಿಕ. ಬಿಟಿ ಹತ್ತಿ ತಳಿ ಬಳಸಿದರೆ ಕೀಟನಾಶಗಳನ್ನು ಬಳಸುವುದರ ಅಗತ್ಯ ಹೆಚ್ಚಾಗಿ ಬೀಳುವುದಿಲ್ಲ. ಖರ್ಚು ಕಡಿಮೆಯಾಗುತ್ತದೆ ಎಂಬುದು ಬೀಜ ಪೂರೈಕೆದಾರರ ಅಂಬೋಣ.
ಇದರ ಜೊತೆಗೆ ಅಧಿಕ ಇಳುವರಿ ಸಾಧಿಸಬಹುದು ಎಂಬುದೂ ಒಂದು ಪ್ರಮುಖ ಆಮಿಷ.
ಕಳೆದ ಒಂದು ವರ್ಷ ಅವಧಿಯಲ್ಲಿ ಈ ಎರಡೂ ಬಗೆಯ ಸೌಲಭ್ಯಗಳನ್ನು ರೈತನ ಪಾಲಿಗೆ ಲಭಿಸುವುದಿಲ್ಲ ಎಂಬುವುದು ಮನದಟ್ಟಾಗಿದೆ.
ವಾಸ್ತವವಾಗಿ ಮಹಿಕೊ ಮಾನ್ಸಾಂಟೊ ವತಿಯಿಂದ ಪ್ರಾಯೋಗಿಕ ಬೆಳೆ ಕುರಿತ ಅಧ್ಯಯನಗಳು ನಡೆದಿರುವಂತೆ; ನವದೆಹಲಿಯ ವಿಜ್ಞಾನ ತಂತ್ರಜ್ಞಾನ ಮತ್ತು ಪರಿಸರ ಕುರಿತ ಸಂಶೋಧನಾ ಪ್ರತಿಷ್ಠಾನ (ಆರ್ ಎಫ್ ಎಸ್ ಟಿ ಇ) ಸಹಾ ಬೆಳೆ ಫಲಿತಗಳನ್ನು ಸಂಗ್ರಹಿಸಿದೆ. ಅದರ ಪ್ರಕಾರ ಬಿಟಿ ಹತ್ತಿ ಬೆಳೆಯುವಾಗ ಕ್ರಿಮಿನಾಶಕದ ಬಳಕೆಯೇನೂ ಕಡಿಮೆ ಆಗಿಲ್ಲ. ಜೊತೆಗೆ ಇನ್ನಿತರ ಬಾಧೆ ಎನಿಸಿದ ಶಿಲೀಂಧ್ರ ಪೀಡೆ ಮುಂತಾದುವು ಮೂರು ಪಟ್ಟು ಆಗಿದೆ. ಅಷ್ಟೇ ಸಾಲದೆಂಬಂತೆ ಇಳುವರಿ ಸಹಾ ಹೆಚ್ಚಿಲ್ಲ. ಹಳೆಯ ಹೈಬ್ರಿಡ್ ಬೀಜದ ಬೆಳೆಯ ಇಳುವರಿಗಿಂತ ಇದು ಕಡಿಮೆಯೇ ಇದೆ. ಬಿಟಿ ಹತ್ತಿಯು ಮಿಕ್ಕ ಹತ್ತಿಗಿಂತ ಗಿಡ್ಡ ಎಳೆ ಹೊಂದಿರುವುದರಿಂದ ಬೆಲೆ ಬರುತ್ತಿರುವುದೂ ಕಡಿಮೆ. ಪ್ರತಿ ಕ್ವಿಂಟಲ್‌ಗೆ ರೂ. ೩೦೦-೪೦೦ ರಷ್ಟೂ ಕಡಿಮೆ ಧಾರಣೆ ಸಿಗುತ್ತದೆ.
ಬಿಟಿ ಹತ್ತಿಯು ಪ್ರತಿ ಹೆಕ್ಟೇರಿಗೆ ಕನಿಷ್ಠ ರೂ. ೧೦೦೦೦ ಅಧಿಕ ವರಮಾನ ತರುತ್ತದೆ ಎಂದು ರೈತರನ್ನು ನಂಬಿಸಲಾಗಿತ್ತು. ಇದೀಗ ಅದಕ್ಕಿಂತ ಹೆಚ್ಚಿನ ಮೊತ್ತವನ್ನು ಪ್ರತಿ ಹೆಕ್ಟೇರಿನಲ್ಲಿ ಕಳೆದುಕೊಳ್ಳುವಂತಾಗಿದೆ.
ಇದೆಲ್ಲದರ ಜೊತೆಗೆ, ಪತ್ರಕರ್ತರೊಬ್ಬರು ಬರೆದಿರುವ ಪ್ರಕಾರ, ಬಿಟಿ ಹತ್ತಿಯ ಅಧಿಕ ನೀರನ್ನು ಬೇಡುತ್ತದೆಂಬ ಅನುಮಾನವಿದೆ. ಆ ಬಗೆಗೆ ಅಧ್ಯಯನ ಫಲಿತ ಹೊರಬಿದ್ದಿಲ್ಲ. ಸಮಾನಾಂತರವಾಗಿ ಬೆಳೆ ಅಧ್ಯಯನ ನಡೆಸಿದ ಪ್ರತಿಷ್ಠಾನವು (ಆರ್ ಎಫ್ ಎಸ್ ಟಿ ಇ) ಮಹಿಕೊ ಮಾನ್ಸಾಂಟೊ ಬೆಳೆ ಕ್ರಮ ವಿರುದ್ಧ ಸಾರ್ವಜನಿಕ ಹಿತಾಸಕ್ತಿ ಅರ್ಜಿಯೊಂದನ್ನು ಸುಪ್ರೀಂಕೋರ್ಟಿನಲ್ಲಿ ಸಲ್ಲಿಸಿತು. ಬಿಟಿ ಹತ್ತಿ ಬೆಳೆದರೆ ಅಮೆರಿಕನ್ ಕಾಯಿಕೊರಕದ ಹಾವಳಿ ತಪ್ಪುವುದಿಲ್ಲ ಎನ್ನುವ ಮಾತು ಹಾಗಿರಲಿ; ಅಧಿಕ ಸಸ್ಯರೋಗ ಬಾಧೆ ವಾಸ್ತವವಾಗಿ ಹೆಚ್ಚಿದೆ. ಇದರಿಂದ ಪರಿಸರ ಹಾನಿ ಹೆಚ್ಚಾಗಿದೆ ಎಂಬುದು ಅದರ ವಾದ.
ಈ ಎಲ್ಲ ವಿವಾದದ ಹಿನ್ನೆಲೆಯಲ್ಲಿ ಅನುಮತಿ ನಿರಾಕರಿಸಲಾಗಿದೆ.
ಅನ್ಯ ಅಧ್ಯಯನಗಳ ಪ್ರಕಾರ ಕಾಯಿಕೊರಕ ಕೀಟಬಾಧೆ ಮೊದಲಿಗೆ ಹತೋಟಿಯಲ್ಲಿರುತ್ತದೆ. ಆದರೆ ೯೦ ದಿನ ಕಳೆದಂತೆ ಅರಳೆ ಹೊತ್ತ ಕಾಯಿ ಉದುರಿ ಬೀಳುವುದು ವಿಪರೀತವಾಗುತ್ತದೆ.
ಮಾನ್ಸಾಂಟೊ ಮತ್ತು ಪ್ರತಿಷ್ಠಾನಗಳ ನಡುವಣ ಸಂಬಂಧ ಅಥವಾ ವಿರೋಧದ ಗೂಡಾರ್ಥ ಏನೇ ಇರಲಿ; ರೈತರಪಾಲಿಗೆ ಬಿಟಿ ಹತ್ತಿ ಲಾಭಕರ ಅಲ್ಲ ಎಂಬುದು ಪ್ರಥಮ ಹಂತದಲ್ಲೇ ಗೋಚರಸಿದೆ.
ಹೊಸತು ಏನಾದರೂ ಬಂದಾಗ ಸರ್ಕಾರದಲ್ಲಿರುವವರು ಮಾರು ಹೋಗುತ್ತಾರೆ ಎಂಬುದು ನಿಜ. ದೇಶದ ಸಂಶೋಧನಾ ಕೇಂದ್ರಗಳ ಸಂಬಂಧ ದೊಡ್ಡ ಹೊಣೆ ಹೊತ್ತಿರುವ ಕೃಷಿ ಸಂಶೋಧನೆ ಕುರಿತ ಭಾರತೀಯ ಪರಿಷತ್ತು (ಐ ಸಿ ಎ ಆರ್) ಹೇಳುವ ಪ್ರಕಾರ ಮೂರು ವರ್ಷಕಾಲ ಪ್ರಾಯೋಗಿಕ ಕೃಷಿ ನಡೆಯದ ಹೊರತು ರೈತರಿಗೆ ಬೆಳೆ ತೆಗೆಯಲು ಅವಕಾಶ ಕೊಡಬಾರದು. ಆದರೆ ಕೃಷಿ ಸಚಿವ ಅಜಿತ್‌ಸಿಂಗ್ ಅವರು ಒಂದು ವರ್ಷದ ಫಲಿತ ಸಾಕು ಎಂದು ತೀರ್ಪು ನೀಡಿದರು. ಅದನ್ನು ಅನುಸರಿಸಿ ಪಂಜಾಬ್‌ವಿಶ್ವವಿದ್ಯಾನಿಲಯ ಸಹಾ ಪ್ರಾಯೋಗಿಕ ಕೃಷಿ ನಡೆಸಿತು. ಮಾಮೂಲಿ ಹೈಬ್ರಿಡ್‌ಹತ್ತಿಯೇ ಬಿಟಿ ಹತ್ತಿಗಿಂತ ಲಾಭಕರ ಎಂದು ಅಲ್ಲಿ ಕೂಡಾ ಮನವರಿಕೆ ಆಯಿತು.
ಒಂದು ಮಾತು ನಿಜ; ರೈತರು ಲಾಭಕಾರಿ ಹಾಗೂ ಅನುಕೂಲಕಾರಿ ಎಂದು ಮನದಟ್ಟು ಆದರೆ ಮಾತ್ರವೇ ಯಾವುದೇ ಹೊಸ ಬಗೆಯ ಕೃಷಿ ಪದ್ಧತಿಗೆ ಒಲಿಯುತ್ತಾರೆ. ಇಲ್ಲದಿದ್ದರೆ ಇಲ್ಲ. ಹಸಿರು ಕ್ರಾಂತಿ ವೇಳೆ ಇದು ರುಜುವಾತು ಆಗಿದೆ. ಬಿಟಿ ಬೆಳೆ ಅಂಥ ಭರವಸೆಯನ್ನು ಮೂಡಿಸುತ್ತಿಲ್ಲ. ಬಿಟಿ ಬೆಳೆ ಬಗೆಗೆ ಕುತೂಹಲ ಮೂಡಿ ಕ್ಷೇತ್ರ ಮಾಹಿತಿ ಲಭ್ಯವಾಗತೊಡಗಿ ೨೦ ತಿಂಗಳೇ ಆಗಿದ್ದರೂ ಕೃಷಿ ತಜ್ಞರು ಮಾತ್ರ ಏನೂ ಬಾಯಿ ಬಿಡುವುದಿಲ್ಲ. ಬಹುಶಃ ಅವರು ಕೂಡಾ ಗಾಳಿ ಬೀಸುವ ದಿಕ್ಕಿನ ಪತ್ತೆ ಹಚ್ಚುವಲ್ಲಿ ಮಗ್ನರಾಗಿರಲಿಕ್ಕೆ ಸಾಕು.
೧೪.೦೫.೨೦೦೩
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೩. ಭಂಗವಾದ ಬಿಟಿ ಹತ್ತಿಯ ಹೊಂಗನಸು
‘ಹಸಿರು ಗ್ರಾಂತಿ’ ಎಂಥ ಮೋಹಕ ವಿದ್ಯಮಾನ.
ಭಾರತದಲ್ಲಿ ಆಹಾರ ಸ್ವಾವಲಂಬನೆಗಾಗಿ ಜಪಿಸಿದ್ದು ಈ ಬೀಜಮಂತ್ರವನ್ನೇ. ಅದು ಫಲಿಸಿತು.
ಮೂರು ದಶಕ ಕಳೆದಿದೆ. ಜನಸಂಖ್ಯೆಯೂ ಬೆಳೆದಿದೆ. ಸಾಧನೆಯ ಇನ್ನೊಂದು ಮಜಲನ್ನು ದೇಶ ತಲುಪಿದೆ. ಮುಂದೇನು? ಜನಸಂಖ್ಯೆ ನಿಯಂತ್ರಣ ಅಸಾಧ್ಯ ಎನಿಸಿದೆ. ಉಳಿದಿರುವುದು ಒಂದೆ ದಾರಿ-ಆಹಾರ ಉತ್ಪಾದನೆ ಏರಿಸಬೇಕು; ಇಲ್ಲವೇ ವಾಣಿಜ್ಯೋದ್ಯಮದ ಮೂಲಕ ಲಾಭ ಸಂಪಾದನೆ ಮಾಡಿ ಆಹಾರ ಧಾನ್ಯ ಮತ್ತು ಇತರ ಬಳಕೆ ವಸ್ತುಗಳನ್ನು ಆಮದು ಮಾಡಿಕೊಳ್ಳಬೇಕು.
ಭಾರತ ಈ ಬಗೆಯ ತರದೂದಿನಲ್ಲಿ ಇರುವಾಗ ಗೋಚರಿಸಿದ್ದು ಹೈಬ್ರಿಡೀಕರಣದ ಹೊಸ ಸಾಧ್ಯತೆಗಳು. ವಾಸ್ತವವಾಗಿ ಗಿಡ ಕಸಿ ಮಾಡಿ ಹೊಸ ಬಗೆಯ ಬೀಜ ಪಡೆಯುವುದಾಗಲೀ, ಪಶು ಸಂಗೋಪನೆ ವೇಳೆ ಜಾನುವಾರುಗಳನ್ನು ಸಂಕರಣೆಗೊಳಿಸಿ ಮಿಶ್ರತಳಿ ಪಡೆಯುವುದಾಗಲೀ ಬೆಳೆಗಾರರ ಪಾಲಿಗೆ ಗೊತ್ತಿರದ ವಿದ್ಯಮಾನವೇನಲ್ಲ. ಸಂಕರಣ ತಳಿಗಳೂ, ಬಗೆ ಬಗೆಯ ರಸಗೊಬ್ಬರ ಮತ್ತು ಕೀಟ ನಾಶಕಗಳೂ, ಹೊಸ ಕೃಷಿ ವಿಧಾನಗಳೂ ಬಂದಾಗ ಅತ್ಯುತ್ಸಾಹ ತೋರಿಸಿದವರು ರೈತರೇ. ಆದರೆ ಮುಂದಿನ ಮಜಲಿನ ಸಂಕರಣೆಗೆ ಹೊರಟಾಗ ಎದಿರೇಟು ಬಿದ್ದಿದೆ.
ಆಧುನಿಕ ಕೃಷಿ ಎಂದರೆ ವೆಚ್ಚದ ಬಾಬೇ ಸರಿ. ಹಣ ತೊಡಗಿಸಬೇಕು. ಒಂದು ಕಂಪೆನಿಯ ಮ್ಯಾನೇಜ್‌ಮೆಂಟ್ ವ್ಯವಸ್ಥೆ ಎಷ್ಟೊಂದು ನವಿರಾಗಿ ನಡೆದುಕೊಳ್ಳುವುದೋ, ಅಷ್ಟೇ ನಾಜೂಕಾಗಿ ಹೈಬ್ರಿಡ್ ಕೃಷಿ ತಂತ್ರಗಳನ್ನು ಅನುಸರಿಸಬೇಕು. ಆಗ ಫಲಿತ ಗ್ಯಾರಂಟಿ. ಇದೆಲ್ಲ ಕಷ್ಟವಾಗಲಿಲ್ಲ ರೈತರ ಪಾಲಿಗೆ. ಆಹಾರ ಸ್ವಾವಲಂಬನೆ ಸಾಧ್ಯವಾಗಿದ್ದೇ ಇದರಿಂದ. ಕೃಷಿಗೆ ಉದ್ಯಮದ ಸ್ಥಾನ ಬರತೊಡಗಿದ್ದು ಹೀಗೆಯೇ.
ಆದರೆ ಸಂಕರಣ ತಂತ್ರದ ೪೮೦ ಮುಂದಿನ ಹಂತ ಕೈಗೂಡುತ್ತಿಲ್ಲ ಸುಲಭವಾಗಿ. ವಾಣಿಜ್ಯೋದ್ದೇಶ ಪ್ರಮಾಣದಲ್ಲಿ, ಅಂದರೆ ಬೆಳೆಸಿ ಲಾಭದಾಯಕವೆನ್ನುವಂತೆ ಮಾರುವುದಕ್ಕೆ ಅಗತ್ಯವೆನಿಸುವ ಪ್ರಮಾಣದಲ್ಲಿ, (ಅಂದರೆ ಜೀವನೋಪಾಯಕ್ಕೆ ಮಾತ್ರ ಎನ್ನುವ ಸಣ್ಣ ಪ್ರಮಾಣದಲ್ಲಿ ಅಲ್ಲ); ಬಿಟಿ ಹತ್ತಿಯನ್ನು ಬೆಳೆಯಲು ಹೊರಟಾಗ ಮುಗ್ಗಿರಸಿದಂತೆ ಆಗಿದೆ. ಮೊಟ್ಟಮೊದಲ ಬಾರಿಗೆ ಬಿಟಿ ಹತ್ತಿ ಬೆಳೆದ ರೈತರು ಕೈಸುಟ್ಟುಕೊಂಡಿದ್ದಾರೆ.
ಇದೀಗ ಭಾರತದಲ್ಲಿ ಈ ವರ್ಷದ ಹತ್ತಿ ಮಾರಾಟದ ಹಂಗಾಮು ಆರಂಭವಾಗಿದೆ. ಹೊಸ ಅರಳೆ ಕೃಷಿ ಉತ್ಪನ್ನ ಮಾರುಕಟ್ಟೆಗೆ ಬರತೊಡಿದೆ. ಆದರೆ ಬೆಲೆ ಸಿಗುತ್ತಿಲ್ಲ. ಕಾರಣ ಆಮದು ಹತ್ತಿ. ವಿಶ್ವ ವಾಣಿಜ್ಯ ಸಂಸ್ಥೆ ಸಹಭಾಗಿತ್ವವಿದೆ ನಮಗೆ. ಹತ್ತಿ ಹೊರಗಿನಿಂದ ಬರುವುದಕ್ಕೆ ತಡೆ ಒಡ್ಡುವಂತಿಲ್ಲ. ಆದ್ದರಿಂದ ಹತ್ತಿಯ ಆಮದಿನ ಮೇಲೆ ವಿಧಿಸುವ ತೆರಿಗೆ, ಸುಂಕಗಳನ್ನು ಕಡಿಮೆ ಮಾಡಲಾಗಿದೆ. ಪರಿಣಾಮವಾಗಿ ಹತ್ತಿ ಆಮದು ದ್ವಿಗುಣ ಆಗಿದೆ.
೧೯೯೯-೨೦೦೦ ಸಾಲಿನಲ್ಲಿ ಆಮದಾಗಿದ್ದ ಹತ್ತಿ ೨೧ ಸಹಸ್ರ ಟನ್‌. ಮುಂದಿನ ವರ್ಷ ೨೦೦೦-೨೦೦೧ ಸಾಲಿನಲ್ಲಿ ತರಿಸಿದ್ದು ೪೯ ಸಹಸ್ರ ಟನ್.
ಅಮೆರಿಕ, ಚೀನಾ, ಐರೋಪ್ಯ ಒಕ್ಕೂಟ ರಾಷ್ಟ್ರಗಳು ತಮ್ಮ ಬೆಳೆಗಾರರಿಗೆ ನೀಡುವ ಸಬ್ಸಿಡಿ ಅಂಶ ಇಳಿಸಲು ಮುಂದಾಗುತ್ತಿಲ್ಲ. ಅದೇ ವೇಳೆ ಭಾರತದಲ್ಲಿ ಬೆಳೆಗಾರನಿಗೆ ಸಬ್ಸಿಡಿ ರೂಪದಲ್ಲಿ ಒತ್ತಾಸೆ ನೀಡಲು ಸರ್ಕಾರದ ಪಾಲಿಗೆ ಸಂಪನ್ಮೂಲ ಲಭ್ಯವಿಲ್ಲ. ಆದ್ದರಿಂದ ರಫ್ತಾಗಲು ಸಾಧ್ಯವಿಲ್ಲ. ಸತ್ತು ಸುಣ್ಣವಾದವನು ರೈತನೇ.
ಬಿಟಿ ಹತ್ತಿಯ ಯಶೋಗಾಥೆ ಹಾಡುವ ಮೂಲಕ ಬೀಜೋತ್ಪಾದನೆ ಕಂಪೆನಿಗಳವರು ತಜ್ಞ ಭಾರತದ ರೈತರ ಮನಸ್ಸಿನಲ್ಲಿ ಹೊಸ ಬಗೆಯ ಹತ್ತಿಯ ಬಗೆಗೆ ರಂಗುರಂಗಿನ ಕನಸುಗಳನ್ನು ಬಿತ್ತಿದ್ದರು. ಪ್ರಾಯೋಗಿಕವಾಗಿ ಹೊಸ ಹೈಬ್ರಿಡ್‌ಹತ್ತಿಯನ್ನು ಬೆಳೆದಾಗ ಅದ್ಭುತವಾದ ಫಲಿಒತಗಳು ಬಂದುವೆಂದು ಬಿಂಬಿಸಿದರು. ವಾಣಿಜ್ಯೋದ್ಯಮ ಪ್ರಮಾಣದಲ್ಲಿ ಬೆಳೆಯಲು ಅವಕಾಶ ಕೊಡಬೇಕೆಂದು ಕೇಂದ್ರ ಸರ್ಕಾರದ ಬಳಿ ವರಾತ ಹಚ್ಚಿದರು. ಬಿಟಿ ಬೆಳೆಯನ್ನು ಕೃಷಿಕರು ಬೆಳೆಯಲು ಅವಕಾಶ ಸೃಷ್ಟಿಸಿದರು.
ಬಿಟಿ ಎಂದರೆ ಬಯೋಟೆಕ್‌. ಹೈಬ್ರಿಡ್‌ನಲ್ಲೇ ಸುಧಾರಿತ ಎನಿಸಿದ ತಳಿ. ಈವರೆಗಿನ ಹೈಬ್ರಿಡ್ ಎಂದರೆ ಸಹಜ ಸಂಕರಣೆ. ವಂಶಾಂತರಗಳಲ್ಲಿ ಬೇರೆ ಬೇರೆ ಗುಣಲಕ್ಷಣಗಳು ಬರುವಂತೆ ಮಾಡುವುದು. ಬಿಟಿ ಎಂದರೆ ಪ್ರಯೋಗಾಲಯದಲ್ಲೇ ನಿರ್ದಿಷ್ಟ ಗುಣಲಕ್ಷಣಗಳು ಬರುವಂತೆ ಮಾಡುವುದು.
ವಾಸ್ತವವಾಗಿ ಮನುಷ್ಯ, ಪ್ರಾಣಿ ಅಥವಾ ಸಸ್ಯಗಳಲ್ಲಿ ಜೀವಿ ಕಣಗಳು ನಿರ್ದಿಷ್ಟ ಕ್ರಮದಲ್ಲಿ ಜೋಡಣೆಗೊಂಡ ಅಣುಗಳಿಂದಾಗಿ ಮೂಡಿರುತ್ತವೆ. ಆ ಜೋಡಣೆಯನ್ನು, ಅಣುಗಳನ್ನು ಬದಲಾವಣೆ ಮಾಡಿದರೆ ಹೊಸ ಬಗೆಯ ಜೀವವೇ ಸೃಷ್ಟಿಯಾಗುತ್ತದೆ. ನಿರ್ದಿಷ್ಟವಾದ ಗುಣ ಲಕ್ಷಣಕ್ಕೆ ಇಂತಿಂಥ ಸ್ವರೂಪದ ಜೀವಕಣಗಳು ಇರುತ್ತವೆ ಎನ್ನಬಹುದಾದ ಜೀವಿ ಘಟಕಗಳು ಉಂಟು. ಅವೇ ಜೀನಿಗಳು. ನಿರ್ದಿಷ್ಟ ಗುಣಲಕ್ಷಣಕ್ಕೆ ನಿರ್ದಿಷ್ಟವಾದ ಜೀನಿ ಕಾರಣವಾಗುತ್ತದೆ. ಜೀನಿಯ ಒಂದು ವಂಶದ ಲಕ್ಷಣಕ್ಕೆ ಒಂದು ಜೀನಿ ಕಾರಣ. ಆ ಲಕ್ಷಣ ವಂಶಪಾರಂಪರ್ಯವಾಗಿ ವರ್ಗಾವಣೆ ಆಗುತ್ತಾ ಹೋಗುತ್ತದೆ. ಜೀನಿಗಳನ್ನೇ ಮಾರ್ಪಾಡು ಮಾಡಿ ನಿರ್ದಿಷ್ಟ ಗುಣಲಕ್ಷಣಗಳಿರುವ ಬೆಳೆಗಳನ್ನು ಬೆಳೆಯುತ್ತಾರೆ. ಈ ಜ್ಞಾನವೇ ತಳಿ ವಿಜ್ಞಾನದ ತಿರುಳು.
ಜೀವಿಗಳನ್ನು ಬೇಕೆಂದ ರೀತಿ ಮಾರ್ಪಡಿಸಿದಾಗ ಬತ್ತ, ಗೋಧಿಯ ಸಸ್ಯದ ಎತ್ತರ ಮಾರ್ಪಾಡಿಸಬಹುದು; ತೆನೆಯಲ್ಲಿರುವ ಕಾಳಿನ ಸಂಖ್ಯೆ ಹೆಚ್ಚು ಕಡಿಮೆ ಮಾಡಬಹುದು. ಕಾಳು ಜಾಸ್ತಿ ಬೇಡ; ಮೇವಿಗಾಗಿ ಸಸ್ಯದ ಕಾಂಎ ಭಾಗ ಬೇಕೆಂದರೆ ಅಂಥ ತಳಿ ರೂಪಿಸಬಹುದು. ಗಿಡ್ಡಕ್ಕೆ ಸಸ್ಯಬೆಳೆದು ಬೇಗ ಕಟಾವಿಗೆ ಬರುವಂತೆ ಮಾಡಬಹುದು. ಕಾಳಿನ ಗಾತ್ರ. ನವುರು, ಗಟ್ಟಿಗುಣ, ಆಕಾರ, ಬಣ್ಣ ಏನುಬೇಕಾದರೂ ಮಾಡಬಹುದು. ಬತ್ತ ಗೋಧಿ ಮಾತ್ರವಲ್ಲ ಯಾವುದೇ ಸಸ್ಯದ ಸಂಬಂಧ ಜೀನಿಗಳ ಮೂಲಕ ಯಾವುದೇ ಬದಲಾವಣೆ ತರಬಹುದು. ಬಿಡಿ ಭಾಗ ರೂಪದಲ್ಲಿ ಕಬ್ಬಿಣವನ್ನು ಕೊಟ್ಟರೆ ಒಬ್ಬ ಎಂಜಿನಿಯರ್ ಹೇಗೆ ಬೇರೆ ಬೇರೆ ರೀತಿ ವಾಹನ ತಯಾರಿಸಬಲ್ಲನೋ ಹಾಗೆ ಜೀವ ವಿಜ್ಞಾನದ ಭಾಗವೆನಿಸಿದ ತಳಿ ವಿಜ್ಞಾನಿಗಳು ಜೀನಿ ಎಂಜಿನಿಯರ್‌ಗಳಾಗಿ ಬಿಡುತ್ತಾರೆ.
ಜೀನಿ ಎಂಜಿನಿಯರ್‌ಗಳು ಅತ್ಯಧಿಕ ಲಾಭಕಾರಿ ತಳಿಗಳನ್ನು ಸೃಷ್ಟಿಸಿಕೊಡುತ್ತಾರೆ. ಆ ತಂತ್ರಗಳನ್ನು ಬೀಜೋತ್ಪಾದನ ಕಂಪೆನಿಗಳು ಕೈವಶ ಮಾಡಿಕೊಂಡು ನಿರ್ದಿಷ್ಟ ಗುಣಲಕ್ಷಣಗಳ ತಳಿಯ (ಜೆನೆಟಿಕಲಿ ಮಾಡಿಫೈಡ್‌-ಜಿಎಂ) ಬೀಜಗಳನ್ನು ರೈತರಿಗೆ ಮಾರುವ ಉದ್ದೇಶದಿಂದ ಉತ್ಪಾದಿಸುತ್ತಾರೆ. ಇದು ಬಹಳ ದುಬಾರಿ. ಆದರೆ ಬೆಳೆ ವಿಪರೀತವಾಗಿ ಬೆಳೆಯಬಹುದು.
ಈ ಬೀಜಗಳು ಏಕ ಬೆಳೆ ಬೀಜಗಳು. ಬೆಳೆ ತೆಗೆದಾಗ ಮಾಡುವ ಕಾಳನ್ನು ಮತ್ತೆ ಬೀಜವಾಗಿ ಬಳಸಲಾಗದು. ಈವರೆಗೆ ಹಾಗಿರಲಿಲ್ಲ; ಬೆಳೆದಿದ್ದರಲ್ಲಿ ಒಂದಷ್ಟು ಕಾಳನ್ನು ಮುಂದಿನ ಫಸಲಿಗೆ ಬಳಸಬಹುದಿತ್ತು.
ಕಂಪೆನಿ ಬೀಜವನ್ನೇ ಬಳಸಬೇಕೆಂದಾಗ ರೈತನಿಗೆ ತನ್ನ ಬೀಜ ಬೆಳೆದುಕೊಳ್ಳುವ ಸ್ವಾತಂತ್ರ್ಯ ಹೋಯಿತು. ಕೀಟಗಳು ಬೀಳದಂತೆ ಮಾಡುವ, ರೋಗ ಹತ್ತದಂತೆ ಮಾಡುವ, ನೀರು ಹೆಚ್ಚಾದಾಗ ಅಥವಾ ನೀರು ಕಡಿಮೆಯಾದಾಗ ಸಸ್ಯವು ತಡೆದುಕೊಳ್ಳುವಂತೆ ಮಾಡುವ, ಬೆಳೆ ಸುತ್ತ ಕಳೆ ಬದುಕುಳಿಯದಂತೆ ಮಾಡುವ ನಾನಾ ಬಗೆಯ ತಳಿಗಳು (ಜಿ.ಎಂ. ಬೀಜಗಳು) ಸೃಷ್ಟಿಯಾಗುತ್ತವೆ. ಜಿ.ಎಂ: ಎಂಬುದೇ ಅಸಹಜ ಸೇಷ್ಟಿಯ ಪರಿಣಾಮ, ಅದರಿಂದ ಮರುಸೃಷ್ಟಿ; ಇದು ಪ್ರಕೃತಿಗೇ ವಿರೋಧಿ; ಇದರಿಂದ ಬೆಳೆ ತೆಗೆಯುವಾಗ ಜೀವಿ ಸಮತೋಲನವೇ ತಪ್ಪುತ್ತದೆ; ಪರಿಸರಕ್ಕೆ ಹಾನಿ ಎಂದು ವಾದಿಸುವವರು ಹೆಚ್ಚಾಗಿದ್ದಾರೆ. ಜಿ.ಎಂ. ಉತ್ಪನ್ನಗಳನ್ನು ಬಳಸಿದ ಆಹಾರ ಪದಾರ್ಥವಿಟ್ಟರೆ ಅವನ್ನು ಮಾರುವಾಗ ಪೊಟ್ಟಣದ ಮೇಲೆ ನಮೂದಿಸುವಂತೆ ಮಾಡುವಲ್ಲಿ ಇಂಥವರು ಕೆಲವು ದೇಶಗಳಲ್ಲಿ ಯಶಸ್ವಿಯಾಗಿದ್ದಾರೆ.
ಹೀಗೆ ಗುರುತಿಸಬೇಕಾದ ಉತ್ಪನ್ನಗಳನ್ನು ಅಮೆರಿಕದಲ್ಲಿ ಪಟ್ಟಿ ಮಾಡಲಾಗಿದೆ. ಬ್ರಿಟನ್‌ನಲ್ಲಿ ಜಿ.ಎಂ. ವಿರೋಧ ಅಲೆ ಎಷ್ಟೊಂದು ಎದ್ದಿದೆಯೆಂದರೆ ವಿಜ್ಞಾನಿಗಳು ವಲಸೆ ಹೋಗುತ್ತಿದ್ದಾರೆ. ಇತರ ಐರೋಪ್ಯ ರಾಷ್ಟ್ರಗಳು, ಕೆನಡಾ, ನ್ಯೂಜಿಲೆಂಡ್ ಇಲ್ಲೆಲ್ಲ ಭಾರೀ ಚಳವಳಿ ನಡೆಯತೊಡಗಿದೆ.
ಅಲ್ಲೆಲ್ಲ ವಿರೋಧ ಬಂದ ಮೇಲೆ ಕೃಷಿಯನ್ನು ವ್ಯಾಪಾರ ಮಾಡಿಕೊಂಡಿರುವ ಕಂಪೆನಿಗಳು ಭಾರತ, ಚೀನಾ ಮುಂತಾದ ಕಡೆ ಜಿ.ಎಂ. ವಾಣಿಜ್ಯ ಬೆಳೆಗಳನ್ನು ಚಾಲೂ ಮಾಡಲು ಹೊರಟಿವೆ.
ಈ ಹಿನ್ನೆಲೆಯಲ್ಲಿ ಭಾರತದ ಕೃಷಿಕರು ಬಿಟಿ ಹತ್ತಿ (ಜಿಎಂ ಬೀಜದಿಂದ ಬೆಳೆದ ಹತ್ತಿ) ಬೆಳೆ ಇಟ್ಟಿದ್ದು. ವಿಜ್ಞಾನಿಗಳು, ಸರ್ಕಾರದ ಪ್ರತಿನಿಧಿಗಳು, ಬೀಜ ಕಂಪೆನಿಗಳು ಬಿಟಿ ಹತ್ತಿಯ ಅನುಕೂಲಗಳೇನೆಂದು ದೊಡ್ಡದಾಗಿ ಹೇಳಿದರು. ಮುಖ್ಯವಾಗಿ ಇಳುವರಿಯು ಶೇ. ೮೦ ಏರುತ್ತದೆಂದೂ ಕೀಟನಾಶಕದ ಬಳಕೆ ಕಡಿಮೆ ಆಗುವುದೆಂದೂ ಹೇಳಿದರು. ಮೊದಲು ಬೆಳೆ ತೆಗೆದಾಗಲೇ ಇದೆಲ್ಲ ಹುಸಿ ಎನಿಸಿಕೊಂಡಿತು. ಆಂಧ್ರದ ಉತ್ತರ ತೆಲಂಗಾಣ ಭಾಗದಲ್ಲಿ ಇಳುವರಿಯು ಬಿಟಿಯೇತರ ಹತ್ತಿ ಬೆಳೆದರೆ ಏನಿರುತ್ತಿತ್ತೋ ಅದರ ಐದನೇ ಒಂದು ಭಾಗ ಇತ್ತು. ದಕ್ಷಿಣ ತೆಲಂಗಾಣ ಭಾಗದಲ್ಲಿ ಇಳುವರಿ ಏಳನೇ ಒಂದು ಭಾಗಕ್ಕಿಳಿಯಿತು.
ಭಾರತದಲ್ಲಿ ಬಿಟಿ ಹತ್ತಿ ಬೆಳೆಗೆ ಮುಂದಾದ ಮಹಾರಾಷ್ಟ್ರ ಹೈಬ್ರಿಡ್‌ಬೀಜ ಕಂಪೆನಿ ಮತ್ತು ಮಾನ್ಸಾಂಟೊ ಮಹಿಕೊ ಕಂಪೆನಿ ಎರಡೂ ಕಣ್ಣು ಕಣ್ಣು ಬಿಡುವಂತಾಗಿದೆ. ಮಾನ್ಸಾಂಟೊ ಕಂಪೆನಿಯು ಭಾರತದಲ್ಲಿ ಬಿಟಿ ಮೆಕ್ಕೆ ಜೋಳ ಬೆಳೆಯಲು ಕೂಡಾ ಕಾರಣವಾಗಿದೆ. ರೌಂಡ್‌ರೆಡಿಕಾರ್ನ್‌ಎಂಬುದು ಇದರ ಬೀಜ. ಇದರ ಬೆಳೆ ತೆಗೆಯಲು ಬೇಕಾದರೆ ಕಾಂಡ್‌ಅಪ್ ಅನ್ನುವ ಕಳೆ ನಾಶಕವನ್ನು ಸಹಾ ಸಿಂಪಡಿಸಬೇಕು. ಅದಕ್ಕೂ ಕಂಪೆನಿಯು ಪೇಟೆಂಟ್‌ಪಡೆದಿದೆ. ರೈತ ಎರಡಕ್ಕೂ ಒಟ್ಟಿಗೆ ಖರೀದಿಸಿ ಬಳಸಬೇಕು. ಆದರೆ ಆ ಮೆಕ್ಕೆಜೋಳ ಬೆಳೆ ಸಹಾ ವಿಫುಲವಾಗಿದೆ ಎಂದು ವರದಿಗಳು ಬಂದಿವೆ.
ಹೀಗೆ ಆದರೆ ಭಾರತದಂಥ ರಾಷ್ಟ್ರ ಸಹಿಸಿಕೊಳ್ಳುತ್ತದೆ. ಅದಕ್ಕೊಂದು ನಿದರ್ಶನ; ಬಿಟಿ ಹತ್ತಿ ತಳಿಗೆ ಅಂಗೀಕಾರ ಮುದ್ರೆ ಒತ್ತಿದ ‘ಜೀನಿ ಎಂಜಿನಿಯರಿಂಗ್ ಅಂಗೀಕಾರ ಸಮಿತಿ’ ಕ್ರಮವನ್ನು ಪರಿಸರ ಸಂರಕ್ಷಣೆ ಕುರಿತ ‘ರಾಷ್ಟ್ರೀಯ ಮೇಲ್ಮನವಿ ಪ್ರಾಧಿಕಾರ’ ಎಂಬ ವೇದಿಕೆಯಲ್ಲಿ ಪ್ರಶ್ವಿಸಲಾಯಿತು. ವಿಜ್ಞಾನ ತಂತ್ರಜ್ಞಾನ ಮತ್ತು ಪರಿಸರ ಕುರಿತು ಸಂಶೋಧನಾ ಪ್ರತಿಷ್ಠಾನ ಎಂಬ ಸಂಸ್ಥೆ ಹೀಗೆ ಪ್ರಶ್ನಿಸಿದ್ದು, ಹಾಗೆ ಪ್ರಶ್ನಿಸಿದ ತಕರಾರು ಅರ್ಜಿ ವಜಾ ಆಯಿತು!
ಸುರಕ್ಷತೆ ಕುರಿತಂತೆ ವಿಧಿಸಿದ್ದ ನಿರ್ಬಂಧಗಳ ಉಲ್ಲಂಘನೆ ಆಗಿದೆ ಎಂದು ಅರ್ಜಿದಾರರು ರುಜುವಾತು ಮಾಡಿಲ್ಲ ಎಂಬುದು ಅದರ ವಿವರಣೆ. ಅಂದರೆ ಬಿಟಿ ಹತ್ತಿ ಬೆಳೆಯುವುದನ್ನು ನಿಷೇಧಿಸಲಿಲ್ಲ. ಮತ್ತೆ ಮತ್ತೆ ಬಿಟಿ ಬೆಳೆಯಲು ರೈತರನ್ನು ಪ್ರೇರೇಪಿಸಲು ಅವಕಾಶ ಉಳಿದೇ ಇದೆ.
ಕಳೆದ ವಾಡ ಲಂಡನ್‌ನಿಂದ ಬಂದ ಒಂದು ವರದಿ ಭಾರೀ ಕುತೂಹಲಕಾರಿ. ಅಮೆರಿಕದ ಕುಖ್ಯಾತ ಮುನ್ಸಾಂಟೊ ಕಂಪೆನಿಯು ಬ್ರಿಟನ್ ಮತ್ತು ಯೂರೋಪಿನಿಂದ ಕಾಲ್ತೆಗೆದಿದೆ. ಕೋಟ್ಯಂಟರ ಪೌಂಡ್‌ವಹಿವಾಟಿನ ತನ್ನ ಕೃಂಬ್ರಿಡ್ಸ್‌ಕೇಂದ್ರವನ್ನು ಮುಚ್ಚಿರುವುದಾಗಿ ಪ್ರಕಟಿಸಿದೆ.
ಆಗಿದ್ದು ಹೀಗೆ. ಜಿ.ಎಂ. ಬೆಳೆಗಳು ಪರಿಸರದ ಮೇಲೆ ಪ್ರತಿಕೂಲ ಪರಿಣಾಮ ಬೀರುವುದು ಬ್ರಿಟನ್ನಿನಾದ್ಯಂತ ರುಜುವಾಗಿದೆ; ಬಹುತೇಕ ಜನರು ಜಿ.ಎಂ. ಆಹಾರ ಸಾಮಗ್ರಿ ಬಳಕೆಗೆ ವಿರೋಧವಾಗಿದ್ದಾರೆ ಎಂದು ಬ್ರಿಟನ್ ಸರ್ಕಾರ ಕಳೆದ ಗುರುವಾರ ಪ್ರಕಟಿಸಿತು.
ಮಾನ್ಸಾಂಟೊ ವಕ್ತಾರರು ಮಾತ್ರ ಕೇಂಬ್ರಿಡ್ಜ್ ಕೇಂದ್ರ ಮುಚ್ಚಲು ಬ್ರಿಟನ್ನಿನ ಪ್ರಕಟಣೆ ಕಾರಣವಲ್ಲ ಎಂದೇ ವಾದಿಸಿದ್ದಾರೆ. ‘ಜಾಗತಿಕ ಮಟ್ಟದಲ್ಲಿ ಕಂಪೆನಿ ವ್ಯವಹಾರಗಳ ಹೊಂದಾಣಿಕೆ ಯತ್ನ ಇದು’ ಎಂದಿದ್ದಾರೆ!
ಬಿಟಿ ಬೆಳೆಗೆ ಪರವಾನಗಿ ಕೊಡುವ ಸಮಿತಿ ಭಾರತದಲ್ಲಿರುವಂತೆ ನೆದರ್ಲೆಂಡ್‌ನಲ್ಲೂ ಒಂದು ಉಂಟು. ಆ ಸಮಿತಿಯು ಬಿಟಿ  ಬೆಳೆಯ ದುಷ್ಪರಿಣಾಮ ಅಧ್ಯಯನ ಮಾಡಲು ಒಂಬತ್ತು ಮಂದಿ ಪರಿಸರಿ ತಜ್ಞರನ್ನು ನಿಯೋಜಿಸಿತು. ಅವರು ಒಕ್ಕೊರಲಿನ ಸಮೀಕ್ಷಾ ಫಲಿತವನ್ನು ಪ್ರಕಟಿಸಿದರು. ಬಿಟಿ ಬೆಳೆಯು ಇತರ ಬೆಳೆಗಳ ಜೀನಿ ಸ್ವರೂಪಕ್ಕೆ ಧಕ್ಕೆ ತರುವುದಲ್ಲದೆ, ಭೂಮಿಯ ಮಣ್ಣು ಗುಣವನ್ನೂ ಹಾಳುಗೆಡವಿದೆ. ಬಿಟಿ ಬೆಳೆಗಳು ಹೊಸ ಬಗೆಯ ಕೀಟಗಳ ಹಾವಳಿಗೆ ಕಾರಣವಾಗಿ, ಅದರ ವಿರುದ್ಧ ನಿರ್ದಿಷ್ಟ ರಾಸಾಯನಿಕ ಕೀಟನಾಶಕಗಳನ್ನು ಹೊಸದಾಗಿ ಬಳಸುವಂತಾಗಿದೆ.
ಚೀನಾದಲ್ಲಿ ೫೦ ಲಕ್ಷ ಹೆಕ್ಟೇರಿನಲ್ಲಿ ಬಿಟಿ ಹತ್ತಿ ಬೆಳೆದಿದ್ದಾರೆ. ಪ್ರತಿ ಬಾರಿ ಮುಂದಿನ ವರ್ಷಕ್ಕೆ ಕಾಲಿಟ್ಟಾಗಲೂ ಬಿಟಿ ಹತ್ತಿಗೆ ಬಾಧಕವಾಗುವ ಅಮೆರಿಕನ್ ಬೋಲ್‌ವರ್ಮ್‌ವಿರುದ್ಧ ದುಪ್ಪಟ್ಟು ಕ್ರಿಮಿನಾಶಕ ಬಳಸಬೇಕಾಗುತ್ತದೆ. ವಾಣಿಜ್ಯ ಬೆಳೆ ಸಂಬಂಧ ಬಯೋಟೆಕ್‌ಪರಿಣಾಮ ಮಾರಕವಾಗುತ್ತಿದೆ.
ಔಷಧ ತಯಾರಿಕೆ ಕುರಿತಂತೆ ಅದೇ ಬಯೋಟೆಕ್ ನೆರವಾಗುವಂತಿದೆ ಎಂಬುದು ನಿಜ.
೨೬.೧೧.೨೦೦೩
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೪. ಕಳಪೆ ಕಾಳಿನ ಕಣಜದ್ದೇ ಕೀರ್ತಿ
ಬದುಕಿನ ಬೆನ್ನೆಲುಬು ಬೇಸಾಯ-ಇದು ಹಳೆಯ ನುಡಿಗಟ್ಟು. ತೀರಾ ಸವಕಲಾಗಿ ಚಲಾವಣೆಯನ್ನು ಕಳೆದುಕೊಂಡಿದೆ. ವಾಸ್ತವವಾಗಿ ಕೃಷಿ ಮಾತ್ರವಲ್ಲ; ಯಾವುದೇ ಘೋಷ ವಾಕ್ಯಗಳಿಗೆ ಈಗ ಅಂಥ ಬೆಲೆಯಿಲ್ಲ.
ರೈತನಿಗಿದ್ದ ಅನ್ನದಾತ, ನೇಗಿಲಯೋಗಿ, ಮಣ್ಣಿನಮಗ ಮುಂತಾದ ಹೆಸರುಗಳೂ ಈಗ ಹೋಗಿವೆ. ಅವುಗಳ ದುರ್ಬಳಕೆ ಧಾರಾಳವಾಗಿ ನಡೆದಿವೆ. ರೈತನಾದವನು ಸಂಪತ್ತಿನ ಸೃಷ್ಟಿಕರ್ತ ಎನ್ನುವುದಕ್ಕಿಂತ ತನ್ನ ಹಕ್ಕಿಗಾಗಿ ತನ್ನ ಉಳಿವಿಗಾಗಿ, ಬದಕಲು ಅನಿವಾರ್ಯವೇ ಆಗಿ ಹೋಗಿರುವ ಕೃಪಾಕಟಾಕ್ಷ ಮಾದರಿಯ ಸವಲತ್ತುಗಳಿಗಾಗಿ, ಗೋಗರೆಯುವ, ರಚ್ಚೆ ಹಿಡಿಯುವ ಮತ್ತು ಹೋರಾಟದ ಹಾದಿ ತುಳಿಯುವ ತರದೂದಿನಲ್ಲಿ ಮುಳುಗಿ ಹೋಗಿದ್ದಾನೆ. ರಾಜಕಾರಣಿಗಳ ಪಾಲಿಗೆ ಚದುರಂಗದಾಟದ ಕಾಯಿ ಆಗಿದ್ದಾನೆ.
ಕರ್ನಾಟಕದ ವಿದ್ಯಮಾನವನ್ನೇ ತೆಗೆದುಕೊಂಡರೂ ರೈತನ ದಯನೀಯ ಸ್ಥಿತಿ ಮನದಟ್ಟಾಗುತ್ತದೆ. ರಾಜ್ಯವು ರೇಷ್ಮೆ ಕೃಷಿಯಲ್ಲಿ ಭಾರತದಲ್ಲೇ ಪ್ರಥಮ. ಪರಂಪರಾಗತವಾಗಿ ಮಾಡಿಕೊಂಡು ಬಂದಿದ್ದನ್ನು ಬಿಡಲಾಗದೆ ಹಿಪ್ಪನೇರಳೆ ಬೆಳಸಿ ರೇಷ್ಮೆ ಗೂಡು ಗುಡ್ಡೆ ಹಾಕುತ್ತಿದ್ದಾನೆಯೇ ಹೊರತು ಅದರಿಂದ ತನ್ನ ಜೀವನ ನಡೆಯುತ್ತದೆಂದೇನೂ ಅಲ್ಲ. ತೆಂಗು ಬೆಳೆಯುವ ನಾಲ್ಕೈದು ರಾಜ್ಯಗಳಲ್ಲಿ ಒಂದಾಗಿರುವ ಕರ್ನಾಟಕದಲ್ಲಿ ನುಸಿಪೀಡೆ ಬಾಧೆ. ಅದಕ್ಕೊಂದು ಔಷಧಿ ಕಂಡುಹಿಡಿಯಲಾಗದ ಕೃಷಿ ತಜ್ಞರು ಮತ್ತು ರಾಜ್ಯ ಸರ್ಕಾರದವರಿಗೆ ನಾಚಿಕೆ ಇಲ್ಲ. ಕಲ್ಪವೃಕ್ಷ ಎನ್ನುವ ಕಾರಣಕ್ಕೆ ತೆಂಗಿನ ಮರಗಳನ್ನು ಉರುಳಿಸದೆ ಹಾಗೆಯೇ ಬಿಟ್ಟುಕೊಳ್ಳುತ್ತಿದ್ದಾರೆ. ಅಡಿಕೆ ಬೆಳೆದು ಮಾನ ಹೋಗಿದ್ದರೂ ಆನೆಯೇನೂ ಕಾಣುತ್ತಿಲ್ಲ. ನೆಲ ಬಿದ್ದು ಹೋಗಿ ಮದುವೆ ಕಾಣದೆ ಅಡಿಕೆ ಬೆಳೆಯುವ ಮನೆಗಳ ಹೆಣ್ಣು ಮಕ್ಕಳು ವಯಸ್ಸು ಮೀರುತ್ತಿದೆಯೆಂದು ಬಿಸಿಯುಸಿರು ಬಿಡುತ್ತಿದ್ದಾರೆ. ಬತ್ತ, ರಾಗಿ ಬೆಳೆಯುವುದನ್ನು ಕೈಬಿಟ್ಟು ಸ್ಥಳೀಯ ರಾಜಕೀಯದ ಚಾವಡಿ ಎಂದೇ ಎನಿಸಿಕೊಂಡ ಸಕ್ಕರೆ ಕಾರ್ಖಾನೆಗಳ ಹಂಗಿಗೆ ಬಿದ್ದ ಕಬ್ಬು ಬೆಳೆಗಾರರು ಬೆಳೆ ಬದಲಾವಣೆಗೆ ಒಪ್ಪುತ್ತಲೇ ಇಲ್ಲ. ಸಕ್ಕರೆ ಮಾತ್ರವಲ್ಲ; ಬೆಲ್ಲವೂ ಅವನ ಪಾಲಿಗೆ ಕಹಿ.
ಕೃಷಿಗೆ ಉದ್ಯಮ ಸ್ಥಾನಮಾನ ಕೊಡಬೇಕು ಎನ್ನುತ್ತಾರೆ. ದೊಡ್ಡ ಹಿಡುವಳಿದಾರರನ್ನು ಕಂಡಾಗ ಕೃಷಿ ವರಮಾನಕ್ಕೆ ತೆರಿಗೆ ವಿಧಿಸಿ ಕಟ್ಟುನಿಟ್ಟಾಗಿ ವಸೂಲು ಮಾಡಬೇಕೆನ್ನುತ್ತಾರೆ. ಆದರೆ ಕೃಷಿ ಭೂಮಿಯ ಮಾರುಕಟ್ಟೆ ಮೌಲ್ಯವನ್ನು ನಿಗದಿ ಮಾಡಿ, ಅದನ್ನೇ ತೊಡಗಿಸಿದ ಬಂಡವಾಳವಾಗಿ ಪರಿಗ್ರಹಿಸಿ ರೈತನ ದುಡಿಮೆಯನ್ನೇ ದುಡಿಮೆ ಬಂಡವಾಳವಾಗಿ ಲೆಕ್ಕಹಾಕಿ ತಜ್ಞರು ಲಾಭ ಇಷ್ಟೆಂದು ಲೆಕ್ಕಹಾಕಿ ತೋರಿಸಬಲ್ಲರೇನು? ಬೆಳೆ ಕೈಗೆ ಹತ್ತದೇ ಹೋದಾಗ ಇಳಿಸಿದ್ದ ವಿಮೆ ಬಾಬ್ತು ಪರಿಹಾರ ವರ್ಷಗಟ್ಟಲೆ ಕೈ ಸೇರುವುದಿಲ್ಲ. ಮುಂದಿನ ವರ್ಷದ ಬೆಳೆಯಿಡಲು ಬೇಕಾಗುವ ಬಿತ್ತನೆ ಬೀಜಕ್ಕೆಂದಾದರೂ ವಿಮೆ ಪರಿಹಾರ ಕೊಡಿಸಿರೆಂದು ಅಂಗಲಾಚುವ ಪರಿಸ್ಥಿತಿ. ಕೃಷಿ ಸಾಲದ ಬಡ್ಡಿ ಮನ್ನಾ ಮಾಡಲು ಕೇಳಿಕೊಳ್ಳಬೇಕು.
ಆದರೂ ಕೃಷಿಕ ತನ್ನ ಕಾಯಕವನ್ನು ಕೈಚೆಲ್ಲುವುದಿಲ್ಲವೇಕೆ? ಅದನ್ನು ಬಿಟ್ಟು ಬೇರೆ ತಾನೆ ಮಾಡುವುದಿನ್ನೇನು? ಇರುವ ತುಂಡು ಭೂಮಿಯನ್ನಾದರೂ ಹೇಗಾದರೂ ಜೋಪಾನ ಮಾಡಿಕೊಂಡರೆ  ಭವಿಷ್ಯದಲ್ಲಾದರೂ ಒಳ್ಳೆಯ ದಿನಗಳು ಬರುವುದೇನೋ ಎಂಬ ಆಶೆ.
ಅವು ಬರುತ್ತವೇನು?
ಇವತ್ತು ಬೆಲೆ ಇಲ್ಲದೆ ಆಹಾರ ಧಾನ್ಯಗಳ ವರ್ಚಸ್ಸು ಕುಸಿದಿದೆ. ಬೆಳೆಗಾರ ತತ್ತರಿಸಿರುವುದು ಅದರಿಂದಲೇ. ಶ್ರಮಕ್ಕೆ ಪ್ರತಿಫಲದ ಮಾತು ಹಾಗಿರಲಿ; ಹಾಕಿದ ಹಣವೇ ಏಳುವುದಿಲ್ಲ. ಕೃಷಿ ಸೋತರೂ ಅದರ ಜೊತೆಗಿನ ಉಪಕೃಷಿ ಮತ್ತಿತರ ಅನುಕೂಲಗಳು ಏನಿವೆಯೊ, ಅದರಿಂದ ಬದುಕಿದ್ದಾನೆ ಕೃಷಿಕ.
ಆದರೆ ೨೦೦೩ರ ಹೊತ್ತಿಗೆ ಆರ್ಥಿಕ ಹಿಂಜರಿತ ಮುಗಿದು ಆರ್ಥಿಕ ಪುನರುತ್ಥಾನ ಆಗಲಿದೆ ಎಂದು ತಜ್ಞರು ಹೇಳಿದ್ದಾರೆ. ಅಷ್ಟು ಮಾತ್ರವಲ್ಲ, ವಿಶ್ವದ ಆಹಾರಧಾನ್ಯ ಮಾರುಕಟ್ಟೆ ಮೇಲೆ ಭಾರತದ ಧಾನ್ಯ ಸ್ಥಿತಿಗತಿ ಮತ್ತು ಏರುಪೇರು ಇವು ಭಾರೀ ಪರಿಣಾಮ ಬೀರುತ್ತವೆ.
ಈಗ ಮುಂದುವರೆದ ರಾಷ್ಟ್ರಗಳು ತಂತಮ್ಮ ಧಾನ್ಯ ಕೃಷಿಯನ್ನು ವಿಪರೀತ ಸಬ್ಸಿಡಿಯೇ ಮುಂತಾದುವನ್ನು ನೀಡಿ ಕಾಪಾಡುತ್ತಿದ್ದಾರೆ. ಯಾವುದಾದರೊಂದು ದಿನ ಕೃಷಿ ಉತ್ಪನ್ನ ಮಾರಿ ದುಡ್ಡು ಮಾಡಬಹುದು ಎಂಬುದೇ ಅವರ ಆಂತರ್ಯ. ವಿಶ್ವ ಆರೋಗ್ಯ ಸಂಸ್ಥೆ ಮೂಲಕ ಸಬ್ಸಿಡಿಗಳ ಖೋತಾಕ್ಕೆ ಪಾಶ್ಚಿಮಾತ್ಯ ಹಿತಗಳು ಒತ್ತಡ ತರುತ್ತಿವೆ.
ಇನ್ನೂ ಒಂದು ವಿದ್ಯಮಾನವುಂಟು. ಕೃಷಿ ಉತ್ಪನ್ನ ಎನ್ನುವಾಗ ಮನುಷ್ಯ ತಿನ್ನುವ ಧಾನ್ಯದ ಬದಲು ಹಂದಿ, ಕೋಳಿ ಮುಂತಾದವುಕ್ಕೆ ಆಹಾರವಾಗಿ ದೂಡಬಹುದಾದ ಐಟಂಗಳನ್ನು ಬೆಳೆಯುವುದು. ಆ ಮೂಲಕ ಕೃಷಿ ಮತ್ತು ಕುಕ್ಕಟ ಪಶುಸಂಗೋಪನೆ ಎರಡನ್ನೂ ಬೆಳೆಸಬಹುದು. ಒರಟು ಧಾನ್ಯ ತಿನ್ನುವ ಪ್ರಾಣಿಗಳು ಮಾಂಸ ಒದಗಿಸುತ್ತವೆ. ಭಾರತದಲ್ಲಿ ಮಾಂಸಾಹಾರ ಸೇವನೆ ಹೆಚ್ಚಾಗಿದೆ. ಮೆಕ್ಕೆ ಜೋಳದ ಪಾಲಿಗೆ ಬೇಡಿಕೆ ಕುದುರಿದ್ದೇ ಹೀಗೆ. ಪಂಜಾಬಿನಲ್ಲಿ ಜಾನುವಾರಿಗಾಗಿ ಹುಲ್ಲು ಬೆಳೆಸುವ ಬದಲು ತುಂಬಾ ಪುಷ್ಟಿ ಕೊಡುವ ಗೋರಿಕಾಯಿ ಬೆಳೆಸುತ್ತಾರೆ. ಇಡೀ ಗಿಡವನ್ನೇ ತುಂಡು ತುಂಡಾಗಿ ಕತ್ತರಿಸಿ ಜಾನುವಾರಿಗೆ ಆಹಾರವಾಗಿಸುತ್ತಾರೆ.
ಇದೇನಾದರೂ ಇರಲಿ; ಈ ವರ್ಷ ಮಳೆ ಸರಿಯಾಗಿ ಆಗಿಲ್ಲ. ಇನ್ನು ಅತ್ಯಗತ್ಯವಾದ ಆಹಾರಧಾನ್ಯ ಹೊಂಚಿಕೊಳ್ಳುವುದು ಹೇಗೆ?
ಚಿಂತೆ ಇಲ್ಲ. ಅಪಾರ ಕಾಪು ದಾಸ್ತಾನು ನಮ್ಮಲ್ಲಿದೆ. ಅದನ್ನು ಮಾರಲಾಗದೆ ಏನೂ ಮಾಡಲಾಗದೆ ಸುಮ್ಮನೇ ಸಂಗ್ರಹಿಸಿ ಇಟ್ಟಿದ್ದೇವೆ. ಬೇರೆ ರಾಷ್ಟ್ರಗಳವರಾದರೆ ಸಮುದ್ರಕ್ಕೆ ಸುರಿಯುತ್ತಿದ್ದರೇನೋ! ಬ್ರೆಜಿಲ್‌ನಲ್ಲಿ ಒಮ್ಮೆ ಹಾಗೆಯೇ ಆಯಿತು. ವಿಪರೀತ ಕಾಫಿ ಬೆಳೆ ಆಗಿಬಿಟ್ಟಿತು. ಹೆಚ್ಚು ಹೆಚ್ಚು ಮಾರುತ್ತಾ ಹೋದರೆ ವಿಶ್ವ ಕಾಫಿ ಬೆಲೆ ಕುಸಿಯುತ್ತಾ ಹೋಗುತ್ತದೆ. ಚೂರುಪಾರು ಬೆಲೆ ಅನುಕೂಲವೂ ಕೈ ತಪ್ಪುತ್ತದೆ. ಆಗ ಕಾಫಿ ಗಿಡಗಳನ್ನೇ ಕಡಿದು ಸಮುದ್ರಕ್ಕೆ ಎಸೆದರು!
ನಮ್ಮಲ್ಲೂ ಈರುಳ್ಳಿಗೆ, ತರಕಾರಿಗೆ ಬೆಲೆ ಬರದಿದ್ದರೆ ಹೊಲದಲ್ಲೇ ಗೊಬ್ಬರಕ್ಕೆ ತುಳಿದು ಹಾಕುತ್ತಾರೆ. ಆದರೆ ಆಹಾರಧಾನ್ಯದ ವಿಷಯದಲ್ಲಿ ಹಾಗೆ ಮಾಡುವುದಿಲ್ಲ. ಅನ್ನ ಲಕ್ಷ್ಮಿ ಎಂದು ಜೋಪಾನ ಮಾಡುತ್ತಲೇ ಹೋಗುತ್ತಾರೆ. ಹೆಗ್ಗಣಗಳು, ಮನುಷ್ಯ ರೂಪಿ ಹೆಗ್ಗಣಗಳು ತಿಂದುಹಾಕುತ್ತವೆ. ಕಾವೇರಿ ನೀರು ಬಳಸಿ ತಮಿಳುನಾಡಿನ ತಂಜಾವೂರು ಮತ್ತು ಚಿದಂಬರಂ ಜಿಲ್ಲೆಗಳಲ್ಲಿ ರಸ್ತೆ ಪಕ್ಕ ಕಾಲಂಚಿನಲ್ಲಿ ರೈತರು ಮೂಟೆಗಳನ್ನು ಅರಕ್ಷಿತವಾಗಿ ತಿಂಗಳುಗಟ್ಟಲೆ ಪೇರಿಸಿ ಇಟ್ಟಿರುತ್ತಾರೆ. ಭಾರತ ಆಹಾರ ನಿಗಮದ ವಶದಲ್ಲಿರುವ ಮೂಟೆಗಳದೇ ಅದೃಷ್ಟ ಎನಿಸುತ್ತದೆ.
ಹೀಗೆ ಆಹಾರಧಾನ್ಯ ಸಂಗ್ರಹಿಸಿ ಇಡುವುದಕ್ಕೇ ನಮ್ಮಲ್ಲಿ ಸಾಕಷ್ಟು ಹಣ ಖರ್ಚು ಮಾಡುತ್ತಾರೆ. ಕೇಂದ್ರ ಸರ್ಕಾರವು ಕೃಷಿ, ಗ್ರಾಮೀಣಾಭಿವೃದ್ಧಿ, ನೀರಾವರಿ ಮತ್ತು ಪ್ರವಾಹ ನಿಯಂತ್ರಣ ಈ ಬಾಬುಗಳಿಗಾಗಿ ವರ್ಷದಲ್ಲಿ ಮಾಡುವ ಒಟ್ಟು ಖರ್ಚಿನಷ್ಟು ಹಣವನ್ನು ಆಹಾರ ಧಾನ್ಯ ಸಂಗ್ರಹಿಸಿ ಜೋಪಾನ ಆಡಲು ವ್ಯಯ ಮಾಡುತ್ತದೆ ಎಂದು ಲೆಕ್ಕ ಹಾಕಿರುವುದುಂಟು.
ದುರದೃಷ್ಟವಶಾತ್ ಹೀಗೆ ಬಳಸದೆ ಬಿದ್ದಿರುವ ಧಾನ್ಯವನ್ನು ಹಸಿದ ಕೈಗಳಿಗೆ ತಲುಪಿಸಲು ಸಾಧ್ಯವಾಗುತ್ತಿಲ್ಲ. ಏಕೆಂದರೆ ಜನರ ಖರೀದಿ ಸಾಮರ್ಥ್ಯ ನೆಲಕಚ್ಚಿದೆ. ಅದರ ವೃದ್ಧಿಗಾಗಿ ಗ್ರಾಮ ಪ್ರದೇಶಗಳಲ್ಲಿ ಉದ್ಯೋಗವನ್ನು ಸೃಷ್ಟಿ ಮಾಡಬೇಕು. ದುಡಿದ ಕೈಗಳಿಗೆ ನಗದಿನ ಬದಲು ಕಾಳನ್ನು ವಿಸ್ತರಿಸುವ ಯೋಜನೆಯೊಂದು ಉಂಟು. ಎಲ್ಲ ರಾಜ್ಯಗಳೂ ಕೂಲಿಗಾಗಿ ನೀಡಲೆಂದು ಅಗ್ಗದಲ್ಲಿ ಕಾಳನ್ನು ಕೇಂದ್ರ ಕಣಜದಿಂದ ಪಡೆಯಲು ಪೈಪೋಟಿ ಮಾಡುತ್ತವೆ. ಆದರೆ ಆ ಕಾಳು ಉದ್ಯೋಗ ಸೃಷ್ಟಿಗಾಗಿ, ಆ ಮೂಲಕ ಖರೀದಿ ಸಾಮರ್ಥ್ಯ ವೃದ್ಧಿಗಾಗಿ ಬಳಸಲು ಆಗುವುದೇ ಇಲ್ಲ. ರಾಜಕಾರಣಿಗಳು, ಅವರ ಚೇಲಾಗಳು, ವರ್ತಕರು ಹೀಗೆ ಯಾರು ಯಾರೋ ಮುಕ್ಕಿ ನೀರು ಕುಡಿಯುತ್ತಾರೆ. ಲೆಕ್ಕದಲ್ಲಿ ರಸ್ತೆ ನಿರ್ಮಿಸಿದ, ನೆಲ ಅಗೆದ ದಾಖಲೆ ಮೇಲೆ ಕಾಳು ವಿತರಣೆಯಾದಂತೆ ನಮೂದಾಗುತ್ತದೆ. ಇದು ನಮ್ಮ ದೇಶದ ವ್ಯವಸ್ಥೆ. ಈ ವ್ಯವಸ್ಥೆಯೇ ಬಹುದೊಡ್ಡ ಶೋಷಕ.
ಬೆಳೆದ ರೈತ ಕನಿಷ್ಠ ಬೆಲೆಯಲ್ಲೋ, ಬೆಂಬಲ ಬೆಲೆಯಲ್ಲೋ, ಇಲ್ಲವೇ ಸಂಗ್ರಹ ಬೆಲೆಯಲ್ಲೋ ಸರ್ಕಾರದ ಕಣಜಕ್ಕೆ ಮಾರುತ್ತಾನೆ. ಪುಡಿಗಾಸು ಅವನ ಕೈ ಸೇರುತ್ತದೆ. ವರ್ಷಪೂರ್ತಿ ಜೀವನಾಧಾರ ಈ ಪುಡಿಗಾಸು.
ಕಣಜಕ್ಕೆಂದು ಕಾಳು ನೀಡಿದಾಗ ತಾನು ಬೆಳೆದದ್ದು ಉತ್ತಮವೋ ಕಳಪೆಯೋ ಎಂದು ಪರೀಕ್ಷಿಸುವ ಗೋಜಿಗೆ ರೈತ ಹೋಗುತ್ತಾನೆ. ಆದರೆ ಕಣಜಕ್ಕೆ ಹೋಗಿ ಸೇರುವುದು ಅವನು ಕೊಟ್ಟ ಧಾನ್ಯದ ಮೂಟೆಗಳಲ್ಲ. ಉತ್ತಮ ಧಾನ್ಯ ಅದರ ನಿಜ ಮೌಲ್ಯದ ಬೆಲೆಗೆ ಮಾರಾಟವಾಗಿ, ಅದರ ಬದಲು ಅತ್ಯಂತ ಕಳಪೆ ಧಾನ್ಯ ಕಣಜ ಸೇರುವ ಸುವ್ಯವಸ್ಥೆ ಇದೆ. ಈ ವ್ಯವಹಾರದ ಮಧ್ಯದ ಹಣ ಬಹಳ ವ್ಯವಸ್ಥಿತವಾಗಿ ಸೋರಿ ಹೋಗುತ್ತದೆ.
ಪರಿಣಾಮವೇನು? ಪಡಿತರ ಅಂಗಡಿಗಳಲ್ಲಿ ಎಷ್ಟು ಬೇಕಾದರೂ ಅಕ್ಕಿ, ಗೋಧಿ ಸಿಗುತ್ತದೆ. ಕೊಳ್ಳಲೆಂದು ಬರಲು ಬಡವರೂ ಹಿಂಜರಿಯುತ್ತಾರೆ. ಏಕೆಂದರೆ ಪರಿತರ ಬೆಲೆಗಿಂತ ಸ್ವಲ್ಪ ಹೆಚ್ಚಿಗೆ ಬೆಲೆ ಕೊಟ್ಟರೆ ಮುಕ್ತ ಮಾರುಕಟ್ಟೆಯಲ್ಲೇ ಸಾಕಷ್ಟು ಒಳ್ಳೆಯ ಗುಣಮಟ್ಟದ ಸರಕು ಸಿಗುತ್ತದೆ.
ಭಾರತ ಕೃಷಿ ಪ್ರಧಾನ ದೇಶ. ವಿಶ್ವದ ಹಲವು ಏರಿಳಿತಗಳ ನಡುವೆ ಸಹಾ ಆರ್ಥಿಕತೆ ಕುಸಿಯದೆ ಉಳಿದಿದ್ದಕ್ಕೆ ಈ ಗುಣಲಕ್ಷಣವೇ ಕಾರಣ. ಇದಕ್ಕೆ ಕಾರಣನಾದ ರೈತ ಒಂದು ವರ್ಷ ಮಳೆ ಬೀಳದಿದ್ದರೆ ತತ್ತರಿಸುವಂತೆ ಆಗುತ್ತದೆ. ಅದೇ ವಿಪರ್ಯಾಸ.
೩೦.೧೦.೨೦೦೨
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೫. ತೆಂಗು ಬೆಳೆಗಾರನಿಗೆ ತಪ್ಪದ ದುರ್ದೆಸೆ
ಕಾಮಧೇನು ಕಲ್ಪವೃಕ್ಷ-ದೇವಲೋಕಕ್ಕೆ ಸಮೃದ್ಧಿಯನ್ನು ತಂದುಕೊಟ್ಟವು ಇವು. ಕರ್ನಾಟಕದ ಪಾಲಿಗೆ ಕಾಮಧೇನುವಿನ ಕೃಷಿಗೇನೂ ಕಡಿಮೆ ಇಲ್ಲ. ಇಲ್ಲಿ ಹಾಲಿನ ಹೊಳೆ ಹರಿಯುತ್ತಿದೆ. ಕುಡಿವ ನೀರಿಗೆ ಅಭಾವ ಇರಬಹುದು. ಹಾಲಿಗೆ ಮೋಸವಿಲ್ಲ.
ತೆಂಗನ್ನು ಕಲ್ಪವೃಕ್ಷ ಎನ್ನುತ್ತಾರೆ. ಅದಕ್ಕೆ ಶಾಪ ತಟ್ಟಿದೆ. ತೆಂಗಿನ ಜಿಲ್ಲೆಗಳಾದ ತುಮಕೂರು, ಹಾಸನ, ಮೈಸೂರು, ಮುಂತಾದ ಕಡೆ ತೆಂಗನ್ನೇ ನಂಬಿಕೊಂಡವರ ಜೀವನಾಧಾರಕ್ಕೆ ಧಕ್ಕೆ ಬಂದಿದೆ. ಐದು ವರ್ಷ ಕಾಲದಿಂದ ನುಸಿ ಪೀಡೆ ಬಾಧೆಗೆ ತುತ್ತಾದ ತೆಂಗು ಚೇತರಿಸಿಕೊಂಡೇ ಇಲ್ಲ. ಇದರಿಂದಾಗಿ ಈ ಜಿಲ್ಲೆಗಳ ಆರ್ಥಿಕತೆ ಚಿಂದಿ ಆಗಿದೆ. ನಷ್ಟ ಎಷ್ಟಾಗಿದೆ ಎಂದು ಖಚಿತವಾಗಿ ಲೆಕ್ಕ ಹಾಕಿದವರೇ ಇಲ್ಲ.
ಇದೀಗ ಯಾವ ಸ್ಥಿತಿಗೆ ಕರ್ನಾಟಕ ಮುಟ್ಟಿದೆ ಎಂದರೆ ನಿತ್ಯ ಸ್ವಯಂಪಾಕಕ್ಕೆ ಬೇಕಾದ ತೆಂಗನ್ನು ಪೂರೈಸಲು ದಕ್ಷಿಣದ ಇತರ ಎರಡು ತೆಂಗು ರಾಜ್ಯಗಳಾದ ಆಂಧ್ರ ತಮಿಳುನಾಡಿನಿಂದ ತೆಂಗಿನಕಾಯಿ ಆಮದು ಮಾಡಿಕೊಳ್ಳಬೇಕಾಗಿದೆ. ನುಸಿಪೀಡೆಯಿಂದಾಗಿ ರಾಜ್ಯದಲ್ಲಿ ತೆಂಗಿನಕಾಯಿ ಗಾತ್ರವೇ ಸಣ್ಣದಾಗಿದೆ. ದೇಶದಲ್ಲೇ ಪ್ರಖ್ಯಾತವಾದ ತಿಪಟೂರು ಕೊಬ್ಬರಿಯ ಗಾತ್ರ ಮುಷ್ಟಿ ಮಟ್ಟಕ್ಕೆ ಬಂದಿದೆ. ಇನ್ನು ಬೆಲೆ ಎಲ್ಲಿಂದ ಬರಬೇಕು? ಮೂರು ಮೂರುವರೆಗೆ ಸಿಗುತ್ತಿದ್ದ ತೆಂಗಿನಕಾಯಿ ಬೆಲೆ ಇದೀಗ ಆರು ಏಳಕ್ಕೆ ಬಂದಿದೆ. ಅನ್ಯ ರಾಜ್ಯದ ಕಳಪೆ ತೆಂಗಿನಕಾಯಿಗೂ ಈಗ ರಾಜಾ ಬೆಲೆ. ತೆಂಗಿನಕಾಯಿ ಬೆಲೆ ಏರಿದೆ ಎಂದು ಯಾರೂ ಬೀಗುವಂತಿಲ್ಲ. ಏಕೆಂದರೆ ಸಣ್ಣ ಕಾಯಿಯೇ ಆದರೂ ತೆಂಗಿನ ಮರಗಳಲ್ಲಿ ಬೆಳೆಯೇ. ಆದರೆ ಇಳುವರಿಯೇ ಕಡಿಮೆ. ಐದು ವರ್ಷದ ಹಿಂದೆ ಏನು ಫಸಲು ಇತ್ತೋ ಅದರ ಶೇ. ೪೦ ಮಾತ್ರ ಈಗ ಕೈಗೆ ದಕ್ಕುವುದು. ಬೆಲೆ ಏರಿದರೂ ಪ್ರಯೋಜನವೇನು?
ಕರ್ನಾಟಕದಲ್ಲಿ ಸತತವಾಗಿ ಬರ. ಕಳೆದ ವರ್ಷಕ್ಕಿಂತ ಈ ವರ್ಷ ಬರ ತೀವ್ರ. ನೆಲದಲ್ಲಿ ನೀರಿನ ಪಸೆ ಇಲ್ಲ. ನುಸಿ ಹೋಗದೆ ಕಾಡುತ್ತಿರುವಾಗ ಎಷ್ಟು ಗೊಬ್ಬರ ಹಾಕಿದರೇನು ಫಲ? ಬಿಸಿಲಿನ ತಾಪ ಅಧಿಕ ಇದ್ದ ಕಡೆ ತೆಂಗಿನ ಮರಗಳು ಉರುಳಿ ಹೋದವು. ಕಲ್ಪವೃಕ್ಷ ಎನಿಸಿಕೊಂಡ ತೆಂಗಿನ ಮರಗಳ ಬೋಳಾಗಿ ನಿಂತಾಗ ನೆಲಕಚ್ಚಿದಾಗ ಜನ ನಿಟ್ಟುಸಿರು ಬಿಟ್ಟಿದ್ದು ಮಾತ್ರವಲ್ಲ, ಕಣ್ಣೀರಿಟ್ಟರು, ಏಕೆಂದರೆ ಅವರ ಪಾಲಿನ ವರಮಾನದ ಮೂಲವೇ ಬತ್ತಿ ಹೋಯಿತು.
ತೀವ್ರವಾಗಿ ನಷ್ಟಗೊಂಡವನ ‘ಕೈಗೆ ಸಿಗುವುದು ಚಿಕ್ಕನಾಯಕನ ಹಳ್ಳಿಯ ಚಿಪ್ಪು’ ಮಾತ್ರ ಎಂದು ಹೇಳುವುದು ರೂಢಿ. ಈಗ ಅದೂ ಸಿಗುವುದಿಲ್ಲ! ತುಮಕೂರು ಜಿಲ್ಲೆಯ ಈ ಊರಿನಲ್ಲಿ ಗೊಬ್ಬರ ಹಾಕಿದರೂ ಫಲವಿಲ್ಲ ಎನಿಸಿದಾಗ ತೆಂಗನ್ನು ನಿರ್ಲಕ್ಷಿಸಿ ಅಡಿಕೆ ನೆಟ್ಟರು. ಮಲೆನಾಡಿನ ಅಂಚಿನಲ್ಲಿರುವ ಎಲ್ಲ ತೆಂಗು ಭೂಮಿಯಲ್ಲಿ ಜನರು ತೆಂಗು ಬದಲು ಅಡಿಕೆಯ ಆಸರೆಯಾದರೂ ದಕ್ಕಬಹುದೆಂದು ಬಯಸಿದರು. ಏನಾಯಿತು? ಇವರ ಕೈಗೆ ಅಡಿಕೆಯ ಮೊದಲು ಫಸಲು ಕೈ ಸೇರುವ ವೇಳೆಗೆ ಅಡಿಕೆಯ ಬೆಳೆ ಕುಸಿಯಿತು. ತೆಂಗೂ ಇಲ್ಲ, ಅಡಿಕೆಯೂ ಇಲ್ಲ.
ಈ ನುಸಿ ಹಾವಳಿ ತಪ್ಪುವುದೆಂದು? ದೇವರೇ ಬಲ್ಲ. ಹಾಗೆಂದು ತಜ್ಞರು ಬಾಯಿ ಬಿಟ್ಟು ಹೇಳುವುದಿಲ್ಲ. ನುಸಿಯು ತನ್ನಷ್ಟಕ್ಕೆ ತಾನು ಮಾಯವಾಗುತ್ತದೆ ಬಿಟ್ಟು ಬಿಡಿ ಎನ್ನುವುದೆ ಪರಿಹಾರೋಪಾಯ! ಏನೇ ವೈದ್ಯ ಮಾಡಿದರೂ ಪ್ರಯೋಜನವಾಗುತ್ತಿಲ್ಲ ಎನ್ನುವಾಗ ಕೃಷಿ ತಜ್ಞರು ಮಾತ್ರ ಏನು ಮಾಡಿಯಾರು?! ಕಳೆದ ಒಂದೂವರೆ ವರ್ಷದಲ್ಲಿ ನುಸಿ ಕಡಿಮೆಯಾಗಿದೆ. ಕೀಟನಾಶಕವನ್ನು ಮದ್ದಾಗಿ ಬಳಸಿದ ಕಡೆ ಅದರ ತೀವ್ರತೆ ಕಡಿಮೆಯಾಗಿಲ್ಲ. ಹೊಂಗೆ ಹಿಂಡಿ, ಬೇವಿನ ಹಿಂಡಿ, ಇವನ್ನು ತೆಂಗಿನ ಮರಕ್ಕೆ ಕೊಟ್ಟ ಕಡೆ ನುಸಿ ಕಡಿಮೆಯಾಗುತ್ತಿದೆ. ಎಲ್ಲ ಜಿಲ್ಲೆಗಳಲ್ಲೂ ಇದೇ ಮಾತು. ಎಲ್ಲವೂ ಸೋತಾಗ ಈ ಸರಳ ಉಪಾಯ ಗೆದ್ದಿದೆ. ಆದರೆ ಆರೈಕೆ ಚೇತರಿಕೆ ಎರಡೂ ವಿಧಾನ.
ವಾಸ್ತವವಾಗಿ ನುಸಿಪೀಡೆ ಎನ್ನುವುದು ಒಂದು ರೈತನ ಸಹಜ ಸಮಸ್ಯೆಯಾಗಿ ಉಳಿಯದೆ ಗುಲ್ಲಾಗಿದ್ದು, ರಾಜಕೀಯ ಅಸ್ತ್ರವಾಗಿದ್ದು ಬೇರೆಯದೇ ವಿದ್ಯಮಾನ. ರಾಜ್ಯ ಸರ್ಕಾರ ನುಸಿಪೀಡೆ ನಿವಾರಣೆಗೆ ಏನೂ ಮಾಡಲಿಲ್ಲ ಎನ್ನುವುದು ರೈತನನ್ನು ಪ್ರತಿನಿಧಿಸುವವರು ತಾವೆಂದು ಹೇಳಿಕೊಳ್ಳುವವರ ದೂರು. ಸರ್ಕಾರವಾದರೋ ರಾಶಿ ರಾಶಿ ರಾಸಾಯನಿಕವನ್ನು ಮದ್ದೆಂದು ಖರೀದಿಸಿ ತೆಂಗಿನ ಮೇಲೆ ಪ್ರಯೋಗಿಸಿತು. ಹಾಗೆ ಬಳಸಿದ್ದು ಎಷ್ಟೋ, ಮಧ್ಯದಲ್ಲಿ ನುಂದಿಗವರೆಷ್ಟೋ, ಲೆಕ್ಕ ಸಿಗಲಿಲ್ಲ. ನುಸಿ ಪೀಡೆ ತಪ್ಪಲಿಲ್ಲ. ಆಡಳಿತ ಪಕ್ಷದವರು, ವಿರೋಧ ಪಕ್ಷಗಳವರು ತೆಂಗಿನ ಹಾಗೂ ತೆಂಗು ಕೃಷಿಕರ ಹೆಸರಿನಲ್ಲಿ ರಾಜಕೀಯ ಮಾಡಿದರು. ಮಾಧ್ಯಮಗಳನವರು ಅದನ್ನೆಲ್ಲ ಬಿಂಬಿಸಿಯೇ ಬಿಂಬಿಸಿದರು. ಅವರಿಗೂ ದಣಿವಾಗಲಿಲ್ಲ. ನುಸಿ ಪೀಡೆಯನ್ನು ಕುರಿತ ಇಡೀ ಹಗರಣದಲ್ಲಿ ಸೋತವರು, ಮುಖ ಕಪ್ಪು ಮಾಡಿಕೊಂಡವರೆಂದರೆ ಕೃಷಿ ತಜ್ಞರು ಮಾತ್ರವೇ…. ನುಸಿ ಹತೋಟಿಗೆ ತಾವು ಮಾಡಿದ ಸಂಶೋಧನೆಯಾಗಲಿ, ಎರವಲು ತಂದ ಪರಿಹಾರೋಪಾಯಗಳಾಗಲೀ ಏನೂ ಇಲ್ಲ. ಕೃಷಿ ಸಂಬಂಧ ಒಂದು ತುರ್ತು ಸನ್ನಿವೇಶದಲ್ಲಿ ಕೃಷಿ ಪಂಡಿತರು ಪ್ರಯೋಜನಕ್ಕೆ ಬಂದುದೇ ಇಲ್ಲ. ಇವರ ಪ್ರೌಢಿಮೆ, ಜ್ಞಾನ ಎಲ್ಲ ಬರಿದೆ ಕಾಗದದ ಮೇಲೆ ಮಾತ್ರವೇ ಉಳಿಯಿತು.
ಆದರೆ ಕೃಷಿ ತಜ್ಞರು ಹೀಗೆ ನಿರ್ವಿಣ್ಣರಾಗಿ ಉಳಿದಾಗ ವಿಜೃಂಭಿಸಿದವರೆಂದರೆ ರೈತ ಸಂಘವೋ, ಇನ್ನಾವುದೋ ಹೆಸರಿನಲ್ಲಿ ರಾಜಕೀಯ ಮಾಡಿದವರೋ ಆದ ರೈತ ಮುಖಂಡರು. ಯಾವುದೋ ಹಿತಾಸಕ್ತಿಗೆ ನೆರವಾಗುವ ನೆವದಲ್ಲಿ ಇವರು ನುಸಿಪೀಡೆಗೆ ಪರಿಹಾರ ಎಂಬಂತೆ ನೀರಾ ಇಳಿಸಬೇಕೆನ್ನುವುದಕ್ಕೆ ಜೋತು ಬಿದ್ದರು. ನೀರಾ ಸೇವನೆ ಒಳ್ಳೆಯದೆಂದು ಮಹಾತ್ಮಾ ಗಾಂಧಿ ಹೇಳಿದ್ದರೆಂಬ ಮಾತನ್ನು ಸಹಾ ಬಳಸಿಕೊಂಡರು. ನೀರಾ ಇಳಿಸಿ ತಮ್ಮ ವರ್ಚಸ್ಸು ಬೆಳೆಸಿಕೊಂಡರು. ನೀರಾ ಇಳಿಸುವ ಚಳವಳಿಯನ್ನು ಸ್ವಾತಂತ್ರ್ಯ ಹೋರಾಟ ಕಾಲದ ಚಳವಳಿಯೋಪಾದಿ ನಡೆಸಿದರು. ನೀರಾ ಇಳಿಸಲು ಅನುಮತಿ ಕೊಡುವುದಿಲ್ಲ ಎನ್ನುವ ಪಟ್ಟನ್ನು ಸರ್ಕಾರ ಬಿಗಿಯಾಗಿ ಹಿಡಿದುಕೊಳ್ಳಲು ಸಾಧ್ಯವೇ ಆಗಲಿಲ್ಲ. ಪಟ್ಟು ಸಡಿಲವಾಗಿ ಅನುಮತಿ ನೀಡಬೇಕಾಯಿತು. ಫಲಿತವೆಂದರೆ ಬೀದಿ ಬೀದಿಯಲ್ಲಿ ನೀರಾ ಮಾರಾಟ ಆಯಿತು. ನುಸಿ ಪೀಡೆ ಹತೋಟಿಗೆ ಅದರಿಂದ ಉಪಯೋಗವಾಯಿತೆ? ಚಳವಳಿ ಮುಗಿದಂತೆ ಯಾರಿಗಾದರೂ ಅನುಕೂಲ ಆಗಿದ್ದಿರಬಹುದು. ಆದರೆ, ತೆಂಗು ಕೃಷಿಕರಿಗಂತೂ ಏನೂ ಪ್ರಯೋಜನವಾಗಲಿಲ್ಲ. ಬರಿದೆ ರಾಜಕೀಯ ಮಾಡಿದಷ್ಟೇ ಬಂದಿತು. ಸಂಪನ್ಮೂಲ ಎಷ್ಟೊಂದು ಫೋಲಾಯಿತು ಎಂದು ಲೆಕ್ಕ ಹಾಕಿದವರಿಲ್ಲ. ಕೃಷಿಕನ ಹೆಸರಿನಲ್ಲಿ ಎಷ್ಟೊಂದು ಜನರ ಶ್ರಮ, ಸಮಯ ವ್ಯರ್ಥವಾಯಿತು.
ವ್ಯರ್ಥವಾಯಿತು. ಕೊನೆಗೂ ಸಮಸ್ಯೆ ಹಾಗೆಯೇ ಉಳಿದುಕೊಂಡಿತು. ತೆಂಗಿನ ಮಟ್ಟಿಗೆ ಸ್ವಾಲವಂಬಿ ಆಗಿದ್ದ ರಾಜ್ಯದ ಹಿತ ಪರಾಧೀನವಾಯಿತು. ಅಡಿಗೆಗೆ ಬೇಕಾದ ತೆಂಗಿನ ಕಾಯಿಗೂ ಪರರಾಜ್ಯಗಳತ್ತ ನೋಡುವಂತಾಯಿತು. ಹೊರ ರಾಜ್ಯಗಳಿಗೆ ಕೊಬ್ಬರಿ ಪೂರೈಸುವ ವಾಣಿಜ್ಯೋದ್ಯಮ ಕ್ಷೀಣಿಸಿತು. ಇದಕ್ಕೆ ಹೊಣೆ ಯಾರು? ಯಾರು ಯಾರನ್ನು ಪ್ರಶ್ನಿಸಬೇಕು? ಉತ್ತರ ಕೊಡುವ ಉಸಾಬರಿ ತಾನೇ ಯಾರಿಗಿದೆ?
ಇದೀಗ ನುಸಿ ಬಾಧೆ ಇನ್ನೂ ಪೂರ್ಣವಾಗಿ ನಿವಾರಣೆ ಆಗಿಲ್ಲ. ಆದರೆ ಅಷ್ಟರಲ್ಲಿ ತುಮಕೂರು ಜಿಲ್ಲೆಯ ಹಲವಾರು ಕಡೆ ತೆಂಗಿಗೆ ಬೆಂಕಿ ರೋಗ ತಗುಲಿಕೊಂಡಿದೆ. ಜಿಲ್ಲೆಯ ಚಿಕ್ಕನಾಯಕನಹಳ್ಳಿ, ಶಿರಾ, ಹುಳಿಯಾರು, ಗುಬ್ಬಿ ಮುಂತಾದ ಕಡೆ ಪ್ರತಿ ಮಾರು ಸಾವಿರ ಮರದಲ್ಲಿ ಎರಡು ಸಾವಿರ ಮರಕ್ಕೆ ಇದು ತಗುಲಿದೆ. ತೆಂಗಿನ ಮರದ ಅಂದಕ್ಕೆ ಕಾರಣವಾಗುವ ಗರಿಗಳು ಹುಳುವಿನ ಬಾಧೆಗೆ ಗುರಿ ಆಗುತ್ತವೆ. ಕಪ್ಪಾಗುತ್ತವೆ. ಒಣಗಿ ಜೋತು ಬೀಳುತ್ತವೆ. ಅನಂತರ ಉದುರಿ ಬೀಳುತ್ತವೆ. ಇಡೀ ತೆಂಗಿನ ಮರ ಬೋಳಾಗಿ ಕಾಂಡ ಮಾತ್ರ ಒಣಗಿ ನಿಲ್ಲುತ್ತದೆ. ಅನಂತರ ಅದು ಸಹಾ ಬೀಳುವಂತಾಗುತ್ತದೆ; ಚಿಗುರುವುದಿಲ್ಲ.
ನುಸಿ ಪೀಡೆ ಇಷ್ಟೆಲ್ಲ ದಾಂಧಲೆ ಎಬ್ಬಿಸಿದರೂ, ಅದರ ಹೆಸರಿನಲ್ಲಿ ಗಲಾಟೆ ಮಾಡುವವರು ತಣ್ಣಗಾದ ಮೇಲೆ ಮತ್ತೆ ಮರ ಚಿಗುರಲು ಅವಕಾಶ ಮಾಡಿಕೊಡುತ್ತದೆ. ಅಲ್ಲಲ್ಲಿ ಹೊಸ ಚಿಗುರು ಕಾಣಿಸುತ್ತಿರುವುದು ನಿಜ. ಆದರೆ ಬೆಂಕಿ ರೋಗದ ವಿಚಾರ ಹಾಗಲ್ಲ. ಇಡೀ ತೆಂಗಿನ ತೋಟವನ್ನೇ ಬೋಳು ಬೋಳು ಮಾಡುತ್ತದೆ.
ಬೆಂಕಿ ರೋಗದ ಅಪಾಯವೆಂದರೆ ನುಸಿ ಪೀಡೆ ರೀತಿಯಲ್ಲೇ ತೋಟದಿಂದ ತೋಟಕ್ಕೆ ನೂರಾರು ಸಾವಿರಾರು ಎಕರೆಗೆ ತಾನಾಗಿ ಹರಡಿಕೊಳ್ಳುತ್ತದೆ; ಅದು ವೇಗವಾಗಿ. ಬೆಂಕಿ ರೋಗದ ಹತೋಟಿಗೆ ಕೂಡಾ ಯಾರೂ ಗಮನ ಹರಿಸಿಲ್ಲ. ತಾನಾಗಿ ನಿಯಂತ್ರಣಕ್ಕೆ ಬರುವ ರೋಗವೂ ಇದಲ್ಲ.
ಯಾವುದಾದರೊಂದು ರೋಗ ಬಂದಾಗ ಸಮರೋಪಾಯದಲ್ಲಿ ಅದರ ಹತೋಟಿಗೆ ಯತ್ನಿಸುವ ವ್ಯವಸ್ಥೆ ನಮ್ಮಲ್ಲಿಲ್ಲ. ರೇಷ್ಮೆ ಕೃಷಿಕರನ್ನು ಊಜಿ ನೊಣಗಳು ಬಾಧಿಸತೊಡಗಿದಾಗ ಅಂಥ ಒಂದು ಸಮರೋಪಾದಿ ಕಾರ್ಯಾಚರಣೆ ನಡೆದಿತ್ತು. ನಂತರ ನಿಧಾನವಾಗಿ ರೈತರೇ ಸೊಳ್ಳೆಪರದೆ ಬಳಕೆಯೇ ಮುಂತಾದ ಸರಳ ವಿಧಾನಗಳನ್ನು ರೂಪಿಸಿಕೊಂಡರು. ತಜ್ಞರು ಅಂಥ ಸರಳ ವಿಧಾನಗಳನ್ನು ಪಾಲಿಸಲು ನೆರವಾದರು.
ದುರದೃಷ್ಟವಶಾತ್ ರಾಜ್ಯದಲ್ಲಿ ಕೃಷಿ ಕ್ಷೇತ್ರದ ವಿವಿಧ ಬೆಳೆಗಳು ಅತಂತ್ರಕ್ಕೆ ಒಳಗಾಗುತ್ತಿವೆ. ಅಡಿಕೆ ಬೆಳೆ ಕುಸಿಯದಿದ್ದರೂ ಬೆಲೆ ಕುಸಿದಿದೆ. ಅನ್ಯ ರಾಷ್ಟ್ರಗಳ ಸರಕು ಒಳಬರುತ್ತಿರುವುದು ಒಂದು ಕಾರಣ.
ಆಮದು ನೀತಿಯ ವಿಪರ್ಯಾಸದಿಂದಾಗಿ ತಾಳೆ ಎಣ್ಣೆ ಭಾರತಕ್ಕೆ ಬಂದಿಳಿಯುತ್ತಿರುವುದರಿಂದ ಮಲೇಷ್ಯಾ ಆರ್ಥಿಕತೆ ಕುದುರಲು ಮಾತ್ರ ಸಾಧ್ಯವಾಗಿದೆ. ನಮ್ಮ ತೈಲ ಬೀಜಗಳ ಬೆಳೆ ಲಾಭಕಾರಿ ಆಗುತ್ತಿಲ್ಲ.
ಕಬ್ಬು ಬೆಳೆಗಾರರು ಅತಂತ್ರವಾಗಿರುವಷ್ಟು ಇನ್ನೆಲ್ಲೂ ಆಗಿಲ್ಲ. ಸಕ್ಕರೆ ತಯಾರಿಕಾ ಉದ್ಯಮವು ಕಬ್ಬು ಬೆಳೆ ಬಗೆಗಗೆ ಬಹಳ ಚೆನ್ನಾಗಿ ಜೋಡಣೆಗೊಂಡಿದ್ದರೂ ಸರಕನ್ನು ರಫ್ತು ಮಾಡಲಾಗದೆ ಕಬ್ಬು ಪೂರೈಸಿದ ಬಾಬಿನ ಹಣವೇ ರೈತರಿಗೆ ಪೂರ್ತಿ ಸಂದಾಯವಾಗುತ್ತಿಲ್ಲ. ಈಚೆಗೆ ಭಾರತವು ವಿಮಾನಗಳನ್ನು ಖರೀದಿಸುವ ವೇಳೆ, ಅದನ್ನು ಮಾರುವ ರಾಷ್ಟ್ರಕ್ಕೆ ನಮ್ಮ ಸಕ್ಕರೆ ಕೊಳ್ಳಬೇಕೆಂಬ ಷರತ್ತು ವಿಧಿಸಿದರಂತೆ. ಆಮೇಲೆ ಅದರ ವಿವರ ಹೊರಬೀಳಲಿಲ್ಲ.
ಜಾಗತೀಕರಣದ ಅಂಗವಾಗಿ ಕೃಷಿ ಉತ್ಪನ್ನ ಸಂಸ್ಕರಣೆಗೆ ಭಾರೀ ಅವಕಾಶ ಕಲ್ಪಿಸಲಾಗುತ್ತಿದೆ. ಆದರೆ ಕೃಷಿ ಉತ್ಪನ್ನಕ್ಕೇ ಇಂಥ ಗತಿ ಬಂದರೆ ಕೃಷಿ ಉತ್ಪನ್ನ ಸಂಸ್ಕರಣಾ ಘಟಕಗಳನ್ನು ಸ್ಥಾಪಿಸುವವರು ಕಚ್ಚಾ ಸಾಮಗ್ರಿಯನ್ನು ಆಮದು ಮಾಡಿಕೊಳ್ಳಲು ಅವಕಾಶ ಮಾಡಿಕೊಡಬೇಕಾಗಬಹುದು.
ರೇಷ್ಮೆ ಜವಳಿ ತಯಾರಕರಂತೂ ಕಚ್ಚಾ ರೇಷ್ಮೆಯನ್ನು ಆಮದು ಹಾಗೂ ಕಳ್ಳ ಸಾಗಾಣಿಕೆ ಮಾಡಿಕೊಳ್ಳುವುದನ್ನೇ ಪ್ರೋತ್ಸಾಹಿಸುತ್ತಿದ್ದಾರೆ. ಇವೆಲ್ಲ ಯಾವ ದಿಕ್ಕಿನ ಗತಿಯತ್ತ ಬೊಟ್ಟು ಮಾಡಿ ತೋರಿಸುತ್ತಿದೆ?
೨೬.೦೩.೨೦೦೩





ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೬. ಮುಂದೆ ಐಟಿಗೊಂದು ಸರಿಸಾಟಿ ಬಿಟಿ
ಹಾಲಿಗೆ ಹೆಪ್ಪು ಹಾಕಿ ಆಯಿತೆ?- ಸ್ವತಃ ಮೊಸರು ಸಿದ್ಧ ಮಾಡಿಕೊಳ್ಳುವ ಭಾರತದ ಕುಟುಂಬಗಳಲ್ಲಿ ಬಹುಪಾಲು ನಿತ್ಯ ಧ್ವನಿಸುವ ನುಡಿಗಟ್ಟು ಇದು.
ಹಾಲು ಮೊದರಾಗುವ ಪ್ರಕ್ರಿಯೆಯಲ್ಲಿ ಜೈವಿಕ ತಂತ್ರಜ್ಞಾನ (ಬಿಟಿ) ಕೆಲಸ ಮಾಡುತ್ತಿರುತ್ತದೆ ಎಂಬ ಅರಿವು ಮಾತ್ರ ಇರುವುದಿಲ್ಲ. ವಿಧವಿಧ ಮದ್ಯ ತಯಾರು ಮಾಡುವುದು ನಾಗರಿಕತೆಯ ಹಲವು ಮಜಲುಗಳ ಮೂಲಕ ಅಭಿವೃದ್ಧಿಗೊಳ್ಳುತ್ತಲೇ ಇದೆ. ಜಾನುವಾರು ಸಂಕರಣ, ಹೈಬ್ರಿಡ್ ಸಸ್ಯಗಳ ಅಭಿವೃದ್ಧಿ ಮುಂತಾದವೆಲ್ಲ ಸ್ಥೂಲ ರೂಪದ ಬಿ.ಟಿ. ಚಟುವಟಿಕೆಯೇ.
ಬಿ.ಟಿ. ಚಟುವಟಿಕೆ ಈಚೆಗೆ ಸುದ್ದಿಗೆ ಬಂದಿದ್ದು, ಬಿ.ಟಿ ಹತ್ತಿ ಮತ್ತು ಮುಸುಕಿನ ಜೋಳ ಬೆಳೆಗಳಿಂದ. ಪ್ರಯೋಗ ಬೆಳೆ ಯಶಸ್ವಿ ಆದರೂ ಬಳಕೆ ಪ್ರಮಾಣದ ಬೆಳೆ ತೆಗೆಯುವ ಯತ್ನ ವಿಫಲವಾಯಿತು. ಬಿ.ಟಿ. ಎನ್ನುವುದಕ್ಕೆ ಕೆಟ್ಟ ಹೆಸರು ಬರುತ್ತಿದೆ. ಆದರೆ ಜೈವಿಕ ತಂತ್ರಜ್ಞಾನವು ಭವಿಷ್ಯದ ದಾರಿದೀಪ ಎನ್ನುವುದು ಮಾತ್ರ ವಾಸ್ತವ.
ಜೀವಗುಣ ಲಕ್ಷಣಗಳನ್ನು ಪ್ರಾಣಿ ಅಥವಾ ಸಸ್ಯಗಳಲ್ಲಿ ತಲೆಮಾರಿನಿಂದ ತಲೆ ಮಾರಿಗೆ ದಾಟಿಸುವ ಜೀನ್‌ಗಳೆಂಬ ಅಣುಗಳೂ, ಜೀವಸತ್ತ್ವಾಧಾರ ಎನಿಸಿದ ಪ್ರೊಟಿನ್‌ಅಣುಗಳೂ ಯಾವುದೇ ಜೀವ ಪ್ರಕ್ರಿಯೆಯಲ್ಲಿ ಹೇಗೆ ಪ್ರಕ್ರಿಯೆಗೊಳ್ಳುತ್ತವೆ ಹಾಗೂ ಅವು ಪರಿಸರಕ್ಕೆ ಹೇಗೆ ಸ್ಪಂದಿಸುತ್ತವೆ ಎನ್ನುವ ವಿಜ್ಞಾನ ಭಾರೀ ರೋಚಕ.
ಈ ಕ್ಷೇತ್ರದಲ್ಲಿ ನಡೆದ ಮಹತ್ತರ ಬೆಳವಣಿಗೆ ಎಂದರೆ, ಮಾನವ ಜೀವಿಯಲ್ಲಿ ಜೀನ್‌ಗಳು ಹೇಗೆ ಜೋಡಣೆಗೊಂಡಿವೆ ಎಂಬುದನ್ನು ದಶಕಗಳ ಪರ್ಯಂತ ಸಂಶೋಧನೆ ನಂತರ ಕಂಡುಕೊಂಡಿದ್ದು. ವಿಜ್ಞಾನಿಗಳು ಜೀವಧಾರಣೆ ಪ್ರಕ್ರಿಯೆಲ್ಲಿ ಜೀವಾಣುಗಳು ಹೇಗೆಲ್ಲ ಕೆಲಸ ಮಾಡುತ್ತವೆ ಎಂದು ಸಂಶೋಧನೆ ಮಾಡುತ್ತಲೇ ಇದ್ದಾರೆ. ರೋಗ ಬಂದಾಗ ಅವುಗಳ ನಡವಳಿಕೆ ಹೇಗೆ ವ್ಯತ್ಯಾಸಗೊಳ್ಳುತ್ತವೆ ಎಂದು ಅಧ್ಯಯನ ಮಾಡುವ ಆತುರ ಬಹಳವಾಗಿದೆ. ಏಕೆಂದರೆ ಜೀವಾಣುಗಳ ಯರ್ರಾಬರ್ರಿ ನಡವಳಿಕೆ ಸರಿಪಡಿಸಿದರೆ ರೋಗ ಮಾಯವಾದಂತೆಯೇ ಸರಿ. ಅದಕ್ಕೆ ಯಾವುದು ಔಷಧ ಎಂದು ಪತ್ತೆ ಹಚ್ಚಲು ಇದೇ ಮಾರ್ಗ.
ಬಿಟಿ ಕ್ಷೇತ್ರವು ಹೊಸ ಹೊಸ ಔಷಧಗಳನ್ನು ಕಂಡುಹಿಡಿಯಲು ದಾರಿ ಮಾಡಿ ಕೊಡುತ್ತಿದೆ. ಅಂದರೆ ಬೃಹತ್ ಮಾರುಕಟ್ಟೆಯನ್ನು ಸೃಷ್ಟಿಮಾಡಿಕೊಡುತ್ತಿದೆ.
ವಾಸ್ತವವಾಗಿ ಔಷಧ ತಯಾರಿಕಾ ಉದ್ಯಮವು ೧೯೭೦ರ ದಶಕದಿಂದಲೂ ಬಿಟಿ ಸಂಶೋಧನೆಯಲ್ಲಿ ಹಣವನ್ನೂ ಸತತವಾಗಿ ತೊಡಗಿಸುತ್ತಿದೆ. ಕಳೆದ ಹತ್ತು ವರ್ಷ ಅವಧಿಯಲ್ಲಿ ಸಂದ ಪ್ರಾರಂಭಿಕ ಯಶಸ್ಸಿನಿಂದಾಗಿ ಔಷಧ ತಯಾರಿಕಾ ಉದ್ಯಮದ ವರಮಾನವು ಒಂದಕ್ಕೆ ನಾಲ್ಕು ಪಟ್ಟು ಆಗಿದೆ.
ಸಸ್ಯಗಳಲ್ಲಿ ಸಹಾ ಜೀವಿ ವ್ಯತ್ಯಾಸಗಳನ್ನು ಮಾಡುವುದರಿಂದ (ಅದನ್ನು ಜೆನೆಟಿಕ್‌ಎಂಜಿನಿಯರಿಂಗ್ ಎಂದೇ ಕರೆಯುತ್ತಾರೆ) ಕೃಷಿ ವರಮಾನ ಹಲವು ಪಟ್ಟು ಏರಲು ಸಾಧ್ಯವಾಗುತ್ತದೆ ಎಂಬುದೇ ನಿರೀಕ್ಷೆ. ಆದರೆ ಬಿ.ಟಿ. ಬೆಳೆಗಳು ತಕ್ಷಣದಲ್ಲೆ ಯಶಸ್ವಿ ಆಗುತ್ತಿಲ್ಲ. ಪ್ರಾಣಿಗಳಲ್ಲಿ ಹೇಗೋ ಹಾಗೆ ಸಸ್ಯಗಳಲ್ಲೂ ಬದಲಿ ಸೃಷ್ಟಿ ಸಾಧ್ಯವಾದರೆ ಒಂದೇ ಮಾದರಿ ಬೆಳೆಯನ್ನು ಸುಲಭವಾಗಿ ಹಲವುಪಟ್ಟು ಇಳುವರಿ ಸಹಿತ ಕೈವಶ ಮಾಡಿಕೊಳ್ಳಬಹುದು. ಆದರೆ ಸಂಶೋಧನೆ ಫಲಿತಗಳು ಇನ್ನೂ ಕೈಗೆ ಹತ್ತುತ್ತಿಲ್ಲ.
ಭಾರತದ ಪಾಲಿಗೆ ಬಿ.ಟಿ. ಕ್ಷೇತ್ರದ ಯಶಸ್ಸು ಜರೂರಾಗಿ ಬೇಕಾಗಿದೆ. ಮಾಹಿತಿ ತಂತ್ರಜ್ಞಾನ (ಐ.ಟಿ) ಕ್ಷೇತ್ರವು ತಂದುಕೊಟ್ಟ ಲಾಭ, ಉದ್ಯೋಗಾವಕಾಶ ಮತ್ತು ವಿಶ್ವಮಾನ್ಯತೆ ಇವನ್ನು ಬಿ.ಟಿ. ಕೂಡಾ ತಂದುಕೊಡಬಲ್ಲರು. ಐಟಿ ಯು ತತ್ಕಾಲಕ್ಕೆ ಸ್ವಲ್ಪ ಕಾಂತಿಹೀನ ಆಗಿದೆ. ಮುಂದಿನ ವರ್ಷಗಳಲ್ಲಿ ಸುಧಾರಿಸುತ್ತದೆ ಎಂಬ ಆಸೆ ಕಳಚಿಹೋಗಿಲ್ಲ. ಐ.ಟಿ. ಸಾಧನೆಯನ್ನು ಹೋಲುವ ಯಶಸ್ಸನ್ನು ಬಿ.ಟಿ. ತಂದುಕೊಡಬಲ್ಲದು ಎಂಬ ನಿರೀಕ್ಷೆ ಸಹಜವಾಗಿ ಉಂಟು.
ಅಭಿವೃದ್ಧಿ ಎನ್ನುವುದು ಒಂದು ಸತತ ಪ್ರಕ್ರಿಯೆ. ಭಾರತದ ಮಟ್ಟಿಗಂತೂ ಈ ಮಾತು ನಿಜ. ೧೯೫೧ ರಲ್ಲಿ ಮೊದಲ ಪಂಚವಾರ್ಷಿಕ ಯೋಜನೆ ಆರಂಭವಾದಾಗ ನೀರಾವರಿ ಸೌಲಭ್ಯ ಸೃಷ್ಟಿಸಿ ಕೃಷಿ ಸ್ವಾವಲಂಬನೆ ಸಾಧಿಸಬೇಕು. ಆ ಮೂಲಕ ಬಡತನ ನಿವಾರಣೆ ಗುರಿ ಮುಟ್ಟುವುದು ಸಾಧ್ಯ ಎಂಬ ಭಾವನೆ ದಟ್ಟವಾಗಿತ್ತು. ೨೦ ವರ್ಷದಲ್ಲಿ ಕೃಷಿ ಸ್ವಾವಲಂಬನೆ ಸಾಧ್ಯವಾಯಿತು. ಕೃಷಿ ಪದ್ಧತಿಗಳು ಆಧುನೀಕರಣಗೊಂಡು ಹಸಿರುಕ್ರಾಂತಿ ಯಶಸ್ವಿ ಆಯಿತು. ಬಡತನ ನಿವಾರಣೆ ಆಗಲಿಲ್ಲ. ಏಕೆಂದರೆ ಜನಸಂಖ್ಯೆ ಬೆಳೆಯುತ್ತಲೇ ಇದೆ.
ಆನಂತರದ ಇಪ್ಪತ್ತು ವರ್ಷದಲ್ಲಿ ಉತ್ಪಾದನಾ ರಂಗಸುಧಾರಿಸಿತು. ಆದರೆ ವಿಶ್ವವು ನಾಗಾಲೋಟ ಕಂಡಿರುವುದರಿಂದ ನಮ್ಮಲ್ಲಿ ಅಭಿವೃದ್ಧಿ ಕುಂಠಿತ ಎಂದೇ ಅನಿಸಿತು. ಹತ್ತು ವರ್ಷದ ಹಿಂದೆ ಆರ್ಥಿಕ ಸುಧಾರಣಾ ಕಾಯ್ಯಕ್ರಮ ಜಾರಿ ಆಗತೊಡಗಿತು. ಸರಿಸುಮಾರು ಅದೇ ವೇಳೆ ಐ.ಟಿ. ಕ್ಷೇತ್ರದಲ್ಲಿ ಭಾರತ ದಾಪುಗಾಲು ಇಟ್ಟಿದ್ದು, ಐ.ಟಿಯ ಮಹತ್ವ. ಉದ್ಯೋಗ ಅವಕಾಶ ವ್ಯಾಪಕವಾಗಿ ದೊರೆಯಿತು. ಅಷ್ಟು ಮಾತ್ರವಲ್ಲ, ಕಂಪ್ಯೂಟರ್‌ಗಳನ್ನು ನಡೆಸಲು ಬರುವ ಹೆಚ್ಚಿನ ಶಿಕ್ಷಣ ಇಲ್ಲದವರಿಗೂ ಉದ್ಯೋಗ ಸಿಗುವಂತಾಯಿತು. ಐ.ಟಿ. ಕ್ಷೇತ್ರದ ರಫ್ತು ಗಳಿಕೆ ನಿಬ್ಬೆರಗಾಗುವಂತಾಯಿತು. ಸದ್ಯಕ್ಕೆ ಐ.ಟಿ. ರಭಸ ಸ್ವಲ್ಪ ಕಡಿಮೆ ಆಗಿದೆ.
ಐ.ಟಿ. ನಂತರದ ಸ್ಥಾನದಲ್ಲಿ ಬೆಳಸಲಿರುವ ಇನ್ನೊಂದು ಕ್ಷೇತ್ರವೆಂದರೆ ಬಿ.ಟಿ. ಎಂಬುದು ನಿಚ್ಚಳ. ಆದರೆ ಅದರ ಟೇಕಾಫ್‌ನಿಧಾನವಾಗುತ್ತಿದೆ. ಸಾಧ್ಯತೆಗಳು ಮಾತ್ರ ವಿಫುಲವಾಗಿದೆ. ಜನರ ವೈಯಕ್ತಿಕ ಆರೋಗ್ಯ ಮತ್ತು ಸಾರ್ವಜನಿಕ ಆರೋಗ್ಯ ಎರಡೂ ಬಾಬುಗಳಲ್ಲಿ ವೆಚ್ಚ ಮಾಡಬೇಕಾದ ಹಣದ ಮೊತ್ತ ಏರುತ್ತಲೇ ಹೋಗುತ್ತದೆ. ಅಂದರೆ ಔಷಧ ಮತ್ತಿತರ ವೈದ್ಯ ಸೇವೆಗಳ ಕ್ಷೇತ್ರ ಉದ್ಯಮಿಗಳ ಪಾಲಿಗೆ ಲಾಭಕಾರಿ ಆಗಿ ಪರಿಣಮಿಸುವಂಥದು.
ಭಾರತದಲ್ಲಿ ಜೈವಿಕ ವಿಜ್ಞಾನ ಅಭ್ಯಾಸ ಮಾಡಿರುವ ಜನರಿಗೆ ಕೊರತೆ ಇಲ್ಲ. ಪ್ರತಿ ವರ್ಷ ಒಂದು ಸಾವಿರ ಬಿ.ಟಿ. ಪದವೀಧರರು ಕಣಕ್ಕೆ ಇಳಿಯುತ್ತಿದ್ದಾರೆ. ಸಂಶೋಧಕರನ್ನು ಹುಡುಕುವುದಕ್ಕೆ ಕಷ್ಟವಾಗದು. ಮಾನವ ಜೀವಿ ಸ್ವರೂಪ ಅಧ್ಯಯನಕ್ಕೆಂದೇ ದೇಶಾದ್ಯಂತ ೫೨ ಕೇಂದ್ರ ನಿಯುಕ್ತಗೊಳಿಸಲು ಸರ್ಕಾರ ಹಣ ವೆಚ್ಚ ಮಾಡಿದೆ. ಪ್ರಯೋಗಾಲಯಗಳು, ಸಂಶೋಧನಾ ಸಂಸ್ಥೆಗಳು ಸರ್ಕಾರಿ ಹಾಗೂ ಖಾಸಗಿ ರಂಗಗಳೆರಡರಲ್ಲೂ ಕೆಲಸ ಮಾಡುತ್ತಿವೆ. ಭಾರತ ಹೇಳಿ ಕೇಳಿ ಜೀವ ವೈವಿಧ್ಯಕ್ಕೆ ಹೆಸರಾದುದು. ಅದನ್ನು ಉದ್ಯಮಕ್ಕಾಗಿ ಬಳಸಿಕೊಳ್ಳುವುದು ಹೇಗೆಂಬ ತರದೂದು ಈಗಿನದು.
ಗಂಗಾನದಿಯಲ್ಲಿ ಕೆಲ ಬಗೆಯ ಸೂಕ್ಷ್ಮಾಣು ಜೀವಿಗಳು ತಮ್ಮ ವಂಶವಾಹಿಯನ್ನು ಇನ್ನಿತರ ನಿರ್ದಿಷ್ಟ ಸೂಕ್ಷ್ಮಾಣು ಜೀವಿಗಳಿಗೆ ವರ್ಗಾಯಿಸುವ ವಿದ್ಯಮಾನ ಬಹಳ ಹಿಂದೆಯೇ ಪತ್ತೆಯಾಗಿತ್ತು. ಇದು ಕಾಲರಾ ಮತ್ತು ನಿರ್ದಿಷ್ಟ ಬಗೆ ಪ್ಲೇಗ್‌ಗೆ ಮದ್ದಾಗಿ ಪರಿಣಮಿಸುತ್ತದೆ ಎಂಬುದೂ ಗೊತ್ತಾಗಿತ್ತು. ಇದೀಗ ಬೆಂಗಳೂರಿನ ಒಂದು ಹೊಸ ಕಂಪೆನಿಯು ಔಷಧಿ ತಯಾರಿಕೆ ಯತ್ನ ನಡೆಸಿದೆ.
ಈಚೆಗೆ ಕರಾವಳಿ ಪ್ರದೇಶದಲ್ಲಿ ಕೆಲವು ಕಂಪೆನಿಗಳು ಸಮುದ್ರ ಕಳೆಯನ್ನು ಬಿತ್ತಿ ಬೆಳೆಯುವ ಪದ್ಧತಿ ಆರಂಭಿಸಿದ್ದಾರೆ. ಐರೋಪ್ಯ ಮೂಲಕ ಕ್ಯರಾಗಿನಾನ್ ಎಂಬ ಹೆಸರಿನ ಕಳೆಯು ಖಾದ್ಯ ಸಸ್ಯ. ಆಹಾರ ಉತ್ಪನ್ನ ಮತ್ತು ಶೃಂಗಾರ ಸಾಧನಗಳಲ್ಲಿ ಇದನ್ನು ಬಳಸುತ್ತಾರೆ. ಇದೊಂದು ಕಳೆಯೇ ೫೦ ಸಹಸ್ರ ಉದ್ಯೋಗವನ್ನು, ಮುಖ್ಯವಾಗಿ ಮಹಿಳೆಯರಿಗೆ ಒದಗಿಸುತ್ತದೆ. ಈ ಕಳೆ ಮಾತ್ರವಲ್ಲ; ದೇಶದ ಏಳು ಸಾವಿರ ಕಿ.ಮೀ. ಉದ್ದದ ಕಡಲ ತೀರದಲ್ಲಿ ೭೭೦ ಬಗೆಯ ವಿವಿಧ ಸಮುದ್ರ ಕಳೆಗಳು ಉಪಯೋಗಕ್ಕೆ ಬರುತ್ತವೆ.
ಬುಡಕಟ್ಟು ಜನರಲ್ಲಿ ಹಾಗೂ ಅಂತರ್ಜಾತಿ ಮದುವೆ ಮಾಡಿಕೊಂಡಿರುವ ಕೆಲವರಲ್ಲಿ ನಿರ್ದಿಷ್ಟ ಗುಂಪಿನ ಜೀನಿಗಳು ಪತ್ತೆಯಾಗಿವೆ. ಈ ಜೀನಿ ಸಮೂಹ ಮಧುಮೇಹ ರೋಗಕ್ಕೆ ಮದ್ದು ಒದಗಿಸುವ ಶಕ್ತಿ ಹೊಂದಿವೆ. ಸಂಶೋಧನೆ ನಡೆದಿದೆ. ಭಾರತದಲ್ಲಿ ಮಧುಮೇಹಿಗಳ ಸಂಖ್ಯೆ ಇಷ್ಟರಲ್ಲೇ ಎರಡು ಕೋಟಿಗೆ ಏರಲಿದೆ.
ಪ್ರಖ್ಯಾತ ಡಾ. ರೆಡ್ಡಿ ಲ್ಯಾಬ್ಸ್‌ಕಂಪೆನಿಯು ತನ್ನ ಮೊಟ್ಟ ಮೊದಲ ಬಿ.ಟಿ. ಆಧಾರಿತ ಕ್ಯಾನ್ಸರ್ ಔಷಧಿಯನ್ನು ಮಾರುಕಟ್ಟೆಗೆ ಬಿಡಲು ಈಚೆಗೆ ಅನುಮತಿ ಪಡೆಯಿತು.
ಎಷ್ಟೋ ಕಂಪೆನಿಗಳು ಬಿ.ಟಿ. ಕ್ಷೇತ್ರಕ್ಕೆ ಸಂಬಂದಿಸಿದಂತೆ ಒಂದಕ್ಕಿಂತ ಹೆಚ್ಚು ಯೋಜನೆಗಳನ್ನು ಹೊಂದಿರುತ್ತವೆ. ವಿವರಗಳು ಹೊರಬರುವುದೇ ಇಲ್ಲ. ವೈರಸ್, ಬ್ಯಾಕ್ಟೀರಿಯಾ, ಶೈವಲ, ಅಣಬೆ,  ಕೀಟ, ಮೀನು, ಸಸ್ತನಿ ಮುಂತಾದ ವಿವಿಧ ಬಗೆಯ ಜೀವಿಗಳನ್ನು ಕುರಿತ ಸಂಶೋಧನೆ ನಡೆಯುತ್ತಿರುವುದರಿಂದ ಭವಿಷ್ಯದ ಯಾವುದೋ ಒಂದು ಘಟ್ಟದಲ್ಲಿ ದಿಢೀರ್ ಒಟ್ಟಿಗೆ ಫಲಿತಗಳು ಹೊರಬೀಳಲಿಕ್ಕೂ ಸಾಕು.
ಭಾರತದ ಬಿ.ಟಿ. ಕಂಪೆನಿಗಳು ಬೇರೆ ದೇಶಗಳಿಂದ ತಂತ್ರಜ್ಞಾನ ಪಡೆಯುವುದೂ ಉಂಟು. ಕ್ಯೂಬಾದ ಸಂಶೋಧನಾ ಸಂಸ್ಥೆಗಳು ಹೆಪಾಟೈಟಿಸ್‌ಬಿ ಹಾಗೂ ಮೆನಿಂಜಿಟಿಸ್‌ಬಿ ಲಸಿಕೆಗಳನ್ನು ಭಾರತಕ್ಕೆ ಮಾರಲು ಉತ್ಸುಕವಾಘಿವೆ. ನಲವತ್ತು ರಾಷ್ಟ್ರಗಳಿಗೆ ವಿವಿಧ ಲಸಿಕೆ, ಹೃದ್ರೋಗ ಔಷಧ, ಏಡ್ಸ್ ಮುಂತಾದುವನ್ನು ಮಾರುವ ಮೂಲಕ ಹತ್ತು ಕೋಟಿ ಡಾಲರ್ ರಫ್ತು ಗಳಿಕೆ ಸಾಧಿಸಲು ಕ್ಯೂಬಾ ಗುರಿ ಹಾಕಿಕೊಂಡಿದೆ. ಲಸಿಕೆಗಳು ಮುಂತಾದವುಗಳ ಬಗೆಗೆ ಅಮೆರಿಕ ಹಾಗೂ ಐರೋಪ್ಯ ಮೂಲಕ ಬಹುರಾಷ್ಟ್ರೀಯ ಕಂಪೆನಿಗಳಿಗೆ ಅಷ್ಟಾಗಿ ಆಸಕ್ತಿ ಇಲ್ಲ. ಏಕೆಂದರೆ ಲಾಭ ಕಡಿಮೆ. ಅವು ಒಲ್ಲದ ಎಷ್ಟೋ ಬಿ.ಟಿ. ಉತ್ಪನ್ನಗಳನ್ನು ಭಾರತದಂಥ ರಾಷ್ಟ್ರಗಳು ತಯಾರಿಸಬಲ್ಲವು.
ಬಿಟಿ ಉತ್ಪನ್ನಗಳ ವಿಶ್ವ ಮಾರುಕಟ್ಟೆಯಲ್ಲಿ ಭಾರತದ ಪಾಲು ಶೇ. ೨ ಮಾತ್ರ ಇದೆ. ಆದರೂ ಇದು ಶೂನ್ಯವೇನಲ್ಲ. ಇದನ್ನು ಇನ್ನು ಐದು ವರ್ಷದಲ್ಲಿ ಶೇ. ೧೦ ಕ್ಕೆ ಏರಿಸಬಹುದು ಎಂದು ಕೇಂದ್ರ ಬಿ.ಟಿ. ಇಲಾಖೆ ಕಾರ್ಯದರ್ಶಿ ಡಾ. ಮಂಜು ಶರ್ಮ ಹೇಳುತ್ತಾರೆ. ದೇಶದಲ್ಲಿ ಸ್ವಂತ ಬಳಕೆಗೆಂದು ೧೫ ಕೋಟಿ ಡಾಲರ್‌ಮೌಲ್ಯದ ಬಿ.ಟಿ. ಉತ್ಪನ್ನಗಳನ್ನೂ, ಸೇವಾ ಸೌಲಭ್ಯಗಳನ್ನು ಉತ್ಪಾದಿಸುತ್ತಿದ್ದಾರೆ.
ಇದೇನೇ ಇದ್ದರೂ ದೇಶಾದ್ಯಂತ ಬಿ.ಟಿ. ಸಂಶೋಧನೆಗೆಂದು ಲಭ್ಯವಿರುವ ಪ್ರಯೋಗಾಲಯ, ಸೌಲಭ್ಯ ಹಾಗೂ ವಿಜ್ಞಾನಿಗಳ ಸಂಖ್ಯೆ ಬಹಳ ಕಡಿಮೆ. ಸರ್ಕಾರದ ಕಡೆಯಿಂದ ಇನ್ನೂ ಬಹಳ ಒತ್ತಾಸೆ ಸಿಗಬೇಕಿದೆ. ಈ ಬಾಬಿಗೆಂದು ಖರ್ಚು ಮಾಡುವ ಹಣ ಬಹಳಕಡಿಮೆ.
ಐ.ಟಿ. ಕ್ಷೇತ್ರದಂತೆ ಕ್ಷಿಪ್ರ ಸಾಧನೆ ಇಲ್ಲಿ ಸಾಧ್ಯವಿಲ್ಲ. ವಿಜ್ಞಾನಿಯೊಬ್ಬ ಇಡೀ ಜೀವಮಾನ ಕಾಲದಲ್ಲಿ ವಾಣಿಜ್ಯ ಸ್ವರೂಪದ ಸಂಶೋಧನೆ ನಡೆಸಿದ್ದರೆ ಅದು ಫಲ ಕೊಡುವುದು ಒಂದೆರಡು ತಲೆಮಾರಿನ ನಂತರ. ಆದರೆ ಯಾವುದಾದರೂ ಒಂದು ಉತ್ಪನ್ನ ಮಾರುಕಟ್ಟೆ ಪ್ರವೇಶಿಸುವಂತಾದರೆ ಸಾಕು; ಚಿನ್ನದ ಗಣಿ ಕೈಗೆಟುಕಿದಂತೆಯೇ ಸರಿ.
ಈವರೆಗೆ ಬಿ.ಟಿ. ಔಷಧಿ ತಯಾರಿಸಿ ಪೇಟೆಂಟ್‌ಗೆ ಅರ್ಜಿ ಹಾಕಿರುವುದು ೨೭ ಪ್ರಕರಣಗಳಲ್ಲಿ ಮಾತ್ರ. ಇನ್ನೈದು ಪ್ರಕರಣಗಳಲ್ಲಿ ಅಮೆರಿಕದಲ್ಲಿ ಪೇಟೆಂಟ್‌ಗೆ ಅರ್ಜಿ ಹಾಕಲಾಗಿದೆ.
ಒಂಬತ್ತನೇ ಯೋಜನೆಯ ಇಡೀ ಅವಧಿಯಲ್ಲಿ ತಂತ್ರಜ್ಞಾನ ವರ್ಗಾವಣೆಗೆಂದು ಅನುಮತಿ ಕೇಳಿರುವುದು ೨೭ ಬಿ.ಟಿ. ಕಂಪೆನಿಗಳು ಮಾತ್ರ. ಖಾಸಗಿ ಕಂಪೆನಿಗಳು, ವಿಶ್ವವಿದ್ಯಾನಿಲಯಗಳು, ವಿವಿಧ ಪ್ರಯೋಗಾಲಯಗಳು ಉಪಯುಕ್ತ ಯೋಜನೆಗಳನ್ನು ಕೈಗೊಳ್ಳಲು ಹಣಕ್ಕಾಗಿ ಕಾತರಿಸಿ ಕುಳಿತಿವೆ. ಐ.ಟಿ. ಪ್ರಗತಿಯ ರುಚಿ ಕಂಡ ಕರ್ನಾಟಕ, ಆಂಧ್ರದಂಥ ರಾಜ್ಯಗಳು ಬಿ.ಟಿ. ಕ್ಷೇತ್ರ ಬೆಳೆಸಲು ತುದಿಗಾಲಲ್ಲಿ ನಿಂತಿವೆ.
ಬಿ.ಟಿ. ಕಂಪೆನಿಗಳು ಇದೀಗ ತಾವು ಪರಿಸ್ಥಿತಿಯ ಲಾಭ ಹೇಗೆ ಪಡೆಯಬೇಕೆಂದು ಯೋಚಿಸುತ್ತಿವೆ. ಎಲ್ಲ ದೊಡ್ಡ ಐ.ಟಿ. ಕಂಪೆನಿಗಳೂ ಯೋಜನೆಗಳನ್ನು ರೂಪಿಸುತ್ತಿವೆ.
ಬಿ.ಟಿ. ಸಂಶೋಧನೆ ಎಂದರೆ ರಾಶಿ ರಾಶಿ ಮಾಹಿತಿಯನ್ನು ಕಂಪ್ಯೂಟರುಗಳ ಮೂಲಕ ವಿಶ್ಲೇಷಿಸಬೇಕಾಗುತ್ತದೆ. ಪ್ರಯೋಗಾಲಯಗಳಲ್ಲಿ ಯಾವ ಸರಣಿಯಲ್ಲಿ ಪ್ರಕ್ರಿಯೆ ನಡೆಯಬೇಕೆಂಬುದನ್ನು ನಿಗದಿಪಡಿಸಲು ಕಂಪ್ಯೂಟರ್‌ಬಳಸಬಹುದು. ವಿವಿಧ ಸಾಫ್ಟ್ ವೇರ್‌ಗಳನ್ನು ಸಿದ್ಧಪಡಿಸಬೇಕಾಗುತ್ತದೆ. ಹೀಗೆ ಐ.ಟಿ.-ಬಿ.ಟಿ. ಪರಸ್ಪರ ಮೇಳವಿಸುವುದು ಒಂದು ವಿಶೇಷ.
೧೦.೧೨.೨೦೦೩
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೭. ಬರಿದೆ ಬೋರ್ಡು ಆಗಬಾರದು ಯಾರ್ಡು
ಬದುಕಿನ ಬೆನ್ನೆಲುಬು ಬೇಸಾಯ. ಇದು ಒಂದು ಉಕ್ತಿ. ಬೇರೆ ಅರ್ಥದಲ್ಲಿ ಇನ್ನೂ ಒಂದು ಉಕ್ತಿಯುಂಟು: ಮಾರ್ಕೆಟ್‌ ಯಾರ್ಡು; ರೈತನಿಗೊಂದು ಬೋರ್ಡು.
ರೈತನಿಗೆಂದು ಸಿದ್ಧವಾದ ಕೃಷಿ ಉತ್ಪನ್ನ ಮಾರಾಟ ಸಮಿತಿ (ಎಪಿಎಂಸಿ) ಆಡಳಿತದ ರೆಗ್ಯುಲೇಟೆಡ್ ಮಾರ್ಕೆಟ್ ಯಾರ್ಡ್‌ ಜರ್ಝರಿತವಾಗಿ ಹೋದ ಒಂದು ವ್ಯವಸ್ಥೆ.
ಬೇಸಾಯ ಮಾಡಿ ಬೆಳೆದ ಉತ್ಪನ್ನವನ್ನು ರೈತನಾದವನು ಯಾರ್ಡಿಗೆ ತಂದರೆ, ನೆರಳು ನೀರು ಮಾತ್ರವಲ್ಲದೆ ಉತ್ಪನ್ನಕ್ಕೆ ಒಳ್ಳೆಯ ಬೆಲೆಯೂ ಬರುತ್ತದೆ. ಇದು ಒಂದು ಭರವಸೆ. ಅದರ ಆಧಾರದ ಮೇಲೆ ಯಾರ್ಡಿನ ಬೋರ್ಡಿಗೆ ಮಹತ್ವ.
ಪ್ರದೇಶದ ಪ್ರಮುಖ ಬೆಳೆ ಏನಿದೆಯೋ ಅದು ಆಯಾ ಯಾರ್ಡಿನ ವೈಶಿಷ್ಟ್ಯ. ಶೇಂಗಾಕ್ಕೆ ಚಳ್ಳಕೆರೆ, ಹತ್ತಿಗೆ ರಾಯಚೂರು, ಅಡಿಕೆಗೆ ಶಿವಮೊಗ್ಗ ಇತ್ಯಾದಿ…. ಇತ್ಯಾದಿ. ರಾಜ್ಯದಲ್ಲಿ ೧೧೪ ಮುಖ್ಯ ಯಾರ್ಡುಗಳು, ೩೪೩ ಉಪಯಾರ್ಡುಗಳು.
ಎಲ್ಲವೂ ಚೆನ್ನ. ಈ ವ್ಯವಸ್ಥೆ ಒಂದು ಒಳ್ಳೆಯ ರೂಪ ಪಡೆದು ೨೫ ವರ್ಷ ಕಳೆದಿದೆ. ಯಾರ್ಡುಗಳು ದೇಶಾದ್ಯಂತ ಇರುವುದಾದರೂ ಇತರ ಹಲವು ರಾಜ್ಯಗಳ ಹೋಲಿಕೆಗೆ ಬಂದಾಗ, ಒಳ್ಳೆಯ ವ್ಯವಸ್ಥೆ ಇರುವ ರಾಜ್ಯಗಳ ಪೈಕಿ ಒಂದು ಎಂಬ ಕೀರ್ತಿಗೆ ಪಾತ್ರವಾಗಿತ್ತು.
ಆದರೆ ಈಗ ಇಡೀ ವ್ಯವಸ್ಥೆ ಜರ್ಝರಿತ. ಈಚೆಗೆ ಇದರಡಿ ವ್ಯವಹಾರ ಮಾಡುವ ಜನ ಬಡಬಡಾಯಿಸಿದರು. ಕಾರಣ ವಿದೇಶಿ ಮೂಲಕ ‘ಮೆಟ್ರೊ’ ಮಾರಾಟ ಮಳಿಗೆ ಬೆಂಗಳೂರಿನಲ್ಲಿ ತಲೆ ಎತ್ತಿದ್ದು.
ರಾಜ್ಯದ ಎಲ್ಲ  ಎಪಿಎಂಸಿಗಳ ಒಟ್ಟು ತೂಕ ಒಂದು ಆದರೆ, ಬೆಂಗಳೂರು ಯಾರ್ಡಿನದು ಇನ್ನೊಂದು ತೂಕ. ಏಕೆಂದರೆ ಬೆಂಗಳೂರು ನಗರವು ರಾಜ್ಯದ ಅತಿ ದೊಡ್ಡ ಬಳಕೆದಾರ ಕೇಂದ್ರ. ಕೆಲವು ದೊಡ್ಡ ಎಪಿಎಂಸಿಗಳಿಗೆ ಹೋಲಿಸಿದಾಗ ಬೆಂಗಳೂರಿನ ಎಪಿಎಂಸಿ ಬಹಳ ದೊಡ್ಡದು ಎಂದೇನೂ ಅನಿಸಿಕೊಳ್ಳುವುದಿಲ್ಲ. ಆದರೆ ರಾಜಧಾನಿಯಲ್ಲಿರುವ ಕಾರಣ ಅದರದೇ ಆದ ಮಹತ್ವ ಪಡೆದಿರುವಂಥದು. ಇಲ್ಲಿ ಮೂಡುವ ತಲ್ಲಣ ಗೌಣವಾಗಿ ಉಳಿಯುವುದಿಲ್ಲ.
ಜಾಗತೀಕರಣ ಜಾರಿಗೆ ಬರುತ್ತಿದ್ದಂತೆ ಸೂಪರ್ ಸ್ಟೋರ್‌ಗಳ ಸರಣಿಯೇ ಬೆಂಗಳೂರಿನಲ್ಲಿ ತಲೆ ಎತ್ತಿದೆ. ಕೆಲವು ಸ್ಟೋರ್‌ಗಳು ಶ್ರೀಮಂತ ಗ್ರಾಹಕರ ಪಾಲಿಗೆ ಪರಮಾಯಿಷಿ ಆದರೆ, ಇನ್ನು ಕೆಲವು ಶ್ರೀಮಂತರಲ್ಲದವರನ್ನೂ ಆಕರ್ಷಿಸಿವೆ. ಕಡಿಮೆ ಬೆಲೆಗಳನ್ನಿಟ್ಟ ಸರಕನ್ನು ತುಂಬಿದ ಕೆಳ ಮಧ್ಯಮ ವರ್ಗದವರನ್ನು ವಿಶೇಷವಾಗಿ ಆಕರ್ಷಿಸಿರುವ ಒಂದು ಸೂಪರ್‌ಸ್ಟೋರ್‌ ಕೂಡಾ ಉಂಟು. ಹಾಗೆ ಮೆಟ್ರೊ ಕೂಡಾ ಇನ್ನೊಂದು ರೀತಿಯಲ್ಲಿ ವಿಶಿಷ್ಟ.
ಮಿಕ್ಕವೆಲ್ಲ ಗ್ರಾಹಕರಿಗಾಗಿ ತಲೆ ಎತ್ತಿರುವಂಥ ಕೇಂದ್ರಗಳು. ಆದರೆ ಮೆಟ್ರೊ ವ್ಯಾಪಾರಸ್ಥರಿಗಾಗಿ, ಅಂದರೆ ಚಿಲ್ಲರೆ ಮಾರಾಟ ಮಾಡುವ ವರ್ತಕರಿಗಾಗಿ ನಿರ್ಮಿಸಿದ್ದು. ಇಲ್ಲಿ ಚಿಲ್ಲರೆ ಮಾರಾಟವಿಲ್ಲ. ಚಿಲ್ಲರೆ ಮಾರಾಟ ಮಾಡುವ ಸಲುವಾಗಿ ವರ್ತಕರು ಒಟ್ಟುಗಟ್ಟಲೆ ಖರೀದಿಸಬಹುದಾದುದು ಇಲ್ಲಿ.
ಈ ವ್ಯವಸ್ಥೆ ಬೆಂಗಳೂರಿನ ಎಪಿಎಂಸಿ ವರ್ತಕರ ಧೃತಿಗೆಡಿಸಿತು. ಮೆಟ್ರೊದವರು ಅನುಮತಿ ಪಡೆದು, ಭೂಮಿ ಖರೀದಿಸಿ ಬೃಹತ್ ಮಳಿಗೆ ಕಟ್ಟಡ ಎಬ್ಬಿಸಿ ಇನ್ನೇನು ವ್ಯಾಪಾರ ಆರಂಭಿಸುತ್ತಾರೆ ಎನ್ನುವ ತನಕ ವರ್ತಕರಿಗೆ ಅದರ ಸಾಧಕ ಬಾಧಕಗಳು ಅರ್ಥವಾಗಲಿಲ್ಲ. ಏನಾಶ್ಚರ್ಯ! ಅನಂತರ ಪ್ರತಿಭಟನೆ ಸೂಚಿಸಿದರು.
ಇತರ ತಯಾರಕಾ ಉತ್ಪನ್ನಗಳಂತೆ ಕೃಷಿ ಉತ್ಪನ್ನಗಳನ್ನು ಸಹ ಚಿಲ್ಲರೆ ವರ್ತಕರಿಗೆ ಮಾರಾಟ ಮಾಡಲು ಮೆಟ್ರೊ ಆರಂಭಿಸಿದರೆ ತಮಗೆ ಧಕ್ಕೆ ಉಂಟಾಗುತ್ತದೆ ಎಂಬುದು ದಿನಸಿ ನಗಟು ವರ್ತಕರ ಭಯ.
ಸಹಜವೇ. ಈಗ ಪೈಪೋಟಿ ಯುಗ. ಯಾರ್ಡ್‌‌ನ ವ್ಯವಹಾರ ಒಂದು ರೀತಿಯಲ್ಲಿ ರಕ್ಷಿತ ಮಾರುಕಟ್ಟೆ. ರೈತನ ಉಪಯೋಗಕ್ಕೆಂದು, ಅಂದರೆ ವರ್ತಕರ ಅನಿಯಂತ್ರಿತ ವ್ಯಾಪಾರ ಕ್ರಮಗಳ ವಿರುದ್ಧ ರೈತನಿಗೆ ರಕ್ಷಣೆ ನೀಡಲೆಂದು ಹುಟ್ಟಿಕೊಂಡಿದ್ದು ಎಪಿಎಂಸಿ. ರೈತ ಪ್ರತಿನಿಧಿಗಳೇ ಬಹುಪಾಲು ಇರುವ, ವರ್ತಕ ಪ್ರತಿನಿಧಿಗಳೂ ಪ್ರಬಲವಾಗಿ ಉಳಿದ ಸಮಿತಿಯ ನಿರ್ಧಾರಗಳನ್ನು ಜಾರಿಗೆ ತರುವ ಹೊಣೆಯು ಕಾರ್ಯದರ್ಶಿ ಹೆಸರಿನ ಸರ್ಕಾರಿ ಅಧಿಕಾರಿಯದು. ಈತನ ಕೈಗೆ ಅಪಾರ ಅಧಿಕಾರ. ಪರರನ್ನು ಪೀಡಿಸುವಂಥ ಪ್ರವೃತ್ತಿಯ ಮನುಷ್ಯನೇನಾದರೂ ಈ ಅಧಿಕಾರಕ್ಕೆ ಬಂದರೆ ಭಯಂಕರ ಎನಿಸಿಕೊಳ್ಳಬಲ್ಲ. ರೈತರಿಗೆ ಮತ್ತು ವರ್ತಕರಿಗೆ ಸೌಲಭ್ಯ ಒದಗಿಸಿಕೊಡುವುದೇ ಅಲ್ಲದೆ ಮಾರುಕಟ್ಟೆ ಶುಲ್ಕ ವಸೂಲು ಮಾಡಿ ಬೊಕ್ಕಸಕ್ಕೆ ಸುಗಮವಾಗಿ ತಲುಪುವಂತೆ ಮಾಡುವುದು ಈ ಅಧಿಕಾರಿ ಕೆಲಸ. ಬಹುತೇಕ ಸಂದರ್ಭಗಳಲ್ಲಿ ಯಾರ್ಡಿನ ಪಾತ್ರವು ರೈತರ ಹಿತದ ಪರ ಹಾಗೂ ವರ್ತಕರ ಹಿತದ ವಿರುದ್ಧ. ಆದರೂ ವರ್ತಕರು ಹಣದ ವ್ಯವಹಾರ ನಡೆಸುವ ಪ್ರಬಲರಾದುದರಿಂದ ಕೃಷಿ ಉತ್ಪನ್ನ ಖರೀದಿಯನ್ನು ಸಂಪೂರ್ಣವಾಗಿ ನಿಯಂತ್ರಿಸುತ್ತಾರೆ.
ರೈತನು ಮಾರುವ ಬೆಲೆ ಹಾಗೂ ಗ್ರಾಹಕರು ಕೊಳ್ಳುವ ಬೆಲೆ ಇವುಗಳ ನಡುವಣ ಅಂತರ ಏನಿದೆಯೋ ಅದು ವಿಪರೀತವಾಗುತ್ತದೆ. ಅದನ್ನು ಕಡಿಮೆ ಮಾಡುವುದು ಎಪಿಎಂಸಿ ಘನ ಉದ್ದೇಶ. ಇದು ಸಂಪೂರ್ಣವಾಗಿ ಕೈಗೂಡುತ್ತದೆಯೋ ಎಂಬುದು ಬೇರೆ ಪ್ರಶ್ನೆ. ಆದರೆ ಈ ವ್ಯವಸ್ಥೆ ಇಲ್ಲದೇ ಇದ್ದರೆ ರೈತರಿಗೆ ಇಲ್ಲಿ ಸಿಗುವ ಬೆಲೆಯೂ ಸಿಗುತ್ತಿರಲಿಲ್ಲ ಎಂಬುದು ವಾಸ್ತವಾಂಶ.
ಕೃಷಿ ಪ್ರಧಾನವಾದ ನಮ್ಮ ದೇಶದಲ್ಲಿ ಸರಕು ರೈತನ ಕೈಲಿ ಇರುವತನಕ ಅದಕ್ಕೆ ಬೆಲೆ ಇಲ್ಲ. ಅದು ರೈತನ ಕೈದಾಟಿ ಒಂದೆರಡು ಹಂತದ ಸಗಟು ವರ್ತಕ ಹಾಗೂ ಚಿಲ್ಲರೆ ಹಂತದ ವರ್ತಕ ಹೀಗೆ ದಾಟಿಕೊಂಡು, ಸಾಗಾಣಿಕೆ ಆಗಿ ಬಳಕೆದಾರನ ಕೈ ಸೇರುವ ವೇಳೆಗೆ ಒಂದಕ್ಕೆ ಎರಡಾಗಿರುತ್ತದೆ. ಮಧ್ಯದಲ್ಲಿ ಕೃಷಿ ಉತ್ಪನ್ನವು ಶುದ್ದೀಕರಣ, ಸಂಸ್ಕರಣ, ಪೊಟ್ಟಣೀಕರಣ ಈ ಚಟುವಟಿಕೆಗಳಿಗೆ ಒಳಪಟ್ಟರಂತೂ ಉತ್ಪನ್ನದ ಬೆಲೆ ಸರ‍್ರನೇ ಏರುತ್ತದೆ. ಎಲ್ಲ ಹಂತಗಳಲ್ಲೂ ಸರಕನ್ನು ವಶಪಡಿಸಿಕೊಂಡಿರುವ ಜನ ವರ್ತಕರೇ. ಪ್ರತಿ ಹಂತದಲ್ಲೂ ಮೌಲ್ಯವರ್ಧನೆ ಆಗುತ್ತದೆ. ಆದ್ದರಿಂದಲೇ ರೈತನಿಗೆ ದಕ್ಕುವುದು ತಲಸ್ತರ ಬೆಲೆ ಮಾತ್ರವೇ ಹೌದು.
ಇಷ್ಟೊಂದು ಪ್ರಬಲರಾದ ವರ್ತಕರು ಮೆಟ್ರೋದಂಥ ವಿತರಣಾ ವ್ಯವಸ್ಥೆ ಜಾರಿಗೆ ಬಂದರೆ ವಿಚಲಿತರಾಗುತ್ತಾರೆ ಏಕೆ? ಇಡೀ ವ್ಯವಸ್ಥೆ ಮೇಲೆ ತಮಗಿರುವ ಹಿಡಿತ ಕೈತಪ್ಪಿ ಹೋಗುತ್ತದೆ ಎಂಬ ಭೀತಿ ಅದಕ್ಕೆ ಕಾರಣ. ಯಾರ್ಡುಗಳು ಸರ್ಕಾರದ ಹಾಗೂ ರೈತ ಪ್ರತಿನಿಧಿಗಳ ‘ನಿಯಂತ್ರಣ’ದಲ್ಲಿ ಇದ್ದರೂ ಮಾತು ನಡೆಯುವುದು ವಾಸ್ತವವಾಗಿ ವರ್ತಕರದೇ. ಆದ್ದರಿಂದಲೇ ತಮಗಿರುವ ತೊಂದರೆ ತಾಮತ್ರಯಗಳು ಏನೇ ಇದ್ದರೂ ಅವರು ಸರಿತೂಗಿಸಿಕೊಂಡು ಹೋಗುವುದಕ್ಕೆ ಮೆಟ್ರೋದಂಥ ವ್ಯವಸ್ಥೆ ಜಾರಿಗೆ ಬಂದರೆ ಸಾಧ್ಯವಾಗುವುದಿಲ್ಲ ಎಂಬುದು ಅವರ ಭಾವನೆ. ವಾಸ್ತವಾಂಶವೆಂದರೆ ಸರ್ಕಾರ, ಜನನಾಯಕರು (ರಾಜಕಾರಣಿಗಳು) ಮತ್ತು ರೈತರು ತಂತಮ್ಮ ಹಿತಸಾಧನೆಗಾಗಿಯೇ ಏಕೀಭವಿಸಿ ಕೃಷಿ ಉತ್ಪನ್ನ ಮಾರಾಟ ವ್ಯವಸ್ಥೆಯನ್ನು ಬಲಪಡಿಸಿದರೆ ಮೆಟ್ರೋದಂಥ ಬೃಹದ್ದೇಹಿ ವಿತರಣಾ ವ್ಯವಸ್ಥೆಯೂ ಏನೂ ಮಾರಲಾಗದು. ಎಪಿಎಂಸಿ ವ್ಯವಸ್ಥೆ ಬಹಳ ಸಡಿಲವಾದುದು. ಅದನ್ನು ಎಲ್ಲರೂ ಸೇರಿ ಬಲಪಡಿಸಿಕೊಂಡರೆ ಇದೊಂದು ಅತ್ಯಂತ ಪ್ರಬಲ ವ್ಯವಸ್ಥೆಯಾಗಿ ಪರಿಣಮಿಸಬಹುದು.
ಮೊದಲನೆಯದಾಗಿ ವರ್ತಕರು ಹೆಚ್ಚು ಶಿಸ್ತಿನಿಂದ, ವೃತ್ತಿಪರತೆ ತೋರಿ ನಡೆದುಕೊಳ್ಳಬೇಕು. ತಮ್ಮ ಶಕ್ತಿ ತೋರಿಸುವುದಕ್ಕಾಗೇ ಬೇಕೆಂದಾಗ ಖರೀದಿ ಮಂದಗೊಳಿಸುವುದು ಅಥವಾ ನಿಲ್ಲಿಸುವುದು ಮಾಡಬಾರದು. ಹೆಚ್ಚುವರಿ ಆವಕ ಇದ್ದಾಗ ಎಲ್ಲಿಂದಲಾದರೂ ಬೇಡಿಕೆ ಕುದುರಿಸಲು, ಲಾಭಾಂಶ ಕಡಿಮೆ ಆದರೂ ರೈತನಿಗಾಗಿ ಬೇರೆಲ್ಲೋ ಬೇಡಿಕೆ ಸಿಗುವುದೇನೋ ಎಂಬುದಾಗಿ ಹುಡುಕಾಟ ನಡೆಸಲು ಈಗಿಗಿಂತ ಹೆಚ್ಚು ಶ್ರಮಿಸಬೇಕು. ಮೋಸಗಳು, ರೈತನಲ್ಲಿ ಇರುವುದನ್ನು ಕಸಿಯಲು ಯತ್ನ ಇವನ್ನು ಕೈಬಿಡಬೇಕು. ಆಗ ಎಲ್ಲವೂ ಸುಧಾರಿಸುತ್ತದೆ.
ರೈತರು ಕೃಷಿ ಉತ್ಪನ್ನವನ್ನು ಮಾರಾಟ ಮಾಡಬೇಕಾದರೆ ಎಪಿಎಂಸಿಗೇ ಬರಬೇಕು ಎಂದು ಅಲಿಖಿತ ನಿಯಮವಿದೆ. ಅದನ್ನು ಅವರು ಪಾಲಿಸಬೇಕು.
ಎಪಿಎಂಸಿ ವ್ಯವಸ್ಥೆಯ ಅತಿ ದೊಡ್ಡ ದೋಷವೆಂದರೆ ರಾಜಕಾರಣಿಗಳ ಮಧ್ಯ ಪ್ರವೇಶ. ವ್ಯವಹಾರಗಳನ್ನು ವ್ಯವಹಾರವನ್ನಾಗಿ ಉಳಿಯಗೊಡದೆ ಅದರ ಮೇಲೆ ಅಧಿಪತ್ಯ ಸ್ಥಾಪಿಸಲು ಹೆಣಗುತ್ತಾರೆ. ಸಮಿತಿಗೆ ನಡೆಯುವ ಚುನಾವಣೆ ಅಥವಾ ಆಯ್ಕೆ ವೇಳೆ ರಾಜಕೀಯ ಪಕ್ಷಗಳು ಚುರುಕಾಗುತ್ತವೆ. ಸಾಮಾನ್ಯವಾಗಿ ಸ್ಥಳೀಯ ಶಾಸಕನಾದವನು ಎಪಿಎಂಸಿಯನ್ನು ತನ್ನ ಅಂಕೆಯಲ್ಲೇ ಉಳಿಸಿಕೊಳ್ಳಲು ಯತ್ನಿಸುತ್ತಾನೆ. ಆದರೆ ಆತನ ವಿರೋಧಿಗಳು ಇಲ್ಲಿಗೆ ಲಗ್ಗೆ ಹಾಕುತ್ತಾರೆ. ಸಮಿತಿಯಲ್ಲಿ ರೈತ ಪ್ರತಿನಿಧಿಗಳಾಗಿ ಬಂದು ಕೋಡುವವರು ತಮ್ಮ ಜನರೇ ಆಗಿರಬೇಕು ಎಂದು ಪ್ರತಿಯೊಬ್ಬ ಜನನಾಯಕನೂ ಯೋಚಿಸುತ್ತಾನೆ. ಹೀಗೆ ಬಂದು ಕೂತವರು ಸರ್ಕಾರದ ಪ್ರತಿನಿಧಿಯಾದ ಕಾರ್ಯದರ್ಶಿ ತಮ್ಮ ಮಾತನ್ನು ಕೇಳಬೇಕು ಎಂದು ಅಪೇಕ್ಷಿಸುತ್ತಾರೆ. ಅಲ್ಲಿಂದ ಯಾರ್ಡಿನ ಆಡಳಿತ ಶಿಥಿಲವಾಗುತ್ತದೆ. ರೈತನಿಗೆ ಸಿಗಬೇಕಾಗುವ ಸೌಲಭ್ಯಗಳು ಕಳಪೆ ಆಗುವುದಕ್ಕೆ ಆರಂಭವಾಗುತ್ತದೆ.
ಸರ್ಕಾರಕ್ಕೆ ಎಪಿಎಂಸಿಗಳಿಂದ ಒಳ್ಳೆಯ ಆದಾಯವಿದೆ. ಅದನ್ನು ಮಾರುಕಟ್ಟೆ ವೃದ್ಧಿಗಾಗಿ ವಿನಿಯೋಗಿಸಬೇಕು ಎಂಬುದು ನಿರೀಕ್ಷೆ. ರೈತರ ಉತ್ಪನ್ನದ ವಹಿವಾಟಿನಿಂದ ಸಂಗ್ರಹವಾಗಿದ್ದು ಅವರ ಹಿತರಕ್ಷಣೆಗೇ ವಿನಿಯೋಗವಾಗಬೇಕಾದ್ದು ಸಹಜವೇ. ರೈತನ ಪಾಲಿಗೆ ಅನುಕೂಲಕರ ಎನ್ನುವಂಥ ಎಲ್ಲ ಸೌಲಭ್ಯಗಳನ್ನೂ ಯಾರ್ಡಿನಲ್ಲಿ ಸೃಷ್ಟಿಸಿದ ಮೇಲೆ ಸಹ ಹಣ ಬಹಳ ಉಳಿಯುತ್ತದೆ. ಅದನನ್‌ಉ ಆವರ್ತ ನಿಧಿಯೊಂದಕ್ಕೆ ಹಾಕುತ್ತಾರೆ. ಬೆಲೆ ವಿಪರೀತ ಏರಿಳಿದಾಗ ಆ ನಿಧಿಯ ಹಣದ ಸದುಪಯೋಗ ಮಾಡಿಕೊಂಡು ಬೆಂಬಲ ಬೆಲೆ ಕಾರ್ಯಾಚರಣೆ ನಡೆಸುವುದು ಸರ್ಕಾರದ ಉದ್ದೇಶ. ಆದರೆ ಅದು ವಿಫಲವಾಗುವುದೇ ಹೆಚ್ಚು.
ಬೇಡಿಕೆ ಕುಸಿದ ಕಾರಣ ಬೆಲೆ ನೆಲ ಕಚ್ಚಿದಾಗ ಬೆಂಬಲ ಬೆಲೆಯನ್ನು ಘೋಷಿಸಿ ಸರಕು ಖರೀದಿಸಿದರೆ ರೈತ ಬದುಕಿಕೊಳ್ಳುತ್ತಾನೆ. ಆದರೆ ಹಾಗೆ ಖರೀದಿಸಿದ ಸರಕನ್ನು ಹೇಗೆ ವಿಲೇವಾರಿ ಮಾಡಬೇಕೆಂಬ ವಿಚಾರ ಬಂದಾಗ ಸರ್ಕಾರ ಸೋಲುತ್ತದೆ. ಅಧಿಕಾರಿಗಳು ವೃತ್ತಿಪರರಾಗಿ ಮೆರೆಯುವುದಿಲ್ಲ. ವ್ಯಾಪಾರಗಾರರರಾದವರು ಎಂದೂ ಬಷ್ಟಕ್ಕೆ ಒಳಗಾಗಲು ಸಿದ್ಧರಿರುವುದಿಲ್ಲ. ಆದರೆ ಅಧಿಕಾರಿಗಳು ಖರೀದಿದಾರರಾಗಿ ಪರಿಣಮಿಸಿದಾಗ ಇಡೀ ವ್ಯವಹಾರದಲ್ಲಿ ಹಣ ಮಾಡಿಕೊಳ್ಳುವುದು ಹೇಗೆ ಎಂದು ನೋಡಿಕೊಳ್ಳುತ್ತಾರೆ. ಇಲ್ಲದಿದ್ದರೆ ಖರೀದಿಸಿದ ಸರಕು ಹಾಳಾದರೂ ಚಿಂತೆ ಇಲ್ಲ ಎಂದು ನಿಶ್ಚಿಂತರಾಗಿ ಉಳಿದು ಸರ್ಕಾರದ ಹಣ ಪೋಲಾಗುವಂತೆ ಮಾಡುತ್ತಾರೆ. ಇನ್ನೊಂದು ಪ್ರಮೇಯವೆಂದರೆ ವರ್ತಕರು ಮತ್ತು ಅಧಿಕಾರಿಗಳು ಪರಸ್ಪರ ಷಾಮೀಲಾಗುತ್ತಾರೆ. ಆರು ಕಾಸಿನ ಬೆಲೆಯ ಬೆಂಬಲ ಬೆಲೆ ಖರೀದಿಯನ್ನು ಮೂರು ಕಾಸಿಗೆ ಖರೀದಿಸುತ್ತಾರೆ. ಒಟ್ಟಿನಲ್ಲಿ ಸಾರ್ವಜನಿಕ ಆಸ್ತಿ ಮುಕ್ಕಾಲು ಎಲ್ಲರೂ ಮುಂದಾಗುತ್ತಾರೆ.
ಕೃಷಿ ಉತ್ಪನ್ನ ಮಾರಾಟ ವ್ಯವಸ್ಥೆಯನ್ನು ಮೆಟ್ರೋದಂಥ ರಾಕ್ಷಸ ಗಾತ್ರದ ಸಂಸ್ಥೆಗಳು ಹೇಗೆ ಉಪಯೋಗಿಸಿಕೊಳ್ಳಬಹುದು ಎಂಬ ಅಂಶ ಕುತೂಹಲಕಾರಿ. ಇವುಗಳ ಖರೀದಿ ಸಾಮರ್ಥ್ಯ ಬಹಳ ದೊಡ್ಡದು. ಚಿಲ್ಲರೆ ಮಾರಾಟಗಾರರನ್ನು ಇಡಿಯಾಗಿ ಮುಷ್ಟಿಗೆ ತೆಗೆದುಕೊಳ್ಳಬಲ್ಲ ಬಹುರಾಷ್ಟ್ರೀಯ ಕಂಪೆನಿ ಶೈಲಿಯ ಇಂಥ ಸಂಸ್ಥೆಗಳು ‘ಏನು ಬೇಕಾದರೂ ಮಾಡಲು ಶಕ್ತ’ ಎಂಬ ಭೀತಿಗೆ ಕಾರಣವಿಲ್ಲದೆ ಇಲ್ಲ. ಈವರೆಗೆ ಚಿಲ್ಲರೆ ಮಾರಾಟಗಾರ ಸಂಘಟಿತನಾದುದು ಇಲ್ಲ. ಸರಕನ್ನು ಮಾರುವಷ್ಟಕ್ಕೆ ಆತ ಸೀಮಿತನಾಗಿದ್ದಾನೆ. ಶಕ್ತಿವಂತನಾಗಲು ಯತ್ನಿಸಿಲ್ಲ. ಆದರೆ ಅವನ ಮುಖೇನ ಮೆಟ್ರೋಗಳು ಶಕ್ತಿ ಸಂಗ್ರಹಿಸುತ್ತವೆ. ಯಾರ್ಡುಗಳ ವ್ಯವಸ್ಥೆಯ ಮೇಲೆ ಹಿಡಿತ ಸಾಧಿಸಲು ಆ ಶಕ್ತಿಯನ್ನು ಬಳಸಿಕೊಳ್ಳಬಲ್ಲವು. ಮುಖ್ಯವಾಗಿ ಬೆಲೆ ಏರಿಸಲು ಅಥವಾ ಇಳಿಸಲು ಇವು ಶಕ್ತವಾಗುತ್ತವೆ. ಒಂದು ಮೆಟ್ರೊ ಮುಂದೆ ಮಿಕ್ಕ ವರ್ತಕ ವೃಂದ ದುರ್ಬಲ ಪಾತ್ರಧಾರಿಯಾಗಿ, ‘ಚಿಲ್ಲರೆ’ಯಾಗಿ ಪರಿಣಮಿಸುತ್ತದೆ.
ರೈತರು ಈಗಲೂ ತಮ್ಮ ಎಲ್ಲ ಕೃಷಿ ಉತ್ಪನ್ನವನ್ನು ಯಾರ್ಡುಗಳಿಗೆ ತಂದು ಮಾರಾಟಕ್ಕೆ ಇಡುವುದಿಲ್ಲ. ಮೊದಲಿಗೆ ಸ್ವಂತ ಬಳಕೆಗೆ ಧಾನ್ಯವನ್ನು ಇರಿಸಿಕೊಂಡು ಮಿಕ್ಕಿದ್ದನ್ನೇ ಮಾರುವುದು. ಮಾರಾಟಕ್ಕೆ ತರಬೇಕಾದ್ದು ಸಹ ಸಾಕಷ್ಟು ಪ್ರಮಾಣದಲ್ಲಿ ಯಾರ್ಡಿಗೆ ಬರದೇ ಮಧ್ಯದಲ್ಲೇ ಮಾರಾಟವಾಗುತ್ತದೆ. ಇದು ವಾಸ್ತವಾಂಶ. ಈ ಮೂಲವನ್ನು ಮೆಟ್ರೋದಂಥ ಮಳಿಗೆಗಳವರು ಬಳಸಿಕೊಳ್ಳಬಲ್ಲರು.
ಯಾವುದೇ ಒಂದು ನಿರ್ದಿಷ್ಟ ಕೃಷಿ ಉತ್ಪನ್ನದ ವಿಷಯದಲ್ಲಿ ಯಾರ್ಡಿನ ವ್ಯಾಪಾರ ಏನಿದ್ದರೂ ಸುಗ್ಗಿ ಅನಂತರದ ಕೆಲವು ವಾರ ಮಾತ್ರ. ಆಗ ಆಹಾರಧಾನ್ಯ ಮುಂತಾದವು ಬಹಳ ಅಗ್ಗ. ತಕ್ಷಣ ಹಣ ಬೇಕು ಎನ್ನುವ ದರದು ಇರುವ ರೈತರು ಮಾತ್ರವೇ ತಕ್ಷಣ ಸರಕನ್ನು ಮಾರಾಟಕ್ಕೆ ಇಡುವುದು. ದಾರ್ಢ್ಯಇರುವ ರೈತರು ಮುಂದಿನ ತಿಂಗಳುಗಳಲ್ಲಿ ಬೆಲೆ ಏರುತ್ತದೆಂದು ಕಾಯಬಲ್ಲರು. ಸುಗ್ಗಿ ವೇಳೆ ಸರಕನ್ನು ಕೊಂಡು ದಾಸ್ತಾನು ಮಾಡುವ ವರ್ತಕರೂ ಕಡಿಮೆ ಇರುವುದಿಲ್ಲ. ಹೀಗೆ ದಾಸ್ತಾನಿಗೆ ಒಳಗಾದ ಸರಕಿಗೆ ಮೆಟ್ರೊ ಸುಲಭವಾಗಿ ಕೈಹಾಕುತ್ತದೆ. ಇದೇನೇ ಇದ್ದರೂ ಮೆಟ್ರೋದಂಥವರು ಸಹ ಯಾರ್ಡಿಗೇ, ಯಾರ್ಡಿನ ವ್ಯವಸ್ಥೆಗೆ ಮಾತ್ರವೇ ಬರುವಂತೆ ಮಾಡಿದರೆ ಯಾರೂ ಅವರಿಗೆ ಹೆದರಬೇಕಾಗುವುದಿಲ್ಲ.
ತಪ್ಪಿದರೆ ಯಾರ್ಡು ಬರಿದೆ ಬೋರ್ಡು ಆಗಿ ಪರಿಣಮಿಸುತ್ತದೆ.
೦೩.೧೨.೨೦೦೩
ಭಾಗ ೩ – ಕೃಷಿರಂಗ ಬದುಕಿನ ಬೆನ್ನೆಲುಬು: 
೨೮. ವಿದೇಶೀಯರಿಂದ ರೈತ ಉತ್ಪನ್ನ ವ್ಯಾಪಾರ
‘ಕಾಳುಕಡ್ಡಿ ಮಾರಿದರೆ, ಮದುವೆ ಮುಂಜಿ!’- ರೈತರ ಮನೆವಾರ್ತೆಯ ಮನೆ ಮಾತು ಇದು. ಬೆಳೆದಿದ್ದನ್ನು ಸ್ವಂತಕ್ಕೆ ಉಳಿಸಿಕೊಂಡು ಹೆಚ್ಚುವರಿ ಆಗಿದ್ದನ್ನು ರೈತ ಮಾರುತ್ತಾನೆ. ಮಳೆ ಆದರೆ ಬೆಳೆ. ಬೆಳೆ ಆದರೆ ಬದುಕು. ತಪ್ಪಿದರೆ ಬವಣೆ. ಆ ವವಣೆ ಎಷ್ಟು ದೊಡ್ಡದೆಂದರೆ ಆತ್ಮಹತ್ಯೆ ಮಾಡಿಕೊಂಡು ಪ್ರಾಣ ಕಳೆದುಕೊಳ್ಳುವುದು. ಇದು ಈಗ ಸಾಮಾನ್ಯ ಎನಿಸಿದ ವಿದ್ಯಮಾನ.
ದೇಶವೆಲ್ಲ ಇವನು ಬೆಳೆದು ಮಾರುವುದನ್ನು ಅವಲಂಬಿಸಿರುತ್ತದೆ. ಉದ್ಯಮದ ಚಕ್ರಗಳು ಓಡುವುದು ಇವನ ಫಸಲನ್ನು ಆಧರಿಸುತ್ತದೆ. ಆದರೂ ಇವನು ಅತಂತ್ರ. ಇವನ ಉತ್ಪನ್ನಕ್ಕೆ ಬೆಲೆ ಬರುವ ಖಾತರಿ ಇಲ್ಲ.
ಯಾವುದೇ ವಸ್ತುವಿನ ವಿಷಯ ತೆಗೆದುಕೊಂಡರೂ ‘ಇದರ ಬೆಲೆ ಎಷ್ಟು’ ಎಂಬುದಾಗಿ ತಯಾರಕ ನಮೂದಿಸುತ್ತಾನೆ. ಅಂದರೆ ಮಾರುವವನದು ಮೇಲುಗೈ. ಆದರೆ ಕೃಷಿ ಉತ್ಪನ್ನದ ವಿಷಯ ಬಂದಾಗ ಮಾತ್ರ ರೈತನನ್ನು ಖರೀದಿದಾರ ‘ಇಷ್ಟಕ್ಕೆ ಕೊಡುತ್ತೀಯಾ?’ ಎಂದು ಪ್ರಶ್ನಿಸುತ್ತಾನೆ. ಅದೇ ವಿಪರ್ಯಾಸ.
ಸದ್ಯ ಕೃಷಿ ಉತ್ಪನ್ನವನ್ನು ಮಾರುವುದಕ್ಕಾಗಿಯೇ ರೈತನ ಪಾಲಿಗೆ ಒಂದು ಸೌಲಭ್ಯ ಉಂಟು. ಅದೇ ಎಪಿಎಂಸಿ-ಕೃಷಿ ಉತ್ಪನ್ನ ಮಾರಾಟ ಸಮಿತಿ ಅಥವಾ ಒಕ್ಕಲುತನ ಹುಟ್ಟುವಳಿ ಮಾರಾಟ ಸಮಿತಿ ಅಥವಾ ರೆಗ್ಯುಲೇಟೆಡ್ ಮಾರುಕಟ್ಟೆ ಯಾರ್ಡ್‌. ರೈತನಾದವನು ತಾನು ಬೆಳೆದಿದ್ದನ್ನು ಈ ಪ್ರಾಂಗಣಕ್ಕೆ ತರಬೇಕು. ಸರಕಾರಿ ಅಧಿಕಾರಿಯಾದ ಸಮಿತಿ ಕಾರ್ಯದರ್ಶಿ ಈ ಯಾರ್ಡಿನ ಯಜಮಾನ. ಈ ಸಮಿತಿ ರೈತ ಪ್ರತಿನಿಧಿಗಳು, ವರ್ತಕ ಪ್ರತಿನಿಧಿಗಳು ಮತ್ತು ಅಧಿಕಾರಿಗಳಿಂದ ಆದುದು. ಈ ಅಧಿಕಾರಿ ಕೈಲಿ ಅಪರಿಮಿತ ಅಧಿಕಾರ. ವರ್ತಕನ ಹಸ್ತಕನಾಗಿ ಭ್ರಷ್ಟಾಚಾರಿ ನಿಸ್ಪೃಹನೂ ದಕ್ಷನೂ ಆದರೆ ವಹಿವಾಟನ್ನು ನಿಯಂತ್ರಿಸಲು ತೊಡಗುವ ಬಲಿಷ್ಠ ವರ್ತಕ ಶಕ್ತಿಗಳನ್ನೆಲ್ಲ ಬಲಿ ಹಾಕಿ ರೈತರಿಗೆ ಅನುಕೂಲ ಮಾಡಿಕೊಡುತ್ತಾನೆ. ಕೋಟ್ಯಂತರ ರೂಪಾಯಿ ವಹಿವಾಟು ನಡೆಸುವ ವರ್ತಕರ ಲೈಸನ್ಸನ್ನೇ ರದ್ದು ಮಾಡಬಲ್ಲ ಅಧಿಕಾರ ಈ ಅಧಿಕಾರಿಗೆ ಉಂಟು.
ಅನೇಕ ಕಡೆ ಈ ಅಧಿಕಾರಿಯೂ ಅತಂತ್ರನಾಗಿಬಿಡುತ್ತಾನೆ. ಸ್ಥಳೀಯ ರಾಜಕಾರಣಿಗಳು ಎಪಿಎಂಸಿಗಳನ್ನು ತಮ್ಮ ರಾಜಕೀಯ ಚಟುವಟಿಕೆಯ ಕೇಂದ್ರಗಳಲ್ಲಿ ಸೇರಿದೆ ಎಂದು ಭಾವಿಸುತ್ತಾರೆ. ಆಗ ಅಧಿಕಾರಿಯ ಕೈಕಟ್ಟಿ ಹಾಕಿದಂತೆಯೇ ಆಗುತ್ತದೆ. ಮಾರುಕಟ್ಟೆ ಸಮಿತಿಯಲ್ಲೇ ಒಬ್ಬನೇ ಸ್ಥಳೀಯ ರಾಜಕಾರಣಿಯ ಹಿಂಬಾಲಕರು ಸೇರಿಕೊಂಡರೆ ಅವರದೇ ರಾಜ್ಯಭಾರ. ರೈತರು ಮತ್ತು ವರ್ತಕರ ಹಿತಸಾಧನೆಯೇ ಗೌಣ ಅನಿಸುತ್ತದೆ. ಸಾಮಾನ್ಯವಾಗಿ ಆಡಳಿತ ಪಕ್ಷದವರೇ ಇಲ್ಲೆಲ್ಲ ತುಂಬಿಕೊಳ್ಳುತ್ತಾರೆ. ಅಧಿಕಾರಿ ಆಗ ಸಮತೋಲ ಸಾಧಿಸಿದರೆ ಬಚಾವು. ತಪ್ಪಿದರೆ ಮಾರುಕಟ್ಟೆ ಯಾರ್ಡಿನಲ್ಲಿ ಅರಾಜಕತೆ.
ಎಪಿಎಂಸಿ ಎಂದರೆ ವಹಿವಾಟು ಕೇಂದ್ರ ಮಾತ್ರ. ರೈತನಾದವನು ಬೆಳೆಯನ್ನು ಮಾರುವ ಆತುರದಲ್ಲೇ ಇರುತ್ತಾನೆ. ಅವನಿಗೆ ರಕ್ಷಣೆ ಕೊಡಲು, ಅವನನ್ನು ಶೋಷಿಸಬೇಕೆಂದು ಕಾದಿರುವವರನ್ನು ಹದ್ದು ಬಸ್ತಿನಲ್ಲಿ ಇಡಲು ಈ ವ್ಯವಸ್ಥೆ. ಇಲ್ಲಿ ರಾಜಕೀಯ ತಲೆ ಹಾಕಬಾರದು.
ಸುಗ್ಗಿ ಆದ ತಕ್ಷಣ ಮಾರುವ ಆತುರ ತೋರಲು ಕಾರಣ ಹಲವಾರು. ಬೀಜಕ್ಕೆ ಗೊಬ್ಬರಕ್ಕೆ ನಾನಾ ಬಗೆಯ ಕೂಲಿ ಸಲ್ಲಿಕೆಗೆ, ಸ್ವಂತ ಊಟೋಪಚಾರಕ್ಕೆ ಬೇಕಾದ ಹಣಕ್ಕಾಗಿ ರೈತ ವರ್ಷದುದ್ದಕ್ಕೂ ಸಾಲ ಮಾಡಿರುತ್ತಾನೆ. ಅದನ್ನು ತೀರಿಸುವ ಆತುರ, ಯಾವುದಾದರೂ ಒಂದು ವರ್ಷ ಬೆಳೆ ಚೆನ್ನಾಗಿ ಆಗಿ, ಅದಕ್ಕೆ ಒಳ್ಳೆಯ ಬೆಲೆ ಬಂದರೆ ಮನೆಯಲ್ಲಿ ಮದುವೆ ಮುಂಜಿ ಮಾಡುವ ಕಾರ್ಯಕ್ರಮ ಅವನದು. ಆದರೆ ರೈತನು ಬೆಳೆದ ಸರಕು ಆತನ ಬಳಿ ಇದ್ದಷ್ಟು ಕಾಲ ಅದಕ್ಕೆ ಬೆಲೆ ಇರುವುದಿಲ್ಲ. ಆತ ಅದನ್ನು ಮಾರಿದಾಕ್ಷಣ ಅವರ ಬೆಲೆ ಏರುತ್ತದೆ. ಕೃಷಿ ಉತ್ಪನ್ನ ಎನ್ನುವುದು ಕೈಯಿಂದ ಕೈಗೆ ದಾಟಿದಂತೆಲ್ಲ ದುಬಾರಿ ಆಗುತ್ತಾ ಹೋಗುತ್ತದೆ.
ರೈತ ಕೂಡ ದವಸಧಾನ್ಯ ತನ್ನ ಬಳಿ ಇರಿಸಿಕೊಂಡು ತಿಂಗಳುಗಳ ನಂತರ ಮಾರಲು ಶಕ್ಯವಾದರೆ, ಆತ ಆತುರಪಡದಿದ್ದರೆ ಒಳ್ಳೆಯ ಬೆಲೆ ಬರುತ್ತದೆ. ಆದರೆ ಬಹುತೇಕ ರೈತರಿಗೆ ಆ ದಾರ್ಢ್ಯ ಇರುವುದಿಲ್ಲ. ಮಾರುತ್ತಾನೆ; ಬೇರೆಯವರು ದಾಸ್ತಾನು ಮಾಡಿ ಬೆಲೆ ಏರಿಸಿಕೊಳ್ಳುತ್ತಾರೆ. ಸ್ವತಃ ಜೀವನ ಸಾಗಿಸುತ್ತಾರೆ.
ಎಪಿಎಂಸಿಯಲ್ಲಿ ಅವನಿಗೆ ನ್ಯಾಯ ಸಿಗಬೇಕು ಎನ್ನುವುದು ಒಂದು ಸದಾಶಯ. ನ್ಯಾಯದ ಮಾತಿರಲಿ; ಆತ ಯಾರ್ಡಿಗೆ ತಂದ ಸರಕನ್ನು ಕಿತ್ತು ತಿನ್ನುವುದರಿಂದ, ಕಳ್ಳತನ ಮಾಡುವವರಿಂದ ಕಾಪಾಡುವುದೇ ಬಲು ಪ್ರಯಾಸವೆನಿಸುತ್ತದೆ. ಯಾರ್ಡಿಗೆ ಬಂದು ಬೀಡುಬಿಟ್ಟಾಗ ಅವನಿಗೆ ಅವನ ಬಂಡಿಯ ಎತ್ತುಗಳಿಗೆ ಆಹಾರ ನೆರಳು ಸಹಾ ಸಮಸ್ಯೆ ಆಗುವುದುಂಟು. ಈ ಗೋಜಲೇ ಬೇಡವೆಂದು ಎಷ್ಟೋ ವೇಳೆ ರೈತರು ಎಪಿಎಂಸಿಗೆ ಬರದೆಯೇ ಮಧ್ಯವರ್ತಿ ವರ್ತಕರಿಗೆ ಮಾರಿಬಿಡುವುದುಂಟು.
ರೈತ ತನ್ನ ಸರಕನ್ನು ಮಾರಿದ ಮೇಲೆ ಕಮಿಷನ್ ಏಜೆಂಟ್, ಸಗಟು ವರ್ತಕ, ಚಿಲ್ಲರೆ ವರ್ತಕ ಇವರ ಲಾಭಾಂಶಗಳು ನಾನಾ ಕೇಂದ್ರಗಳಿಗೆ ಸಾಗಾಣಿಕೆ ಆಗುವ ವೆಚ್ಚ ಇವೆಲ್ಲ ಸೇರಿಕೊಂಡು ಬಳಕೆದಾರನನ್ನು ತಲುಪುವ ವೇಳೆಗೆ ಒಂದಕ್ಕೆ ಒಂದೂವರೆ ಅಥವಾ ಎರಡರಷ್ಟು ಆಗುವುದೂ ಉಂಟು. ಬತ್ತ ಅಕ್ಕಿಯಾಗುವುದು, ಗೋಧಿಯು ಹಿಟ್ಟು ಅಥವಾ ರವೆ ಆಗುವುದು, ಸರಕು ಮಧ್ಯದಲ್ಲಿ ಶೀತಲಗೃಹದಲ್ಲಿ ನೆಲಸುವುದು ಮುಂತಾದವು ಇದ್ದರೆ ತುಟ್ಟಿಯಾಗುತ್ತಲೇ ಹೋಗುತ್ತದೆ. ರೈತ ಮಾರುವ ಬೆಲೆ ಹಾಗೂ ಬಳಕೆದಾರ ಕೊಳ್ಳುವ ಬೆಲೆ ಇವುಗಳ ನಡುವಣ ವ್ಯತ್ಯಾಸ ಏನಿರುವುದೋ ಅದನ್ನು ಕಡಿಮೆ ಮಾಡುವುದೇ ತಮ್ಮ ಗುರಿ ಎಂದು ಮಾರುಕಟ್ಟೆ ಅಧಿಕಾರಿಗಳು ಹೇಳುತ್ತಾರೆ. ಆದರೆ ಎಲ್ಲ ಪ್ರಸಂಗಗಳಲ್ಲೂ ಈ ಉದ್ದೇಶ ಸಾಧನೆ ಆಗುವುದಿಲ್ಲ. ಅದೇ ದುರಂತ.
ಕರ್ನಾಟಕದಲ್ಲಿ ೧೧೪ ಮುಖ್ಯ ಮಾರುಕಟ್ಟೆ ಯಾರ್ಡುಗಳಿವೆ. ೩೪೩ ಉಪ ಮಾರುಕಟ್ಟೆ ಯಾರ್ಡುಗಳಿವೆ. ಎಷ್ಟೋ ಯಾರ್ಡು, ಉಪಯಾರ್ಡುಗಳು ಬಹುತೇಕ ಖಾಲಿ ಇರುತ್ತವೆ ಎನ್ನುವುದುಂಟು. ಆಯಾ ಋತುಮಾನಕ್ಕೆ ಅನುಸಾರ ಸ್ಥಳೀಯ ಕೃಷಿ ಉತ್ಪನ್ನ ಏನಿರುವುದೋ ಅದು ಮಾತ್ರ ಇಲ್ಲಿಗೆ ಬರುವುದರಿಂದ ಈ ಪರಿಸ್ಥಿತಿ. ಹಲವು ಕಡೆ ಯಾರ್ಡುಗಳು ಇದ್ದರೂ ವರ್ತಕರು ದಟ್ಟೈಸಿರುವ ಪೇಟೆಗಳಲ್ಲೇ ವಹಿವಾಟು ಮುಂದುವರೆದಿದೆ. ಇದೇನೇ ಇದ್ದರೂ ರಾಜ್ಯದಲ್ಲಿ ಒಳ್ಳೆಯ ಕೃಷಿ ಉತ್ಪನ್ನ ಮಾರುಕಟ್ಟೆ ಜಾಲ ನಿರ್ಮಾಣ ಆಗಿರುವುದಂತೂ ದಿಟ. ಮೂವತ್ತು ವರ್ಷಗಳಿಂದ ಈ ಜಾಲ ಸತತವಾಗಿ ಬಲಗೊಂಡಿದೆ. ಇಲ್ಲಿ ವಸೂಲಾಗುವ ಶುಲ್ಕ ಪೂರ್ತಿಯಾಗಿ ಇವುಗಳ ಅಭಿವೃದ್ಧಿಗೆಂದೇ, ಬೆಲೆ ಸ್ಥಿರತೆಗೆಂದೇ ವಿನಿಯೋಗವಾಗುತ್ತಿಲ್ಲ. ಆ ಮಾತು ಬೇರೆ.
ರಾಜ್ಯಕ್ಕಿಂತ ಮಹಾರಾಷ್ಟ್ರದ ಮಾರುಕಟ್ಟೆ ಜಾಲ ಹಳೆಯದು. ಅವರದೇ ಮಾದರಿ ಕರ್ನಾಟಕದ್ದು. ಎರಡೂ ರಾಜ್ಯಗಳ ಯಾರ್ಡುಗಳಿಗೆ ಬರದೇ ಇರುವ ಸರಕೇ ಇಲ್ಲ. ಸೌದೆ, ಜಾನುವಾರು, ಅರಣ್ಯ ಉತ್ಪನ್ನ ಹೀಗೆ ಯಾವುದೇ ಸರಕನ್ನು ಎಪಿಎಂಸಿ ಯಾರ್ಡಿನ ವ್ಯಾಪ್ತಿಗೆ ಸೇರಿಸುತ್ತಾರೋ, ಅವೆಲ್ಲ ನಿಯಂತ್ರಣಕ್ಕೆ ಒಳಪಡುತ್ತವೆ.
ಜಾಗತೀಕರಣದ ಗಾಳಿ ಬೀಸಿದಂತೆ ಈ ಎಪಿಎಂಸಿ ಅಸ್ತಿತ್ವ ಉಳಿದೀತೆ ಎಂಬ ಅಂಜಿಕೆ ಮೂಡಿರುವುದು ಸಹಜ. ಬಹುರಾಷ್ಟ್ರೀಯ ಮಾದರಿಯ ವಹಿವಾಟು ಸಂಸ್ಥೆಗಳು ಎಪಿಎಂಸಿ ಮಾದರಿಯ ಹಾಗೆ ಅದಕ್ಕೆ ಪೈಪೋಟಿ ನೀಡುವಂಥ ಚಟುವಟಿಕೆಗೆ ಸಜ್ಜಾಗಿವೆ. ಒಂದು ರೀತಿಯ ಏಕಸ್ವಾಮ್ಯ ಹೊಂದಿರುವ ಈ ವ್ಯವಸ್ಥೆ ಈಗ ತಡಬಡಾಯಿಸಬೇಕಾದುದು ಸಹಜವೇ.
ಒಂದು ಕಾಲಕ್ಕೆ ಉದ್ಯಮದವರು ತಮ್ಮೆಲ್ಲ ಹಣಕಾಸು ಅಗತ್ಯಗಳಿಗೆ ಮುಖ್ಯವಾಗಿ ಬ್ಯಾಂಕುಗಳನ್ನೇ ಅವಲಂಬಿಸಿದ್ದರು. ಈಗ ಬಂಡವಾಳವು ದೇಶದ ಹೊರಗಿನಿಂದ ಬರುತ್ತಿರುವುದರಿಂದ ಉದ್ಯಮದ ಪಾಲಿಗೆ ಒಂದು ಸಮಸ್ಯೆಯೇ ಅಲ್ಲ. ಹಳ್ಳಿಗಳಲ್ಲಿ ಕೂಡಾ ಹರಡಿಕೊಂಡಿರುವ ಬ್ಯಾಂಕು ಶಾಖೆಗಳ ಜಾಲವನ್ನು ಇನ್ನು ಯಾವ ಯಾವ ರೀತಿ ಬಳಸಿಕೊಳ್ಳಬಹುದೆಂಬ ವಿಚಾರ ನಡೆದಿದೆ.
ಕೊರಿಯರ್ ಮೂಲಕ ಕಾಗದಪತ್ರ ಹಾಗೂ ಭಾಂಗಿಗಳನ್ನು ಕಳುಹಿಸುವ ಖಾಸಗಿ ವ್ಯವಸ್ಥೆ ಆರಂಭವಾದ ಮೇಲೆ ಅಂಚೆ ವ್ಯವಸ್ಥೆಗೆ ಇದ್ದ ಪ್ರಾಶಸ್ತ್ಯ ಕಡಿಮೆಯೇನೂ ಆಗಿಲ್ಲ. ನಗರಗಳಿಂದ ದೂರ ಇರುವ ಹಳ್ಳಿಗಳಿಗೆ ಕೊರಿಯರ್ ಮೂಲಕ ಅಂಚೆ ಕಳುಹಿಸಬೇಕಾದರೆ ಭಾರಿ ದುಬಾರಿ ಎನಿಸುತ್ತದೆ. ಏಕೆಂದರೆ ಅವರ ಬಳಿ ಅಷ್ಟು ವ್ಯಾಪಕ ಜಾಲವೇ ಇರುವುದಿಲ್ಲ.
ಟೆಲಿಕಾಂ ವಲಯದ ಜಾಗತೀಕರಣದಿಂದಾಗಿ ಮೊಬೈಲ್‌ ಸೇವೆ ಇಟ್ಟಾಡಿ ಹೋಗಿದೆ; ಅದರದು ನಗರಗಳಲ್ಲಿ ಮಾತ್ರ. ಹಳ್ಳಿಗಳಿಗೂ ಟೆಲಿಕಾಂ ಕ್ರಾಂತಿಯ ಫಲ ಸಿಗಬೇಕೆಂದರೆ ಸರ್ಕಾರಿ ವಲಯದ ಬಿಎಸ್‌ಎನ್‌ಎಲ್‌ನಿಂದ ಮಾತ್ರವೇ ಸಾಧ್ಯ.
ಸರ್ಕಾರದ ಪ್ರೋತ್ಸಾಹದಿಂದ ಹಾಗೂ ವಿದೇಶಿ ನೆರವಿನ ತಂತ್ರಜ್ಞಾನದಿಂದ ದೇಶದಲ್ಲಿ ಕ್ಷೀರಕ್ರಾಂತಿ ನಡೆಯಿತು. ಹಳ್ಳಿಗಾಡಿನ ಜೋಪಡಿಯ ಮಹಿಳೆಯರು ಸಹಾ ತಮ್ಮ ಪಾಲಿಗೆ ಹೆಚ್ಚುವರಿ ಎನಿಸಿದ ಹಲವು ನೂರು ಮಿಮೀ ಹಾಲನ್ನು ಸಹಾ ಸಹಕಾರಿ ಡೈರಿ ಜಾಲಕ್ಕೆ ಪೂರೈಸಬಲ್ಲರು. ಅದರಿಂದ ಅವರ ಜೀವನೋಪಾಯಕ್ಕೆ ಕಿಂಚಿತ್ತು ಸಹಾಯ ಆಗುತ್ತದೆ ನಿಜ. ಖಾಸಗಿ ಡೈರಿಗಳೂ ಬಂದಿವೆ. ಎಲ್ಲವೂ ಸೀಮಿತ ಜಾಲ ಹೊಂದಿರುವಂಥವು.
ಬೆಂಗಳೂರು ಮೈಸೂರು ಕಡೆ ತೋಟದ ಉತ್ಪನ್ನಗಳಾದ ಹಣ್ಣು ತರಕಾರಿಗಳನ್ನು ಹಳ್ಳಿಗಾಡಿನವರಿಂದ ಸಂಗ್ರಹಿಸಿ ಮಾರಾಟ ಮಾಡುವ ಸಹಕಾರಿ ವ್ಯವಸ್ಥೆ ಕೂಡಾ ಹಾಲಿನ ಮಾರಾಟ ವ್ಯವಸ್ಥೆಯನ್ನೇ ಹೋಲುತ್ತದೆ. ಆದರೆ ಖಾಸಗಿ ಸಗಟು ತರಕಾರಿ ಮಾರಾಟಗಾರರು ವಾಸ್ತವವಾಗಿ ಖಾಸಗಿ ಡೈರಿಗಳಿಗಿಂತ ಹೆಚ್ಚು ಪ್ರಬಲರು.
ಬಸ್ ಸಂಚಾರ ವ್ಯವಸ್ಥೆ ಸಹಾ ಇದೇ ಸಾಲಿಗೆ ಸೇರುತ್ತವೆ. ಏಕಸ್ವಾಮ್ಯ ಧೋರಣೆಯ ಸಾರಿಗೆ ಸಂಸ್ಥೆ ಅಲ್ಲಲ್ಲಿ ಖಾಸಗಿಯವರಿಗೆ ಅವಕಾಶ ಕೊಟ್ಟಿದೆ. ರಾಜ್ಯದ ದಕ್ಷಿಣ ಕನ್ನಡ ಜಿಲ್ಲೆ ಬಿಟ್ಟರೆ ಖಾಸಗಿ ಬಸ್ ಸಂಸ್ಥೆಗಳು ಬೇರೆಡೆ ಬಹಳ ಒಳ್ಳೆಯ ಹೆಸರು ಗಳಿಸಿಲ್ಲ. ಸಾರಿಗೆ ಸಂಸ್ಥೆ ಹರಡಿಕೊಂಡಷ್ಟು ವ್ಯಾಪಕವಾಗಿ ಗ್ರಾಮ ಪ್ರದೇಶಗಳಲ್ಲಿ ಹರಡಿಕೊಳ್ಳಲು ಖಾಸಗಿ ವ್ಯವಸ್ಥೆಗೆ ಸಾಧ್ಯವಾಗಿಲ್ಲ.
ಹೀಗೆ ದೃಷ್ಟಾಂತಗಳನ್ನು ಬೆಳೆಸುತ್ತಾ ಹೋಗಬಹುದು. ಯಾವುದೇ ನಿರ್ದಿಷ್ಟ ದೃಷ್ಟಾಂತವನ್ನು ತೆಗೆದುಕೊಂಡರೂ ಒಂದು ಅಂಶ ಸ್ಪಷ್ಟವಾಗುತ್ತದೆ. ಅದೇನೆಂದರೆ ಸರ್ಕಾರಿ ವಲಯದ ಉದ್ಯಮ ಅಥವಾ ಸೇವಾ ವ್ಯವಸ್ಥೆ ಇರುವುದರಿಂದಲೇ ಗ್ರಾಮ ಪ್ರದೇಶಗಳಿಗೆ ಲಾಭವಾಗುತ್ತಿರುವುದು. ಖಾಸಗಿಯವರ ಸೇವೆ ಅಥವಾ ಉದ್ಯಮ ಬಹುಪಾಲು ನಗರ ಪ್ರದೇಶ ಪ್ರಧಾನ ಆಗಿರುತ್ತವೆ.
ಈಗ ವಿದೇಶಿ ವ್ಯವಹಾರಸ್ಥರು ಗ್ರಾಮ ಪ್ರಧಾನ ಉತ್ಪನ್ನಗಳಿಗೂ ಕೈ ಹಾಕಿರುವುದರಿಂದ ಎಪಿಎಂಸಿಗಳಿಂದ ಸುಸಜ್ಜಿತ ವ್ಯವಸ್ಥೆ ನಿರುಪಯುಕ್ತ ಆಗುವುದೇ?
ಬದಲಾವಣೆಯ ಗಾಳಿ ಬೀಸಿದಾಗೆಲ್ಲ ಇಂಥ ಪ್ರಶ್ನೆ ಏಳುತ್ತದೆ. ಪ್ರತಿಸ್ಪರ್ಧಿ ಬಂದಾಗ ಎಂಥ ದುರ್ಬಲನೂ ಪ್ರತಿರೋಧ ಒಡ್ಡುತ್ತಾನೆ. ಆಗ ವ್ಯವಸ್ಥೆಗಳು ವಹಿಸುವ ಪಾತ್ರ ಹಿಂದೆ ಮುಂದೆ ಅಥವಾ ದೊಡ್ಡದು ಚಿಕ್ಕದು ಆಗುತ್ತದೆ. ಪ್ರತಿಸ್ಪರ್ಧೆ ಪರಸ್ಪರ ಪ್ರಯೋಜನಕಾರಿ ಎಂದು ಉಭಯತ್ರರಿಗೂ ಮನವರಿಕೆ ಆದಾಗ ಪರಸ್ಪರ ಪೂರಕ ಆಗಿ ಪರಿಣಮಿಸುತ್ತವೆ.
ವಿದೇಶಿ ಮೂಲಕ ವ್ಯವಹಾರಸ್ಥರು ಬಹುರಾಷ್ಟ್ರೀಯ ಶೈಲಿಯಲ್ಲಿ ವ್ಯಾಪಾರ ಆರಂಭಿಸಿದಾಗಲೂ ಹೀಗೆಯೇ ಆಗುವುದು. ಸರ್ಕಾರಿ ವ್ಯವಸ್ಥೆ ಜೊತೆ ಸಹಕಾರಿ ವ್ಯವಸ್ಥೆ ಮತ್ತು ಖಾಸಗಿ ವ್ಯವಸ್ಥೆಗಳು ಹೇಗೆ ಜೊತೆ ಜೊತೆಯಾಗಿ ಅಸ್ತಿತ್ವದಲ್ಲಿರುವುವೋ ಅದೇ ರೀತಿ ವಿದೇಶಿ ಮೂಲದವರ ವ್ಯವಹಾರದ ಜೊತೆಗೂ ಹೊಂದಾಣಿಕೆ ಮಾಡಿಕೊಳ್ಳಬೇಕಾಗುತ್ತದೆ. ಅದು ಆಗುವ ತನಕ ಗೊಂದಲ, ಅನುಮಾನ ಮತ್ತು ಸಂಘರ್ಷಗಳು ಇದ್ದೇ ಇರುತ್ತವೆ. ವಿದೇಶಿ ಮೂಲ ವ್ಯಾಪಾರ ಎಂದಾಗ ಆಮದು ವಸ್ತು ಸಹಾ ಸೇರಿಕೊಳ್ಳುತ್ತದೆ ಎಂಬುದು ಮುಖ್ಯ.
ಜಾಗತೀಕರಣದಿಂದ ಏನು ಲಾಭವಾಗುವುದೋ ಎಂದು ಬಳಕೆದಾರ ಹೇಗೆ ಎದುರು ನೋಡುತ್ತಿದ್ದಾನೋ ಅದೇ ರೀತಿ ರೈತ ಸಹಾ ಕಾಯಬೇಕು. ತನ್ನ ಉತ್ಪನ್ನಕ್ಕೆ ಬೇಡಿಕೆ ತಪ್ಪಿದರೆ, ತನ್ನ ಜೀವನ ಶೈಲಿಗೆ ಧಕ್ಕೆ ಒದಗಿಸಿದರೆ ಪ್ರತಿರೋಧಕ್ಕೆ ಹಿಂಜರಿಯಬಾರದು.
೧೫.೧೦.೨೦೦೩
ಭಾಗ ೪ – ರೇಷ್ಮೆ ವಿದ್ಯಮಾನ ಬಲುನವಿರು: 
೨೯. ರೇಷ್ಮೆಗೆ ಬೇಡಿಕೆ ತಪ್ಪಿ ಬಿಸಿಯುಸಿರು
‘ಸಕ್ಕರೆಯ ಬೆಲೆಗೆ ಮೈಸೂರು ಪಾಕ್’, ‘ಹತ್ತಿಯ ಬೆಲೆಗೆ ರೇಷ್ಮೆ’ ಎಂಬ ಒಕ್ಕಣೆಗಳು ಜಾಹೀರಾತಿನಲ್ಲಿ ರಾರಾಜಿಸಿವೆ. ಸರ್ವ ಸರಕಿನ ಮಳಿಗೆಯ ಪಾಲಿಗೆ ಇವು ಆಪ್ಯಾಯಮಾನಕರ ಎನಿಸಿದರೂ ರೇಷ್ಮೆಯನ್ನು ಹತ್ತಿಯ ಮೌಲ್ಯಕ್ಕೆ ಇಳಿಸಿರುವುದು ವಿಶೇಷ. ಕರ್ನಾಟಕದ ಪಾಲಿಗೆ ಹತ್ತಿ ಎಷ್ಟು ಮುಖ್ಯವೋ ರೇಷ್ಮೆಯದು ಒಂದು ತೂಕ ಹೆಚ್ಚು. ಏಕೆಂದರೆ ಕರ್ನಾಟಕವೇ ಭಾರತದ ಅಗ್ರಮಾನ್ಯ ರೇಷ್ಮೆ ರಾಜ್ಯ. ಹೂವಿನ ಚಿಯ ಬಂದಾಗ ‘ಗುಲಾಬಿ ಎಂದರೆ, ಗುಲಾಬಿ ಗುಲಾಬಿ ಗುಲಾಬಿಯೇ ಸರಿ’ ಎನ್ನುವುದು ಒಂದು ಆಂಗ್ಲೋಕ್ತಿ. ಹಾಗೆಯೇ ರೇಷ್ಮೆ ಎಂದರೆ ರೇಷ್ಮೆಯೇ; ಅದಕ್ಕೆ ಅದೇ ಸರಿಸಾಟಿ.
ಬ್ರಿಟಿಷರ ವಿರುದ್ಧ ಸೆಣಸತೊಡಗಿದ ಟಿಪ್ಪು ಸುಲ್ತಾನ್ ಹಣ ಹೊಂಚಿಕೊಳ್ಳಲು ಮಾರ್ಗೋಪಾಯಗಳನ್ನು ಹುಡುಕಿದನಂತೆ. ಮಂಗಳೂರಿನ ಕಡಲತಡಿಯಲ್ಲಿ ಮುತ್ತನ್ನು ಬೆಳೆಸುವುದು, ಕುಣಿಗಲ್‌ನಲ್ಲಿ ಅತ್ಯುತ್ತಮ ಕುದುರೆ ತಳಿಗಳನ್ನು ಅಭಿವೃದ್ಧಿ ಪಡಿಸುವುದು, ಜೊತೆಗೆ ಹಿಪ್ಪುನೇರಳೆ ಬೆಳೆಸಿ, ರೇಷ್ಮೆಹುಳು ಸಾಕಿ, ಅವು ನೇಯ್ದ ರೇಷ್ಮೆಗೂಡಿನಿಂದ ರೇಷ್ಮೆ ನೂಲು ಬಿಚ್ಚುವುದು. ಇವು ಮೂರೂ ಅಧಿಕ ಮೌಲ್ಯದ ಉತ್ಪನ್ನ ನೀಡುವ ಚಟುವಟಿಕೆಗಳು. ಮುತ್ತು ಕೃಷಿ ಫಲಿಸಲಿಲ್ಲ. ಇನ್ನೆರಡು ಕೈಗೂಡಿದವು.
ಫಲಿತವೆಂದರೆ ಮೈಸೂರಿನಿಂದ ಬೆಂಗಳೂರಿನ ತನಕ ೧೫೦ ಕಿ.ಮೀ. ಉದ್ದದ ರಸ್ತೆಯ ಆಚೀಚಿನ ಪ್ರದೇಶಗಳಲ್ಲದೆ ಬಿಸಿಲಿನ ಬಿಸಿಗೆ ಹೆಸರಾದ ಕೋಲಾರ ಜಿಲ್ಲೆಯಲ್ಲೂ ರೇಷ್ಮೆ ಕೃಷಿ ನೆಲೆಗೊಂಡಿತು. ಈಚೆಗಂತೂ ಉತ್ತರ ಕರ್ನಾಟಕದ ಕೆಲವು ಕಡೆ ಸಹಾ ರೇಷ್ಮೆ ಕೃಷಿ ಕೈಗೆ ಹತ್ತಿದೆ.
ರೇಷ್ಮೆ ಕೃಷಿಯಲ್ಲಿ ಇಂದಿಗೂ ಕರ್ನಾಟಕ ಅಗ್ರಮಾನ್ಯವೇ ಆಗಿದ್ದರೂ ತಮಿಳುನಾಡು ಮತ್ತು ಆಂಧ್ರಗಳೂ ದಾಪುಗಾಲು ಇಟ್ಟಿವೆ. ಬಂಗಾಲ ಮತ್ತಿತರ ರಾಜ್ಯಗಳೂ, ಹಿಪ್ಪು ನೇರಳೆ ಬೆಳೆಗೆ ಹೊರತಾದ ಅನ್ಯ ಬಗೆಯ ರೇಷ್ಮೆ ಕೃಷಿಗೆ ಹೆಸರಾದ ಈಶಾನ್ಯ ಭಾರತದ ಕೆಲವು ಪ್ರದೇಶಗಳೂ ತಮ್ಮ ನೆಲೆ ಕಳೆದುಕೊಂಡಿಲ್ಲ. ಅದೆಲ್ಲ ವ್ಯಾಪ್ತಿಯನ್ನು ವಿಸ್ತಾರವನ್ನು ಬಿಂಬಿಸುತ್ತದೆ. ನಿಜ. ಆದರೆ, ರೇಷ್ಮೆ ಉದ್ಯಮಕ್ಕೆ ಇಂದಿನ ದುರ್ಗತಿ ಹಿಂದೆ ಎಂದೂ ಬಂದುದಿಲ್ಲ. ಜಪಾನು ತನ್ನ ವಶದಲ್ಲಿದ್ದ ರೇಷ್ಮೆ ಕೃಷಿ ಮತ್ತು ಉದ್ಯಮವನ್ನು ಕ್ರಮೇಣ ನಿಲ್ಲಿಸಿತು. ಭೂಪ್ರದೇಶದ ಮೇಲೆ ಒತ್ತಡ; ರೇಷ್ಮೆ ಕೆಲಸಕ್ಕೆ ಜನರು ಬಹಳವಾಗಿ ಬೇಕಾಗುವುದಾದರೂ ಪ್ರತಿಫಲ ಕಡಿಮೆ ಎಂಬ ಎರಡು ಕಾರಣಗಳಿಂದ ಆ ದೇಶದಲ್ಲಿ ರೇಷ್ಮೆ ಕೃಷಿಗೆ ಮನ್ನಣೆ ನೀಡುವುದು ಕಡಿಮೆ ಆಯಿತು. ಆದರೆ ಭಾರತಕ್ಕೆ ಜಪಾನು ಒತ್ತಾಸೆ ನೀಡಿದ್ದುಂಟು. ಅತಿ ದೊಡ್ಡ ರೇಷ್ಮೆ ರಾಷ್ಟ್ರವಾದ ಚೀನಾ ತಾನು ತಯಾರಿಸಿದ ರೇಷ್ಮೆ ನೀಲನ್ನು ಧಂಡಿಯಾಗಿ ಭಾರತದೊಳಕ್ಕೆ ನುಗ್ಗಿಸುವ ನೀತಿ ಅನುಸರಿಸಿತು. ಪರಿಣಾಮವೆಂದರೆ ಬೇಡ ಬೇಡವೆಂದರೂ ಚೀನಾ ರೇಷ್ಮೆ ಎಲ್ಲ ಕಡೆ ಹಂಚಿ ಹರಡಿ ಹೋಗಿದೆ.
ವಿಶ್ವಬ್ಯಾಂಕ್ ಸಾಲ ತೆಗೆದು ರೇಷ್ಮೆ ಕೃಷಿಯನ್ನು ಅಭಿವೃದ್ಧಿಪಡಿಸಲು ಕೈಗೊಂಡ ಯೋಜನೆಯು ಭಾಗಶಃ ಮಾತ್ರ ಸಫಲವಾಗಿದೆ. ದೇಶೀಯ ಬಳಕೆಗೆ ಬೇಕಾಗುವ ಒರಟಾದ ರೇಷ್ಮೆ ನೂಲನ್ನು ತಯಾರಿಸಲು ಇದರಿಂದ ಉತ್ಸಾಹ ಮೂಡಿತೇ ಹೊರತು ರಫ್ತಿಗಾಗಿ ಬೇಕಾಗುವ ಬೈವೋಲ್ಟೈನ್‌ ರೇಷ್ಮೆ ತಯಾರಿಸಲು ಸಾಧ್ಯವಾಗಲಿಲ್ಲ. ನಮ್ಮಲ್ಲೇ ಸಾಕು ಬೇಕಾದಷ್ಟು ರೇಷ್ಮೆ ನೂಲು ತಯಾರಾಗುತ್ತಿರಬೇಕಾದರೆ ಚೀನಾ ರೇಷ್ಮೆ ಒಳನುಗ್ಗಲು ಇದೇ ಕಾರಣ. ಚೀನಾ ಮೂಲಕ ಸರಕು ವಿಶ್ವ ಗುಣಮಟ್ಟದ್ದು. ಭಾರತದ್ದು ಆ ದೃಷ್ಟಿಯಿಂದ ಕಳಪೆ. ವಿಶ್ವಬ್ಯಾಂಕ್ ಯೋಜನೆಯಿಂದಾಗಿ ರೇಷ್ಮೆ ಮೊಟ್ಟೆ ತಯಾರಿಸುವ ಗ್ರೈನೇಜುಗಳು ಈಗ ಮೂಲೆಗುಂಪಾಗಿವೆ. ರಫ್ತು ಹೆಚ್ಚಿಸುವ ಮಾತಿರಲಿ; ದೇಶೀ ಬಳಕೆಗೂ ಆಮದು ರೇಷ್ಮೆ ಸಿಗುವಂತಾಗಿದೆ.
ಬಳಕೆದಾರನ ದೃಷ್ಟಿಯಿಂದ ನೋಡಿದಾಗಲೂ ನಿರಾಶೆಯೇ. ಶುದ್ಧ ರೇಷ್ಮೆಯ ಸೀರೆಗಳು ಮತ್ತು ಜವಳಿ ಉತ್ಪನ್ನಗಳಿಗೆ ಬೇಡಿಕೆ ಕಡಿಮೆಯಾಗಿದೆ. ಹೊಸ ವಿನ್ಯಾಸದ, ನಾನಾ ಬಗೆಗಳಲ್ಲಿ ಇತರ ನೂಲಿನ ಜೊತೆ ಸಂಯೋಜಿಸಿದ ಆಕರ್ಷಕ ಜವಳಿ ಈಗಷ್ಟೇ ಬಳಕೆಗೆ ಬರುತ್ತಿವೆ. ಆದರೆ ಜವಳಿಯಲ್ಲಿ ಹೊಸ ಆವಿಷ್ಕಾರಗಳು ತುಂಬಾ ನಿಧಾನವಾಗುತ್ತವೆ ಎನಿಸುತ್ತಿದೆ. ಸಂಶೋಧನೆ ಸಾಕಷ್ಟು ಫಲಿಸಿಲ್ಲ.
ಕರ್ನಾಟಕವು ಅತಿ ಹೆಚ್ಚು ರೇಷ್ಮೆ ಉತ್ಪಾದಿಸುವ ರಾಜ್ಯವೇನೋ ಸರಿ. ಇಲ್ಲಿನ ಕಚ್ಚಾ ರೇಷ್ಮೆಗೆ ಅನ್ಯ ರಾಜ್ಯಗಳಲ್ಲಿ ಬೇಡಿಕೆ ಇರುವುದೂ ಸಹಜ. ಆದರೆ ಬಹುಪಾಲು ನೂಲು ಅನ್ಯ ರಾಜ್ಯಗಳಿಗೆ ಮುಖ್ಯವಾಗಿ ತಮಿಳುನಾಡಿಗೆ ರವಾನೆ ಆಗುತ್ತದೆ. ಅಲ್ಲಿನ ನೇಕಾರರು ನೂಲುವ ಶುದ್ಧ ರೇಷ್ಮೆ ಸೀರೆಗಳು ಒಳ್ಳೆಯ ಬೆಲೆ ಪಡೆಯುತ್ತವೆ.
ಕರ್ನಾಟಕದ ನೇಕಾರರು ಸಾದಾ ಬಟ್ಟೆ ರೂಪದ ರೇಷ್ಮೆ ಉತ್ಪನ್ನ ತಯಾರಿಸಿ ಮಾರುತ್ತಾರೆ. ಅದರ ಮೇಲೆ ಬಣ್ಣ ಬಣ್ಣದ ವಿನ್ಯಾಸಗಳನ್ನು ಅಚ್ಚೊತ್ತಿ ಬಿಡುಗಡೆ ಮಾಡುವ ಪ್ರಿಂಟೆಡ್ ಸಿಲ್ಕ್ ತಯಾರಿಸುವ ಘಟಕಗಳು ಒಂದಿಷ್ಟು ಸಂಖ್ಯೆಯಲ್ಲಿ ತಲೆ ಎತ್ತಿರುವುದು ನಿಜ. ಆದರೆ ಯಾವುದೇ ಸೀರೆಗೆ ಬಳಕೆದಾರ ತೆರುವ ಹಣದಲ್ಲಿ ಸ್ವಲ್ಪ ಭಾಗ ಮಾತ್ರ ಬೆಳೆಗಾರ ಮತ್ತು ನೇಕಾರರಿಗೆ ತಲುಪುತ್ತದೆ. ಮಿಕ್ಕದ್ದು ಮಾರುಕಟ್ಟೆ ವೆಚ್ಚವಾಗಿ ಕರಗಿ ಹೋಗುತ್ತದೆ. ಬೆಳೆಗಾರನಿಗಾಗಲೀ ನೇಕಾರನಿಗಾಗಲೀ ಇದರಿಂದ ಪ್ರಯೋಜನವಾಗುತ್ತಿಲ್ಲ. ಅದಕ್ಕಿರುವ ಕಾರಣಗಳು ಮಾತ್ರ ವಿಚಿತ್ರ ಸ್ವರೂಪದವು.
ಚೀನಾ ರೇಷ್ಮೆ ಆಮದು ಮತ್ತು ಕಳ್ಳ ಸಾಗಾಣಿಕೆಯನ್ನು ತಡೆಯಲು ಸಾಧ್ಯವಾಗದೇ ಹೋದುದರಿಂದ ದೇಶಿ ರೇಷ್ಮೆಗೆ ಬೇಡಿಕೆ ಕಡಿಮೆಯಾಯಿತು. ಆದ್ದರಿಂದ ಬೆಳಗಾರನಿಗೆ ಮತ್ತು ನೇಕಾರನಿಗೆ ಸಿಗುವ ಪ್ರತಿಫಲ ಕಡಿಮೆಯಾಯಿತು. ಅದೇ ವೇಳೆ ಆರ್ಥಿಕ ಹಿಂಜರಿತದ ಕಾರಣ ಜವಳಿಗೆ ಬರುವ ಒಟ್ಟಾರೆ ಬೇಡಿಕೆಯೇ ಕಡಿಮೆಯಾಯಿತು. ನೂಲು ಉತ್ಪಾದನೆಯಾದರೂ, ನೇಕಾರ ನೇದರೂ, ಅದನ್ನು ಖರೀದಿಸಲು ವರ್ತಕ ಸಿದ್ಧನಿಲ್ಲ. ರೇಷ್ಮೆಯನ್ನು ಇತರ ನೂಲಿನ ಜೊತೆ ಸಂಯೋಜಿಸುವುದರಿಂದ ಜವಳಿಯ ವೈವಿಧ್ಯ ಹೆಚ್ಚಿದೆ. ಅದೇ ವೇಳೆ ರೇಷ್ಮೆಗೆ ಸರಿಸಾಟಿ ಅಲ್ಲದಿದ್ದರೂ ಅದರ ಸಮೀಪಕ್ಕೆ ಬರುವಷ್ಟ ನವಿರು ಮತ್ತು ಹೊಳಪಿನ ಕೃತಕ ನೂಲು ಅಭಿವೃದ್ಧಿಗೊಂಡಿರುವುದರಿಂದ ಅವು ಅಗ್ಗವೂ ಇರುವುದರಿಂದ ಶುದ್ಧ ರೇಷ್ಮೆಗೆ ಬೇಡಿಕೆ ಕಡಿಮೆಯಾಗಿದೆ. ರೇಷ್ಮೆ ಜವಳಿಯ ಮಟ್ಟಿಗೆ ಹೇಳುವುದಾದರೆ ಬೇಡಿಕೆ ಕುದುರಿಸುವುದು ವರ್ತಕನ ಕೈಲಿ ಇರುವುದಿಲ್ಲ.
ಕೊನೆಗೂ ಉಳಿಯುವ ಒಂದು ಪ್ರಶ್ನೆ ಎಂದರೆ ಬೇಡಿಕೆ ಕಡಿಮೆ ಆದರೂ ಜವಳಿಯ ಬೆಲೆ ಏಕೆ ಗಮನಾರ್ಹವಾಗಿ ಇಳಿಯುವುದಿಲ್ಲ ಎನ್ನುವುದು. ರೇಷ್ಮೆ ಜವಳಿಯ ಮುಖ್ಯ ಗುಣಲಕ್ಷಣವೆಂದರೆ, ಕಪಾಟಿನಲ್ಲಿ ಉಳಿದಷ್ಟೂ ಜವಳಿಯ ಅಸಲು ಬೆಲೆ ಏರುತ್ತಾ ಹೋಗುತ್ತದೆ. ಕಾರಣವೆಂದರೆ ಬಂಡವಾಳದ ಮೇಲೆ ಬೆಳೆಯುವ ಬಡ್ಡಿ. ಬೇಡಿಕೆ ಕುದುರಿಸುವುದು ಹೇಗೆಂದು ಹಾರಿಗೂ ಹೊಳೆಯುತ್ತಿಲ್ಲ. ಎಲ್ಲರೂ ಒಳ್ಳೆಯ ದಿನಗಳಿಗಾಗಿ ಕಾಯುತ್ತಿದ್ದಾರೆ.
ರೇಷ್ಮೆ ಒಂದು ರೀತಿಯಲ್ಲಿ ವೈಭೋಗ. ಆ ಬಗೆಯ ಎಲ್ಲ ಉತ್ಪನ್ನಗಳು ಹಣ ಬಿಕ್ಕಟ್ಟಿನ ದಿನಗಳಲ್ಲಿ ಬೇಡಿಕೆ ಕಳೆದುಕೊಳ್ಳುತ್ತವೆ. ಕರ್ನಾಟಕವು ರೇಷ್ಮೆ ರಾಜ್ಯವಾದ್ದರಿಂದ ತಟ್ಟುವ ಬಿಸಿ ಅಧಿಕ.
೧೯.೧೨.೨೦೦೧
ಭಾಗ ೪ – ರೇಷ್ಮೆ ವಿದ್ಯಮಾನ ಬಲು ನವಿರು: 
೩೦. ಸತ್ತು ಸುಣ್ಣವಾಗಿರುವ ರೇಷ್ಮೆ ರಂಗ
ರೇಷ್ಮೇಯ ಗುಣ, ನುಣುಪು, ನವಿರು. ಅದರ ಎಲ್ಲ ವ್ಯವಹಾರಗಳೂ ಹಾಗೆಯೇ. ಈಗ ರೇಷ್ಮೇ ರಂಗದ ಎಲ್ಲ ವರ್ಗಗಳ ಜನರ ತುಮುಲ ಏನಿದೆಯೋ, ಅದು ತಪ್ಪುವ ಲಕ್ಷಣಗಳೇ ಕಾಣುತ್ತಿಲ್ಲ. ಭಾರತದಲ್ಲಿ ರೇಷ್ಮೇ ರಾಜ್ಯವಾದ ಕರ್ನಾಟಕದಲ್ಲಿ, ಇನ್ನು ಮುಂದೆ ರೇಷ್ಮೆ ಕೃಷಿಗೆ ಹಾಗೂ ಉದ್ಯಮಕ್ಕೆ ಭವಿಷ್ಯವೇ ಇಲ್ಲವೇನೋ ಎಂಬ ಅನುಮಾನ ಬಂದಿದೆ.
ರೇಷ್ಮೆ ವಿಷಯ ಬಂದಾಗ ವಿಶ್ವದಲ್ಲಿ ಚೀನಾಕ್ಕೆ ಅಗ್ರಮಾನ್ಯತೆ. ಜಪಾನ್ ಸಹಾ ಅತ್ಯುತ್ತಮ ರೇಷ್ಮೆಯನ್ನು ತಯಾರು ಮಾಡುತ್ತಿತ್ತು. ರೇಷ್ಮೆ ಕೃಷಿ ಹಾಗೂ ಉದ್ಯಮ ನಡೆಯುವ ದೇಶದಲ್ಲಿ ಜನಕ್ಕೆ ಉದ್ಯೋಗಾವಕಾಶ ವಿಫುಲವಾಗಿರುತ್ತದೆ. ಅದೇ ಅದರ ಸೊಗಸು. ಜೊತೆಗೆ ಈ ಕೃಷಿ ಉದ್ಯಮ ಬಹಳವಾಗಿ ಜಾಗ ಬೇಡುತ್ತದೆ. ಜಪಾನಿಗೆ ಕಷ್ಟವಾಗಿದ್ದು ಈ ಬಾಬಿನಲ್ಲೆ. ಜಪಾನಿಯರಿಗೆ ಇತರ ಉದ್ಯಮಗಳಲ್ಲಿ ಆಸಕ್ತಿ ಬಹಳವಾಯಿತು. ಈ ಕಾರಣಗಳಿಂದ ರೇಷ್ಮೆ ಉತ್ಪಾದನೆಯನ್ನು ಕೈಬಿಡತೊಡಗಿದರು. ಆ ವೇಳೆ ಜಪಾನೀಯರು ತಮ್ಮ ರೇಷ್ಮೆ ಕೌಶಲ ಏನಿದೆಯೊ ಅದನ್ನೆಲ್ಲ ಭಾರತೀಯರಿಗೆ ಧಾರೆ ಎರೆಯಲು ಮುಂದಾದರು. ನೆರವಾದರು ಕೂಡಾ. ಆಗಲೇ ೮೦ರ ದಶಕದಲ್ಲಿ ಭಾರತ ವಿಶ್ವಬ್ಯಾಂಕ ನೆರವನ್ನು ಸಹಾ ಪಡೆದು ರೇಷ್ಮೆ ರಂಗವನ್ನು ಬೆಳೆಸಲು ಮುಂದಾಯಿತು. ಅದೇ ಕರ್ನಾಟಕದ ಪಾಲಿಗೂ ಉಚ್ಛ್ರಾಯ ಕಾಲ. ಏಕೆಂದರೆ ಬಂಗಾಳ, ಈಶಾನ್ಯ ರಾಜ್ಯಗಳು ಮುಂತಾದ ಕಡೆ ರೇಷ್ಮೆ ಕೃಷಿ ಚೆನ್ನಾಗಿ ಬೆಳೆದಿದ್ದರೂ ಹಿಪ್ಪನೇರಳೆ (ಮಲ್ಬೆರಿ) ರೇಷ್ಮೆಯನ್ನು ಅತಿ ಹೆಚ್ಚು ಉತ್ಪಾದಿಸುತ್ತಿದ್ದುದು ಕರ್ನಾಟಕವೇ. ಈಗಲೂ ಇತರ ರಾಜ್ಯಗಳು ಸಹಾ ಮುಂದುವರೆದಿದ್ದರೂ, ಕರ್ನಾಟಕಕ್ಕೆ ಅಗ್ರಪಂಕ್ತಿ. ಉದ್ಯಮಕ್ಕೆ ಹಿನ್ನಡೆ ಆಗತೊಡಗಿದಂತೆ ಭಾರೀ ಪೆಟ್ಟು ಬಿದ್ದಿದ್ದು ಸಹಾ ಕರ್ನಾಟಕಕ್ಕೆ ಸರಿ. ವಿ. ಬಾಲಸುಬ್ರಮಣಿಯನ್ನಂಥ ಮೇಧಾವಿ ಐಎಎಸ್ ಅಧಿಕಾರಿಯು ತನ್ನ ಜೀವನಾದರ್ಶ ಎನ್ನುವಂತೆ ಕರ್ನಾಟಕದ ಸ್ತರದಲ್ಲಿ ಹಾಗೂ ಕೇಂದ್ರ ರೇಷ್ಮೆ ಮಂಡಳಿ ಕಾರ್ಯದರ್ಶಿಯಾಗಿ ರಾಷ್ಟ್ರೀಯ ಸ್ತರದಲ್ಲಿ ರೇಷ್ಮೆ ಅಭಿವೃದ್ಧಿಗೆ ಟೊಂಕ ಕಟ್ಟಿ ನಿಂತರು. ಮುಂದೆ ಬಾಂಗ್ಲಾ ದೇಶಕ್ಕೂ ನೆರವಾಗಿದ್ದು ಬೇರೆ ಮಾತು. ಆತ ಹಾಕಿಕೊಟ್ಟ ಮೇಲ್ಪಂಕ್ತಿಯಲ್ಲಿ ವಿಶ್ವಬ್ಯಾಂಕ್ ಸಾಲ ಪಡೆದ ಯೋಜನೆ ಜಾರಿಯಾಯಿತು. ಆಗಲೇ ರೇಷ್ಮೆ ವಿಷಯದಲ್ಲಿ ಕರ್ನಾಟಕ ಉತ್ತುಂಗ ಸ್ಥಾನಕ್ಕೇರಿದ್ದು.
ಆದರೆ ಮುಂದೆ ಸುಮಾರು ೧೫ ವರ್ಷ ಕಳೆದಂತೆ ೧೯೯೦ರ ದಶಕದ ಮಧ್ಯಭಾಗದಲ್ಲಿ ಅದರ ಅವನತಿ ಸಹಾ ಪ್ರಾರಂಭವಾಯಿತು. ಅದಕ್ಕೆ ಖಾರಣಗಳು ಹಲವಾರು. ವಿಶ್ವಬ್ಯಾಂಕ್ ಯೋಜನೆಯಡಿ ರೇಷ್ಮೆ ಗ್ರೈನೇಜುಗಳ ನಿಲ್ದಾಣ ಬೃಹತ್ತಾಗಿ ನಡೆಯಿತು. ಖಾಸಗಿಯವರ ಕೈ ತಪ್ಪಿಸಿ ರೇಷ್ಮೆ ಮೊಟ್ಟೆ ಉತ್ಪಾದನೆಯನ್ನು, ಅಂದರೆ ರೇಷ್ಮೆಯ ಗೂಡಿನಿಂದ ಹೊರಬರುವ ಚಿಟ್ಟೆಯು ಮೊಟ್ಟೆ ಇಡುವ ಕಾರ್ಯ ಆರೋಗ್ಯಕರವಾಗಿ ಆಗುವಂತೆ ಮಾಡಲಾಯಿತು. ದುರಂತವೆಂದರೆ ಜಾಗತೀಕರಣ ಆರಂಭವಾಗಿ ಖಾಸಗಿಯವರಿಗೆ ಮನ್ನಣೆ ಆರಂಭವಾದಾಗ ಸರಕಾರಿ ಗ್ರೈನೇಜುಗಳಿಗೆ ಇದ್ದ ಪ್ರಾಶಸ್ತ್ಯ ತಪ್ಪಿತು.
ವಿಶ್ವಬ್ಯಾಂಕ್ ಯೋಜನೆಯ ಅತಿ ದೊಡ್ಡ ವೈಫಲ್ಯ ಎಂದರೆ ಬೈವೋಲ್ಟೈನ್ ರೇಷ್ಮೆ ಅಭಿವೃದ್ಧಿ ಸಾಧ್ಯವಾಗದೇ ಇದ್ದುದು. ಕರ್ನಾಟಕದ ಇನ್ನೊಬ್ಬ ಐಎಎಸ್ ಅಧಿಕಾರಿ ಎಸ್.ಆರ್‌. ವಿಜಯ್ ಅವರು ಬೈವೋಲ್ಟೈನ್ ವೈಫಲ್ಯ ಅಪಾಯಕಾರಿ ಎಂದು ಪದೇ ಪದೇ ಹೇಳುತ್ತಿದ್ದರು. ಬಿಳಿಗೂಡು ಉತ್ಪಾದನೆಗೆ ವಿಶ್ವ ಮನ್ನಣೆ ಇದ್ದರೂ, ಅಧಿಕ ಲಾಭ ತರುತ್ತಿದ್ದರೂ, ಬೆಳೆಗಾರರು ಅದರ ಉತ್ಪಾದನೆ ಕಷ್ಟ ಎಂದೇ ಭಾವಿಸಿ ಕೈ ಬಿಟ್ಟರು.
ವಿಶ್ವಬ್ಯಾಂಕ್ ನೆರವಿನ ಯೋಜನೆಯು ರೇಷ್ಮೆ ಗೂಡು ಉತ್ಪಾದನೆ ಮಟ್ಟಕ್ಕೆ ಮಾತ್ರ ನಿಂತು ಹೋಯಿತು. ಗೂಡಿನಿಂದ ನೂಲು ಬಿಚ್ಚುವ ರೀಲರುಗಳಿಗಾಗಲೀ, ನೂಲನ್ನು ಹುರಿ ಮಾಡುವ ಹುರಿಕಾರರಿಗಾಗಲಿ, ಹುರಿಗೆ ಬಣ್ಣ ಹಾಕುವವರಿಗಾಗಲೀ ಅನಂತರ ಅದನ್ನು ಜವಳಿಯನ್ನಾಗಿ ಮಾಡುವ ನೇಕಾರರಿಗಾಗಲೀ, ಬಟ್ಟೆಯ ಮೇಲೆ ಪ್ರಿಂಟ್ ಮಾಡಿ ನೀರೆ ತಯಾರಿಸುವವರಿಗಾಗಲೀ ಏನೊಂದು ಪ್ರಯೋಜನವಾಗಲಿಲ್ಲ. ರೇಷ್ಮೆರಂಗವೆಂದರೆ ಈ ಎಲ್ಲ ವರ್ಗಗಳ ನಡುವೆ ಸಾಮರಸ್ಯ ಸಾಧಿಸಬೇಕು. ಅದು ಸಾಧ್ಯವಾಗುವಂಥ ಪ್ರಗತಿಯನ್ನು ಕಾಣಲು ಅವಕಾಶವಾಗಲಿಲ್ಲ.
ಈಚಿನ ಬಿಕ್ಕಟ್ಟನ್ನೇ ತೆಗೆದುಕೊಂಡರೂ ಬೆಳೆಗಾರರು ಬೆಲೆ ಬಿದ್ದುಹೋಗಿ ಸತ್ತು ಸುಣ್ಣವಾದರು. ರೇಷ್ಮೆ ಹುಳುಗಳಿಗೆ ತಿನ್ನಿಸುವ ಹಿಪ್ಪ ನೇರಳೆ ಸೊಪ್ಪಿನ ಗಿಡಗಳನ್ನು ರೈತರು ಬುಡ ಸಮೇತ ಕಿತ್ತು ಹಾಕಿ ಅನ್ಯ ಕೃಷಿಗೆ ಸನ್ನದ್ಧರಾದರು. ಕೌಶಲ ತಮ್ಮ ಕೈಗಳಲ್ಲಿರುವ ಕಾರಣ ಹುಳ ಸಾಕಿ ಗೂಡು ತಯಾರಿಸುವುದು ತಮ್ಮ ಜೀವನದ ಒಂದು ಭಾಗ ಆಗಿರುವ ಕಾರಣ ಅವರು ರೇಷ್ಮೆ ಕೃಷಿಗೆ ಅನಿವಾರ್ಯವಾಗಿ ಅಂಟಿಕೊಂಡಿದ್ದಾರೆ. ಗೂಡನ್ನು ಕುದಿಯುವ ನೀರಲ್ಲಿ ಹಾಕಿ ಬೇಯಿಸಿ ನೂಲು ತೆಗೆಯುವವರು ಬಹುಪಾಲು ಮುಸ್ಲಿಂರು. ಕಚ್ಚಾ ನೂಲನ್ನು ಗೂಡಿನಿಂದ ತೆಗೆದ ಮೇಲೆ ರೇಷ್ಮೆಯ ಚಟುವಟಿಕೆ ಮತ್ತೇ ಹಿಂದುಗಳ ಕೈ ಸೇರುತ್ತದೆ. ರೀಲರುಗಳ, ಅಂದರೆ ಬಿಚ್ಚಣಿಕೆದಾರರ, ಹಂತದಲ್ಲಿ ರೇಷ್ಮೆ ಚಟುವಟಿಕೆಗೆ ಮಹತ್ವ ಬಹಳ. ಚಟುವಟಿಕೆಯ ಈ ಹಂತದಲ್ಲಿ ಮುಸ್ಲಿಂರು ಪ್ರಧಾನವಾಗಿರುತ್ತಾರೆ ಎಂಬುದು ಇದಕ್ಕೆ ಕಾರಣವಲ್ಲ. ನೂಲು ಬಿಚ್ಚುವುದು ನಿಂತು ಹೋದರೆ ಗೂಡಿನಲ್ಲಿ ನಿದ್ರಾವಸ್ತೆಯಲ್ಲಿರುವ ರೇಷ್ಮೆ ಹುಳುವಿನ ರೂಪ ಪರಿವರ್ತನೆ ಪೂರ್ಣಗೊಳ್ಳುತ್ತದೆ. ಹುಳುವು ಚಿಟ್ಟೆಯಾಗಿ ಬೆಳೆಯುತ್ತದೆ. ಗೂಡನ್ನು ಛೇದಿಸಿಕೊಂಡು ಹೊರಬರುತ್ತದೆ. ಗೂಡಿನ ಹೊರಪದರದ ಎರಡು ಕಿ.ಮೀ ಉದ್ದದ ರೇಷ್ಮೆ ತಂತು ತುಂಡರಿಸಿ ಹೋಗುತ್ತದೆ. ಗೂಡು ನಿಷ್ಕಲಗೊಲ್ಳುತ್ತದೆ. ಈ ಕಾರಣದಿಂದ ಗೂಡನ್ನು ರೈತರು ಮಾರಾಟಕ್ಕೆ ತಂದ ಕೂಡಲೇ ಚಿಟ್ಟು ಮೂಡುವ ಮೊದಲು ರೀಲರುಗಳ ನೂಲು ಬಿಚ್ಚಾಣಿಕೆ ಮುಗಿಯಬೇಕು. ಅದಕ್ಕೆ ಧಕ್ಕೆಯುಂಟಾದಾಗ ತುಮುಲ ತಾರಕಕ್ಕೆ ಏರುತ್ತದೆ.
ಇಡೀ ರೇಷ್ಮೆ ರಂಗವು ಬಿಕ್ಕಟ್ಟಿಗೆ ಗುರಿ ಆಗಿದ್ದು, ಚೀನಾ ಮೂಲದ ಅತ್ಯುತ್ತಮ ರೇಷ್ಮೆಯು ಭಾರತದೊಳಕ್ಕೆ ಟನ್‌ಗಟ್ಟಲೆ ಬಂದು ಬೀಳತೊಡಗಿದಾಗಲೇ ಸರಿ. ಚೀನಾದ್ದು ತಂದು ಸುರಿಯುವ ನೀತಿ. ಯಾವುದೇ ಕಡೆಯವರ ಸುರಿ ನೀತಿಯು ಸ್ಥಳೀಯ ಉದ್ಯಮದ ಮೇಲೆ ದುಷ್ಪರಿಣಾಮ ಬೀಳುತ್ತದೆ. ಭಾರತದಲ್ಲಿ ಆಗಿದ್ದು ಹಾಗೆಯೇ. ಗೂಡು ಉತ್ಪಾದನೆವರೆಗೆ ಮಾತ್ರ ಭಾರತದಲ್ಲಿ ಜಾರಿ ಆಗುತ್ತಿದ್ದ ರೇಷ್ಮೆ ಅಭಿವೃದ್ಧಿ ಯೋಜನೆ ವಿಫಲ ಆಗುತ್ತಿದೆ ಎನ್ನುವಾಗ ಸರಿಯಾಗಿ ಚೀನಾ ಮೂಲದ ರೇಷ್ಮೆ ನೂಲಿನ ದಾಳಿ ಮೊದಲಾಯಿತು. ಭಾರತದಲ್ಲೇ ನಡೆಯುವ ನೂಲು ಬಿಚ್ಚುವ ಕಾರ್ಯಕ್ಕೆ ತಂತ್ರಜ್ಞಾನದ ಯಾವ ನೆರವೂ ಸಿಗಲಿಲ್ಲ.
ರೀಲರುಗಳ ಹಳೆಯ ಪದ್ಧತಿಯಲ್ಲೇ ನವಿರು ಕಡಿಮೆ ಇರುವ ರೇಷ್ಮೆ ತಯಾರಿಸುತ್ತಾ ಮುಂದುವರೆದಿದ್ದಾರೆ. ಅತ್ಯುತ್ತಮವಾದ ರೇಷ್ಮೆ ಚೀನಾ ಮೂಲದಿಂದ ಬರತೊಡಗಿದಾಗ ಅದನ್ನು ಬಳಸುವಲ್ಲಿ ಆಸಕ್ತಿ ವಹಿಸಿದ ನೇಕಾರರು ಮತ್ತು ಜವಳಿ ವರ್ತಕರು ಸ್ವತಃ ಸೌಖ್ಯವನ್ನೇನೂ ಕಾಣಲಿಲ್ಲ. ಏಕೆಂದರೆ ವಿದೇಶಿ ರೇಷ್ಮೆಗಾಗಲಿ ಭಾರತ ಮೂಲದ ರೇಷ್ಮೆಗಾಗಲೀ ಮೂಂಚೆ ಇದ್ದ ಬೆಲೆ ಸಿಗದಂತಾಯಿತು. ಏಕೆಂದರೆ ಹಳೆಯ ನಮೂನೆಯ ಪೀತಾಂಬರಗಳು ಹೊಸ ನಮೂನೆಯ ಯುವ ಬಳಕೆದಾರರನ್ನು ಆಕರ್ಷಿಸುವಲ್ಲಿ ವಿಫಲವಾದವು. ಈ ಹಿನ್ನೆಲೆಯಲ್ಲಿ ಜನರ ಕಷ್ಟವನ್ನು ಅರ್ಥ ಮಾಡಿಕೊಳ್ಳುವಲ್ಲಿ ರಾಜ್ಯ ಸರಕಾರ ಹೇಗೋ ಹಾಗೆ ಕೇಂದ್ರ ಸರಕಾರ ಕೂಡಾ ವಿಫಲವಾಯಿತು. ಚೀನಾದ ಸುರಿ ನೀತಿಯ ವಿರುದ್ಧ ಪರಿಣಾಮಕಾರಿ ಕ್ರಮ ಕೈಗೊಳ್ಳಲಿಲ್ಲ. ಚೀನಾ ರೇಷ್ಮೆ ಬಳಕೆಗೆ ಬರುವುದನ್ನು ತಡೆಯಲು ಅಥವಾ ಕಡಿಮೆ ಮಾಡಲು ಮುಂದಾಗಲಿಲ್ಲ. ಅದಕ್ಕೂ ಕಾರಣವಿಲ್ಲದೆ ಇಲ್ಲ. ಹಿಪ್ಪನೇರಳೆ ಬೆಳೆಯುವ ರೈತ, ಹುಳು, ಸಾಕಿ ಅವು ಗೂಡು ಕಟ್ಟುವಂತೆ ಮಾಡುವ ರೇಷ್ಮೆ ಕೃಷಿಕ, ನೂಲು ಬಿಚ್ಚುವ ರೀಲರು, ಟ್ವಿಸ್ಟರ್‌, ಡೈಯರ್‌, ನೇಕಾರ, ಜವಳಿ ತಯಾರಕ, ಜವಳಿ ವಿತರಕ, ಹಾಗೂ ರಫ್ತುದಾರ ಹೀಗೆ ಎಲ್ಲ ವರ್ಗಗಳವರ ಹಿತವು ಪರಸ್ಪರ ಅವಲಂಬಿಯಾಗಿದ್ದರೂ, ಈ ಎಲ್ಲ ವರ್ಗಗಳ ಸಾಮರಸ್ಯದ ಅಭಿವೃದ್ಧಿ ಕುರಿತಂತೆ ಸಮಗ್ರವಾದ ನೀತಿ ರೂಪಿಸಿ ಅಭಿವೃದ್ಧಿ ಸಾಧಿಸುವ ಯೋಜನೆ ತಯಾರಿಸುತ್ತ ಯಾವ ಸರಕಾರವು ಗಮನ ಕೊಡಲಿಲ್ಲ. ಕೇಂದ್ರ ಮತ್ತು ರಾಜ್ಯಗಳ ಆಶ್ರಯದಲ್ಲಿ ನಡೆಯುತ್ತಿರುವ ಸಂಶೋಧನಾ ಕಾರ್ಯ ಸಹಾ ಭಾರೀ ಫಲಪ್ರದವಾಗಲಿಲ್ಲ.
ಚೀನಾ ರೇಷ್ಮೆ ಬರತೊಡಗಿದಂತೆ ನೂಲಿನ ಮಟ್ಟದಿಂದ ಮುಂದಿನ ವರ್ಗಗಳು ಅದಕ್ಕೆ ಪ್ರತಿಭಟಿಸಲಿಲ್ಲ. ಅದಕ್ಕೂ ಮುಂಚಿನ ಎಲ್ಲ ವರ್ಗಗಳು ಪ್ರತಿಭಟಿಸಿದರು. ಪ್ರಯೋಜನವಾಗಲಿಲ್ಲ. ಬೇರೆ ಬೇರೆ ವರ್ಗಗಳು ವಿಭಿನ್ನ ಲಾಬಿಗಳನ್ನು ಸೃಷ್ಟಿಸಿದ್ದರಿಂದ ಅವು ಬೇರೆ ಬೇರೆ ದಿಕ್ಕಿನಲ್ಲಿ ಸ್ವಾರ್ಥ ಸಾಧನೆಗೆ ತೊಡಗಿದ್ದರಿಂದ ಗೊಂದಲಕ್ಕೆ ಒಳಗಾಗಿದೆ. ಕೇಂದ್ರ ಸರಕಾರ. ನಿಷ್ಕ್ರೀಯವಾಗಿ ಉಳಿಯುವ ಪಾಪ ಮಾಡಿದ್ದು ಕರ್ನಾಟಕ. ರೇಷ್ಮೆ ರಂಗದ ಮುಂಚೂಣಿ ರಾಜ್ಯವೂ ಕರ್ನಾಟಕ ಆಗಿದ್ದರಿಂದಲೇ ಅದರ ಹೊಣೆಯೇ ಹೆಚ್ಚು. ಅದರ ವೈಫಲ್ಯವೇ ರೇಷ್ಮೆ ರಂಗಕ್ಕೆ ಮಾರಕವಾಗಿ ಪರಿಣಮಿಸಿದ್ದು, ಕೇಂದ್ರದ ಮೇಲೆ ಒತ್ತಡ ತರುವಲ್ಲಿ ವಿಫಲವಾಗಿರುವುದೂ ಕರ್ನಾಟಕವೇ.
ದುರದೃಷ್ಟವಶಾತ್ ರಾಜ್ಯದಲ್ಲಿ ಯಾವ ಪಕ್ಷ ಸರಕಾರ ರಚಿಸುವುದೋ ಅದಕ್ಕೆ ವ್ಯತಿರಿಕ್ತವಾದಂಥ ಸರಕಾರ ಕೇಂದ್ರದಲ್ಲಿ ಅಧಿಕಾರಕ್ಕೆ ಬರುತ್ತಿದೆ.
ಇಂಥ ವಿದ್ಯಮಾನವು ರಾಜ್ಯದ ಪಾಲಿಗೆ ಎಷ್ಟೊಂದು ಅನಾನುಕೂಲ ತರುತ್ತದೆ ಎಂಬುದಕ್ಕೆ ಕರ್ನಾಟಕದ ರೇಷ್ಮೆ ರಂಗ ಕಂಡ ಅವನತಿಯೇ ಒಂದು ಸಾಕ್ಷಿ.
೧೨-೩-೨೦೦೬

ಭಾಗ ೪ – ರೇಷ್ಮೆ ವಿದ್ಯಮಾನ ಬಲುನವಿರು: 
೩೧. ಚೀನಾ ರೇಷ್ಮೆ ಮಾರುಕಟ್ಟೆ: ಮೈ ಪರಚಿಕೊಳ್ಳುವ ಕೆಲಸ
ಚೀನಾ ರೇಷ್ಮೆ ಎಂಬ ಭೂತ ನಮ್ಮ ರೇಷ್ಮೆ ಬೆಳೆಗಾರರನ್ನು ಕಾಡಲು ಆರಂಭವಾಗಿ ಒಂದೂವರೆ ದಶಕ ಕಾಲವೇ ಆಗಿದೆ. ಆಗಿನಿಂದ ಈ ತನಕ ಈ ಸಮಸ್ಯೆಗೆ ಪರಿಹಾರ ಸಿಕ್ಕಿಲ್ಲ.
ಆ ರೇಷ್ಮೆ ಗುಣಮಟ್ಟದಲ್ಲಿ ಅತ್ಯುತ್ತಮ. ದೇಶೀಯ ರೇಷ್ಮೆ ಏನಿದ್ದರೂ ಒರಟು ಬಟ್ಟೆಗೆ ಬೇಕಾಗುವ ಕಾಂಚಿಪುರ, ಧರ್ಮಾವರ ಮುಂತಾದ ನಮೂನೆಯ ಸೀರೆಗಳಿಗೆ ಲಾಯಕ್ಕು. ನವಿರು ಜವಳಿಗೆ ಚೀನಾ ರೇಷ್ಮೆಯೇ ಬೇಕು. ಹತ್ತಿ ಅಥವಾ ಕೃತಕ ನೂಲಿನ ರೀಲುಗಳನ್ನು ಬಳಸಿದಷ್ಟೇ ಸುಲಭವಾಗಿ ಚೀನಾ ರೇಷ್ಮೆಯನ್ನು ನೇರವಾಗಿ ಬಳಸಬಹುದು. ನೂಲಿನ ಉದ್ದಕ್ಕೂ ಒಂದೇ ದಪ್ಪದ, ಅಲ್ಲಲ್ಲಿ ಯಾವುದೇ ಗಂಟಿಲ್ಲದ, ಮುಟ್ಟಿದರೆ ಬೆಣ್ಣೆಯಷ್ಟು ನವಿರಾದ ನೂಲು ಚೀನಾ ಮೂಲದ್ದು. ಆದ್ದರಿಂದಲೇ ಅದಕ್ಕೆ ಬೇಡಿಕೆ. ಚೀನಾ ರೇಷ್ಮೆ ಅಧಿಕೃತವಾಗಿ ಆಮದಾಗುತ್ತದೆ. ಜೊತೆಗೆ ಕಳ್ಳಸಾಗಣೆ ಮೂಲಕ ಸಹಾ ಧಂಡಿಯಾಗಿ ಬರುತ್ತದೆ. ಎರಡೂ ಮಾರ್ಗದಿಂದ ಬರುವುದನ್ನು ತಡೆಯಲು ಸಾಧ್ಯವೇ ಆಗುತ್ತಿಲ್ಲ.
ವಿಶ್ವ ಗುಣಮಟ್ಟದ ಅನ್ವಯ ‘ಎ’ ಅಥವಾ ‘ಬಿ’ ವರ್ಗದ ನೂಲು ಚೀನಾದಿಂದ ಬರುವುದು. ಭಾರತದ ರೇಷ್ಮೆ ಕಳಪೆ ಎಂದರೆ ‘ಇ’ ವರ್ಗಕ್ಕೆ ಸೇರಿದ್ದು. ಎಷ್ಟೋ ಸರಕುಗಳ ತರಹ ರೇಷ್ಮೆಗೂ ಭಾರತವೇ ಒಳ್ಳೆಯ ಮಾರುಕಟ್ಟೆ. ಅದನ್ನು ಅರಿತೇ ಚೀನಾ ತನ್ನ ಸರಕು ತಂದು ಇಲ್ಲಿ ಸುರಿಯುತ್ತಿದೆ. ಜಪಾನು ರೇಷ್ಮೆ ತಯಾರಿಕೆಯನ್ನು ಕೈ ಬಿಟ್ಟು ಯಾವುದೋ ಕಾಲವಾಯಿತು. ರೇಷ್ಮೆ ಕೃಷಿಗೆ ಮತ್ತು ನಂತರದ ಕೈಗಾರಿಕೆಗೆ ಜಮೀನು ಮತ್ತು ಸ್ಥಳಾವಕಾಶ ಬಹಳ ಬೇಕಾಗುತ್ತದೆ. ಅದು ಜಪಾನಿನಲ್ಲಿ ಲಭ್ಯವಿಲ್ಲ. ರೇಷ್ಮೆ ಉದ್ಯಮವು ಉದ್ಯೋಗಗಳಿಗೆ ಕೈತುಂಬಾ ಕೆಲಸ ಕಲ್ಪಿಸುತ್ತದೆ. ಜಪಾನಿನಲ್ಲಿ ಹೆಚ್ಚು ಲಾಭಕಾರಿ ಉದ್ಯೋಗಗಳು ಲಭ್ಯವಿರುವುದರಿಂದ ರೇಷ್ಮೆ ವಿಷಯದಲ್ಲಿ ಆಕರ್ಷಣೆ ಉಳಿದಿಲ್ಲ. ಈ ಹಿನ್ನೆಲೆಯಲ್ಲಿ ಭಾರತಕ್ಕೆ ತಂತ್ರಜ್ಞಾನ ರವಾನೆ ಮಾಡಲು ಜಪಾನು ಉತ್ಸಾಹ ತೋರಿತ್ತು. ಅದನ್ನು ಬಳಸಿಕೊಳ್ಳುವತ್ತ ನಾವು ಮುಂದಾಗಲಿಲ್ಲ. ಹಿಂದೆಯೇ ಉಳಿದೆವು. ಆದರೆ ಚೀನಾ ಮೇಲುಗೈ ಸಾಧಿಸಿತು. ಭಾರತದ ಮಟ್ಟಿಗೆ ‘ಸುರಿ ನೀತಿ’ ಅನುಸರಿಸಿತು. ಏಟು ಬಿದ್ದಿದ್ದು ಮಾತ್ರ ಮುಖ್ಯವಾಗಿ ಕರ್ನಾಟಕದ ಮೇಲೆ. ಏಕೆಂದರೆ ಅತಿ ಹೆಚ್ಚು ರೇಷ್ಮೆ ಉತ್ಪಾದಿಸುವ ರಾಜ್ಯವೆಂದರೆ ಕರ್ನಾಟಕವೇ.
ಸುಮಾರು ಎರಡು ದಶಕದಿಂದ ಚೀನಾ ರೇಷ್ಮೆ ಬಂದು ಬೀಳುತ್ತಿದೆ. ಕೇಂದ್ರ ಜವಳಿ ಖಾತೆ ಸಚಿವ ಖಾತೆಯು ಮುಖ್ಯವಾಗಿ ಮುಂಬೈ ಮೂಲದ ಜವಳಿ ಉದ್ಯಮಿಗಳ ಪ್ರಭಾವದ ಮುಷ್ಟಿಗೆ ಸಿಲುಕಿದ್ದು, ಕರ್ನಾಟಕದ ಅಹವಾಲು ದೆಹಲಿ ತನಕ ಮುಟ್ಟುವುದೇ ಇಲ್ಲ. ಹತ್ತಿ ಮತ್ತು ಕೃತಕ ನೂಲಿನ ಜವಳಿಯ ಬೃಹತ್ ಉತ್ಪಾದನಾ ಕೇಂದ್ರಗಳಲ್ಲಿ ತಯಾರಿಕಾ ಸಾಮರ್ಥ್ಯ ಪೂರ್ಣವಾಗಿ ಬಳಕೆಯಾಗುತ್ತಿಲ್ಲ. ಅಂಥ ಕಡೆ ನೇಕಾರರಿಗೆ ಮತ್ತಿತರರಿಗೆ ಚೀನಾ ರೇಷ್ಮೆ ಬಹಳ ಪರಮಾಯಿಷಿ. ಆದ್ದರಿಂದ ಪ್ರಭಾವಶಾಲಿ ಲಾಭಿಯು ಚೀನಾ ರೇಷ್ಮೆ ಸದಾ ಸಿಗುತ್ತಿರುವಂತೆ ನೋಡಿಕೊಳ್ಳುತ್ತದೆ. ಕರ್ನಾಟಕ ಮೂಲದಿಂದ ಏನೇ ಪ್ರತಿಭಟನೆ ಬಂದರೂ ಲೆಕ್ಕಿಸುವವರಿಲ್ಲ.
ಕರ್ನಾಟಕದಲ್ಲಿ ರೇಷ್ಮೆಯನ್ನು ಬಳಸುವ ಬಹಳ ದೊಡ್ಡ ಗಿರಣಿಗಳೇನಿಲ್ಲ. ಅವೆಲ್ಲ ಹೊರಗಡೆಯೇ ಇವೆ. ಅವೆಲ್ಲ ಅತ್ಯಾಧುನಿಕ ಜವಳಿಯನ್ನು ತಯಾರಿಸುವಂಥವು. ಚೀನಾ ರೇಷ್ಮೆಯೇ ಅವರ ಪಾಳಿಗೆ ಸುಲಭ ಹಾಗೂ ಅಗ್ಗ. ದೇಶಿ ರೇಷ್ಮೆ ದುಬಾರಿ ಹಾಗೂ ಅಧಿಕ ಬಳಕೆಯ ಜವಳಿಗೆ ತಕ್ಕುದಲ್ಲ. ಬೇಡಿಕೆ ಚೆನ್ನಾಗಿದ್ದಾಗ ದೇಶಿ ರೇಷ್ಮೆ ಹಾಗೂ ಪರದೇಶಿ ರೇಷ್ಮೆ ಎರಡೂ ಸೇರಿ ಒಟ್ಟಾರೆ ಅಗತ್ಯ ಪೂರೈಸಿದ್ದುವು. ಆರ್ಥಿಕ ಹಿಂಜರಿತ ಕಾಡತೊಡಗಿ ಬಳಕೆದಾರ ರೇಷ್ಮೆ ಬಗೆಗೆ ಮಮತೆ ಕಡಿಮೆ ಮಾಡಿಕೊಂಡಾಗ ನಿಜವಾದ ಬಿಕ್ಕಟ್ಟು ತಲೆದೋರಿತು. ಕರ್ನಾಟಕ, ಆಂಧ್ರ, ತಮಿಳುನಾಡು ಮುಂತಾದೆಡೆ ಉತ್ಪಾದನೆ ಆಗುವ ಮಲ್‌ಬೆರಿ (ಹಿಪ್ಪನೇರಳೆ) ರೇಷ್ಮೆಯ ಬೆಲೆ ಪುನಃ ಕುದುರುವ ಸೂಚನೆಗಳೇ ಕಾಣುತ್ತಿಲ್ಲ. ಆದ್ದರಿಂದಲೇ ಬೆಳೆಗಾರರು ಜಮೀನಿನಿಂದ ಹಿಪ್ಪುನೇರಳೆ ಗಿಡಗಳನ್ನು ಬುಡ ಸಹಿತ ಕಿತ್ತು ಹಾಕಿ ಬೇರೆ ಬೆಳೆ ಇಡಲು ಅಣಿಯಾಗುತ್ತಿದ್ದಾರೆ.
ಕರ್ನಾಟಕದಲ್ಲಿ ಹೀಗೇಕೆ ಆಯಿತು? ಟಿಪ್ಪುಸುಲ್ತಾನನ ಕಾಲದಿಂದ ರೇಷ್ಮೆ ಕೃಷಿಗೆ ಹೆಸರಾದ ಭೂಭಾಗದಲ್ಲಿ ಇಂಥ ದುರ್ಗತಿಯೇ? ನಿಜ. ರೇಷ್ಮೆ ಕೃಷಿ ಮತ್ತು ರೇಷ್ಮೆ ಉದ್ಯಮಗಳಲ್ಲಿ ನಿರತರಾದವರಿಗೆ ಸರಕಾರಗಳ ಕಡೆಯಿಂದ ಯಾವ ಬಗೆಯ ಒತ್ತಾಸೆಯೂ ಲಭ್ಯವಿಲ್ಲ. ಬೆಂಗಳೂರು ಮತ್ತು ಮೈಸೂರು ನಡುವೆಯೇ ಕೃಷಿಯು ಹೆಚ್ಚು ದಟ್ಟವಾಗಿ ಅಭಿವೃದ್ಶಿಗೊಂಡಿದ್ದರಿಂದ ರಾಮನಗರದಲ್ಲಿ ರೇಷ್ಮೆ ಗೂಡು ಮಾರುಕಟ್ಟೆ ಅಭಿವೃದ್ಧಿಗೊಂಡಿತು. ಇವತ್ತಿಗೂ ವಿಶ್ವದ ಅತಿದೊಡ್ಡ ಗೂಡು ಮಾರುಕಟ್ಟೆ ಇದು. ಇಲ್ಲಿನ ಹಾಗೂ ಮಿಕ್ಕ ಅರ್ಧ ಡಜನ್‌ ಕೇಂದ್ರಗಳ ಗೂಡು ಮಾರುಕಟ್ಟೆಗಳನ್ನು ಸುವ್ಯವಸ್ಥಿತ ನಿಯಂತ್ರಣಕ್ಕೆ ಒಳಪಡಿಸಲಾಗಿದೆ. ಬೆಂಗಳೂರಿನ ಕಚ್ಚಾರೇಷ್ಮೆ ನಿಯಂತ್ರಿತ ಮಾರುಕಟ್ಟೆಯಾದ ಸಿಲ್ಕ್‌ಎಕ್ಸ್‌ಚೆಂಜ್‌ಈಗ ಪ್ರಭಾವಕಾರಿ ಆಗಿ ಉಳಿದಿಲ್ಲ. ತಾಂತ್ರಿಕವಾಗಿ ಇದು ಸಹ ಸುವ್ಯವಸ್ಥೆಗೆ ಹೆಸರಾದುದು. ಕಾನೂನು ಬೆಂಬಲದೊಂದಿಗೆ ಹೀಗೆ ಮಾರಾಟ ವ್ಯವಸ್ಥೆಯನ್ನು ರಾಜ್ಯ ಸರಕಾರ ತನ್ನ ಮುಷ್ಠಿಯಲ್ಲಿ ಇರಿಸಿಕೊಂಡಿದೆ.
ವಿಶ್ವ ಬ್ಯಾಂಕ್ ನೆರವಿನ ಕಾರಣ ರಾಜ್ಯಾದ್ಯಂತ ರೇಷ್ಮೆ ಹುಳುಗಳಿಂದ ಮೊಟ್ಟೆ ಇರಿಸಿ ಸಂರಕ್ಷಿಸಿ ಇಡುವ, ಆ ಮೂಲಕ ರೈತನಿಗೆ ಆರೋಗ್ಯಕರ ತಳಿಗಳ ಹುಳು ಸಾಕಲು ನೆರವಾಗುವ ಸಾಲು ಸಾಲು ಗ್ರೈನೇಜುಗಳು ನಿರ್ಮಾಣವಾದವು. ಖಾಸಗಿಯವರ ಹಾವಳಿ ತಪ್ಪಿಸುವಲ್ಲಿ ಇವು ಆರಂಭದಲ್ಲಿ ನೆರವಾದವು. ಜಾಗತೀಕರಣ ಮತ್ತು ಜಾಗತೀಕರಣಕ್ಕೆ ಒತ್ತಾಸೆ ಎಂಬುದೆಲ್ಲ ವಿಜೃಂಭಿಸತೊಡಗಿದ ಮೇಲೆ ಇತ್ತೀಚಿನ ವರ್ಷಗಳಲ್ಲಿ ಈ ಗ್ರೈನೇಜುಗಳ ಉಪಯುಕ್ತತೆ ಕಡಿಮೆ ಆಗಿದೆ. ಅವುಗಳ ಮೇಲೆ ತೊಡಗಿಸಿದ ಹಣ ಮತ್ತು ಶ್ರಮ ನಿರುಪಯುಕ್ತ ಆಗತೊಡಗಿದೆ.
ದುಃಖದ ಸಂಗತಿ ಎಂದರೆ ಸರಕಾರದ ಕಡೆಯಿಂದ ಅಭಿವೃದ್ಧಿ ಕಾರ್ಯಗಳೆಲ್ಲ ಕಚ್ಚಾ ರೇಷ್ಮೆ ಉತ್ಪಾದನೆ ಮಟ್ಟಕ್ಕೆ ನಿಂತುಹೋಗಿವೆ. ರೇಷ್ಮೆ ಕೃಷಿಕನಿಗೆ ವಿಸ್ತರಣಾ ಕಾರ್ಯದ ಒತ್ತಾಸೆ; ರೀಲರುಗಳಿಗೆ ಅಂದರೆ ರೈತನು ಹಿಪ್ಪುನೇರಳೆ ತಿನ್ನಿಸಿ ಬೆಳೆದ ಹುಳುಗಳು ಉಗುಳಿದ ಲೋಳೆಯಿಂದ ರೂಪುಗೊಂಡ ರೇಷ್ಮೆ ಗೂಡುಗಳಿಂದ ನೂಲನ್ನು ಬಿಚ್ಚುವವರಿಗೆ; ಮಾರುಕಟ್ಟೆ ಸೌಲಭ್ಯ ಬಿಟ್ಟರೆ ಬೇರೇನೂ ಉಪಯೋಗವಾಗಿಲ್ಲ. ಈಗ ಮಾರುಕಟ್ಟೆಗಳಾಗಲಿ, ಕಾನೂನು ಜಾರಿ ವಿಭಾಗಗಳಾಗಲಿ ಯಾವುದೇ ಬಿಗಿ ನಿಯಂತ್ರಣದಲ್ಲಿ ಇಲ್ಲ. ಅಧಿಕಾರಿಗಳ ಭ್ರಷ್ಟಾಚಾರಕ್ಕೆ ಮಾತ್ರ ಫಲವತ್ತಾದ ಕ್ಷೇತ್ರಗಳಾಗಿ ಪರಿಣಮಿಸಿದೆ.
ನೇಕಾರನಿಗಾಗಲಿ, ರಂಗು ಹಾಕುವವನಿಗಾಗಲಿ, ಅದಕ್ಕೆ ಮುನ್ನ ಕಚ್ಚಾ ರೇಷ್ಮೆಯ ನೂಲಿನಿಂದ ಹುರಿ ತಯಾರಿಸುವವರಿಗಾಗಲಿ, ಅಂತಿಮ ಉತ್ಪನ್ನವಾದ ಜವಳಿಯನ್ನು ಖರೀದಿಸಿ ಸಂಗ್ರಹಿಸಿಟ್ಟು ಮಾರುವವನಿಗಾಗಲೀ ಸರಕಾರ ಏನನ್ನೂ ಮಾಡಲಿಲ್ಲ. ಅಧಿಕಾರಿಗಳನ್ನು ಹದ್ದುಬಸ್ತಿನಲ್ಲಿ ಇಟ್ಟು ಸಂಕೀರ್ಣವೆನಿಸಿದ ರೇಷ್ಮೆ ರಂಗದ ವಿವಿಧ ಹಂತದ ಕಾರ್ಯಾಚರಣೆಗಳನ್ನು ಹುರುಪಿನಿಂದ ಮುಂದೆ ನಡೆಸುವ ರಾಜಕೀಯ ಮುಖಂಡತ್ವ ನಶಿಸಿ ಹೋಗಿದೆ. ಹೀಗಿರುವಾಗ ರೈತನಾದವನು ಹೊಲದಿಂದ ಹಿಪ್ಪುನೇರಳೆ ಗಿಡಗಳನ್ನು ಬುಡ ಸಮೇತ ಕಿತ್ತುಹಾಕದೆ ಏನು ಮಾಡಿಯಾನು?
ಎಪ್ಪತ್ತರ ದಶಕಗಳಿಂದ ಈಚೆಗೆ ರೇಷ್ಮೆ ರಂಗ ಕರ್ನಾಟಕದಲ್ಲಿ ಏನು ದಾಪುಗಾಲು ಇಟ್ಟಿತೋ ಅದಕ್ಕೆ ಕಾರಣೀಭೂತರಾದ ಒಬ್ಬ ಐಪಿಎಸ್ ಅಧಿಕಾರಿ ಇದ್ದರು. ಅವರು ವಿ. ಬಾಲಸುಬ್ರಮಣಿಯನ್ (ನಾವೆಲ್ಲ ‘ಬಾಲು’ ಎಂದೇ ಅವರನ್ನು ಕರೆಯುವುದು). ಅವರ ಹೆರಸೇ ರೈತ ಸಮುದಾಯದಲ್ಲಿ ಸಂಚಲನ ಉಂಟುಮಾಡುತ್ತಿತ್ತು. ರೇಷ್ಮೆ ಇಲಾಖೆ ಕಮೀಷನರ್‌ ಆಗಿ ವಿಶ್ವ ಬ್ಯಾಂಕ್‌ಯೋಜನೆ ಜಾರಿ ಮತ್ತು ಸಿಲ್ಕ್‌ ಎಕ್ಸ್‌ಚೆಂಜ್‌ ಸ್ಥಾಪನೆಗೆ ಇವರ ಶ್ರಮವೇ ಕಾರಣ. ಆಗೆಲ್ಲ ಅಧಿಕಾರಿ ಮಟ್ಟದ ಭ್ರಷ್ಟಾಚಾರ ವಿಜೃಂಭಿಸಲಿಲ್ಲ. ಅಭಿವೃದ್ಧಿ ಕಾರ್ಯ ಎನ್ನುವುದು ಚೊಕ್ಕವಾಗಿ ನಡೆದಿತ್ತು. ಮುಂದೆ ಅವರು ಕೆಲಕಾಲ ಕೇಂದ್ರ ರೇಷ್ಮೆ ಮಂಡಲಿ ಸದಸ್ಯ ಕಾರ್ಯದರ್ಶಿ ಸಹಾ ಆಗಿದ್ದರು. ಮಡಿವಾಳ ರಸ್ತೆ ಬೃಹತ್ ಕಟ್ಟಡವು ಕೇಂದ್ರದಿಂದ ಇವರು ಕಿತ್ತುತಂದ ಹಣದ ಕೊಡುಗೆ. ಸ್ವಲ್ಪ ಸಮಯ ಇವರು ಕೇಂದ್ರ ಸರಕಾರದ ಜವಳಿ ಖಾತೆಯ ವರಿಷ್ಠ ಅಧಿಕಾರಿ ಸಹಾ ಆಗಿದ್ದರು. ರಾಜ್ಯದ ರೇಷ್ಮೆ ರಂಗದ ಆಗಿನ ಎಲ್ಲ ಪ್ರಗತಿಗೆ ಇವರು ಬುನಾದಿ ಹಾಕಿದವರು. ಬಾಂಗ್ಲಾ ದೇಶಕ್ಕೂ ಇವರು ಒಂದು ರೇಷ್ಮೆ ಯೋಜನೆ ರೂಪಿಸಿಕೊಟ್ಟಿದ್ದರು.
ಎಡಪಂಥೀಯ ಧೋರಣೆಯ ಈ ಅಧಿಕಾರಿ ಒಂದು ಮಾತು ಹೇಳುತ್ತಿದ್ದುದುಂಟು. ರೇಷ್ಮೆ ಚಟುವಟಿಕೆ ಅಚ್ಚುಕಟ್ಟಾಗಿ ನಡೆದಂತೆಲ್ಲ ಸಂಪತ್ತು ಮೇಲ್ವರ್ಗದ ಬಳಕೆದಾರರಿಂದ ಆರ್ಥಿಕವಾಗಿ ಕೆಳವರ್ಗದವರೆನಿಸಿದ ರೈತರು, ನೇಕಾರರು ಮುಂತಾದವರ ಕಡೆಗೆ ಹರಿಯುತ್ತದೆ. ಈ ಅದ್ಭುತ ವಿಚಾರದೊಡನೆ ಕೆಲಸ ಮಾಡಿದ ಅವರಂಥ ಅಧಿಕಾರಿಗಳು ಈಗ ಸಿಕ್ಕಾರೆಯೇ? ಬಹುಶಃ ಇಲ್ಲ.
ಇಂಥ ಪರಿಸ್ಥಿತಿಯಲ್ಲಿ ಚೀನಾ ರೇಷ್ಮೆಯನ್ನು ದೂರಿ ಪ್ರಯೋಜನವೇನು? ರೈತ ಪ್ರತಿನಿಧಿಗಳು ಕಾನೂನು ಜಾರಿ ಬಿಗಿ ಮಾಡಬೇಕೆಂದು ಒತ್ತಡ ತರುತ್ತಾರೆ. ಅದು ಬರಿದೆ ಬರಡು ಹಸುವಿನ ಕೆಚ್ಚಲು ಹಿಗ್ಗುವ ಕೆಲಸ ಮಾತ್ರ. ಬಹುಶಃ ಈ ಬೇಡಿಕೆಗೆ ಅಧಿಕಾರಿಗಳ ಪ್ರಚೋದನೆಯೇ ಇರಲಿಕ್ಕೆ ಕಾರಣ. ಕಾನೂನು ಜಾರಿಯಿಂದ ಸಧ್ಯ ಇನ್ನೇನು ಅಲ್ಲವಾದರೂ ಅವರ ಜೇಬು ತುಂಬುತ್ತದೆ.
೧೨-೬-೨೦೦೨
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೨. ಜಾಗತೀಕರಣ ವೇಳೆ ಗೊಂದಲ, ತಳಮಳ
ನಾಳೆ ಮಾಡುವುದನ್ನು ಇಂದೇ ಮಾಡು, ಇಂದೇ ಮಾಡುವುದನ್ನು ಈಗಲೇ ಮಾಡು.
ಏನನ್ನಾದರೂ ಸಾಧಿಸಬೇಕೆನ್ನುವವರು ಸಾಮಾನ್ಯವಾಗಿ ಪಾಲಿಸುವ ನಿಯಮವಿದು. ಆದರೆ ರಾಜಕಾರಣದಲ್ಲಿ ಇರುವವರು ಸಾಮಾನ್ಯವಾಗಿ ಇದಕ್ಕೆ ಅಪವಾದ. ದೀರ್ಘಾವಧಿ ಮತ್ತು ಶಾಶ್ವತ ಪರಿಣಾಮ ಬೀರಬಲ್ಲ ಯಾವುದೇ ನೀತಿ ಅಥವಾ ಕ್ರಮ ಇರುವುದಾದರೆ ಮೀನ ಮೇಷ ಎಣಿಸುವುದು ಬಹಳ. ಆರ್ಥಿಕ ವಿಷಯಗಳು ಬಂದಾಗಲಂತೂ ಹಿಂಜರಿಕೆ ಬಹಳ. ಪರಿಣಾಮ ಏನಾಗಬಹುದು ಎಂಬ ಬಗೆಗೆ ಅಂಜಿಕೆ ಬಹಳ.
ಪೇರು ವಿಕ್ರಯ ಅಥವಾ ಖಾಸಗೀಕರಣ ಎಂಬುದರಿಂದ ಗುರುತಿಸಲಾದ ವಿದ್ಯಮಾನವನ್ನೇ ತೆಗೆದುಕೊಂಡರೆ ಮುಂದಿನ ಕ್ರಮ ಏನೆಂಬುದರ ಬಗೆಗೆ ಕೇಂದ್ರ ಸರಕಾರ ಒಡೆದುಕೊಂಡಿದೆ. ನಿರ್ಣಯವನ್ನು ಮೂರು ತಿಂಗಳ ಕಾಲ ಮುಂದಕ್ಕೆ ಹಾಕಿದ್ದಾರೆ. ಆಗಲೂ ಒಂದು ನಿಶ್ಚಿತವಾದ ಹಾದಿ ಕೇಂದ್ರ ಸಚಿವ ಸಮೂಹಕ್ಕೆ ಕಾಣಿಸುವ ಸಾಧ್ಯತೆ ಕಡಿಮೆ. ಏಕೆಂದರೆ ಆಡಳಿತಾರೂಢ ಕೂಟದ ಬಿಜೆಪಿಗೆ ಮುಂಬರುವ ರಾಜ್ಯಗಳ ವಿಧಾನಸಭೆ ಚುನಾವಣೆ ಬಗೆಗೆ ಚಿಂತೆ. ಏನೇ ಇದ್ದರೂ ತಮ್ಮ ಪಾಲಿಗೆ ಹೆಚ್ಚು ಕಡಿಮೆ ಆಗಬಾರದು.
ಷೇರು ವಿಕ್ರಯ ಎಂದರೆ ಸರಕಾರವು ಬಂಡವಾಳವನ್ನು ಮಾರಿಕೊಂಡು ತಿಂದು ಹಾಕುತ್ತದೆ ಎಂದೇ ಅರ್ಥ. ಸರಕಾರಿ ವಲಯವನ್ನು ಬೃಹತ್ತಾಗಿ ಬೆಳೆಸಿ ಇಟ್ಟಕೊಂಡ ಮೇಲೆ ಆ ಸಾಮ್ರಾಜ್ಯವನ್ನು ಕೈಯಾರೆ ಕೆಡವಿಹಾಕಬೇಕು ಎನ್ನುವಾಗ ಹಿಂಜರಿಕೆ ಸಹಜ. ಇಷ್ಟಾಗಿ ಇದೇ ಖಾಸಗೀಕರಣ ವಿವಾದವು ದೊಡ್ಡದಾಗಿರುವುದು ತೈಲ ಕಂಪೆನಿಗಳ ವಿಚಾರ ಬಂದಾಗ. ತೈಲ ಕಂಪೆನಿಗಳ ಅವ್ಯವಹಾರವಾದುದರಿಂದ ಜಾರಿಕೆ ಬಹಳ!
ಸರಕಾರದ ಬಳಿ ಇರುವ ಷೇರುಗಳನ್ನು ವಿಕ್ರಯ ಮಾಡಬೇಕಾದ ವಿಧಾನ ಹೇಗೆಂಬುದು ಇಡೀ ವಿವಾದಕ್ಕೆ ಕಾರಣವಾಗಿದೆ. ಚಿಲ್ಲರೆ ಚಿಲ್ಲರೆಯಾಗಿ ಷೇರುಗಳನ್ನು ಕೊಳ್ಳಬಲ್ಲ ಗ್ರಾಹಕರಿಗೆ ಸುಲಭವಾಗಿ ದಕ್ಕುವಂತೆ ಸರಕಾರಿ ಷೇರುಗಳನ್ನು ಪೇಟೆಗೆ ಬಿಟ್ಟರೆ ಎರಡು ಬಗೆಯ ದುಷ್ಪರಿಣಾಮ ಎದುರಾಗುವ ಶಂಕೆ. ಖಾಸಗಿ ವಲಯದ ರಿಲಾಯನ್ಸ್‌ ಕಂಪೆನಿ ಕೈವಶ ಆಗಿ, ಈಗಾಗಲೇ ಬಲಿಷ್ಠವಾಗಿರುವ ಇಂಡಿಯನ್ ಆಯಿಲ್ ಮೇಲುಗೈ ತಪ್ಪಿ ಹೋಗುತ್ತದೆ. ಎರಡನೇ ಶಂಕೆ ಎಂದರೆ ಬಹುರಾಷ್ಟ್ರೀಯ ಕಂಪೆನಿಗಳ ಕೈವಶವಾದರೆ ತೈಲ ಹಮಚಿಕೆಯಂಥ ಪ್ರಮುಖ ಕ್ಷೇತ್ರದ ಮೇಲೆ ಸರಕಾರಕ್ಕೆ ಇರುವ ಹಿಡಿತ ತಪ್ಪಿ ಹೋಗುತ್ತದೆ. ತುರ್ತು ಸಂದರ್ಭಗಳಲ್ಲಿ ತೈಲ ಸಿಗದಂತೆ ಆಗಿ ಸರಕಾರದ ಕೈ ಕಟ್ಟಿದಂತೆ ಆಗಬಾರದು. ವಾಸ್ತವವಾಗಿ ಜವಾಹರಲಾಲ್ ನೆಹರೂ ಕಾಲದಲ್ಲಿ ಹೀಗೆ ಆಗಿದ್ದರಿಂದ ಮುಂದೆ ಬೃಹತ್ತಾಗಿ ತೈಲ ಉದ್ಯಮವನ್ನು ಸರಕಾರಿ ವಲಯದಲ್ಲಿ ಬೆಳೆಸಲಾಯಿತು.
ಸರಕಾರದ ಪಾಲಿಗೆ ಈ ಬಗೆಯ ಶಂಕೆ ಸಂದಿಗ್ಧಗಳು ಏಳುವುದು ಸಹಜವೇ. ಆದರೆ ಸಮಸ್ಯೆಯನ್ನು ಸಮಚಿತ್ತ ತೋರಿ ಬಿಡಿಸುವ ಬದಲು ನಿರ್ಣಯ ತೆಗೆದುಕೊಳ್ಳುವುದನ್ನು ಮುಂದೂಡುವುದು ಎಷ್ಟು ಸರಿ? ಈ ಬಗೆಯ ಧೋರಣೆ ಒಟ್ಟಾರೆ ಆರ್ಥಿಕ ಸುಧಾರಣಾ ಕ್ರಮಗಳಿಗೆ ಅಡ್ಡಿ ಬರುವುದಲ್ಲವೆ?
ಆರ್ಥಿಕ ಸುಧಾರಣಾ ಕ್ರಮಗಳನ್ನು ದೇಶ ಅಂಗೀಕರಿಸಿ ಹನ್ನೊಂದು ವರ್ಷಗಳಾಗಿದ್ದರೂ ಪ್ರಗತಿ ತೃಪ್ತಿಕರವಾಗಿಲ್ಲ. ಜಾಗತೀಕರಣ ಸಾಧಿಸಲು ಆಯ್ದುಕೊಂಡ ಈ ಮಾರ್ಗದಲ್ಲಿ ಸಾಕಷ್ಟು ಕ್ರಮಿಸಿ ಬಂದುದಾಗಿದೆ. ನಲವತ್ತು ವರ್ಷ ಕಾಲ ನಡೆದು ಬಂದ ದಾರಿಯನ್ನು ಮರೆಯಲು ಸಾಧ್ಯವಿಲ್ಲ. ನಿಜ. ಅಲ್ಲಿಂದೀಚೆಗೆ ಜಗತ್ತೇ ಬದಲಾಗಿದೆ. ಬೃಹತ್ ರಾಷ್ಟ್ರಗಳ ಶಕ್ತಿ ರಾಜಕಾರಣ ವೈಖರಿಯೇ ಬದಲಾಗಿದೆ. ದೇಶಗಳು ಖಂಡಗಳು ಪ್ರತ್ಯೇಕವಾಗುಳಿಯಲು ಸಾಧ್ಯವಾಗಿಲ್ಲ. ಸೋವಿಯತ್ ಸಾಮ್ರಾಜ್ಯ ಕುಸಿದು ಅದರ ಪಳೆಯುಳಿಕೆ ಆಗಿ ಉಳಿದ ರಷ್ಯಾ ಮಾತ್ರವಲ್ಲ; ಚೀನಾ ಸಹಾ ಹೊರ ಜಗತ್ತಿಗೆ ತೆರೆದುಕೊಳ್ಳುವ ದಿಕ್ಕಿನಲ್ಲಿ ದಾಪುಗಾಲು ಇಟ್ಟಿದೆ. ಮಾರುಕಟ್ಟೆ ಪ್ರಧಾನ ಆರ್ಥಿಕತೆಯನ್ನು ಅಂಗೀಕರಿಸಿ ಪೈಪೋಟಿ ಮೇಲೆ ಬದಲಾವಣೆಗಳನ್ನು ಜಾರಿಗೆ ತರುತ್ತಿದೆ. ಕಮ್ಯುನಿಸ್ಟ್‌ ರಾಜ್ಯಭಾರ ವ್ಯವಸ್ಥೆಯನ್ನು ಕಾಪಾಡಿಕೊಂಡು ಬಂದಿರುವ ಚೀನಾದಲ್ಲಿ ಬದಲಾವಣೆ ತುರುವುದು ಸುಲಭ ಇರಬಹುದು. ಆದರೆ ಪ್ರಜಾತಂತ್ರ ವ್ಯವಸ್ಥೆ ಇರುವ ಕಾರಣ ಮುಂದೊಡ್ಡಿ ಭಾರತವು ಪೈಪೋಟಿಯಲ್ಲಿ ಹಿಮದೆ ಉಳಿಯುವುದು ಯುಕ್ತವೆನಿಸುವುದಿಲ್ಲ.
ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿಗೆ ತರುವ ಮೊದಲ ಹಂತವಾಗಿ ಹೊರ ಜಗತ್ತಿನ ಜೊತೆಗೆ ವ್ಯಾಪಾರ ನಡೆಸುವ ನೀತಿ ಬಗೆಗೆ ಮಾರ್ಪಾಡು ಮಾಡಿಕೋಂಡೆವು. ಆಮದು ರಫ್ತು ನೀತಿಯಲ್ಲಿ ಅಮೂಲಾಗ್ರ ಬದಲಾವಣೆ ಸಾಧ್ಯವಾಯಿತು. ಅನಂತರ ದೇಶದೊಳಗಿನ ವ್ಯಾಪಾರ ವ್ಯವಹಾರಗಳಲ್ಲಿ ಸುಧಾರಣೆ ತರುವ ಕೆಲಸ. ಅದಕ್ಕಾಗಿ ಆರ್ಥಿಕ ನೀತಿಯ ಅಂತಃಸ್ವರೂಪದಲ್ಲಿ ಕೆಲವು ಮಾರ್ಪಾಟು ಮಾಡುವ ಕೆಲಸ ನಡೆಯಿತು. ಕೃಷಿಯೋಗ್ಯ ಭೂಮಿ ನಮ್ಮಲ್ಲಿ ತುಂಡು ತುಂಡು. ಹಾಗೆಯೇ ಕಂಪೆನಿಗಳು ಪುಟ್ಟ ಪುಟ್ಟವು. ಅದರಿಂದಾಗಿ ಉತ್ಪಾದಕತೆ ಕಡಿಮೆ. ಏನನ್ನೇ ಉತ್ಪಾದಿಸಿದರೂ ದುಬಾರಿ ಆಗುತ್ತದೆ. ಈ ಪರಿಸ್ಥಿತಿಯಲ್ಲಿ ರಫ್ತು ಗಳಿಕೆ ತಾನೇ ಹೇಗೆ ಸುಲಭ? ಕಂಪೆನಿಗಳು ಪರಸ್ಪರ ವಿಲೀನಗೊಳ್ಳುವುದಕ್ಕೆ ಪರಸ್ಪರ ವಶಪಡಿಸಿಕೊಳ್ಳುವುದಕ್ಕೆ ಸರಕಾರಿ ವಲಯದಿಂದ ಖಾಸಗಿ ವಲಯಕ್ಕೆ ಪರಿವರ್ತನೆಗೊಳ್ಳುವುದಕ್ಕೆ ಅವಕಾಶ ಕಲ್ಪಿಸಲಾಯಿತು.
ಭಾರತದಲ್ಲಿ ಬಡ್ಡಿ ದರಗಳು ಬಹಳ ಹೆಚ್ಚು. ಮುಂದುವರೆದ ಯಾವ ರಾಷ್ಟ್ರದಲ್ಲೂ ಸಾಲ ಎತ್ತುವುದು ಇಷ್ಟೊಂದು ದುಬಾರಿ ಎನಿಸುವುದಿಲ್ಲ. ದುಬಾರಿ ಬಡ್ಡಿ ದರದಿಂದಾಗಿ ಅಗ್ಗದಲ್ಲಿ ಉತ್ಪಾದನೆ ಸಾಧ್ಯವಾಗುತ್ತಿಲ್ಲ. ಅದರಿಂದ ನಮ್ಮ ಸರಕನ್ನು ಕೊಳ್ಳುವವರೇ ಇಲ್ಲವಾಗುತ್ತದೆ. ಇಂಥ ಪರಿಸ್ಥಿತಿಯಲ್ಲಿ ಹೊರ ದೇಶಗಳ ಸರಕು ಭಾರತದ ಮಾರುಕಟ್ಟೆಗಳಿಗೆ ಸುಲಭವಾಗಿ ನುಗ್ಗುತ್ತವೆ. ಬಡ್ಡಿದರ ಕುರಿತಂತೆ ಇನ್ನೊಂದು ಮಾನವೀಯ ಅಂಶವು ಉಂಟು. ಬಡ್ಡಿ ವ್ಯಾಪಾರ ಮಾಡುವವರು ಸ್ವತಃ ಯಾವುದೇ ರಚನಾತ್ಮಕ ದಂಧೆ ನಡೆಸಲು ಮುಂದೆ ಬರುವುದಿಲ್ಲ. ಇತರರನ್ನು ದುಡಿಮೆಗೆ ಹಚ್ಚಿ, ಅವರು ದುಡಿದಿದ್ದರಲ್ಲಿ ಪಾಲು ಪಡೆಯಲು ಮುಮದಾಗುತ್ತಾರೆ. ಬಡ್ಡಿದರಗಳನ್ನು ಇಳಿಸುವುದಿರಂದ ಇದಕ್ಕೆ ತಡೆ ಉಂಟಾಗುತ್ತದೆ.
ಭಾರತಕ್ಕೆ ಸ್ವಾತಂರ್ತ್ಯ ಬಂದ ಹೊಸತರದಲ್ಲಿ ಅನ್ಯ ರಾಷ್ಟ್ರಗಳಿಂದ ನೆರವು ಸಿಗುತ್ತಿತ್ತು. ಅನಂತರ ಸಾಲ ಸಿಗುವಂತಾಯಿತು. ಮೊದಲು ಭಾರಿ ರಿಯಾಯಿತಿ ಷರತ್ತುಗಳ ಸುಲಭ ಕಂತಿನ ಸಾಲ. ಮುಂದೆ ಅದು ಸಹಾ ದುರ್ಲಭವಾಯಿತು. ವಾಣಿಜ್ಯೋದ್ದೇಶ ಪ್ರಧಾನ ದುಬಾರಿ ಸಾಲ ಮುಂದಿನ ಸರದಿ. ಈಗ ಹೊರ ಜಗತ್ತಿನಿಂದ ಭಾರತದ ಉದ್ಯಮಗಳಲ್ಲಿ ಬಂಡವಾಳ ಹೂಡಿಕೆ. ಈ ಹೂಡಿಕೆ ಯುಗದಲ್ಲಿ ದೇಶಕ್ಕೆ ಅನುಕೂಲ ಆಗುವಂತಹ ರೀತಿಯಲ್ಲಿ ಮಾತ್ರವೇ ಹಣ ಹೂಡಿಕೆಗೆ ಅವಕಾಶ ತೆಗೆದಿಡಬೇಕು.
ಜಾಗತೀಕರಣಕ್ಕೆ ಭಾರತ ತೆರೆದುಕೊಂಡ ಮೇಲೆ ಹಣ ಹೂಡಲು ಬಯಸುವ ವಿದೇಶಿಯರು ಆಸಕ್ತಿ ತೋರಿಸಿದರು. ಹಣಕಾಸು ಪೂರೈಕೆ ಸಂಸ್ಥೆಗಳು ಭಾರತದ ಷೇರುಪೇಟೆಗಳ ಮೇಲೆ ಪರಿಣಾಮ ಬೀರುವಂತಾಯಿತು. ಯಾವ ಕಂಪೆನಿಗಳಿಗೆ ಸಹಾಯ ಮಾಡಲು ಬಯಸುತ್ತಾರೋ ಅವುಗಳ ಷೇರುಗಳನ್ನು ಇವರು ಖರೀದಿಸುವ ಕಾರ್ಯ ನಡೆಯಿತು. ಆರಂಭಕ್ಕೆ ಸಾಂಸ್ಥಿಕ ಹಣಕಾಸು ಒಳ್ಳೆಯ ಪರಿಣಾಮ ಬೀರಿತು. ಈ ಬಗೆಯ ಹಣಕಾಸು ಪಡೆಯುವುದರಿಂದ ಇರುವ ಅಪಾಯ ಏನೆಂಬುದುದ ಸಹಾ ಬೇಗನೇ ಮನವರಿಕೆ ಆಯಿತು.
ಈ ಸಾಂಸ್ಥಿಕ ಹಣಕಾಸು ಸಂಸ್ಥೆಗಳವರು ಆರ್ಥಿಕ ರಂಗದಲ್ಲಿ ಸ್ವಲ್ಪ ವ್ಯತ್ಯಾಸವಾದರೂ ಇರಿಸುಮುರಿಸಾಗುತ್ತಾರೆ. ಇಲ್ಲವೆ ಇನ್ನೊಂದು ದೇಶದಲ್ಲಿ ಹುಟ್ಟುವಳಿ ಹೆಚ್ಚಾಗಿರುತ್ತದೆ ಎಂದು ಮನವರಿಕೆ ಆದ ತಕ್ಷಣ ಕೈಲಿರುವ ಭಾರತದ ಕಂಪೆನಿಗಳ ಷೇರುಗಳನ್ನು ಮಾರಿ ಕೈ ತೊಳೆದುಕೋಳ್ಳುತ್ತಾರೆ. ತಮ್ಮ ಹಣ ಒಯ್ದು ತಮ್ಮ ಗೂಡು ಸೇರಿಸಿಕೊಳ್ಳುತ್ತಾರೆ.
ಇಂಥ ಹಣಕಾಸನ್ನು ತೀವ್ರವಾಗಿ ಆಧರಿಸಿದ ಇತರ ರಾಷ್ಟ್ರಗಳು ಬೇಸ್ತು ಬಿದ್ದಿವೆ. ಭಾರತವು ಅವರಸ ಪಡದೇ ಇದ್ದ ಕಾರಣ, ಬಹಳ ಹಣವನ್ನು ಒಳಕ್ಕೆ ಬಿಟ್ಟುಕೊಳ್ಳದೆ ಇದ್ದ ಕಾರಣ ಬೆಸ್ತು ಬೀಳಲಿಲ್ಲ. ಬಚಾವಾಯಿತು.
ವಿದೇಶಿ ನೇರ ಬಂಡವಾಳಕ್ಕೆ ಈಗ ವಿಫುಲ ಅವಕಾಶ ನೀಡಲಾಗಿದೆ. ಭಾರತೀಯರ ಉದ್ಯಮ ಯೋಜನೆಗಳಲ್ಲಿ ವಿದೇಶಿಯರು ನೇರವಾಗಿ ಪಾಲು ಪಡೆಯುವುದಕ್ಕೆ ಅವಕಾಶ ಮಾಡುವುದು ಇದರಲ್ಲಿನ ಕ್ರಮ. ಬಂಡವಾಳ ಹೂಡಿದವರು ಸ್ವತಃ ಉದ್ಯಮ ನಡೆಸುವುದರಲ್ಲಿ ಪಾಲ್ಗೊಂಡು ಲಾಭ ಮಾಡಬೇಕು. ಇದರಿಂದ ವಿದೇಶಿಯರ ಕೆಲವೊಂದು ಲಾಭಕಾರಿ ಕಾರ್ಯಾಚರಣೆಗಳು ಭಾರತೀಯರ ಪಾಲಿಗೆ ಅಉಭವಕ್ಕೆ ಬರುತ್ತವೆ. ಅಲ್ಲದೆ ನೇರವಾಗಿ ಹಣ ಹೂಡಿದವರು ಸಾಂಸ್ಥಿಕ ಹಣಕಾಸಿನವರಂತೆ ಬೇಕೆಂದಾಗ ಗುಡಾರ ಎತ್ತುವಂತಿಲ್ಲ.
ಸದ್ಯ ವಿದೇಶಿ ಹೂಡಿಕೆಗಾರರು ಭಾರತದಲ್ಲಿ ತಾವು ಗಳಿಸಿದ್ದನ್ನೆಲ್ಲ ತಮ್ಮ ದೇಶದ ಹಣದ ರೂಪದಲ್ಲಿ ಒಯ್ಯಲು ಸಾಧ್ಯವಿಲ್ಲ. ಈಗಿನ ನಿಯಮಗಳ ಪ್ರಕಾರ ಸ್ವಲ್ಪ, ಭಾಗ ಮಾತ್ರ ಒಯ್ಯಬಹುದು. ಹೀಗಾಗಿ ಹೂಡಿಕೆ ರೂಪದಲ್ಲಿ ಬಂದ ಹಣ ಸಾಕಷ್ಟು ಕಾಲ ಇಲ್ಲೇ ಉಳಿಯುತ್ತದೆ.
ಜಾಗತೀಕರಣ ಪ್ರಕ್ರಿಯೆಯಲ್ಲಿ ಭಾರತಕ್ಕೆ ಖುದ್ದು ಮಾರ್ಗದರ್ಶನ ನೀಡುತ್ತಿರುವ ವಿಶ್ವ ಬ್ಯಾಂಕಿನವರು ಮೊದಲಿಗೇ ಹಣದುಬ್ಬರ ನಿಯಂತ್ರಣ ಆಗಬೇಕೆಂದು ಹೇಳಿದರು. ಅದನ್ನು ಕಳೆದ ಐದು ವರ್ಷಗಳಲ್ಲಿ ಮಾಡಿ ತೋರಿಸಿದ್ದಾಗಿದೆ. ತೀವ್ರವಾದ ಹಣದುಬ್ಬರಕ್ಕೆ ತುತ್ತಾಗಿ ಹಾಳಾಗಿ ಹೋದ ದೃಷ್ಟಾಂತಗಳು ಅನೇಕ ಇವೆ. ಹಣದುಬ್ಬರ ನಿಯಂತ್ರಣ ಭಾರತದ ಒಮದು ದೊಡ್ಡ ಸಾಧನೆ. ಸಧ್ಯ ಆರ್ಥಿಕ ಹಿಂಜರಿತ ಇನ್ನೂ ಕಾಡುತ್ತಿದೆ. ಬಳಕೆದಾರನ ಖರೀದಿ ಸಾಮರ್ಥ್ಯ ಏರದೇ ಇರುವುದಕ್ಕೆ ಹಣದುನಬ್ಬರ ಕಡಿವಾಣ ಹಾಗೂ ಆರ್ಥೀಕ ಹಿಂಜರಿತ ಎರಡೂ ಕಾರಣ. ಈಚಿನ ಹಲವು ವಾರಗಳಲ್ಲಿ ಪರಿಸ್ಥಿತಿ ಸ್ವಲ್ಪ ಮಾತ್ರ ಸುಧಾರಿಸಿದಂತೆ ಕಾಣುತ್ತದೆ.
ಈ ಸನ್ನಿವೇಶದಲ್ಲಿ ಭಾರತವು ಹಿಂದಕ್ಕೆ ಹೋಗಲು ಸಾಧ್ಯವೇ? ಬಿ.ಜೆ.ಪಿ. ಸರಕಾರ ಮಾತ್ರವಲ್ಲದೆ ಇನ್ನಾವ ಸರಕಾರ ಇದ್ದಿದ್ದರೂ ಹಿಂದಕ್ಕೆ ಹೋಗಲು ಸಾದ್ಯವಿಲ್ಲ. ಏನಿದ್ದರೂ ವೇಗವನ್ನು ಕಡಿಮೆ ಮಾಡಬಹುದು. ಆದರಿಂದ ಹಾನಿಯೇ ಬಹಳ. 
ಪ್ರಪಂಚದಲ್ಲಿ ಎರಡು ಬಗೆಯ ಆರ್ಥಿಕ ವ್ಯವಸ್ಥೆ. ರಾಜಕೀಯ ರಂಗವು ವಾಣಿಜ್ಯೋದ್ಯಮ ರಂಗವನ್ನು, ಅಂದರೆ ಹಣವನ್ನು ನಿಯಂತ್ರಿಸುವುದು. ಇನ್ನೊಂದು ಬಗೆ ಎಂದರೆ ಹಣವು ರಾಜಕೀಯ ರಂಗವನ್ನು ನಿಯಂತ್ರಿಸುವುದು.
ಮಿಶ್ರ ಆರ್ಥಿಕ ವ್ಯವಸ್ಥೆ ಎಂಬುದನ್ನು ಅಂಗೀಕರಿಸಿದ್ದ ಭಾರತ ಎರಡೂ ಪದ್ಧತಿಗಳ ಮಿಶ್ರಣ ಪಾಲಿಸಿಕೊಂಡು ಬಂದಿತ್ತು. ಈಗ ಪರಿಸ್ಥಿತಿ ಬದಲಾಗಿ ರಾಜಕೀಯವೂ ಹಣದ ನಿಯಮತ್ರಣಕ್ಕೆ ಒಳಗಾಗುವ ವ್ಯವಸ್ಥೆಯು ಜಾಗತೀಕರಣದ ಫಲವಾಗಿ ಜಾರಿಗೆ ಬರುತ್ತಿದೆ.
ಈ ಅವಸ್ಥಾಂತರ ಸ್ಥಿತಿಯಲ್ಲಿ ಗೊಂದಲ ತಳಮಳ ಎದ್ದಿದೆ. ಇದು ಶಮನಗೊಳ್ಳಲು ಹಲವು ವರ್ಷಗಳೇ ಹಿಡಿಯುತ್ತದೆ.
೦೨-೧೦-೨೦೦೨
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೩. ಡಬ್ಲ್ಯೂಟಿಓ ಇರುವುದು ಯಾರ ಹಿತಕ್ಕಾಗಿ?
ಕರ್ನಾಟಕದಲ್ಲಿ ರೈತರು ಆತ್ಮಹತ್ಯೆ ಮಾಡಿಕೊಳ್ಳುತ್ತಾರೆ. ಪರಿಹಾರ ಹಣದ ಮೊತ್ತ ಏನೇ ಇದ್ದರೂ ಅದು ರೈತನ ಕುಟುಂಬದವರಿಗೆ ದಕ್ಕಬೇಕಾದರೆ, ಆತ ‘ಪ್ರಾಣ ತೆಗೆದುಕೊಂಡಿದ್ದು ಬೆಳೆ ನಷ್ಟದ ಕಾರಣದಿಂದ’ ಎಂಬುದು ರುಜುವಾತು ಆಗಬೇಕು! ಮದುವೆಗೆ, ಹಬ್ಬಕ್ಕೆ, ಮಕ್ಕಳ ವಿದ್ಯಾಭ್ಯಾಸಕ್ಕೆ ಅಥವಾ ಖಾಸಗಿಯವರಿಂದ ತೆಗೆದ ಸಾಲವು ಬಡ್ಡಿರೂಪದಲ್ಲಿ ರೈತನನ್ನು ನುಂಗಿ ಹಾಕಿದ್ದರೆ ಅದಕ್ಕೆ ಪರಿಹಾರದ ಹಣ ಸಿಗುವದಿಲ್ಲ. ವರ್ಷಗಳ ಪರ್ಯಂತ ಕೃಷಿ ಕಾರ್ಯ ಮಾಡಿದ್ದರೂ ಆತ ಯಾವುದಕ್ಕೂ ಸಾಲ ಎತ್ತುವ ಅನಿವಾರ್ಯತೆ ಇದೆ ಎನ್ನುವುದು ಸಕಾರಣ ಆಗುವುದೇ ಇಲ್ಲ.
ಇನ್ನು ಬೆಳೆ ನಷ್ಟ. ಅದಕ್ಕೆ ಕಳಪೆ ಬೀಜವೋ, ಕೆಟ್ಟ ಕ್ರಿಮಿನಾಶಕವೋ?, ಸಮಯಕ್ಕೆ ಸರಿಯಾಗಿ ಸಾಕಷ್ಟು ಪ್ರಮಾಣದಲ್ಲಿ ಕೊಳ್ಳಲಾಗದ ಗೊಬ್ಬರವೋ ಕಾರಣವಾಗಿದ್ದರೆ ಆ ಸಂಬಂಧ ರಾಜ್ಯ ಸರಕಾರ ಅಥವಾ ಕೇಂದ್ರ ಸರಕಾರ ನಿಸ್ಸಹಾಯಕ. ಈ ಕಾರಣಗಳ ವಿರುದ್ಧ ದೂರಿದರೂ ಏನೂ ಪ್ರಯೋಜನವಾಗುವುದಿಲ್ಲ.
ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲ್ಯೂಟಿಓ/ವಿವಾಸಂ) ಹೇಳುತ್ತದೆ. ನಿಲ್ಲಿಸಬೇಕೆಂದು. ಅದನ್ನು ಸ್ಥಾಪನೆ ಮಾಡುವಾಗ ಕೈ ಜೋಡಿಸಲು ಭಾರತಕ್ಕಿದ್ದ ಒಂದೇ ಕಾರಣವೆಂದರೆ ಕೃಷಿ ಪ್ರಧಾನ ರಾಷ್ಟ್ರವಾದ ಭಾರತದ ಪಾಲಿಗೆ ಕೃಷಿ ಉತ್ಪನ್ನಗಳನ್ನು ರಫ್ತುಮಾಡಲು ವಿಫುಲ ಅವಕಾಶಗಳು ಸಿಗುತ್ತವೆ ಎನ್ನುವದು ಆಗಿತ್ತು. ರಫ್ತು ಮಾಡಬೇಕೆಂದರೆ ಕೊಳ್ಳುವ ರಾಷ್ಟ್ರದ ಪಾಲಿಗೆ ಸರಕು ಅಗ್ಗವಾಗಿ ಪರಿಣಮಿಸಬೇಕು. ಆದರೆ ವಿಶ್ವ ವ್ಯಾಪಾರಕ್ಕೆ ಸಜ್ಜಾಗಿ ನಿಂತಾಗ ನಮಗೆ ಗೋಚರವಾಗುತ್ತದೆ. ಭಾರತದಲ್ಲಿ ಕೃಷಿ ಉತ್ಪಾದನಾ ವೆಚ್ಚ ತುಂಬಾ ಹೆಚ್ಚಾಗಿದೆ ಎಂದು. ಸಬ್ಸಿಡಿಗಳನ್ನು ನಿಲ್ಲಿಸಿದರೆ ಇಲ್ಲವೇ ಕಡಿಮೆ ಮಾಡಿದರೆ ರಫ್ತಿನ ಮಾತಿರಲಿ, ದೇಶೀಯ ಮಾರುಕಟ್ಟೆಯಲ್ಲೇ ಸರಕು ಖರ್ಚಾಗುವುದಿಲ್ಲ. ಸಬ್ಸಿಡಿ ಮಾತು ಹಾಗಿರಲಿ ಕೃಷಿ ಕಾರ್ಯಕ್ಕಾಗಿ ಬಳಸಿಕೊಳ್ಳುವ ವಿದ್ಯುತ್ತಿನ ಪೂರ್ಣದರ ವಿಧಿಸಿದರೂ ಉತ್ಪನ್ನ ವಿಪರೀತ ದುಬಾರಿ ಆಗುತ್ತದೆ. ಈ ಪರಿಸ್ಥಿತಿಯಲ್ಲಿ ಸಬ್ಸಿಡಿಗಳನ್ನು ತೊಡೆದು ಹಾಕಲು ಸಾದ್ಯವಿಲ್ಲವೆಂದರೆ, ವಿಶ್ವವಾಣಿಜ್ಯ ಸಂಸ್ಥೆಯವರು ಪ್ರತಿಕ್ರಿಯಿಸುವುದು ಹೇಗೆ ಗೊತ್ತೆ? ‘ಸಬ್ಸಿಡಿ’ಗಳನ್ನು ಕೊನೆಗೊಳಿಸದೆ ಇರುವುದಕ್ಕೆ ರಾಜಕೀಯ ಕಾರಣಗಳಿವೆ ಎಂದು. ಕೃಷಿ ಉತ್ಪನ್ನ ರಫ್ತಿಗೆ ಹೇಗೋ ಹಾಗೆ ಇತರ ಸರಕನ್ನು ಮಾರಲು ಯತ್ನಿಸಿದರೂ ಇದೇ ಬಗೆಯ ಅಡ್ಡಗಾಲು. ಚಿಕ್ಕ ಹುಡುಗರನ್ನು ತೊಡಗಿಸಿಕೊಂಡು ತಯಾರಿಕೆ ನಡೆಸುತ್ತಿರಿ; ಆ ಬಗೆಯ ಉತ್ಪನ್ನ ರಫ್ತು ಮಾಡುವಂತಿಲ್ಲ. ಪರಿಸರಕ್ಕೆ ಧಕ್ಕೆ ಮಾಡುವಂಥ ವಿಧಾನಗಳು ಜಾರಿಯಲ್ಲಿವೆ; ಹಾಗೆ ತಯಾರಿಸಿದ್ದನ್ನು ಬೇರೆ ದೇಶಗಳಿಗೆ ಮಾರುವ ಹಾಗಿಲ್ಲ. ಬೇರೆಯವರು ಕಷ್ಟಪಟ್ಟು ಸಂಶೋಧಿಸಿದ್ದನ್ನು, ಇತರರ ಬೌದ್ಧಿಕ ಆಸ್ತಿಯನ್ನು ಲಪಟಾಯಿಸಿ ಸರಕನ್ನು ತಯಾರಿಸುವಿರಿ, ಅದನ್ನು ಕೊನೆಗೊಳಿಸಿರಿ. ಅದರಿಂದ ನಿಮ್ಮ ದೇಶದಲ್ಲಿ ಔಷಧಿಗಳು ತುಟ್ಟಿಯಾದರೆ ನಮ್ಮನ್ನು ಬಾಧ್ಯರನ್ನಾಗಿ ಮಾಡಬೇಡಿ. ಇದು ವಾಣಿಜ್ಯ ಸಂಸ್ಥೆಯಲ್ಲಿ ಬಲಾಢ್ಯರಾಗಿ ಮೆರೆಯುತ್ತಿರುವ ಅಮೆರಿಕ, ಐರೋಪ್ಯ ಒಕ್ಕೂಟ, ಜಪಾನ್ ಮುಂತಾದ ರಾಷ್ಟ್ರಗಳ ನಿಲುವು. ಈ ವೇದಿಕೆಗೆ ಬಂದು ಕೂಡಾ ಇನ್ನಷ್ಟು ಮತ್ತಷ್ಟು ಶೋಷಣೆಗೆ ಒಳಗಾಗಿರುವುದು ಭಾರತ ಮತ್ತಿತರ ಅಭಿವೃದ್ಧಿ ಶೀಲ ರಾಷ್ಟ್ರಗಳು. ಜಾಂಜಿಬಾರ್‌‌ನಂಥ ಅತಿ ಹಿಂದುಳಿದ ರಾಷ್ಟ್ರಗಳು ಕಣ್‌ಕಣ್ಣು ಬಿಟ್ಟುತ್ತಿವೆ.
ಸಿಯಾಟ್ಲ್‌ನಲ್ಲಿ ಸಚಿವ ಮಟ್ಟದ ಮಾತುಕತೆ ನಡೆದಾಗ ಯಾವ ತೀರ್ಮಾನಗಳನ್ನೂ ಕೈಗೊಳ್ಳಲಾಗಲಿಲ್ಲ. ದೋಹಾದಲ್ಲಿ ಪರಿಸ್ಥಿತಿ ಸುಧಾರಿಸಲಿಲ್ಲ. ಇದಕ್ಕೆಲ್ಲ ಮುಂದುವರೆದ ರಾಷ್ಟ್ರಗಳೇ ಕಾರಣ.
ಅವುಗಳ ಹಠಮಾರಿ ಧೋರಣೆ, ಕಪಿಮುಷ್ಠಿ ಹಾಗೂ ವಿಶ್ವ ವಾಣಿಜ್ಯ ಸಂಸ್ಥೆ ಮೂಲಕ ಎಲ್ಲ ರಾಷ್ಟ್ರಗಳ ವಹಿವಾಟನ್ನು ತಮ್ಮ ಹದ್ದುಬಸ್ತಿನಲ್ಲಿ ತಮಗೆ ಮಾತ್ರ ಲಾಭವಾಗುವಂತೆ ಇರಿಸಿಕೊಳ್ಳಬೇಕು ಎಂಬ ದುರಾಸೆ ಇವೆಲ್ಲ ಸದ್ಯದ ಪರಿಸ್ಥಿತಿಗೆ ಕಾರಣ.
ಇದೇ ಡಬ್ಲ್ಯೂಟಿಓ ರೂಢೀಸಿಕೊಂಡ ಹಾಗೂ ರೂಪಿಸಿಕೊಂಡ ನಿಯಮಾವಳಿ ಪ್ರಕಾರವೇ ತಕರಾರುಗಳನ್ನು ಇತ್ಯರ್ಥಪಡಿಸಿಕೊಳ್ಳಲು ಸಾಧ್ಯವಿದೆ. ಭಾರತದಂಥ ರಾಷ್ಟ್ರಗಳು ಆ ಮಾರ್ಗವನ್ನು ಹಿಡಿದು ತಮ್ಮದೇನಿದೆಯೋ ಅದನ್ನು ಸಾಧಿಸಿಕೊಳ್ಳಲಾಗಿದೆ? ಅದೆಲ್ಲ ಅಷಚಟು ಸುಲಭವಲ್ಲ. ಕೋರ್ಟುಗಳ ಮೆಟ್ಟಿಲು ಹತ್ತಿ ಅಂತರಾಷ್ಟ್ರೀಯ ವಿವಾದಗಳನ್ನು ಒಯ್ದಷ್ಟೇ ಕಠಿಣ. ಬಹುತೇಕ ಸಣ್ಣ ರಾಷ್ಟ್ರಗಳ ಪಾಲಿಗೆ ವಿವಾಸಂ ಎಂಬುದು ಕಬ್ಬಿಣದ ಕಡಲೆ ಆಗಿರುವುದಕ್ಕೆ ಇದೇ ಕಾರಣ. ಈಚೆಗೆ ಸಮಾವೇಶವೊಂದರಲ್ಲಿ ಮುರಸೋಳಿ ಮಾರನ್ ಅವರು ಹೊರಗೆಡಹಿದ ಪ್ರಕಾರ ಕೆಲವು ರಾಷ್ಟ್ರಗಳು ಏನೂ ಗೊತ್ತಿಲ್ಲದೆ ನಿರ್ಬಂಧಗಳಿಗೆ ಎಲ್ಲ ಒಪ್ಪಿ ಸಹಿ ಹಾಕಿದ ಪರಿಣಾಮವಾಗಿ ಮುಳುಗಿ ಹೋಗುತ್ತಿವೆ; ಈಗ ಕೈ ಕೈ ಹಿಸುಕುತ್ತಿವೆ.
ಡಬ್ಲ್ಯೂಟಿಓ ಪ್ರವೇಶಿಸಿ ಒಂದು ರೀತಿಯಲ್ಲಿ ಭಂಗಪಟ್ಟಿರುವ ರಾಷ್ಟ್ರಗಳ ಪೈಕಿ ದಿಟ್ಟ ಹೋರಾಟ ನೀಡುತ್ತಿರುವುದಕ್ಕೆ ಹೆಸರಾಗಿದೆ ಭಾರತ. ಏಷ್ಯಾ, ಆಫ್ರಿಕಾ ರಾಷ್ಟ್ರಗಳ ಅನೇಕವು. ಇದೀಗ ಭಾರತವನ್ನು ಅನುಸರಿಸಲು ಮುಂದಾಗಿವೆ. ಸಿಯಾಟ್ಲ್, ದೋಹಾ ಹಾಗೂ ಮುಂದಿನ ಸಚಿವ ಮಟ್ಟ ಸಮಾವೇಶಗಳಲ್ಲಿ ಭಾರತವನ್ನು ತಮ್ಮ ನಾಯಕನನ್ನಾಗಿ ಮುಂದಿಟ್ಟುಕೊಳ್ಳಲು ತವಕವಿದೆ. ಏಕೆಂದರೆ ತಾವೆಲ್ಲವೂ ವಿವಾಸಂ ಪ್ರವೇಶಿಸಿ ಭಂಗಪಟ್ಟಿರುವುದೇ ಆಗಿದೆ. ಭಾರತದ ಅನೇಕ ಕಡೆ ಕರ್ನಾಟಕದಲ್ಲಿ ಆದಂತೆ ಪ್ರದರ್ಶನಗಳು ಮತ್ತು ಪ್ರತಿಭಟನೆಗಳು ಆದುವಷ್ಟೇ. ಅದೇ ರೀತಿ ಥಾಯ್ಲೆಂಡಿನ ರೈತರು ಬ್ಯಾಂಕಾಕ್‌ನಲ್ಲಿ ಮೆಣಸಿನಕಾಯಿ ಸುಟ್ಟು ಪ್ರದರ್ಶನ ನಡೆಸಿದರು. ಸಿಯೋಲ್‌ನಲ್ಲಿ ಸಹಾ ಪ್ರತಿಭಟನೆ ನಡೆಯಿತು. ಇನ್ನಿತರ ಕಡೆ ಇದೇ ಪುನರಾವರ್ತನೆ. ಇಷ್ಟೆಲ್ಲಾ ಆದರೂ ಇಲ್ಲೆಲ್ಲ ಆಡಳಿತ ನಡೆಸುತ್ತಿರುವ ಸರಕಾರಗಳಿಗೆ ಭಾರತದಂಥ ಒಂದು ರಾಷ್ಟ್ರವನ್ನು ಮುಂದಿಟ್ಟುಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಮುಂದುವರೆದ ರಾಷ್ಟ್ರಗಳ ಜೊತೆ ತುಂಬ ನಿರ್ಣಾಯಕವಾದ ಸಂಬಂಧಗಳನ್ನು ಇವುಗಳಲ್ಲಿ ಪ್ರತಿಯೊಂದು ರಾಷ್ಟ್ರವೂ ಬೆಳೆಸಿಕೊಂಡಿದೆ. ಪ್ರತಿಕೂಲ ಪರಿಣಾಮಗಳು ಬಹಳ ತೀಕ್ಷ್ಣವಾಗಬಲ್ಲದು. ರಾಜಕೀಯ ಸಂಬಂಧಗಳೂ ಈ ರೀತಿ ಒಗ್ಗಟ್ಟಾಗಿರಲು ಬಿಡುವುದಿಲ್ಲ. ಉದಾಹರಣೆಗೆ ಪಾಕಿಸ್ತಾನ ಕೆಲವೊಂದು ವಿವಾದಗಳಿಗೆ ಸಂಬಂಧಿಸಿದಂತೆ ಭಾರತದ ನಿಲುವಿಗೆ ಅದು ಒಪ್ಪಿಕೊಂಡರೂ ಅಮೆರಿಕದ ಹಿತಾಸಕ್ತಿಗಳಿಂದ ದೂರ ಸರಿಯಲು ಅದಕ್ಕೆ ಸಾಧ್ಯವಾಗುವುದಿಲ್ಲ. ಏಕೆಂದರೆ ಬಲಾಢ್ಯ ರಾಷ್ಟ್ರಗಳು ಬಲವಾಗಿ ತೋಳು ತಿರುಚಬಲ್ಲವು.
ಕೆಲವೊಂದು ಕ್ಷೇತ್ರಗಳಲ್ಲಿ ವ್ಯಾಪಾರ ಒಪ್ಪಂದಕ್ಕೆ (ಉದಾಹರಣೆಗೆ ಕೃಷಿ ಉತ್ಪನ್ನ) ಸಹಿ ಹಾಕಿ ಎಷ್ಟು ಅಂಶಗಳು ವಿವಾದಕ್ಕೆ ಒಳಗಾಗಿವೆ. ವಿವಾಸಂ ವಿವಿಧ ಸಮಿತಿಗಳ ಮುಂದೆ ತಕರಾರು ಇತ್ಯರ್ಥ ಇನ್ನೂ ಸಾಧ್ಯವೇ ಆಗಿಲ್ಲ. ಆದರೆ ಇನ್ನು ಹಲವು ಕ್ಷೇತ್ರಗಳ ಸಂಬಂಧ ಮಾತುಕತೆ ಮತ್ತು ಒಪ್ಪಂದಗಳಿಗೆ ಸಹಿ ಹಾಕಿರೆಂಬುದು ಮುಂದುವರೆದ ರಾಷ್ಟ್ರಗಳ ಒತ್ತಡ. ಕೈಗೆತ್ತಿಕೊಂಡ ಕೆಲವೇ ಕ್ಷೇತ್ರಗಳ ವಿಚಾರ ಮೊದಲು ಇತ್ಯರ್ಥವಾಗಬೇಕಿದೆ. ಈ ಮಾತನ್ನು ಮುಂದುವರೆದ ರಾಷ್ಟ್ರಗಳು ಒಪ್ಪಬೇಕು.
ಮುಂದುವರೆದ ರಾಷ್ಟ್ರಗಳು ಎರಡು ಅಂಶ ಒತ್ತಿ ಹೇಳುತ್ತವೆ. ಡಬ್ಲ್ಯೂಟಿಓ ವೇದಿಕೆಯಡಿ ಒಪ್ಪಂದಗಳು ಸಾಧ್ಯವಾಗಿ ಜಾರಿಯಾದರೆ ಭಯೋತ್ಪಾದನೆಯಂಥ ಜಾಗತಿಕ ಸಮಸ್ಯೆ ಬಿಡಿಸುವುದು ಸುಲಭವಾಗುತ್ತದೆ. ವಿಶ್ವವನ್ನೆಲ್ಲ ಮುಸುಕಿರುವ ಆರ್ಥಿಕ ಹಿಂಜರಿತ ಇನ್ನಷ್ಟು ದಟ್ಟವಾದರೆ ಕಷ್ಟವಾಗುವುದರಿಂದ ವಿವಾಸಂ ಒಪ್ಪಂದಗಳಿಗೆ ಹಾಗೂ ಜಾರಿಗೆ ಸುಲಭವಾಗಿ ಒಪ್ಪಬೇಕು. ಇವೆರಡೂ ಅವು ತಮ್ಮ ಮೂಗಿನ ನೇರಕ್ಕೆ ಆಡಿರುವ ಮಾತುಗಳು ಮಾತ್ರ.
೧೪-೧೧-೨೦೦೧
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೪. ಮಾಡಿ ಮುಗಿಸಿದ ಗದ್ದಲವೆಬ್ಬಿಸುವ ಕಾರ್ಯ
ಖಾತಾರ್‌ನ ದೋಹಾದಲ್ಲಿ ಸಮಾವೇಶಗೊಂಡಿರುವ ವಿಶ್ವವಾಣಿಜ್ಯ ಸಂಸ್ಥೆ (ಡಬ್ಲ್ಯೂಟಿಓ) ಮಹಾಧಿವೇಶನ ಆರಂಭಗೊಂಡಾಗ ಸಿಯಾಟ್‌ಲ್‌ ಸಮಾವೇಶಕ್ಕೆ ಒದಗಿದ ವೈಫಲ್ಯದ ಗತಿ ಬಂದೊದಗಬಹುದು ಎಂಬ ಭೀತಿ ಇಲ್ಲದಿರಲಿಲ್ಲ. ಭಾರತ ಮತ್ತಿತರ ಅಭಿವೃದ್ಧಿಶೀಲ ರಾಷ್ಟ್ರಗಳು ಮಹಾ ಅಧೀವೇಶನವನ್ನು ಎದುರಿಸಲು ನಡೆಸಿದ್ದ ತಯಾರಿ ಅದಕ್ಕೆ ಕಾರಣ. ಅಂತಿಮ ಘೋಷಣೆ ಹೊರಡಿಸಲು ಅಧೀವೇಶನವನ್ನು ಒಂದು ದಿನದ ಮಟ್ಟಿಗೆ ವಿಸ್ತರಿಸಬೇಕಾಯಿತು ಕೂಡಾ. ಭಾರತದ ಪ್ರತಿನಿಧಿ ಸಚಿವ ಮುರಸೋಳಿ ಮಾರನ್‌ ಅವರ ಹಠಮಾರಿ ನಿಲುವು ಅಮೆರಿಕ ಪ್ರತಿನಿಧಿಯ ಕಂಗೆಣ್ಣಿಗೆ ಕಾರಣವಾಯಿತು. ಆತ ತನ್ನ ಅಸಹನೆಯನ್ನು ಮಾರನ್ ವಿರುದ್ಧ ಬಹಿರಂಘವಾಗಿ ಪ್ರಕಟಪಡಿಸಿದ ಅಂಶ ವಿದೇಶಿ ಮಾಧ್ಯಮಗಳಲ್ಲಿ ವರದಿಯಾಯಿತು ಕೂಡಾ. ಭಾರತಕ್ಕೆ ವಾಪಸಾದ ಮೇಲೆ ನಡೆಸಿದ ಪತ್ರಿಕಾ ಗೋಷ್ಠಿಯಲ್ಲಿ ಆ ಬಗೆಗೆ ಪ್ರಶ್ನಿಸಿದಾಗ ಮಾರನ್‌ ವಿಷಯ ತೇಲಿಬಿಟ್ಟರು.
ಹಳೆಯ ತಕರಾರುಗಳನ್ನು ಬಿಡಿಸುವ ವ್ಯವಸ್ಥೆ ಆಗುವ ತನಕ ಹೊಸ ವಿಷಯಗಳ ಬಗೆಗೆ ಸಚಿವ ಮಟ್ಟದ ಚರ್ಚೆ ಆರಂಭ ಆಗಕೂಡದು ಎಂಬ ಅಭಿವೃದ್ಧಿಶೀಲರ ಹಠಕ್ಕೆ ಮನ್ನಣೆ ದೊರಕಲಿಲ್ಲ. ಮುಖ್ಯವಾಗಿ ಭಾರತ ಗಳಿಸಿದ್ದೇನೂ ಇಲ್ಲ. ಕಡೆಗೂ ಅಮೆರಿಕ, ಐರೋಪ್ಯ ಒಕ್ಕೂಟ ಮತ್ತು ಜಪಾನ್ ಇವುಗಳ ಕೂಟ ಮೇಲುಗೈ ಸಾಧಿಸಿತು.
ಚೀನಾ ಮತ್ತು ತೈವಾನ್‌ಗಳನ್ನು ಸರ್ವಾನುಮತದಿಂದ ಈಗ ಸೇರಿಸಿಕೊಂಡಿದ್ದರಿಂದ ಡಬ್ಲ್ಯೂಟಿಓ ಸದಸ್ಯ ಬಲ ೧೪೪ಕ್ಕೆ ಏರಿದೆ. ಚೀನಾ ಸೇರ್ಪಡೆ ಭಾರತದ ಪಾಲಿಗೆ ಒಂದು ಸವಾಲಾಗಿ ಪರಿಣಮಿಸಿದರೂ ಪಾಶ್ಚಿಮಾತ್ಯ ರಾಷ್ಟ್ರಗಳ ಮುಷ್ಠಿಯನ್ನು ಸಡಿಲಿಸಲು ನೆರವಾಗುತ್ತದೆ.
ಕಾರ್ಮಿಕರ ಹಿತಾಸಕ್ತಿ ಮತ್ತು ಪರಿಸರ ಸಂರಕ್ಷಣೆ ಮುಂತಾದ ಅಂಶಗಳನ್ನೆತ್ತಿ ಭಾರತದಂಥ ರಾಷ್ಟ್ರಗಳ ರಫ್ತಿಗೆ ಅಡ್ಡಿ ಮಾಡಬಾರದೆಂಬ ಆಕ್ಷೇಪ ದೋಹಾದಲ್ಲಿ ಶಕ್ತಿ ರಾಷ್ಟ್ರಗಳನ್ನು ಸ್ವಲ್ಪಮಟ್ಟಿಗೆ ಮಣಿಸಿತು. ಎರಡು ವರ್ಷಗಳ ನಂತರ ಮತ್ತೆ ಸಚಿವ ಮಟ್ಟದ ಮಾತುಕತೆ ಆರಂಭವಾಗುವ ತನಕ ಆ ವಿಷಯಗಳನ್ನು ಎತ್ತುವುದಿಲ್ಲ ಎಂದು ಒಪ್ಪಿಕೊಳ್ಳಲಾಗಿದೆ. ದೋಹಾದಲ್ಲಿ ಪ್ರಭಾವಶಾಲಿ ರಾಷ್ಟ್ರಗಳ ವಿರುದ್ಧ ಎಂಥ ಅಪನಂಬಿಕೆ ವ್ಯಕ್ತವಾಯಿತೆಂದರೆ, ಡಬ್ಲ್ಯೂಟಿಓ ನಿರ್ಧಾರ ಕ್ರಮಗಳು ಪಾರದರ್ಶಕವಾಗಿರುತ್ತವೆ ಎಂಬ ನುಡಿಗಟ್ಟನ್ನು ಅಂತಿಮ ಘೋಷಣೆಯಲ್ಲಿ ಸೇರಿಸುವುದು ಅನಿವಾರ್ಯವಾಯಿತು.
ಕೃಷಿಯೇ ಮುಂತಾದ ವಿಷಯಗಳು ಬಂದಾಗ ಸದಸ್ಯ ರಾಷ್ಟ್ರಗಳ ವಾಣಿಜ್ಯೇತರ ಕಾಳಜಿಯನ್ನು ಗಮನಕ್ಕೆ ತೆಗೆದುಕೊಳ್ಳಲಾಗಿದೆ? ಇದರ ಪರಿಣಾಮವಾಗಿ ಕೃಷಿ ಉತ್ಪನ್ನ ರಫ್ತು ಸಾಧಿಸಬೇಕಾದರೆ ಸಬ್ಸಿಡಿಗಳನ್ನೆಲ್ಲ ಸದಸ್ಯ ರಾಷ್ಟ್ರಗಳು ನಿಲ್ಲಿಸಬೇಕೆಂಬ ಒತ್ತಾಯ ಮಾಯವಾಯಿತು. ಅಭಿವೃದ್ಧಿಶೀಲ ರಾಷ್ಟ್ರಗಳು ಶೇ.೧೦ರಷ್ಟು, ಅಭಿವೃದ್ಧಿ ಹೊಂದಿದ ರಾಷ್ಟ್ರಗಳು ಶೇ.೫ರಷ್ಟು ಸಬ್ಸಿಡಿ ಖೋತಾಕ್ಕೆ ಸಮ್ಮತಿಸಿದರೆ ಸಾಕೆಂದು ಒಪ್ಪಲಾಗಿದೆ.
ಭಾರೀ ಚೌಕಾಸಿ ಮಾಡಿದ್ದರಿಂದ ದೋಹಾದಲ್ಲಿ ಗಮನಾರ್ಹ ಸಾಧನೆ ಸಾಧ್ಯವಾಯಿತು ಎಂದು ಕೇಂದ್ರ ವಾಣಿಜ್ಯ ಖಾತೆ ಪ್ರಕಟಣೆ ವಿವರಿಸುತ್ತದೆ. ಆದರೆ ಡಬ್ಲ್ಯೂಟಿಓ ಕಾಗದಪತ್ರಗಳ ಪ್ರಕಾರ ಭಾರತಕ್ಕೆ ದಕ್ಕಿರುವುದು ಏನೂ ಇಲ್ಲ. ಉದಾಹರಣೆಗೆ ಜವಳಿ ರಫ್ತಿಗೆ ಅಧಿಕ ಅವಕಾಶ ಬೇಕೆಂದು ಭಾರತ ಬೇಡಿಕೆ ಇಟ್ಟಿತ್ತು. ಈಗಿನ ಖೋಟಾ ಪದ್ಧತಿಯನ್ನು ೨೦೦೫ಕ್ಕೆ ಅಂತ್ಯಗೊಳಿಸಬೇಕೆಂದು ಈ ಹಿಂದೆ ಏನು ನಿರ್ಧಾರವಾಗಿದೆಯೋ, ಅದು ಇನ್ನೂ ಮುಂಚೆಯೇ ಆಗಬೇಕೆಂದೂ, ಕನಿಷ್ಠ ಪಕ್ಷ ಖೋಟಾ ನಿಗಧಿ ಮಾಡುವುದನ್ನು ಅಭಿವೃದ್ಧಿಶೀಲರಿಗೆ ಅನುಕೂಲವಾಗುವಂತೆ ಹೆಚ್ಚಿಸಬೇಕೆಂದೂ ಭಾರತ ಹಠ ಹಿಡಿಯಿತು. ಆದರೆ ಅಮೆರಿಕ ಮತ್ತು ಕೆನಡಾಗಳು ಸುತಾರಾಂ ಒಪ್ಪಲಿಲ್ಲ. ಆದ್ದರಿಂದ ಹಠ ಫಲಿಸಲಿಲ್ಲ.
ಕಂಪೆನಿಗಳ ರ್ಬ್ರಾಂಡ್ ಇಲ್ಲದ, ಸಾಮಾನ್ಯೀಕರಿಸಿದ ಹೆಸರಿನ ಔಷಧಗಳನ್ನು ಏಡ್ಸ್‌ಪೀಡಿತ ಆಫ್ರಿಕಾ ರಾಷ್ಟ್ರಗಳಿಗಾದರೂ ರಫ್ತು ಮಾಡಲು ಅವಕಾಶ ಕೊಡಬೇಕೆಂದ ಭಾರತದ ಒತ್ತಾಯ ಕೂಡಾ ಫಲಿಸಲಿಲ್ಲ. ಬೌದ್ಧಿಕ ಆಸ್ತಿ ಮತ್ತು ಪೇಟೆಂಟ್‌ಗಳನ್ನು ಲೆಕ್ಕಿಸದೆ ಔಷಧಗಳನ್ನು ತಯಾರಿಸಿಕೊಳ್ಳುವ ಅವಕಾಶ ಏನಿದ್ದರೂ ಆಂತರಿಕ ಮಾರುಕಟ್ಟೆಗೆ ಮಾತ್ರ ಸೀಮಿತ ಎಂದು ನಿರ್ಧರಿಸಲಾಗಿದೆ.
ಇದರ ಪರಿಣಾಮವಾಗಿ ಭಾರತದ ಔಷಧಿ ಕಂಪೆನಿಗಳಿಗೆ ರಫ್ತು ಅವಕಾಶಗಳು ಹೆಚ್ಚಿಸಲಿಲ್ಲ. ಆದರೆ ಆಂತರಿಕ ಮಾರುಕಟ್ಟೆಯಲ್ಲಿ ಯಥಾಸ್ಥಿತಿ ಮುಂದುವರೆಯುತ್ತಿದೆ.
ಹಣ ಹೂಡಿಕೆ ಮತ್ತು ವ್ಯಾಪಾರ ಪೈಪೋಟಿ ಕುರಿತಂತೆ ನೀತಿ ನಿರೂಪಿಸುವ ಸಂಬಂಧ (ಹೊಸ ವಿಷಯಗಳ) ಚರ್ಚೆ ಸಧ್ಯಕ್ಕೆ ಕೂಡದು ಎಂದು ಭಾರತ ಕೊನೆಗಳಿಗೆ ವರೆಗೆ ಹಠ ಹಿಡಿಯಿತು. ಇನ್ನೆರಡು ವರ್ಷ ಆ ವಿಷಯಗಳನ್ನು ಎತ್ತುವುದಿಲ್ಲ ಎಂಬ ಭರವಸೆ ಮಾತ್ರ ಬಂದಿತು.
ಸಾಲ ಮತ್ತು ಹಣಕಾಸು, ತಂತ್ರಜ್ಞಾನ ವರ್ಗಾವಣೆ ಈ ಎರಡು ವಿಷಯಗಳು ಸಹಾ ಡಬ್ಲ್ಯೂಟಿಓ ಪರಿಧಿಗೆ ಬರಬೇಕು. ನೀತಿ ನಿರ್ಧಾರವಾಗಬೇಕು ಎಂಬುದು ಭಾರತದ ಕಡೆಯಿಂದ ಬಂದ ಇನ್ನೊಂದು ಒತ್ತಾಯ. ನಾಲ್ಕು ವರ್ಷಗಳ ನಂತರ ಅವುಗಳ ಬಗೆಗೆ ಪ್ರತ್ಯೇಕ ಚರ್ಚೆ ಆರಂಭವಾಗಬಹುದು ಎಂಬುದಕ್ಕೆ ಒಪ್ಪಲಾಗಿದೆ.
ಹೊಸ ವಿಷಯಗಳ ಚರ್ಚೆ ಆರಂಭ ಬೇಡವೆಂದು ಹೇಲಿದ್ದಕ್ಕೆ; ಅದನ್ನು ಎರಡು ವರ್ಷ ಮುಂದಕ್ಕೆ ಹಾಕಿದ್ದರೂ ಹಣ ಹೂಡಿಕೆ, ವ್ಯಾಪಾರ ಪೈಪೋಟಿ, ಸರಕಾರ ಮೂಲಗಳಿಂದ ಸರಕು ಖರೀದಿ ಮತ್ತು ರಾಷ್ಟ್ರಗಳು ಪರಸ್ಪರ ವ್ಯಾಪಾರ ಸೌಲಭ್ಯಗಳನ್ನು ಸ್ವಂತ ಮರ್ಜಿಯಿಂದ ಸೃಷ್ಟಿಸಿಕೊಡುವುದು ಈ ನಾಲ್ಕು ವಿಷಯಗಳ ಬಗೆಗೆ ಪೂರ್ವಭಾವಿ ಅಧ್ಯಯನಕ್ಕೆ ಕಾರ್ಯತಂಡಗಳನ್ನು ರಚಿಸಿ ಆಗಿದೆ. (ಈ ನಾಲ್ಕು ವಿಷಯ ಸಿಂಗಪುರ ವಿವಾದಗಳು ಎಂದೇ ಹೆಸರು ಪಡೆದಿವೆ. ಸಿಂಗಪುರ ಸಮಾವೇಶದಲ್ಲಿ ಇದಕ್ಕೆ ಒಪ್ಪಿರಲಿಲ್ಲ).
ಒಟ್ಟಾರೆ ವಿಮರ್ಶೆ ಮಾಡುವುದಾದರೆ ಭಾರತದ ಪಾಲಿಗೆ ವಿಶೇಷ ಅನುಕೂಲವೇನೂ ಆಗಲಿಲ್ಲ. ಆದರೆ ಒಂದು ರೀತಿಯಲ್ಲಿ ಗದ್ದಲ ಎಬ್ಬಿಸಿದ್ದರಿಂದ ಸ್ವಲ್ಪವೂ ವಿಚಲಿತವಾಗದೇ ಉಳಿದಿದ್ದ ಅಭಿವೃದ್ಧಿ ಹೊಂದಿದ ರಾಷ್ಟ್ರಗಳು ಕಣ್ಣು ಬಿಟ್ಟು ನೋಡುವಂತಾಯಿತು. ನಿಜವಾಗಿ ಏನೂ ದಕ್ಕದೆ ಹೋಗಿದ್ದರೂ ಧಾರಾಳವಾಗಿ ಭರವಸೆಗಳು ದೊರೆತಿವೆ. ಸಧ್ಯಕ್ಕೇನು ರಿಯಾಯ್ತಿಗಳಿರಲಿಲ್ಲ. ದೀರ್ಘಕಾಲೀನ ಪರಿಣಾಮ ಇಲ್ಲದಿರುವುದಿಲ್ಲ.
ಆ ದೀರ್ಘಾವಧಿ ಪರಿಣಾಮಗಳ ಬಗೆಗೆ ವಿಶ್ಲೇಷಿಸಿದಾಗ ಕೂಡಾ ಭಾರತ ಕಳೆದುಕೊಂಡಿರುವುದುಂಟು. ಪರಿಸರ ಸಂರಕ್ಷಣೆ ಹೆಸರಿನಲ್ಲಿ ರಫ್ತಿಗೆ ಅಡ್ಡಬರಬಾರದು ಎಂಬುದನ್ನು ಅನ್ಯ ರಾಷ್ಟ್ರಗಳು ಪೂರ್ತಿ ಒಪ್ಪಿಯೇ ಇಲ್ಲ. ಕೆಲವೊಂದು ಅಂಶಗಳಿಗೆ ಭಾರತ ಸಮ್ಮತಿಸಬೇಕಾಗುತ್ತದೆ. ಹಾಗೆ ಆಗಿರುವ ‘ಅಪಾಯ ಸೀಮಿತವಾದುದು. ಕೃಷಿಗೆ ಸಂಬಂಧಿಸಿದಂತೆ ಆಗುವ ಲಾಭಕ್ಕೆ ಆ ರೀತಿ ಬೆಲೆ ತೆರಬೇಕಾಗುತ್ತದೆ’ ಎಂದು ಮುರಸೋಳಿ ಮಾರನ್ ಸಮಜಾಯಿಷಿ ನೀಡಿದ್ದಾರೆ.
ಮಿಕ್ಕೆಲ್ಲ ವಿಷಯಗಳಿಗಿಂತ ಭಾರತದ ಮಟ್ಟಿಗೆ ಕೃಷಿ ರಫ್ತು ಮತ್ತು ಸೇವಾ ಸೌಲಭ್ಯ ರಫ್ತು ಮುಖ್ಯವೆಂದು ಸಹಜವಾಗಿ ಭಾವಿಸಬೇಕಾಗುತ್ತದೆ.
ಡಬ್ಲ್ಯೂಟಿಓ ಧೋರಣೆಯಿಂದಾಗಿ ಆರ್ಥಿಕ ಉದಾರೀಕರಣಕ್ಕೆ ಧಕ್ಕೆ ಉಂಟಾಗುವುದಿಲ್ಲವೇ ಎಂಬ ಪ್ರಶ್ನೆಗೆ ಸಚಿವರು ಹೊರಗಿನವರ ಯಾವುದೇ ಒತ್ತಾಯಕ್ಕಲ್ಲದೆ ಸ್ವತಃ ಉದಾರಿಕರಣವನ್ನು ಬಲಪಡಿಸಿಕೊಳ್ಳಬೇಕಾಗುತ್ತದೆ ಎನ್ನುವ ಪಾಠವನ್ನು ಭಾರತ ಕಲಿಯಬೇಕಾಗಿದೆ’ ಎಂದು ಹೇಳಿದ್ದು ಗಮನಾರ್ಹವೆನಿಸುತ್ತದೆ.
ಬರಿದೇ ಗದ್ದಲವೆಬ್ಬಿಸಿದ್ದೇ ಬಂತೆಂದು ಕಾಂಗ್ರೆಸ್ ಟೀಕಿಸಿದೆ. ವಿರೋಧ ಪಕ್ಷವಾಗಿ ಇಂಥ ಪ್ರತಿಕ್ರಿಯೆ ನೀಡುವುದು ಸಹಜ.
೨೧-೧೧-೨೦೦೧
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೫. ಕ್ಯಾನ್‌ಕನ್‌ನಲ್ಲೊಂದು ಹೊಯ್‌ಕೈ ಆಟ
‘ಕ್ಯಾನ್‌ಕನ್‌’ ಮೆಕ್ಸಿಕೊ ದೇಶದ ಈ ನಗರ ಇದೀಗ ಜಗತ್ತಿನಾದ್ಯಂತ ಗಮನ ಸೆಳೆದಿದೆ. ಬುಧವಾರ ವಿಶ್ವವಾಣಿಜ್ಯ ಸಂಸ್ಥೆ (ಡಬ್ಲ್ಯೂಟಿಓ) ವರಿಷ್ಠರ ಸಮಾವೇಶ ಇಲ್ಲಿ ಸೇರುತ್ತಿದೆ.
೧೯೯೯ರ ಸಿಯಾಟ್ಲ್ ಮತ್ತು ೨೦೦೧ರ ದೋಹಾ ಸಮಾವೇಶಗಳು ಭಾರೀ ಗದ್ದಲಕ್ಕೆ ಕಾರಣವಾಗಿದ್ದವು. ‘ಕ್ಯಾನ್‌ಕನ್‌’ ಫಲಶೃತಿ ಏನು? ಇದೇ ಎಲ್ಲರ ಕುತೂಹಲ.
ವಿಶ್ವ ವಾಣಿಜ್ಯ ಸಂಸ್ಥೆ ಈಗ ಪರಿಣಾಮಕಾರಿಯಾಗಿ ಗಟ್ಟಿಕೊಳ್ಳುತ್ತಿದೆ. ವಿಶ್ವದಾದ್ಯಂತ ಈಗ ರಾಜಕೀಯ ಎನ್ನುವದು ಮುಖ್ಯ ಎನಿಸುವುದಿಲ್ಲ. ಈಗ ಏನಿದ್ದರೂ ವ್ಯಾಪಾರವೇ ಬಹಳ ಮುಖ್ಯ. ಭಾರತವೂ ಸೇರಿದಂತೆ ಹಲವು ಅಭಿವೃದ್ಧಿಶೀಲ ರಾಷ್ಟ್ರಗಳು, ಅಭಿವೃದ್ಧಿ ಸಾಕಷ್ಟಿಲ್ಲದ ಬಡ ರಾಷ್ಟ್ರಗಳು ಇದೀಗ ಹೊರ ಪ್ರಪಂಚಕ್ಕೆ ತೆರೆದುಕೊಳ್ಳುತ್ತಿವೆ. ಏಕೆಂದರೆ ಅಂತಾರಾಷ್ಟ್ರೀಯ ವಾಣಿಜ್ಯದಲ್ಲಿ ಪಾಲ್ಗೊಳ್ಳದಿದ್ದರೆ ಅಭಿವೃದ್ಧಿಗೆ ಸಂಚಕಾರ. ಬೇಕಾದನ್ನೆಲ್ಲಾ ಸ್ವತಃ ಬೆಳೆದುಕೊಂಡು, ತಯಾರಿಸಿಕೊಂಡು ತನಗೆ ಬೇಕಾದಂತೆ ಸ್ವಾವಲಂಬಿತವಾಗಿ ಬದುಕಿಕೊಂಡಿರಲು ಸಾಧ್ಯವಿಲ್ಲ. ಇದು ಈ ದೇಶಗಳಿಗೆ ಆಗಿರುವ ಮನವರಿಕೆ.
ಅದೇ ವೇಳೆಗೆ ಅಭಿವೃದ್ಧಿ ಹೊಂದಿದ ಮುಮದುವರೆದ ರಾಷ್ಟ್ರಗಳು ತಮ್ಮ ಸುತ್ತ ಗಟ್ಟಿ ಕೋಟೆ ಕಟ್ಟಿಕೊಂಡಿವೆ. ಸಂಪತ್ತನ್ನಾಗಲಿ, ಅಭಿವೃದ್ಧಿಯ ಫಲಿತವನ್ನಾಗಲಿ ಬಿಟ್ಟು ಕೊಡಲು ತಯಾರಿಲ್ಲ. ಆದರೆ ಅವುಗಳಿಗೂ ತಮ್ಮಲ್ಲಿ ಧಂಡಿಯಾಗಿ ಏನಿದೆಯೋ ಅದನ್ನು ಮಾರಿ ಕಿಸೆ ತುಂಬಿಕೊಳ್ಳುವ ತವಕ.
ರಾಷ್ಟ್ರಗಳನ್ನು ಬಡ ಹಾಗೂ ಶ್ರೀಮಂತ ಎಂದು ಸರಳವಾಗಿ ವಿಂಗಡಿಸಿ ಹೇಳಬಹುದಾದರೆ ಈ ಶ್ರೀಮಂತ ರಾಷ್ಟ್ರಗಳು ಬಡ ರಾಷ್ಟ್ರಗಳಿಗೆ ಸಹಾಯ ಮಾಡಲು ಸಿದ್ಧವಿಲ್ಲ. ಸಹಾಯ ಏನಿದ್ದರೂ ತನಗೆ ಅನುಕೂಲವಾದಂಥ ವ್ಯಾಪಾರ ಕುದುರಿದರೆ ಮಾತ್ರ.
ಬಡ ರಾಷ್ಟ್ರಗಳಿಗಾದರೋ ಇವುಗಳನ್ನು ಕಂಡರೆ ಸಹಜವಾಗಿ ಈಗಲೂ ಭಯ. ಆದರೆ, ವ್ಯಾಪಾರಕ್ಕಾಗಿ ವಿಶ್ವಕ್ಕೆ ತೆರೆದುಕೊಳ್ಳುವ ಅನಿವಾರ್ಯತೆ ಉಭಯವರ್ಗಗಳ ರಾಷ್ಟ್ರಗಳೂ ಒಂದು ವೇದಿಕೆಯಡಿ ಸೇರುತ್ತವೆ. ಪರಸ್ಪರ ಬೇಳೆ ಬೇಯಿಸಿಕೊಳ್ಳಲು, ಯಾವುದೇ ರಾಷ್ಟ್ರ ಸಾಧ್ಯವಾದಷ್ಟು ಗಿಟ್ಟಿಸಿಕೊಳ್ಳಲು ಹವಣಿಸುತ್ತದೆ. ಆದರೆ ‘ನೀನು ಕೊಡೆ, ನಾನು ಬಿಡೆ’ ಎಂಬ ಧೋರಣೆ ಎಲ್ಲರದೂ ಆಗಿರುವುದರಿಂದ ವಿಶ್ವ ವಾಣಿಜ್ಯ ಸಂಸ್ಥೆ ಎಂಬ ವೇದಿಕೆಯಡಿ ಜಟಾಪಟಿ ನಡೆಸುತ್ತವೆ. ತಮ್ಮ ಸುತ್ತ ನಿರ್ಮಿಸಿಕೊಂಡ ಕೋಟೆಗಳನ್ನು ಕೊಂಚ ಕೊಂಚವೇ ಕೆಡವಲು ಸಿದ್ಧವಾಗುತ್ತವೆ.
ಯಾವುದೇ ರಾಷ್ಟ್ರ ಶ್ರೀಮಂತ ವರ್ಗಕ್ಕೆ ಅಥವಾ ಬಡ ವರ್ಗಕ್ಕೆ ಹೀಗೆ ಯಾವುದಕ್ಕೆ ಸೇರಿದ್ದರೂ ತನ್ನ ಮಟ್ಟಿಗೆ ಆದ್ಯತೆ ಇರುವ ಕ್ಷೇತ್ರದ ಬಗೆಗೆ ತೀರ್ಮಾನ ಆಗಬೇಕು. ಹಾಗೆ ವಿಶ್ವವಾಣಿಜ್ಯ ಸಂಸ್ಥಯಡಿ ತೀರ್ಮಾನ ಆಗಿದ್ದರೂ ಅದರ ಜಾರಿ ಸಂಬಂಧವಿದ್ದ ತಕರಾರುಗಳ ಇತ್ಯರ್ಥ ಅದೇ ವೇದಿಕೆಯಡಿ ಇತ್ಯರ್ಥ ಆಗಬೇಕು ಎಂದು ಆತುರಪಡುತ್ತವೆ. ಆದರೆ ಎಲ್ಲವೂ ಅಷ್ಟೇ ಸುಲಭವಾಗಿ ತಿರ್ಮಾನ ಅಥವಾ ಇತ್ಯರ್ಥ ಆಗುವುದಿಲ್ಲ. ಅದೇ ವೇಳೆ ಪ್ರತಿ ರಾಷ್ಟ್ರಕ್ಕೂ ಆತುರ. ಆದ್ದರಿಮದಲೇ ಕ್ಯಾನ್‌ಕನ್‌ದಂಥ ಸಮಾವೇಶಗಳಿಗೆ ಮಹತ್ವ. ಈಗಲೂ ಎಷ್ಟೋ ವಿಷಯಗಳಲ್ಲಿ ಒಮ್ಮತ ಸಾಧ್ಯವಾಗದೇ ಚರ್ಚೆ ಮುಂದೂಡಬೇಕಾಗುತ್ತದೆ.
ಉದಾಹರಣೆಗೆ ತೀರ್ಮಾನವಾಗದೆ ಉಳಿದಿರುವ ವಿಷಯ ‘ಟ್ರಿಪ್ಸ್‌’ ಬಗೆಗೆ ಗಮನಹರಿಸುವುದು. ಬೌದ್ಧಿಕ ಆಸ್ತಿಯು ವ್ಯಾಪಾರ ಸಂಬಂಧ ಹೊಂದಿದ್ದರೆ ಅದರ ಬಗೆಗೆ ಹಕ್ಕು ಸಾಧಿಸುವುದನ್ನು ‘ಟ್ರಿಪ್ಸ್‌’ ಎನ್ನುತ್ತಾರೆ. ಸಂಶೋಧನೆ, ವಿಚಾರ ಮುಂತಾದವುಗಳ ಫಲಿತ ಒಂದು ಆಸ್ತಿ. ಅದರಿಂದ ಹಣ ಮಾಡುವುದಕ್ಕೆ ಸಾಧ್ಯವಾಗುತ್ತದೆ ಎನ್ನುವುದಾದರೆ ಅದರ ಮೇಲೆ ಹಕ್ಕು ಸ್ಥಾಪಿಸುತ್ತಾರೆ. ಇಂಥ ವ್ಯವಸ್ಥೆಯ ಕಟ್ಟುಪಾಡಿಗೆ ವಿಶ್ವವಾಣಿಜ್ಯ ಸಂಸ್ಥೆ ಅಡಿ ಬರುವ ಎಲ್ಲ ರಾಷ್ಟ್ರಗಳೂ ಒಳಪಡಬೇಕು ಎಂಬುದು ಶ್ರೀಮಂತ ರಾಷ್ಟ್ರಗಳ ಒತ್ತಾಯ. ಇನ್ನೂ ಎಷ್ಟೋ ವಿಷಯಗಳು ಮುಖ್ಯವಾಗಿದ್ದರೂ ಇದರ ಬಗೆಗೆ ಮೊದಲು ತೀರ್ಮಾನ ಆಗಬೇಕು ಎನ್ನುವುದು ಅವುಗಳ ಆತುರ. ಕ್ಯಾನ್‌ಕನ್‌ನಲ್ಲಿ ಇದು ಪ್ರಮುಖವಾಗಲಿಕ್ಕೆ ಸಾಕು.
ಭಾರತ, ದಕ್ಷಿಣ ಆಫ್ರಿಕಾ, ಬ್ರೆಜಿಲ್ ಮತ್ತು ಚೀನಾಗಳಿಗೆ ಇದರಿಂದ ಅನುಕೂಲವಾಗುತ್ತದೆ ಎಂದು ಈ ರಾಷ್ಟ್ರಗಳು ಪ್ರತಿಪಾದಿಸುತ್ತವೆ. ಈ ರಾಷ್ಟ್ರಗಳಲ್ಲಿ ಔಷಧಗಳನ್ನು ತಯಾರಿಸುವ ವಿಫುಲ ಅವಕಾಶಗಳಿವೆ. ‘ಟ್ರಿಪ್ಸ್’ ಕಟ್ಟುಪಾಡಿಗೆ ಒಳಪಟ್ಟರೆ ತಂತ್ರಜ್ಞಾನ ಸುಲಭವಾಗಿ ಹರಿದುಬರುತ್ತದೆ. ಆಗ ಔಷಧಗಳನ್ನು ತಯಾರಿಸಿ ರಪ್ತು ಮಾಡಬಹುದು ಎಂದು ಈ ಬಡರಾಷ್ಟ್ರಗಳಿಗೆ ಆಸೆ ಹು      ಟ್ಟಿಸುವ ಯತ್ನ ನಡೆದಿದೆ. ಭಾರತದಂಥ ಒಂದೆರಡು ರಾಷ್ಟ್ರಗಳು ಹಾಗೆಂದು ನಂಬಿದರೂ ಆಶ್ಚರ್ಯವಿಲ್ಲ. ತಂತ್ರಜ್ಞಾನವನ್ನು ಹಾಗೂ ಬಂಡವಾಳವನ್ನು ಕೈಲಿಟ್ಟುಕೊಂಡಿರುವ ಶ್ರೀಮಂತ ರಾಷ್ಟ್ರಗಳು ಮಾರುಕಟ್ಟೆ ಅವಕಾಶಗಳಿಗಾಗಿ ಹಾತೊರೆಯುತ್ತಿವೆ. ಈ ಬಡರಾಷ್ಟ್ರಗಳನ್ನು ಬಳಸಿಕೊಂಡು ವ್ಯಾಪಾರ ಬಡಾಯಿಸಿಕೊಳ್ಳಲು ಮುಂದಾಗುತ್ತವೆ. ಆದ್ದರಿಂದ ಬಡ ರಾಷ್ಟ್ರಗಳು ಎಚ್ಚರಿಕೆಯಿಂದ ಹೆಜ್ಜೆ ಮುಂದಿಡಬೇಕು. ಕೆಲವು ಬಡರಾಷ್ಟ್ರಗಳು ಈ ವಿಚಾರದಲ್ಲಿ ಭಾರತ ಏನು ಮಾಡುತ್ತದೆ ಎಂದು ನೋಡುತ್ತಿದೆ.
ಭಾರತದ ಒಳಗೆ ಔಷಧ ತಯಾರಿಕಾ ಉದ್ಯಮ ಬಹಳ ಲಾಭಕಾರಿಯಾಗಿ ನಡೆಯುತ್ತಿದೆ. ‘ಟ್ರಿಪ್ಸ್‌’ಗೆ ಇನ್ನೂ ಒಳಪಡದೆ ಇರುವ ಕಾರಣ ವಿಶ್ವದ ಯಾವುದೇ ಮೂಲೆಯಲ್ಲಿ ಹೊಸದಾಗಿ ತಯಾರಾದ ಔಷಧವನ್ನು ದೇಶದೊಳಗಿನ ಕಂಪೆನಿಗಳು ತಯಾರಿಸಿ ಮಾರಾಟಕ್ಕೆ ಬಿಡಲು ಸಾದ್ಯವಾಗುತ್ತಿದೆ. ಹಲವಾರು ಬಹುರಾಷ್ಟ್ರೀಯ ಕಂಪೆನಿಗಳು ಸೇರಿದಂತೆ ಅನೇಕ ಕಂಪೆನಿಗಳು ಅತ್ಯಾಧುನಿಕ ಸಂಶೋಧನಾ ಫಲಿತಗಳನ್ನು ಅನಾಮತ್ತಾಗಿ ನಕಲು ಮಾಡಿ ಉತ್ಪನ್ನಗಳನ್ನು ಬಿಡುಗಡೆ ಮಾಡುತ್ತವೆ. ಮುಂದುವರೆದ ಬೇರೆ ರಾಷ್ಟ್ರಗಳಲ್ಲಿ ಅಪಾಯಕಾರಿಯೆಂಬ ಕಾರಣಕ್ಕೆ ನಿಷೇಧಕ್ಕೆ ಒಳಗಾದ ಔಷಧಗಳನ್ನು ಸಹಾ ತಯಾರು ಮಾಡಿ ಮಾರಾಟ ಮಾಡುತ್ತಿವೆ. ಭಾರತದಲ್ಲಿ ಔಷಧ ಬಳಕೆ ಬಹಳ. ಅಸಲು ಬೆಲೆಯ ನೂರಾರು ಪಟ್ಟು ಬೆಲೆ ಇಟ್ಟರೂ ಔಷಧಗಳನ್ನು ಖರೀದಸುವವರು ಕಡಿಮೆಯಿಲ್ಲ.
ರಫ್ತಿನ ಆಸೆಯಿಂದ ಔಷಧ ಉದ್ಯಮ ಕುರಿತ ‘ಟ್ರಿಪ್ಸ್‌’ ಪ್ರಸ್ತಾವಕ್ಕೆ ಭಾರತ ಅಸ್ತು ಎಂದರೆ ಏನಾಗುತ್ತದೆ? ವಸ್ತುಶಃ ಗಂಭೀರ ಪರಿಣಾಮ ಉಂಟಾಗುತ್ತದೆ. ವಿದೇಶಿ ಸಂಶೋಧನೆಯ ಯಾವುದೇ ಫಲಿತಕ್ಕೆ ಕೈ ಹಾಕಿ ಹೊಸ ಔಷಧಗಳು ದೇಶದೊಳಗೆ ಇನ್ನಷ್ಟು ದುಬಾರಿ ಆಗುತ್ತದೆ. ತ್ಯಾಗಕ್ಕೆ ಸಿದ್ಧವಾದರೂ ಔಷಧ ರಪ್ತಿಗೆ ನಿಜವಾಗಿ ಅವಕಾಶಗಳು ಸೃಷ್ಟಿಯಾಗುತ್ತವೇನು? ಅನುಮಾನಿಸಿದೆ. ಮುಂದುವರೆದ ರಾಷ್ಟ್ರಗಳು ಹಿಡಿತ ಸಾಧಿಸುವುದು ಹೆಚ್ಚು.
ಶ್ರೀಮಂತ ರಾಷ್ಟ್ರಗಳು ವಾಸ್ತವಾಗಿ ಬಡರಾಷ್ಟ್ರಗಳ ಆದ್ಯತೆ ನಿರ್ಲಕ್ಷಿಸಿ ತಮ್ಮ ಆದ್ಯತೆ ಕ್ಷೇತ್ರಗಳ ಬಗೆಗೆ ಗಮನ ಹರಿಸುತ್ತವೆ. ‘ಸಿಂಗಪುರ ಆದ್ಯತೆ’ ಎಂದೇ ಹೆಸರಾದ ಕೆಲವು ವಿಚಾರಗಳು ಅವುಗಳ ಪಾಲಿಗೆ ಮುಖ್ಯ. ರಾಷ್ಟ್ರ-ರಾಷ್ಟ್ರಗಳ ನಡುವೆ ವ್ಯಾಪಾರ ಮಾರ್ಗ ಸುಗಮಗೊಳಿಸುವುದು. ಸರಕಾರಿಗಳು ಮಾಡುವ ಖರೀದಿಗಳ ಬಗೆಗೆ ಪಾರದರ್ಶಕತೆ ಸಾಧಿಸುವುದು. ಪೈಪೋಟಿ ವಿಪರೀತವಾದಾಗ ಅನುಸರಿಸಬೇಕಾದ ಕ್ರೆಮಗಳು, ಅಗತ್ಯ ಇರುವವರಿಗೆ ಬಂಡವಾಳ ಪೂರೈಕೆ ಮುಂತಾದವು ತೀರ್ಮಾನವಾಗಬೇಕು ಎಂದು ಅವು ಬಯಸುತ್ತವೆ. ‘ಟ್ರಿಪ್ಸ್‌’ ಕೂಡಾ ಇದೇ ಸಾಲಿಗೆ ಸೇರಿದ್ದು.
‘ಟ್ರಿಪ್ಸ್‌’ ವ್ಯಾಪ್ತಿಗೆ ಪೇಟೆಂಟ್ ಕಾಯ್ದೆ ಬರುತ್ತದೆ. ಈ ದೆಸೆಯಲ್ಲಿ ಇನ್ನಷ್ಟ ಶಾಸನ ಕ್ರಮಗಳು ಬರಬೇಕೆನ್ನುವ ಒತ್ತಡ ಭಾರತದ ಮೇಲಿದೆ.
ಭಾರತಕ್ಕೆ ಬಂಡವಾಳದ ಅಗತ್ಯವಿದೆ. ವಿದೇಶಿ ಮೂಲದ ಬಂಡವಾಳ ಲಭ್ಯವಾಗಲು ಅವಕಾಶಗಳಿವೆ. ಆದರೆ ಅಂಥ ಬಂಡವಾಳವು ನಾನಾ ನಿಯಮಗಳಿಗೆ ಒಳಪಡುವುದರಿಂದ ದೇಶದೊಳಗೆ ವಿರೋಧವೂ ಇದೆ. ಕ್ಯಾನ್‌ಕನ್‌ ಸಮಾವೇಶದಲ್ಲಿ ಹಣ ಹೂಡಿಕೆ ಕುರಿತ ಪ್ರಸ್ತಾವಗಳು ಬರಬಹುದು.
ಬಡ ರಾಷ್ಟ್ರಗಳ ಪಾಲಿಗೆ ಬೇಗ ತೀರ್ಮಾನವಾಗಬೇಕಾದ ವಿಚಾರಗಳಲ್ಲಿ ಮುಖ್ಯವಾದುದು ಕೃಷಿ ಅಭಿವೃದ್ಧಿ ಹಾಗೂ ಕೃಷಿ ಉತ್ಪನ್ನ ರಫ್ತು ಸಾಧನೆ. ತಾವು ಬೆಳೆದಿದ್ದನ್ನು ರಫ್ತು ಮಾಡಲು ಸಾಧ್ಯವಾದರೆ ಸಾಕು. ಬೇಕಾದ್ದನ್ನೆಲ್ಲ ಆಮದು ಮಾಡಿಕೊಳ್ಳಬಹುದು ಎಂಬುದು ಅವುಗಳ ಆಸೆ.
ಕೃಷಿ ಉತ್ಪನ್ನ ರಫ್ತು ಅಷ್ಟೇನೂ ಸುಲಭವಲ್ಲ. ಮೊದಲಿಗೆ ವಿವಿಧ ಮಾರುಕಟ್ಟೆಗಳನ್ನು ಪ್ರವೇಶಿಸಲು ಅವಕಾಶ ಸಿಗಬೇಕು. ಅಂದರೆ ತಮ್ಮ ಉತ್ಪನ್ನಗಳನ್ನು ಬಿಟ್ಟುಕೊಡಲು ಇತರರು ಸಿದ್ಧವಾಗಬೇಕು. ಸ್ವಂತ ಬಳಕೆ ಕಡಿಮೆ ಮಾಡಿಯಾದರೂ ರಫ್ತು ಮಾಡಬೇಕಾಗುತ್ತದೆ. ವಿರೋಧ ಬರುತ್ತದೆ. ಸರಕಾರಗಳು ನಿಭಾಯಿಸುವ ಶಕ್ತಿ ಹೊಂದಿರಬೇಕು. ಕೃಷಿ ಉತ್ಪನ್ನ ರಫ್ತು ವಿಚಾರ ಬಂದಾಗ ನಾನಾ ರೂಪದ ಸಬ್ಸಿಡಿಗಳನ್ನು ಪ್ರೋತ್ಸಾಹಕ ಕ್ರಮಗಳನ್ನೂ ರೂಪಿಸಿಬೇಕು. ಈ ಎಲ್ಲ ಸಿದ್ಧತೆಗಳನ್ನು ಆಮದುದಾರರ ರಾಷ್ಟ್ರಗಳು ಒಪ್ಪಬೇಕು.
ಇಷ್ಟಕ್ಕೆಲ್ಲ ಬಡ ರಾಷ್ಟ್ರಗಳು ಸಿದ್ಧವಾದರೂ ಶ್ರೀಮಂತ ರಾಷ್ಟ್ರಗಳು ಕೃಷಿ ಸಂಬಂಧ ವಿಚಾರಗಳ ಚರ್ಚೆಗೆ ಸುತಾರಾಂ ಒಪ್ಪುತ್ತಿಲ್ಲ. ಮುಖ್ಯವಾಗಿ ಐರೋಪ್ಯ ಒಕ್ಕೂಟದ ರಾಷ್ಟ್ರಗಳು ಕೃಷಿ ಸಂಬಂಧ ರಿಯಾಯ್ತಿ ನೀಡಲು ಸಿದ್ಧವಿಲ್ಲ. ಕೃಷಿಯನ್ನು ಕಡಿಮೆ ವೆಚ್ಚದಲ್ಲಿ ನಡೆಸಲು ಸಾಧ್ಯವಾಗುತ್ತಿಲ್ಲ. ಯಾವುದೇ ಉತ್ಪನ್ನವನ್ನು ತೆಗೆದುಕೊಂಡರೂ ಕೃಷಿ ದುಬಾರಿ. ಅನ್ಯರಾಷ್ಟ್ರಗಳಲ್ಲಿ ಅಗ್ಗ. ಹಾಗಾಗಿ ರಫ್ತು ಮಾಡಬೇಕಾದರೆ ಭಾರೀ ಪ್ರೊತ್ಸಾಹಕ ಕ್ರಮಗಳನ್ನು ರೂಪಿಸಬೇಕು. ಆಂತರಿಕ ಬಳಕೆ ಉತ್ಪನ್ನ ತೆಗೆಯಲು ಈಗ ಸಬ್ಸಿಡಿ ಕೊಡುವುದು ತಪ್ಪಿಲ್ಲ. ಅದು ತಪ್ಪಿದರೆ ಕೃಷಿ ಉತ್ಪನ್ನ ಇನ್ನೂ ದುಬಾರಿ ಯಾಗುತ್ತದೆ. ರಫ್ತು ಸಾಧ್ಯತೆ ಇನ್ನೂ ಕಡಿಮೆ ಆಗುತ್ತದೆ. ಆದ್ದರಿಂದ ಕ್ಯಾನ್‌ಕನ್‌ನಲ್ಲಿ ಕೃಷಿ ಕುರಿತ ತೀರ್ಮಾನ ಬರದೇ ಇದ್ದರೂ ಚಿಂತೆ ಇಲ್ಲ ಎನ್ನುವ ಭಾವನೆ ಇದೆ.
ವಿಶ್ವ ವ್ಯಾಪಾರ ಸಂಸ್ಥೆ ಸಮಾವೇಶಗಳಲ್ಲಿ ಒತ್ತಡ ತಂತ್ರ ಕೆಲಸ ಮಾಡುವುದು ಹೆಚ್ಚು. ಆ ವೇಳೆ ಬಡ ರಾಷ್ಟ್ರಗಳು ತಮ್ಮ ಪರವಾಗಿ ಭಾರತದಂಥ ರಾಷ್ಟ್ರಗಳು ಮುಖಂಡತ್ವ ವಹಿಸಬೇಕೆಂದು ಬಯಸುತ್ತವೆ. ಆಗೆಲ್ಲ ಧೀರೋದಾತ್ತೆ ಮುಖ್ಯವಾಗಬಾದರು ಎಂದು ವಿಶ್ಲೇಷಕರು ಎಚ್ಚರಿಸುತ್ತಾರೆ.
ಸಿಯಾಟ್ಲಾನಲ್ಲಿ ಬಡರಾಷ್ಟ್ರಗಳವರು ಶ್ರೀಮಂತರ ಧೋರಣೆ ವಿರೋಧಿಸಿ ಪ್ರಬಲ ಪ್ರದರ್ಶನ ನಡೆಸಿದ್ದರು. ತಮ್ಮ ಮೇಲೆ ಇತರರ ಹಿಡಿತ ಪ್ರಬಲವಾಗಿ ತಾವು ಅತಂತ್ರರಾಗಬೇಕಾಗುತ್ತದೆ ಎಂಬ ಭೀತಿ ಇದಕ್ಕೆ ಕಾರಣ. ಸಣ್ಣಪುಟ್ಟ ರಾಷ್ಟ್ರಗಳು ಶ್ರೀಮಂತರ ಒತ್ತಡದಿಂದ ನಲುಗಿ ದೀನಾತಿದೀನ ಸ್ಥಿತಿ ತಲುಪಿರುವುದು ಉಂಟು. ಶ್ರೀಮಂತ ರಾಷ್ಟ್ರಗಳವರು ತಮ್ಮ ಸರಕನ್ನೆಲ್ಲ ತಮ್ಮ ದೇಶದಲ್ಲಿ ತಂದು ಸುರಿದು ಭಂಗಪಡಿಸುತ್ತಾರೆ ಎಂಬುದು ಅವರ ಪಾಲಿಗೆ ಅನುಭವ ಜನ್ಯ ಮಾತು. ಸುರಿ ನೀತಿಯು ಭಯ ಭಾರತಕ್ಕೂ ಇಲ್ಲದಿಲ್ಲ.
೧೦-೦೯-೨೦೦೩
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೬. ಭಾರತದ ಬಗ್ಗೆ ಎಂಎನ್‌ಸಿಗಳಿಗೆ ಹಗುರ ಧೋರಣೆ ಏಕೆ?
ಜಾಗತೀಕರಣವನ್ನು ಕಾಣಬೇಕೆ? ಬೆಂಗಳೂರಿನಲ್ಲಿ ಅದು ದೃಗ್ಗೋಚರ. ಹೇಳಿಕೊಳ್ಳುವಂಥ ಸೂಪರ್‌ಸ್ಟೋರ್‌ ನೀಲಗಿರಿಸ್ ಮಾತ್ರ ಇತ್ತು. ಕೆಲವು ವರ್ಷಗಳ ಹಿಂದೆ ಫುಡ್‌ವರ್ಲ್ಡ್ ಬಂದಿತು. ಬರಿದೆ ದಿನಸಿಯೇ ಮುಂತಾದ ನಿತ್ಯ ಬಳಕೆ ವಸ್ತುಗಳಿಗೆ ಮಾತ್ರ ಸೂಪರ್‌ ಬಜಾರ್‌ಗಳು ಸೀಮಿತವಾಗಿರಲಿಲ್ಲ. ಸಕಲ ಸಮಗ್ರ ವ್ಯಾಪಾರಕ್ಕೆ ಹರಡಿಕೊಂಡ ಫ್ಯಾಷನೆಬಲ್ ಬಹುವ್ಯಾಪಾರ ಮಳಿಗೆಗಳು ತಲೆಯೆತ್ತಿವೆ. ಇನ್ನಷ್ಟು ಮತ್ತಷ್ಟು ಬರಲಿವೆ.
ಷಾಪರ್ಸ್ ಸ್ಟಾಪ್, ಲೈಫ್ಸ್ಟೈಲ್, ಬಿಗ್‌ಬಜಾರ್‌, ಬಾಂಬೆ ಸ್ಟೋರ್‌ ಈಗಾಗಲೇ ತಲೆಯೆತ್ತಿ ನಿಂತಿವೆ. ಫ್ಯಾಮಿಲಿ ಮಾರ್ಟ್ ಬರಲಿದೆ. ಎಪಿಎಂಸಿಗಳಿಗೆ ಸಾಟಿಯಾಗಿ ನಿಲ್ಲುವ ‘ಮೆಟ್ರೊ’ ತಲೆ ಎತ್ತಿದೆ.
ಇವೆಲ್ಲ ಬಹುರಾಷ್ಟ್ರೀಯ ಕಂಪೆನಿ (ಎಂಎನ್‌ಸಿ)ಗಳ ಶೈಲಿಯಲ್ಲಿ ನಡೆಯುವಂಥವು. ಬಹುತೇಕ ಎಂಎನ್‌ಸಿಗಳ ಒಡೆತನ ಅಥವಾ ಪಾಲುದಾರಿಕೆ ಹೊಂದಿರುವಂಥವೇ. ಇವುಗಳ ಕಾರ್ಯವಿಧಾನವೇ ವಿಭಿನ್ನ ಹಾಗೂ ಚಿತ್ತಾಕರ್ಷಕ. ಯಾವುದೇ ಒಂದು ಉತ್ಪನ್ನವನ್ನೂ ರಾಶಿ ರಾಶಿ ಹಾಕುವುದು; ವಿಸ್ತಾರವಾದ ಷೋರೂಂಗಳನ್ನು ಒಳಗೊಂಡ ಬೃಹತ್ ಕಟ್ಟಡ ವ್ಯವಸ್ಥೆ ಮಾಡುವದು; ಕೊಳ್ಳಲು ಹಾತೊರೆಯುವಂಥ ಮಾಡುವ ಪ್ರದರ್ಶನ; ತಮ್ಮಲ್ಲಿ ಅತ್ಯುತ್ತಮ ಸರಕು ಲಭಿಸುತ್ತದೆ ಎಂದು ಬಿಂಬಿಸುವುದು. ಸಾಧ್ಯವಾದಾಗ ಬೆಲೆ ಕಡಿಮೆ ನಿಗದಿ ಮಾಡಿ, ರಿಯಾಯ್ತಿ ಕೊಟ್ಟು ಅದನ್ನು ಪ್ರದರ್ಶಿಸುವುದು; ಆಗಿಂದಾಗ ಕೆಲವೊಂದು ಸರಕನ್ನು ಬಹಳ ಇಳಿಸಿದ ದರಗಳಲ್ಲಿ ‘ಸೇಲ್’ ಎಂಬ ಹೆಸರಿನಲ್ಲಿ ಮಾರಾಟ ಮಾಡುವುದು ಎಂಎನ್‌ಸಿ ಶೈಲಿಯ ಮಳಿಗೆಗಳ ವೈಶಿಷ್ಟ್ಯ.
ಇದೆಲ್ಲ ಕೊಳ್ಳುಬಾಕ ಸಂಸ್ಕೃತಿಯ ಪ್ರತೀಕ. ಜನರು ಗಳಿಸಿದ್ದನ್ನೆಲ್ಲ ಖರ್ಚು ಮಾಡುವಂತೆ ಪ್ರೇರೇಪಿಸುವು ವ್ಯವಸ್ಥೆಗೆ ಸೇರಿದ್ದು. ಅತ್ಯುತ್ತಮ ಆದುದನ್ನು ಬೇಕಾದ ಎಲ್ಲವನ್ನೂ ಕೊಂಡು ‘ಸುಖೀಸಬೇಕು’ ಎನ್ನುವ ಭಾವನೆ ಗ್ರಾಹಕರಲ್ಲಿ ಉಂಟು ಮಾಡುವುದು ಕೊಳ್ಳುಬಾಕ ಸಂಸ್ಕೃತಿಯ ಧ್ಯೇಯೋದ್ಧೇಶ.
ಈ ಸಂಸ್ಕೃತಿ ಇಲ್ಲಿಗೆ ಕಾಲಿಡುವ ಮುನ್ನ ಭಾರತದ ಎಲ್ಲ ಕಡೆ ಸಹಕಾರಿ ಮಾರಾಟ ವ್ಯವಸ್ಥೆಯ ಅಂಗವಾಗಿ ಜನತಾ ಬಜಾರ್‌ಗಳೆಂಬ ಸ್ಥೂಲ ಸ್ವರೂಪದಲ್ಲಿ ಇದೇ ವಿದ್ಯಮಾನ ಕಾಣಿಸಿಕೊಂಡಿತು. ಆದರೆ ಅದು ಬೆಳೆಯಲಿಲ್ಲ. ಉದ್ಯಮಶೀಲಕ್ಕೆ ಹೆಸರಾದ ಖಾಸಗಿ ಜನ ಈ ಸೂಪರ್‌ ಸ್ಟೋರ್‌ಗಳನ್ನು ವಿಶ್ವಾದ್ಯಂತ ತಂದಿದ್ದಾರೆ. ಈ ಹೊಸ ವ್ಯವಸ್ಥೆಯಲ್ಲಿ ಮೆಚ್ಚಬೇಕಾದ ಅಂಶವೆಂದರೆ ಗ್ರಾಹಕನ ಅಗತ್ಯಗಳನ್ನು ಒಂದೇ ಸೂರಿನಡಿ ಪೂರೈಸುತ್ತಾರೆ ಎಂಬುದು.
ಲಂಡನ್ನಿನ ಹೊರವಲಯದ ಒಂದು ಸೂಪರ್‌ ಸ್ಟೋರ್‌ನಲ್ಲಿ ಬರೀ ಕಸೂತಿ, ಹೆಣಿಗೆ ಮುಂತಾದ ಮಹಿಳೆಯರ ಹವ್ಯಾಸಕ್ಕೆ ಬೇಕಾಗುವ ಹತ್ತು ಸಹಸ್ರಕ್ಕೂ ಹೆಚ್ಚು ಐಟಂಗಳಿವೆ. ನಮ್ಮಲ್ಲಿ ಹೆಂಗಳೆಯರು ತಮಗೆ ಬೇಕಾಗುವ ಐದು ಹತ್ತು ಬಗೆಯ ಐಟಂಗಳನ್ನು ಕೊಳ್ಳಲು ಬೀದಿ ಬೀದಿ ಅಲೆಯುತ್ತಾರೆ. ನಾಯಿ ಬೆಕ್ಕು ಸಾಕುವವರು ಮಾಡಬೇಕಾಗುವ ಖರೀದಿಗಾಗಿಯೇ ಪ್ರೆತ್ಯೇಕ ಸೂಪರ್‌ ಸ್ಟೋರ್‌ ವಿದೇಶಗಳಲ್ಲಿ ಲಭ್ಯ. ಮಕ್ಕಳ ಆಟದ ಸಾಮಗ್ರಿ, ಮಹಿಳೆಯರ ಮತ್ತು ಮಕ್ಕಳ ಬಟ್ಟೆ ಬರೆ, ಕ್ರೀಡಾ ಸಾಮಗ್ರಿ ಹೀಗೆ ನಿರ್ದಿಷ್ಟ ಖರೀದಿ ವರ್ಗಗಳಿಗೆ ಪ್ರತ್ಯೇಕವಾದ ಸೂಪರ್‌ ಸ್ಟೋರ್‌ ಇರುತ್ತವೆ. ಇವುಗಳಿಗೆ ಹೊರತಾದ ಸಣ್ಣ ಪ್ರಮಾಣದ ಷೋರೂಂಗಳೂ ಇರುತ್ತವೆ.
ವಿದೇಶಗಳಲ್ಲಿ ಈ ಬಗೆಯ ಮಾರಾಟ ವ್ಯವಸ್ಥೆ ಸಾಕಷ್ಟು ಅತಿರೇಕ ಎನಿಸುವಷ್ಟು ಬೆಳೆದಿರುವುದ ಉಂಟು. ಇಂಗ್ಲಿಷಿನ ಒಂದು ನುಡಿಗಟ್ಟಿನ ಪ್ರಕಾರ ‘ಜಗತ್ತು ವಾಸ್ತವಾಗಿ ಒಂದು ಗ್ರಾಮವಾಗಿದೆ’ ಅಂದರೆ ಯಾರೂ ಯಾವುದಕ್ಕೂ ದೂರ ಹೋಗಬೇಕಾಗಿಲ್ಲ. ಇರುವಲ್ಲೇ ಲಭ್ಯ ಎನ್ನುವುದನ್ನು ಈ ನುಡಿಗಟ್ಟು ಪ್ರತಿಪಾದಿಸುತ್ತದೆ.
ವಿದೇಶಗಳಲ್ಲಿ ನಮ್ಮಲ್ಲಿರುವ ಹಾಗೆ ಮನೆ ಹೊಸ್ತಿಲು ದಾಟಿದರೆ ಪುಟ್ಟ ಅಂಗಡಿ, ಪೆಟ್ಟಿಗೆ ಅಂಗಡಿಗಳು ಕಾಣಿಸುವುದಿಲ್ಲ. ರಾತ್ರಿ ಬಹುಹೊತ್ತಿನ ತನಕ ತೆಗೆದಿರುವ ಬಿಡಿ ಬಿಡಿ ಅಂಗಡಿಗಳು ಅಲ್ಲಲ್ಲಿ ಇರುವುದುಂಟು. ಪ್ರತಿ ಜನವಸತಿ ಪ್ರದೇಶದಲ್ಲೂ ಅಂಗಡಿಗಳು ಇಟ್ಟಾಡಿ ಹೋಗುವುದಿಲ್ಲ. ಫುಟ್‌ಪಾತ್‌ ವ್ಯಾಪಾರ ನಿರ್ದಿಷ್ಟ ಕಡೆ ನಾಮಮಾತ್ರ. ನಮ್ಮಲ್ಲಿ ಜನಕ್ಕೆ ಉದ್ಯೋಗಾವಕಾಶ ಸಿಗುತ್ತದೆಂಬ ಕಾರಣಕ್ಕೆ ಇಂಥ ವ್ಯಾಪಾರದ ಪಿಡುಗನ್ನು ತಾಳಿಕೊಳ್ಳಬೇಕು ಎಂಬ ಭಾವನೆಯಿದೆ. ಆದ್ದರಿಂದಲೇ ಅವ್ಯವಸ್ಥೆ.
ಅಲ್ಲಲ್ಲಿ ಗ್ರಾಮಕ್ಕೊಂದು ‘ವಿಲೇಜ್‌ ಸೆಂಟರ್‌ ಪಟ್ಟಣದಲ್ಲಿ ಒಂದು ಟೌನ್‌ ಸೆಂಟರ್‌’ ನಗರಗಳಲ್ಲಿ ಒಂದಕ್ಕಿಂತ ಹೆಚ್ಚು ಕಡೆ ‘ಸಿಟಿ ಸೆಂಟರ್‌’ ಇರುತ್ತವೆ. ಎಂಎನ್‌ಸಿಗಳ ಹಾಗೂ ಅದಕ್ಕೆ ಹೊರತಾದ ಮಳಿಗೆಗಳ ಸಮೂಹವೇ ಈ ಸೆಂಟರ್‌ಗಳು. ವಸತಿ ಪ್ರದೇಶಗಳವರು ಖರೀದಿಗಾಗಿ ಇಲ್ಲಿಗೆ ಬರುತ್ತಾರೆ. ಇಲ್ಲಿನ ಗ್ರಾಹಕ ಅನುಕೂಲಗಳೇ ಇಂಥವು. ಬಿಡಿಬಿಡಿ ಹರಡಿಕೊಂಡ ಅಂಗಡಿಗಳಿಗೆ ಜರೂರಾಗಿ ಬೇಕಾದಾಗ ಮಾತ್ರ ಹೋಗುತ್ತಾರೆ. ಎಂಎನ್‌ಸಿಗಳು ಎಷ್ಟೊಂದು ವ್ಯಾಪಿಸಿಕೊಂಡಿರುತ್ತವೆ ಎಂದರೆ ಯಾವ ಊರಿನ ಸೆಂಟರ್‌ಗೆ ಹೋದರೂ ಅವವೇ ಮಳಿಗೆಗಳಿರುತ್ತವೆ. ಅವೇ ರ್ಬ್ಯಾಂಡ್‌ಗಳು, ಅವೇ ಫ್ಯಾಶನ್, ಒಂದೇ ಬಗೆಯ ಸೇವಾಸೌಲಭ್ಯ. ಒಂದು ಊರಿಗಿಂತ ಇನ್ನೊಂದು ಬೇರೆಯಲ್ಲ, ಅದನ್ನೇ ಅತಿರೇಕ ಎನ್ನುವುದು.
ಅಂಗಡಿ ಮುಂಗಟ್ಟಿಗೆ ಅಲಂಕಾರಕ್ಕೆ ರಾಶಿ ಸರಕು ಹಾಕಿ ವೈವಿಧ್ಯ ಸಾಧಿಸಿರುವುದಕ್ಕೆ ಹಾಗೂ ಇನ್ನಿತರ ಬಾಬುಗಳಿಗಾಗಿ ವಿಪರೀತ ಹಣ ತೊಡಗಿಸಿರುವುದರಿಂದ ವಾಸ್ತವಾಗಿ ಇಲ್ಲಿನ ಸರಕು ದುಬಾರಿ ಎನಿಸುತ್ತದೆ. ಮುಖ್ಯವಾಗಿ ವ್ಯಾಪಾರಸ್ಥರಿಗೆ ಯಾವುದೇ ಸರಕಿನ ಅಸಲು ಬೆಲೆ ಎಷ್ಟು ಇದ್ದೀತು ಎಂಬುದು ಸುಲಭವಾಗಿ ಗೋಚರಿಸುವುದರಿಂದ ಗಾಬರಿಯಾಗುತ್ತದೆ. ಯಾವುದೇ ವಸ್ತುವಿನ ಬೆಲೆ ನಿಗದಿಪಡಿಸುವಾಗ ಅಸಲು ಬೆಲೆಯ ಹತ್ತಾರುಪಟ್ಟು ದರ ನಮೂದಿಸುವುದುಂಟು. ಆದರೆ ಅವರು ಬಳಸುವ ವ್ಯಾಪಾರ ತಂತ್ರಗಳು ಪರಿಣಾಮಕಾರಿ ಆಗುತ್ತದೆ.
ನಿದರ್ಶನಕ್ಕೆ ಎಂಎನ್‌ಸಿಗಳ ದರ ನಿಗದಿ. ಯಾವುದೇ ಒಂದು ಐಟಂನ ಒಂದು ಲಕ್ಷ ಪೀಸ್ ಸಿದ್ಧಪಡಿಸಿ ಆದ ಮೇಲೆ ಎಲ್ಲ ಮಳಿಗೆಗಳಿಗೆ ಏಕಕಾಲಕ್ಕೆ ಎಂಎನ್‌ಸಿಯವರು ಬಿಡುಗಡೆ ಮಾಡುತ್ತಾರೆ. ಹೊಸದಾಗಿ ಕಾಣುವಂತೆ ಮಾರಾಟಕ್ಕೆ ಬಿಟ್ಟ ಈ ಐಟಂ ಅತಿ ಹೆಚ್ಚಾಗಿ ಬೆಲೆ ಇಡಲು ಎಷ್ಟು ಸಾಧ್ಯ ಎಂದು ಯೋಚಿಸುತ್ತಾರೆ. ಅಷ್ಟೂ ಹೆಚ್ಚಾಗಿ ಬೆಲೆ ಇಡುತ್ತಾರೆ. ಒಂದು ಲಕ್ಷ ಪೀಸ್‌ಗಳ ಪೈಕಿ ೩೦-೩೫ ಸಾವಿರ ಪೀಸ್‌ಗಳನ್ನು ‘ಬೆಲೆ ಪರವಾಗಿಲ್ಲ’ ಎನ್ನುವ ಮಟ್ಟದ ದರ ನಿಗದಿ ಮಾಡಿ ಹಲವು ತಿಂಗಳ ಕಾಲ ಮಾರಾಟ ಮಾಡುತ್ತಾರೆ. ಅಗತ್ಯವೆನಿಸಿದರೆ ಇನ್ನೂ ಒಂದು ಹಂತದಲ್ಲಿ ಬೆಲೆ ಇಳಿಸುತ್ತಾರೆ. ಆ ಹೊತ್ತಿನ ಇನ್ನೊಂದು ಸರಣಿಯ ಒಂದೆರಡು ಲಕ್ಷ ಪೀಸ್‌ಗಳು ಸಿದ್ಧವಾಗಿರುತ್ತವೆ,. ಅವು ಮಳಿಗೆಗಳ ಕಪಾಟು ಸೇರಬೇಕಾದ ಅನಿವಾರ್ಯತೆ ಬರುತ್ತದೆ. ಆಗ ಅಳಿದುಳಿದ ಹಳೇ ಸರಣಿಯ ಹತ್ತಿಪ್ಪತ್ತು ಸಾವಿರ ಪೀಸ್‌ಗಳನ್ನು ಸೇಲ್‌ಗೆ ಹಾಕುತ್ತಾರೆ. ಆಗ ಪೀಸ್‌ಗಳದು ‘ಬಿಸಾಡುವ ಬೆಲೆ’ ಅಂದರೆ ಥ್ರೋ ಅವೇ ಪ್ರೈಸ್’
‘ಸೇಲ್’ಗಾಗಿ ಕಾತರಿಸಿ ಬೇಕು ಬೇಡವಾದದ್ದನ್ನೆಲ್ಲ ಗುಡ್ಡೆ ಹಾಕಿಕೊಳ್ಳುವ ಜನರೂ ಇರುತ್ತಾರೆ. ಅಮೆರಿಕ, ಇಂಗ್ಲಂಡ್‌ಗಳಲ್ಲಿ ನೆಲೆಸಿರುವ ಭಾರತೀಯರು ಇದಕ್ಕೆ ಹೆಸರುವಾಸಿ! ಪ್ರದರ್ಶನ, ಮಾರಾಟ ತಂತ್ರಗಳಿಗೆ ಹೆಸರಾದ ಕೊಳ್ಳುಬಾಕ ಸಂಸ್ಕೃತಿಯ ಹರಿಕಾರರಾದ ಎಂಎನ್‌ಸಿಗಳು ಗುಣಪಾಲನೆಗೆ ಎಷ್ಟು ಬದ್ಧರು? ಸಾಮಾನ್ಯವಾಗಿ ಒಳ್ಳೆಯ ಗುಣಮಟ್ಟದ ಸರಕನ್ನು ಸಂಗ್ರಹಿಸಿಡುತ್ತಾರೆ.
ಅದೇ ವೇಳೆ ಕಳಪೆ ಸರಕಿಗೂ ಹೆಸರುವಾಸಿಯೇ. ಇಂಗ್ಲಂಡ್ ಮೂಲದ ಸೂಪರ್‌ ಸ್ಟೋರ್‌ಗಳ ಒಂದು ಎಂಎನ್‌ಸಿ ಮೆಟಲಾನ್ ತನ್ನದು ‘ಕಡಿಮೆ ಬೆಲೆ ಸರಕು’ ಎಂದೇ ಜಾಹೀರು ಮಾಡಿಕೊಳ್ಳುತ್ತದೆ. ಅಗ್ಗದ ಸರಕು ಮುಗ್ಗಿದ ಜೋಳ ಆಗಿರದೇ ಇನ್ನೇನು ಆಗಿದ್ದಿತು? ಯಾವುದೇ ಸೂಪರ್‌ಸ್ಟೋರಿಗೆ ಹೋದಾಗಲೂ ಗ್ರಾಹಕನಾದವನು ನೋಡಬೇಕಾದುದು ತಾನು ಕೊಡುವ ಬೆಲೆಗೆ ತಕ್ಕುದಾದ ಗುಣಮಟ್ಟದ ಸರಕನ್ನು ಇಲ್ಲಿ ಇಟ್ಟಿದ್ದಾರೆಯೇ ಎಂಬುದನ್ನು ಮಾತ್ರವೇ.
ಅಮೆರಿಕ ಸೂಪರ್‌ಸ್ಟೋರ್‌ ತುಂಬ ಚೀನಾ ತಯಾರಿಸಿದ ಸರಕೇ ತುಂಬಿ ಹೋಗಿರುತ್ತವೆ. ಬಹುಶಃ ಯಾವುದೇ ಒಂದು ದೇಶ ಪಾಶ್ಚಿಮಾತ್ಯ ವಿಶ್ವದ ವ್ಯಾಪಾರ ಮಳಿಗೆಗಳನ್ನು ಇಷ್ಟೊಂದು ವ್ಯಾಪಿಸಿಕೊಂಡಿದ್ದು ಇಲ್ಲ. ರಾಶಿ ರಾಶಿ ಉತ್ಪಾದನೆ, ಉತ್ಪನ್ನ ವೈವಿಧ್ಯ ಮತ್ತು ಅಗ್ಗದ ಬೆಲೆ ಇವೇ ಚೀನಾ ಸರಕಿನ ವೈಶಿಷ್ಟ್ಯ. ಬೆಲೆಗೆ ತಕ್ಕುದಾದ ಸರಕೆ ಎಂದು ಪರಿಶೀಲಿಸಿದಾಗ ಅದು ಸರಿ ಎನಿಸುತ್ತದೆ.
ಇಂಗ್ಲಂಡಿನಲ್ಲಿ ಪ್ರೈಮಾರ್ಕ್ ಎಂಬ ಎಂಎನ್‌ಸಿ ತನ್ನ ಮಳಿಗೆಗಳನ್ನು ಎಲ್ಲೆಡೆ ಹರಡಿದೆ. ಮಹಿಳೆಯರ, ಪುರುಷರ ಉಡುಗೆ, ತೊಡುಗೆ ಇಲ್ಲಿ ಲಭ್ಯ. ವಿಶೇಷ ಎಂದರೆ ಬೇರೆ ಯಾವುದೇ ಮಳಿಗೆಗಿಂತ ಇಲ್ಲಿ ಸರಕು ಅಗ್ಗ; ಬಹಳ ಅಗ್ಗ. ಪ್ರತಿಷ್ಠಿತರು ಪ್ರೈ,ಮಾರ್ಕ್ ಚೀಲ. ಹಿಡಿದು ಅಡ್ಡಾಡಲು ಅಂಜಬಹುದು; ಆದರೆ ಎಲ್ಲ ಕಡೆಯ ಜನ ಮುಗಿಬಿದ್ದು ಇಲ್ಲಿ ವ್ಯಾಪಾರ ಮಾಡುತ್ತಾರೆ. ಇವರು ಸರಕನ್ನು ತರಿಸಿಕೊಳ್ಳುವುದು ಶ್ರೀಲಂಕಾದಿಂದ.
ಆರ್ಗೋಸ್ ಎಂಬುದು ಕ್ಯಾಟಲಾನ್ ಆಧಾರಿತ ಮಾರಾಟಕ್ಕೆ ಹೆಸರಾದುದು. ಅಲ್ಲಿನವರು ತಮ್ಮ ಅಗತ್ಯಾನುಸಾರ ವಿವಿಧ ಕಂಪೆನಿಗಳಿಂದ ಸಹಸ್ರಾರು ಬಗೆಯ ಸರಕು ಖರೀದಿಸುತ್ತಾರೆ. ಅವರಿಗೆ ಎಲೆಕ್ಟ್ರಿಕ್ ಸಾಧನಗಳನ್ನು ಪೂರೈಸುವ ಕಂಪೆನಿಯು ತಯಾರಿಕಾ ಘಟಕವನ್ನು ಹೊಂದಿರುವುದು ಹರಿಯಾಣದ ಒಂದು ಕೈಗಾರಿಕಾ ವಲಯದಲ್ಲಿ. ಇನ್ನೂರು ಜನ ಭಾರತೀಯ ಉದ್ಯೋಗಿಗಳು ಸರಕು ತಯಾರಿಸಿ ಪೂರೈಸುತ್ತಾರೆ. ಗುಣಮಟ್ಟದ ಬಗೆಗೆ ಕಿಂಚಿತ್ ತಕರಾರಿಲ್ಲ. ಈ ಕಂಪೆನಿಯಲ್ಲಿರುವ ಭಾರತೀಯ ವರಿಷ್ಠಾಧಿಕಾರಿ ಹೇಳುತ್ತಾರೆ. ‘ಭಾರತದ ನೆಲದ ಮೇಲಿನ ಘಟಕ ಕಳುಹಿಸುವ ಉತ್ಪನ್ನಗಳಿಂದಾಗಿ ಬ್ರಿಟನ್ನಿನಲ್ಲಿರುವ ಭಾರತೀಯರ ಬಗೆಗೆ ಸದಭಿಪ್ರಾಯ ಉಂಟಾಗಿದೆ’.
ಇಷ್ಟಾದರೂ ಎಂಎನ್‌ಸಿಗಳು ಮುಖ್ಯವಾಗಿ ತಯಾರಿಕಾ ರಂಗದ ಎಂಎನ್‌ಸಿಗಳು ಭಾರತದಲ್ಲಿ ಮುಖಕ್ಕೆ ಮಸಿ ಬಳಿದುಕೊಂಡಿವೆ.
ಭಾರತೀಯ ಸಂಪಾದಕರೊಬ್ಬರು ಸಿಕ್ಕಿದರೆ ವಿದೇಶಿ ಪತ್ರಿಕೆಯ ಹಿರಿಯ ಪತ್ರಕರ್ತರು ಕೇಳುವ ಪ್ರಶ್ನೆ ಎಂದರೆ ‘ಪೆಪ್ಸಿ ಪೇಯದಲ್ಲಿ ಕೀಟನಾಶಕದ ಅಂಶ ಇದೆ ಎಂದು ಭಾರತದಲ್ಲಿ ಗುಲ್ಲೆದ್ದಿರುವುದು ವಾಸ್ತವಾಂಶವೇನು?’
ಪೇಯದಲ್ಲಿ ಕೀಟನಾಶಕ ಇದೆ ಎಂದು ಮೊದಲು ಸೊಲ್ಲೆತ್ತಿದವರು ಬೇರೆ ಯಾರೂ ಅಲ್ಲ, ಸ್ವತಃ ಸಂಸತ್ ಸದಸ್ಯರು. ಅದೂ ಸಹ ಸದನದಲ್ಲೇ; ಈ ಪೇಯಗಳ ಎಂಎನ್‌ಸಿಗಳೇ ಪೂರೈಸಿದ ಕುಡಿಯುವ ನೀರಿನಲ್ಲಿ ಅಪಾಯಕಾರಿ ಅಂಶಗಳು ಇದ್ದುದು ಜನಜ್ಜಾಹೀರು ಆಯಿತು.
ಹೊಸ ಪ್ರಕರಣವೆಂದರೆ ಎಂಎನ್‌ಸಿ ತಯಾರಿಸಿದ ಚಾಕಲೇಟಿನಲ್ಲಿ ಹುಳುಗಳು ಇರುತ್ತವೆ; ಮೇಲಿಂದ ಮೇಲಿನ ಪ್ರಸಂಗಗಳಲ್ಲಿ ಹುಳುಗಳು ಪತ್ತೆಯಾಗುತ್ತಲೇ ಇವೆ.
ಪೇಯಗಳ ತಯಾರಕರು, ಚಾಕೋಲೇಟ್ ತಯಾರಕರೊಬ್ಬರು ಇದೀಗ ತಡಬಡಾಯಿಸಿದ್ದಾರೆ. ವಶೀಕರಣದ ಪರಿಣಾಮ ಬೀರುವಂಥ ಜಾಹೀರಾತುಗಳಿಂದಷ್ಟೇ ಭಾರೀ ಮಾರಾಟ ಸಾಧಿಸಿದ್ದ ಈ ಕಂಪೆನಿಗಳು ಪ್ರತಿಕೂಲ ಪ್ರಚಾರವು ಸಹಾ ತಮ್ಮ ಪಾಲಿಗೆ ಎಷ್ಟು ತೀಕ್ಷ್ಣ ಆಗಿರಬಹುದೆಂದಬ ಅನುಭವ ಪಡೆಯುತ್ತಿವೆ.
ಎಂಎನ್‌ಸಿಗಳು ಉತ್ಪನ್ನಕ್ಕೆ ಇಡುವ ಬೆಲೆ ಎಷ್ಟು ಸಮಂಜಸ ಎನ್ನುವುದು ಎಂದೂ ಯಾರಿಂದಲೂ ವಿಮರ್ಶೆಗೆ ಒಳಪಡುವುದಿಲ್ಲ. ಆರೆಂಟು ರೂಪಾಯಿ ಕೂಡಾ ಬಾಳದ ಉತ್ಪನ್ನಕ್ಕೆ ೧೫ ರೂಪಾಯಿ ಬೆಲೆ ಇಟ್ಟು ಭಾರತದಲ್ಲಿ ಪಾರಾಗಬಹುದು. ಪೆಪ್ಸಿಯಂಥ ಪೇಯ ಅಥವಾ ಒಂದು ಬಾಟಲಿ ಕುಡಿಯುವ ನೀರಿಗೆ ಅದೇ ಪ್ರಮಾಣದ ಹಾಲಿಗಿಂತ ದುಬಾರಿ ಬೆಲೆ!
ಬೆಲೆ ಹೀಗಿದ್ದರೂ ಗುಣಮಟ್ಟ ಕಳಪೆಯಾದರೂ ಅದಕ್ಕಿಂತ ದೊಡ್ಡ ಭ್ರಮನಿರಸನ ಬಳಕೆದಾರನಿಗೆ ಆಗಲು ಸಾಧ್ಯವೇ?
ಭಾರತದಂಥ ದೇಶದಲ್ಲಿ ಉತ್ಪನ್ನ ತಯಾರಿಸುವಾಗ ಮಾತ್ರವೇ ಎಂಎನ್‌ಸಿಗಳು ಗುಣಗೇಡಿಗಳು ಆಗಬೇಕೇಕೆ? ಗುಣಪಾಲನೆ ಮುಂತಾದ ವಿಷಯ ಬಂದಾಗ ಭಾರತೀಯರು ಬಿಗಿಯಾಗಿರುವುದಿಲ್ಲ. ನಿಜ ಹಾಗೆಂದ ಮಾತ್ರಕ್ಕೆ ಎಂಎನ್‌ಸಿಗಳು ಭಾರತ ಪ್ರವರ್ಧಮಾನ ಮಾರುಕಟ್ಟೆ ಎಂಬ ಪ್ರಜ್ಞೆ ಇಟ್ಟುಕೊಂಡೂ ಕಳಪೆ ಸರಕನ್ನು ತಳ್ಳಬಹುದೆ?
ತಯಾರಿಕಾ ರಂಗದವರಿಗೆ ಅನ್ವಯಿಸಿದ ಈ ಮಾತು ಬರಿದೇ ವ್ಯಾಪಾರ ಮಾತ್ರ ಮಾಡುವ ಎಂಎನ್‌ಸಿಗಳಿಗೂ ಅನ್ವಯವಾಗುತ್ತದೆ. ಭಾರತದ ಗ್ರಾಹಕರು ಬೆಲೆ ಬಗೆಗೆ ಚೌಕಾಶಿ ಮನೋಭಾವ ಇಟ್ಟುಕೊಂಡವರು. ಕೊಟ್ಟ ಬೆಲೆಗೆ ತಕ್ಕ ಗುಣಮಟ್ಟ ಇದೆಯೇ ಎಂದು ಪ್ರಶ್ನಿಸಿದಾಗ ಇವರೆಲ್ಲ ಸಿಕ್ಕಿ ಬೀಳುತ್ತಾರೆ.
ಕುಡಿಯುವ ನೀರನ್ನು ಮೊದಲು ಖನಿಜಯುಕ್ತ ನೀರು ಎಂದು ಕರೆಯುತ್ತಿದ್ದರು. ಏನೇನು ಖನಿಜಾಂಶ ಇರುತ್ತದೆ ಎಂದು ಪ್ರಶ್ನಿಸತೊಡಗಿದಾಗ ಶುದ್ಧೀಕರಿಸಿದ ನೀರು ಎಂದು ವಿವರಣೆಯನ್ನೇ ಬದಲಾಯಿಸಿದರು.
ಆಹಾರ ಉತ್ಪನ್ನ ಬಿಡುಗಡೆ ಮಾಡುವಾಗ ಯಾವ ಯಾವ ಆಹಾರಾಂಶ ಯಾವ ಪ್ರಮಾಣದಲ್ಲಿ ಆ ಸರಕಿನೊಡನೆ ಅಡಕವಾಗಿರುತ್ತದೆ ಎಂದು ಇದೇ ಎಂಎನ್‌ಸಿಗಳು ವಿದೇಶಗಳಲ್ಲಿ ಮಾರುವ ಉತ್ಪನ್ನದ ಪೊಟ್ಟಣಗಳ ಮೇಲೆ ಅಚ್ಚು ಮಾಡುತ್ತವೆ. ಆದರೆ ಅದನ್ನೇ ಭಾರತದಲ್ಲಿ ಅನುಸರಿಸುವುದಿಲ್ಲ.
ಭಾರತದಲ್ಲಿ ಎಂಎನ್‌ಸಿಗಳು ಬಳಕೆದಾರರನ್ನು ಹಗುರವಾಗಿ ತೆಗೆದುಕೊಳ್ಳಲು ಸಾಧ್ಯವಿಲ್ಲ.
೨೨-೧೦-೨೦೦೩
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೭. ಖರೀದಿ ಸಾಮರ್ಥ್ಯ ವೃದ್ಧಿಗೆ ಕಾಯಬೇಕೇಕೆ?
ತತ್ವ ಆದರ್ಶ ಏನೇ ಇದ್ದರೂ ಹೊಟ್ಟೆಪಾಡು ಮುಖ್ಯ.
ಇದೊಂದು ಪರಮ ಸತ್ಯ – ರಾಜಕೀಯದಲ್ಲಿ ಇರುವ ಜನ ಕೂಡಾ ಇದಕ್ಕೆ ಹೊರತಾದವರಲ್ಲ. ಆದ್ದರಿಂದಲೇ ರಾಜಕೀಯ ಏನೇ ಇದ್ದರೂ ಆರ್ಥಿಕ ಅಂಶಗಳು ನಿರ್ಣಾಯಕ ಆಗುತ್ತವೆ.
ಆಡಳಿತಾರೂಢ ಕೂಟದ ಮುಖ್ಯ ಪಕ್ಷವಾದ ಬಿಜೆಪಿ ಎದುರಿಸುತ್ತಿರುವ ಸಂದಿಗ್ಧ ಮತ್ತು ಅದು ತೆಗೆದುಕೊಳ್ಳುತ್ತಿರುವ ನಿರ್ಧಾರಗಳು ಈ ಮಾತಿಗೆ ನಿದರ್ಶನ.
ಈಗಾಗಲೇ ಹಲವು ಪ್ರಸಂಗಗಳಲ್ಲಿ ಬಹಿರಂಗ ಆಗಿರುವಂತೆ ಬಿಜೆಪಿ ಹಾಗೂ ಸಂಘ ಪರಿವಾರದ ಇತರ ಅಂಗಗಳ ನಡುವಣ ಸಂಬಂಧ ಹಳಸಿಹೋಗುತ್ತಿದೆ. ಈಗಂತೂ ಬಿಜೆಪಿ ದಿನೇ ದಿನೇ ಸಂಗ ಪರಿವಾರದ ನಡುವೆಯೇ ಏಕಾಂಗಿಯಾಗುತ್ತಿದೆ. ಆರೆಸ್ಸೆಸ್‌, ವಿಎಚ್‌ಪಿ ಹಾಗೂ ಬಿಎಂಎಸ್ ಮುಖ್ಯಸ್ಥರು ಭಾರಿ ಮುನಿಸುಕೊಂಡು ‘ನಮ್ಮ ದಾರಿ ನಮಗೆ, ನಿಮ್ಮ ದಾರಿ ನಿಮಗೆ’ ನೀವು ನಮ್ಮ ಮಾತು ಕೇಳದಿದ್ದರೆ’ ಎಂದು ಹೇಳುತ್ತಿರುವಂತೆ ಕಾಣುತ್ತಿದೆ. ಬಿಜೆಪಿ ನಾಯಕರು ಪರಿವಾರದವರನ್ನು ಎದುರು ಹಾಕಿಕೊಳ್ಳುವುದಕ್ಕೆ ಸಿದ್ಧವಿಲ್ಲ ಎಂದು ತೋರಿಸಿಕೊಂಡರೂ ‘ನಮಗೆ ನಮ್ಮದೇ ಆದ ಅನಿವಾರ್ಯತೆ ಇದೆ’ ಎಂದು ತೋರಿಸಿಕೊಳ್ಳುತ್ತಿದ್ದಾರೆ.
ವಾಸ್ತವಾಗಿ ಬಿಜೆಪಿ ಮಾತ್ರವೇ ಮನ ಬಂದ ನಿರ್ಧಾರಗಳನ್ನು ಕೈಗೊಳ್ಳುವಂತಿಲ್ಲ. ಆಡಳಿತಾರೂಢ ಎನ್‌ಡಿಎನಲ್ಲಿರುವ ಇತರ ಪಕ್ಷಗಳ ಮಾತು ಕೇಳಬೇಕಾಗುತ್ತದೆ.
ಈ ಮಾತನ್ನು ಹೇಳಿದರೆ ಪರಿವಾರದವರು ಕೇಳುವುದಿಲ್ಲ. ಮಂದಿರ ವಿವಾದ ಬಂದಾಗ ಹಿಂದುತ್ವ ನೆರವಿಗೆ ಬರಲಿಲ್ಲವೇ ಎಂದು ಕೇಳುತ್ತಾರೆ?
ಪರಿವಾರದವರಿಗೆ ಪಾಶ್ಚಿಮಾತ್ಯ ಎಂದು ಹೆಸರಿಸಬಹುದಾದ ನೀತಿ ಹಿಡಿಸುವುದಿಲ್ಲ. ಅಭಿವೃದ್ಧಿ, ಕಾರ್ಮಿಕ ವ್ಯವಹಾರಗಳು ಮುಂತಾದ ವ್ಯವಹಾರಗಳ ವಿಷಯ ಬಂದಾಗ ಮಾರುಕಟ್ಟೆ ಪ್ರಧಾನ ವ್ಯವಸ್ಥೆ ಸಾಧ್ಯವಾಗದು. ಆರ್ಥಿಕ ವಿಷಯಗಳಲ್ಲಿ ಸ್ವದೇಶಿ ಎಂದರೆ ಹೇಗಿರಬೇಕೆಂದು ಬಿಡಿಸಿ ಹೇಳುವ ಶಕ್ತಿ ಪರಿವಾರದವರಿಗೆ ಇಲ್ಲ.
ಬಿಜೆಪಿಗೂ ಏನೂ ನಿಚ್ಚಳವಾಗುತ್ತಿಲ್ಲ. ಅದೇನಿದ್ದರೂ ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲ್ಯೂಟಿಓ) ಹಾಗೂ ಅಂತರಾಷ್ಟ್ರೀಯ ಹಣಕಾಸು ನಿಧಿ (ಐಎಂಎಫ್) ಅಂದರೆ ವಿಶ್ವಬ್ಯಾಂಕ್ ಒಂದು ಅಂಗ. ಹೇಳಿದಂತೆ ಕೇಳುತ್ತಿದೆ ಎಂದು ಪರಿವಾರದ ಮುಖಂಡರು ದೂರುತ್ತಿದ್ದಾರೆ.
ಬಿಜೆಪಿ ನಾಯಕರು ಮತ್ತು ಪರಿವಾರದ ಇತರ ಮುಖಂಡರ ನಡುವಣ ತಿಕ್ಕಾಟ ಈಚಿನ ದಿನಗಳಲ್ಲಿ ವಿಪರೀತಕ್ಕೆ ಹೋಗಲು ಎರಡು ವಿವಾದಗಳು ಕಾರಣವಾದವು. ಷೇರು ವಿಕ್ರಯ ಹಾಗೂ ವಿದೇಶಿ ನೇರ ಬಂಡವಾಳಕ್ಕೆ ಅಧಿಕ ಅವಕಾಶ.
ಅಧಿಕಾರಕ್ಕೆ ಬಂದ ೧೯೮೯ರಿಂದಲೇ ಸಂಘ ಪರಿವಾರ ತನ್ನ ಮೇಲೆ ಬಿದ್ದ ಯಾವುದೇ ಪ್ರಸಂಗ ವಿಪರೀತಕ್ಕೆ ಹೋಗದಂತೆ ಬಿಜೆಪಿ ನೋಡಿಕೊಂಡಿತು. ಆದರೆ ಈಗ ಮೊತ್ತ ಮೊದಲ ಬಾರಿಗೆ ಆರ್ಥಿಕ ನೀತಿ ಕುರಿತ ವಿವಾದ ಎದ್ದಾಗ ಬಿಜೆಪಿ ನಾಯಕತ್ವವು ಬಲವಾಗಿ ಎದುರುತ್ತರ ಕೊಡತೊಡಗಿದೆ. ಆಳುವ ವರ್ಗಕ್ಕೆ ಸೇರಿದ ತಾವು ಅಧಿಕಾರದಲ್ಲಿ ಉಳಿಯಲು ಏನು ಮಾರ್ಗ ಅನುಸರಿಸಬೇಕೋ ಅದು ಮುಖ್ಯವೇ ಹೊರತು ತತ್ವಾದರ್ಶಗಳಲ್ಲವೆಂದು ಬಿಜೆಪಿಯವರು ಹೇಳತೊಡಗಿದ್ದಾರೆ.
ಹತ್ತನೇ ಯೋಜನೆ ಕರಡನ್ನು ಮುಂದಿನ ಕ್ರಮಕ್ಕಾಗಿ ಅಂಗೀಕರಿಸುತ್ತಾ ಯೋಜನೆ ಆಯೋಗದ ಪೂರ್ಣ ಪ್ರಮಾಣದ ಸಮಾವೇಶದಲ್ಲಿ ಈಚೆಗೆ ಮಾತನಾಡಿದ ಪ್ರಧಾನಿ ಎ.ಬಿ. ವಾಜಪೇಯಿ ಅವರು ನೆನಗುದಿಗೆ ಬಿದ್ದಿರುವ ಎರಡೂ ವಿವಾದ ಕುರಿತಂತೆ ಸ್ಪಷ್ಟವಾಗಿ ಹೇಳಿದರು.
‘ಸರಕಾರಿ ವಲಯ ಉದ್ಯಮಗಳ ಖಾಸಗೀಕರಣ ಮಾರ್ಗದಲ್ಲಿ ತುಂಬು ಉತ್ಸಾಹದಿಂದ ಕ್ರಮಿಸುತ್ತೇವೆ’.
‘ಭಾರತೀಯ ಉದ್ಯ ರಂಗಕ್ಕೂ ರಾಷ್ಟ್ರೀಯ ಹಿತಾಸಕ್ತಿಗೂ ಧಕ್ಕೆ ಬರದಂಥ ರಿತಿಯಲ್ಲಿ ವಿದೇಶ ನೇರ ಬಂಡವಾಳ ನೀತಿಯನ್ನು ಅನುಸರಿಸುತ್ತೇವೆ’.
ಅಂದರೆ ಎರಡೂ ವಿಚಾರಗಳಲ್ಲಿ ಇದುವರೆಗಿನ ಅಧಿಕೃತ ನೀತಿಯೆನಿದೆಯೋ ಅದರಿಂದ ಹಿಂದೆ ಸರಿಯುವ ಪ್ರಶ್ನೇಯೇ ಇಲ್ಲ.
ಹತ್ತನೇ ಯೋಜನೆಯಲ್ಲಿ ಶೇಕಡಾ ೮ರ ವೃದ್ಧಿದರ ಸಾಧಿಸಬೇಕೆನ್ನುವ ಗುರಿ ಇದೆ. ಈಗ ಸಾಧ್ಯವಾಗಿರುವುದು ಶೇ.೫.೩ರ ವೃದ್ಧಿ ದರ. ಐದು ವರ್ಷದಲ್ಲಿ ಈ ಎತ್ತರದ ಗುರಿ ಸಾಧಿಸುವುದು ಸಾಧ್ಯವೇ? ಅದು ಸಾಧ್ಯವಾಗಬೇಕೆನ್ನುತ್ತಾರೆ ವಾಜಪೇಯಿ.
ತೆರಿಗೆ ಸಂಗ್ರಹ ಸಹಾ ಹೆಚ್ಚಾಗಬೇಕಿದೆ. ರಾಷ್ಟ್ರೀಯ ಒಟ್ಟಾರೆ ಉತ್ಪನ್ನದ ಅಂದರೆ ಜಿಡಿಪಿಯ, ಶೇ ೧೦.೩ರಷ್ಟು ತೆರಿಗೆ ಸಂಗ್ರಹ ಸಾಧ್ಯವಾಗಬೇಕು. ಈಗ ಸಂಗ್ರಹವಾಗುತ್ತಿರುವುದು ಶೇ.೮.೩ ಮಾತ್ರ. ಜನರಿಗೆ ಭಾರ ಕಡಿಮೆಯಾಗಬಾರದೆಂದರೆ ದುಡಿಮೆ ಹೆಚ್ಚಾಗಬೇಕು. ಅಂದರೆ ಜಿಡಿಪಿಯೇ ಬೆಳೆಯಬೇಕು. ಅದು ಸಾದ್ಯವಾಗಬೇಕಾದರೆ ಉದ್ಯಮವೃದ್ಧಿ ಸಾಧ್ಯವಾಗಬೇಕು. ಅದಕ್ಕಾಗಿ ವಿದೇಶಿ ನೇರ ಬಂಡವಾಳ ಹೆಚ್ಚು ಹರಿದು ಬರಲು ಸಾಧ್ಯವಾಗಬೇಕು.
ಪ್ರತಿವರ್ಷ ೭೫೦ ಕೋಟಿ ಡಾಲರ್‌ ವಿದೇಶಿ ಬಂಡವಾಳ ಲಬ್ಯವಾಗಬೇಕು. ಸಧ್ಯ ೩೫೦ ಕೋಟಿ ಡಾಲರ್‌ನಷ್ಟು ಮಾತ್ರ ವಿದೇಶಿ ನೇರ ಬಂಡವಾಳ ಸಿಗುತ್ತಿದೆ. ಖಾಸಗೀಕರಣದಿಂದ, ಅಂದರೆ ಷೇರು ವಿಕ್ರಯ ಕಾರ್ಯಾಚರಣೆಯಿಂದ ೭೮ ಸಹಸ್ರ ಕೋಟಿ ರೂಪಾಯಿ ಸಂಗ್ರಹಿಸಲು ಸಾಧ್ಯವಾಗಭೇಕಿದೆ. ಅದು ಅನಿವಾರ್ಯ.
ಕೃಷಿ ಕ್ಷೇತ್ರದಲ್ಲಿ ಐದು ಕೋಟಿ ಜನರಿಗೆ ಹೊಸದಾಗಿ ಉದ್ಯೋಗಾವಕಾಶ ಒದಗಿಸಬೇಕಿದೆ. ಎಲ್ಲದಕ್ಕೂ ಬಂಡವಾಳ ಬೇಕು. ಈಗ ವಿದೇಶಿ ಗ್ರಾಂಟ್ ಸಿಗುವದಿಲ್ಲ. ವಿದೇಶಿ ಸಾಲವು ರಿಯಾಯ್ತಿ ದರದಲ್ಲಿ ಸಿಗುವುದಿಲ್ಲ. ದುಬಾರಿ ಬಡ್ಡಿ ಸಾಲ ಎತ್ತಿದರೆ ಮುಳುಗಿ ಹೋಗುತ್ತೇವೆ.
ವಿದೇಶಿ ಬಂಡವಾಳ ತರಬಲ್ಲ ಹಣಕಾಸು ಸಂಸ್ಥೆಗಳು ಭಾರತದ ಕಂಪೆನಿಗಳ ಷೇರು ಖರೀದಿಸುವ ಮೂಲಕ ಹಣ ತೊಡಗಿಸಬಲ್ಲವು. ಆದರೆ ಅವು ದಿಢೀರನೆ ಷೇರು ಮಾರಿ ಹಣ ಸಂಗ್ರಹಿಸಿ ವಾಪಸಾಗುತ್ತವೆ. ಅದು ಎಂಥ ಅಪಾಯ ಎಂಬುದು ಇತರ ಏಷ್ಯಾ ರಾಷ್ಟ್ರಗಳ ವಿಷಯದಲ್ಲಿ ಈಗಾಗಲೇ ಸಾಬೀತಾಗಿದೆ.
ಇನ್ನು ಉಳಿದಿರುವ ವಿದೇಶಿ ನೇರ ಬಂಡವಾಳ ಮಾರ್ಗಾನುಸರಣೆ ಮಾತ್ರವೇ. ಈ ಬಂಡವಾಳವಾದರೋ ಭಾರತದ ನೆಲದ ಮೇಲೆ ಜಾರಿ ಆಗುವ ಉದ್ಯಮ ಯೋಜನೆಗಳಲ್ಲಿ ಹೂಡಿಕೆಯಾಗುತ್ತದೆ. ಬೇಕೆಂದಾಗ ವಾಪಸು ಎತ್ತಿಕೊಂಡು ಹೋಗಲಾಗದು. ಲಾಭ ಗಳಿಸಲೇಬೇಕೆಂಬ ಒತ್ತಾಯ ಇರುತ್ತದೆ. ಆದ್ದರಿಮದಲೇ ವಿದೇಶಿ ನೇರ ಬಂಡವಾಳ ಅನಿವಾರ್ಯ. ಭಾರತೀಯ ಉದ್ಯಮಗಳವರು ಈ ಬಂಡವಾಳದ ಜೊತೆಗೆ ಪಾಲುದಾರರಾಗಿರುವುದರಿಂದ ಅಧಿಕ ಕ್ಷೇಮ.
ಪ್ರಧಾನಿ ಮೊನ್ನೆಯಷ್ಟೇ ಐರೋಪ್ಯ ಪ್ರವಾಸದ ವೇಳೆ ಡೆನ್ಮಾರ್ಕ್‌ನಲ್ಲಿ ಭಾರತ ಐರೋಪ್ಯ ಒಕ್ಕೂಟ ವಾಣಿಜ್ಯ ಶೃಂಗ ಸಭೆಯಲ್ಲಿ ‘ಆರ್ಥಿಕ ಸುಧಾರಣಾ ಕ್ರಮ ಜಾರಿಗೆ ತರಲು ಒಂದು ಬಗೆಯ ಘಾತ ಚಿಕಿತ್ಸೆ ನಡೆಯಬೇಕೆಂದರೆ; ಅದೆಲ್ಲ ಭಾರತದಲ್ಲಿ ನಡೆಯುವುದಿಲ್ಲ. ನಮ್ಮಲ್ಲಿರುವುದು ಪ್ರಜಾಸತ್ತಾತ್ಮಕ ಸರಕಾರ. ಆದಾಯದಲ್ಲಿ ಜೀವನ ಸ್ಥಿತಿಗತಿಯಲ್ಲಿ ಅನ್ಯದೇಶಗಳಿಗಿಂತ ಭಿನ್ನ’ ಎಂದರು.
ಆರ್ಥಿಕ ಸುಧಾರಣಾ ಕ್ರಮಗಳು ನೇರವಾಗಿ ನಡೆಯಬೇಕು ಎನ್ನುವ ಪಾಶ್ಚಿಮಾತ್ಯರಿಗೆ ಭಾರತದ ಮಾರುಕಟ್ಟೆ ಮೇಲೆಯೇ ಕಣ್ಣು. ಕ್ರಮಗಳ ಜಾರಿ ನಿಧಾನ ಎಂದವರು ಟೀಕಿಸುತ್ತಾರೆ. ಅದಕ್ಕೆ ಉತ್ತರಿಸಿದ ಪ್ರಧಾನಿ ಅಗತ್ಯಗಳು, ಹಿತಾಸಕ್ತಿಗಳು ಮಾತ್ರವಲ್ಲದೆ ದೃಷ್ಟಿಕೋನಗಳು ಕೂಡಾ ನಮ್ಮಲ್ಲಿ ವೈವಿಧ್ಯಮಯ’ ಎಂದು ನುಡಿದರು.
ವಿವಿಧ ದೇಶಗಳ ಆರ್ಥಿಕತೆಗಳನ್ನು ಆನೆ, ಹುಲಿ, ಡ್ರೇಗನ್ ಎಂಬ ಪ್ರಾಣಿಗಳ ಹೆಸರಿನಲ್ಲಿ ಹೋಲಿಸುವುದುಂಟು. ಈ ಉಪಮೆಯಿಂದ ನನಗೇನೂ ಬಾಧೆಯಿಲ್ಲ. ಮೈನ ಭಾರದ ಎಲ್ಲ ಭಾಗಗಳನ್ನೂ ಒಗ್ಗೂಡಿಸಿದಂತೆ ಮುಂದೆ ಮುಂದೆ ಸಾಗಲು ಆನೆಗೆ ಸಮಯ ಹಿಡಿಯಬಹುದು. ಒಮ್ಮೆ ನಡೆಯತೊಡಗಿದರೆ ಆ ಸಾಂಧ್ರ ಜೀವಿಯ ಗಮನ ಬೇರೆಡೆ ಸೆಳೆಯುವುದು, ಅದನ್ನು ನಿಧಾನಗೊಳಿಸುವುದು ಅಥವಾ ನಿಲ್ಲಿಸುವುದು ಇಲ್ಲವೇ ಹಿಂದಕ್ಕೆ ಮರಳಿಸುವುದು ಸುಲಭವಲ್ಲ! ಅದು ನಡೆಯತೊಡಗಿದರೆ ಅರಣ್ಯವೇ ನಡುಗುತ್ತದೆ? ಎಂದು ಉತ್ತರ ಕೊಟ್ಟರು.
ಜಾಗತಿಕ ಆರ್ಥಿಕತೆಯ ಅಸಮತೋಲವನ್ನು ತರಾಟೆಗೆ ತೆಗೆದುಕೊಳ್ಳದೆ ಬಿಡಲಿಲ್ಲ. ಇದೆಲ್ಲ ಏನೇ ಇದ್ದರೂ ಭಾರತದಲ್ಲಿ ನೀತಿ ನಿರ್ಧಾರ ಮತ್ತು ಆರ್ಥಿಕ ಕಾರ್ಯಕ್ರಮಗಳೆಲ್ಲ ವಿಶ್ವಬ್ಯಾಂಕ್ ಅಂಕೆಯಲ್ಲಿದೆ ಎಂಬ ಆರೋಪ ಮಾತ್ರ ನಿಜ ಎನಿಸುತ್ತದೆ.
ಹಣದುಬ್ಬರ ನಿಯಂತ್ರಣ ಸಾಧಿಸಬೇಕೆಂಬ ಮದ್ದನ್ನು ಭಾರತ ಸೇರಿಸುತ್ತಿದೆ. ಅದು ವಿಶ್ವಬ್ಯಾಂಕ್ ಸಲಹೆಗಾರರು ನೀಡಿದ ಮದ್ದು. ಪರಿಣಾಮವಾಗಿ ರೋಗ ನಿವಾರಣೆ ಆಗಿದೆ. ಅಂದರೆ ಹಣದುಬ್ಬರ ಹತೋಟಿಗೆ ಬಂದಿದೆ. ಈ ಸಾಧನೆ ಮತ್ತು ಸಾಮರ್ಥ್ಯವು ಯಾವುದೇ ಸಂದರ್ಭದಲ್ಲಿ ಆರ್ಥಿಕತೆಯು ಕುಸಿಯದಂತೆ ನೋಡಿಕೊಳ್ಳಬಹುದು. ಹಲವು ದೇಶಗಳು ಇದನ್ನು ಸಾಧಿಸಲಾಗದೆ ಕುಸಿತ ಕಂಡುಕೊಂಡಿವೆ; ನಿಜ. ಆದರೆ ಮುಂದೇನು?
ಹಣದುಬ್ಬರ ಕೀಂಚಿತ್ ಜಾಗೃತವಾಗಿದ್ದರೇನೇ ವಾಣಿಜ್ಯೋದ್ಯಮ ಉಲ್ಲಸಿತವಾಗಿರಲು ಸಾಕು. ತಪ್ಪಿದರೆ? ಈಗ ಏನಾಗಿದೆ ಎಂಬುದನ್ನೇ ನೋಡಬಹುದು. ಎಲ್ಲೆಡೆ ಸರಕು ಮತ್ತು ಸೇವಾ ಸೌಲಭ್ಯಗಳು ಧಂಡಿಯಾಗಿವೆ. ಸಮೃದ್ಧಿ ಸರ್ವತ್ರವಾಗಿದೆ. ಆದರೆ ಅದನ್ನು ಅನುಭವಿಸಲು ಸಾಧ್ಯವಾಗುತ್ತಿಲ್ಲ. ಏಕೆಂದರೆ ಜನರ ಖರೀದಿ ಸಾಮರ್ಥ್ಯವೇ ಉಡುಗಿ ಹೋಗಿದೆ. ಆ ಸಾಮರ್ಥ್ಯವನ್ನು ವೃದ್ಧಿಗೊಳಿಸದೆ ಜನರಿಗೆ ನೆಮ್ಮದಿಯಿಲ್ಲ.
ಅಂದರೆ ನಮಗೆ ಸುಧಾರಣಾ ಕ್ರಮಗಳನ್ನು ನಮಗೆ ಬೇಕಾದಂತೆ ನೇರ್ಪಡಿಸಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಯಾವಾಗ ಆರಂಭಿಸಿದ್ದನ್ನು ಯಾವಾಗ ಎಲ್ಲಿ ನಿಧಾನಗೊಳಿಸಬೇಕು; ನಿಲ್ಲಿಸಬೇಕು ಎಂಬುದು ಗೊತ್ತಾಗುತ್ತಿಲ್ಲ; ಇಲ್ಲವೇ ಅದು ಸಾಧ್ಯವಾಗುತ್ತಿಲ್ಲ.
ಈಗ ವಿದೇಶಿ ಬಂಡವಾಳ ಹರಿದು ಬರಲು ಕಾದು ಕುಳಿತಿರುವುದಾಗಿದೆ. ಕಷ್ಟದ ದಿನಗಳಲ್ಲೂ ಕಂಪೆನಿ ವಲಯ ಚೇತರಿಸಿಕೊಳ್ಳುತ್ತಿರುವುದನ್ನು ಗಮನಿಸಲು ಸಾಧ್ಯವಾಗುತ್ತಿಲ್ಲ. ಕಾರ್ಮಿಕ ವಿಷಯಗಳ ಸುಧಾರಣಾ ಕ್ರಮಕ್ಕೆ ಕಾಯಬೇಕಾಗಿದೆ.
ಉಸಿರು ಕಟ್ಟಿಸುವ ಸಧ್ಯದ ಆರ್ಥಿಕ ಪರಿಸ್ಥಿತಿಯಿಂದ ಬಿಡುಗಡೆ ಯಾವಾಗ? ಉತ್ತರ ಸುಲಭವಲ್ಲ. ಒಂದು ಮಾತು ನಿಜ; ವಿದೇಶಿ ಬಂಡವಾಳದ ಜೊತೆ ವಿದೇಶಿ ವ್ಯಾಪಾರ ಶಕ್ತಿಗಳು ಭಾರತದೊಳಗೆ ಪ್ರವೇಶಿಸಿ ಅವುಗಳಿಗಾಗಿ ಮಾರುಕಟ್ಟೆಗಳನ್ನು ತೆರೆದಿಟ್ಟ ಮೇಲೆ ಖರೀದಿ ಸಾಮರ್ಥ್ಯ ಏರುತ್ತದೆ!
ಪರಿವಾರ-ಬಿಜೆಪಿ ಜನ ಮಾತ್ರವಲ್ಲ; ಕಾಂಗ್ರೇಸಿನವರೂ ಒಂದು ಮಾತು ಅರ್ಥ ಮಾಡಿಕೊಳ್ಳಬೇಕು. ಆರ್ಥಿಕ ಮಾತ್ರವಲ್ಲ; ರಾಜಕೀಯ ಸ್ಥಿರತೆ ಕೂಡಾ ಸಾಧ್ಯವಾಗದೆ ನಿರ್ವಾಹವಿಲ್ಲ.
೧೬-೧೦-೨೦೦೨
ಭಾಗ ೫ – ಜಾಗತೀಕರಣ ಪ್ರಸ್ತುತದಲ್ಲಿ ತುಮುಲ: 
೩೮. ಭಯಾನಕ ಸತ್ಯ ಎದುರಾದಾಗ
ಸೈನ್ಯ ನುಗ್ಗಿಸಿ ಆಕ್ರಮಣ ನಡೆಸುವುದು ಒಂದು ರೀತಿ. ಹೊರಗಿನಿಂದಲೇ ಕೈವಾಡ ನಡೆಸಿ ದೇಶದೊಳಗಿನ ಆರ್ಥಿಕತೆ ಹಾಳು ಮಾಡುವುದು ಇನ್ನೊಂದು ರೀತಿ.
ರೇಷ್ಮೆ ವಿಷಯದಲ್ಲಿ ಭಾರತಕ್ಕೆ, ಮುಖ್ಯವಾಗಿ ಕರ್ನಾಟಕ ರಾಜ್ಯದ ಅನುಭವಕ್ಕೆ ಬಂದಿರುವ ವಿದ್ಯಮಾನ ಇದು.
ಜಪಾನ್ ಪಾಲಿಗೆ ರೇಷ್ಮೆ ಕೃಷಿಗೆ ಅಗತ್ಯವಾಗುವ ಭೂಪ್ರದೇಶ ಹೆಚ್ಚು ಲಭ್ಯವಿಲ್ಲ. ಉದ್ಯಮೀಕರಣವು ಸಾಕು ಬೇಕಾದಷ್ಟು ಉದ್ಯೋಗಾವಕಾಶ ಸೃಷ್ಟಿಸಿದೆ. ಆದ್ದರಿಂದ ಹಿಪ್ಪು ನೇರಳೆ ಸೊಪ್ಪು ಬೆಳೆಸಿ, ರೇಷ್ಮೆ ಹುಳು ಬೆಳೆಸುವ ಕೃಷಿ ಪರಾವಲಂಬನೆಯಾಗಿ ಉಳಿಯಲಿಲ್ಲ. ಹಂತ-ಹಂತವಾಗಿ ರೇಷ್ಮೆ ಉತ್ಪಾದನೆಯನ್ನು ಕಥಬಿಡಬೇಕಾಯಿತು.
ಆದರೆ ತನ್ನ ಪರಿಣಿತಿಯನ್ನು ಭಾರತಕ್ಕೆ ಧಾರೆ ಎರೆಯಲು ಜಪಾನು ಮುಂದಾಯಿತು. ರೇಷ್ಮೆ ಮೊಟ್ಟೆ ಉತ್ಪಾದಿಸುವ, ಅತ್ಯುತ್ತಮ ಗೂಡು ಬೆಳೆಯುವ ಆಧುನಿಕ ತಂತ್ರಜ್ಞಾನ ಭಾರತದ ರೈತನಿಗೆ ಜಪಾನಿನಿಂದ ದಕ್ಕಿತು.
ಅದೇ ವೇಳೆ ನೆರೆ ರಾಷ್ಟ್ರ ಚೀನಾ, ರೇಷ್ಮೆ ನೂಲನ್ನೇ ತಾನು ಉತ್ಪಾದಿಸಿ ಇದೇ ಭಾರತದೊಳಕ್ಕೆ ನುಗ್ಗಿಸಲು ಮುಂದಾಯಿತು. ಯಶಸ್ವಿಯಾಯಿತು. ಚೀನಾ ಸಹ ಜಪಾನ್‌ನಂತೆ ಪೌರ್ವಾತ್ಯ ಸಂಸ್ಕೃತಿಗೆ ಸೇರಿದ ರಾಷ್ಟ್ರ. ಆದರೆ ಅದೇ ಸಂಸ್ಕೃತಿಗೆ ಸೇರಿದ ಭಾರತದ ಮೇಲೆ ತನ್ನ ಸುರಿ ನೀತಿ ಪ್ರಯೋಗಿಸಿತು. ಲಕ್ಷಾಂತರ ಟನ್‌ಗಟ್ಟಲೆ ರೇಷ್ಮೆ ನೂಲು ನುಗ್ಗಿಸಿತು. ರೇಷ್ಮೆ ವಲಯದ ಆರ್ಥಿಕತೆಯನ್ನೇ ಹಾಳು ಮಾಡಿತು.
ಆರ್ಥಿಕ ವಿಚಾರ ಬಂದಾಗ ಸಂಸ್ಕೃತಿಯ ಪ್ರಶ್ನೆ ಲೆಕ್ಕಕ್ಕೆ ಬರುವುದಿಲ್ಲ. ದಂಡಿಯಲ್ಲಿ ಸೋದರಮಾವನೆ? ಮಹಾಭಾರತ ಯುದ್ಧ ನಡೆದಿದ್ದೇ ಪರಸ್ಪರ ದಾಯಾದಿಗಳಾದವರ ನಡುವೆ. ಗೀತೋಪದೇಶ ನೆರವಾಗಿದ್ದೇ ಯುದ್ಧ ನಡೆಯುವುದುಕ್ಕೆ. ಒಂದು ಮಾತು ನಿಜ; ಸಮಾನರ ನಡುವೆ ಯುದ್ಧ ನಡೆಯುತ್ತಿದೆ. ಜಯ ಅಪಜಯ ನಿರ್ಣಾಯಕ ಎನಿಸುತ್ತದೆ. ಅಸಮಾನರ ನಡುವೆ ಸೆಣಸಾಟದ ಮಾತು ಬೇರೆ. ದುರ್ಬಲರ ಮೇಲೆ ನಡೆದ ದಾಳಿ ಎನಿಸಿಕೊಳ್ಳುತ್ತದೆ.
ಆರ್ಥಿಕವಾಗಿ ದಾಳಿ ನಡೆಸಬಹುದು ಎನ್ನುವುದಕ್ಕೆ ಚೀನಾ ದೇಶವು ರೇಷ್ಮೆ ನೂಲನ್ನು ತಂದು ಸುರಿಯುತ್ತಿರುವದನ್ನು ನಿದರ್ಶನವಾಗಿ ನೀಡಬಹುದು. ವಿಶ್ವದ ಅತ್ಯುತ್ತಮ ನೂಲನ್ನು ಅಗ್ಗದಲ್ಲಿ ಅಧಿಕೃತವಾಗಿ ರಫ್ತು ಮಾಡಿತು. ಕಳ್ಳಸಾಗಣೆ ಸಹಾ ನಡೆಯಿತು. ಭಾರತದ ಕೃಷಿಕ ತಯಾರಿಸುವ ನೂಲಿಗೆ ಬೆಲೆಯೇ ಬರದಂತೆ ಆಯಿತು ಮಾತ್ರವಲ್ಲ; ಅತ್ಯುತ್ತಮ ನೂಲನ್ನು ತಯಾರಿಸಲೇ ಇಲ್ಲ. ಈಗಮತೂ ಅಗ್ಗದಲ್ಲಿ ಆಮದು ಸರಕು ಸಿಗುವಂತಿದ್ದರೆ ಅತ್ಯುತ್ತಮ ರೇಷ್ಮೆ ನೂಲನ್ನು ಸ್ವತಃ ತಯಾರಿಸಿಕೊಳ್ಳಬೇಕು ತಾನೇ ಏಕೆ? ನಿಜ. ಅಂತಿಮವಾಗಿ ಗ್ರಾಹಕನಿಗೆ ಪೈಪೋಟಿ ದರದಲ್ಲಿ ಸರಕು ಸಿಗುವಂತಾಗಬೇಕು ಎಂಬುದೇ ಪ್ರಧಾನವಾಗುತ್ತದೆ.
ಇದು ಜಾಗತೀಕರಣದ ಯುಗ. ಕೃತಕವಾಗಿ ಗೋಡೆ ನಿರ್ಮಿಸಿ, ಗಡಿ ಭದ್ರ ಮಾಡಿ ಜನರ ಹಿತ ಕಾಪಾಡುವುದಕ್ಕೆ ಆಗುವುದಿಲ್ಲ. ಸರಕು ಯಾವುದೇ ಆದರೂ ಧಂಡಿಯಾಗಿ ಲಭಿಸುವಂತೆ ಆದಾಗ ನೀರಿನಂತೆ ನುಗ್ಗಿ ನುಸುಳಿ ಹೊಸಲಿನ ಸಂದುಗೊಂದುಗಳಿಂದ ಒಳ ಬರುತ್ತದೆ. ಚೀನಾದ ರೇಷ್ಮೆಯ ದಾಳಿ ಇದಕ್ಕೆ ಒಲ್ಳೆಯ ಉದಾಹರಣೆ.
ಚೀನಾ ರೇಷ್ಮೆಯನ್ನು ಒಳಕ್ಕೆ ಬಿಟ್ಟುಕೊಳ್ಳುವುದಿಲ್ಲ ಎನ್ನುವ ನೀತಿ ನಿರ್ಧಾರ ಕೈಗೊಳ್ಳುವುದಕ್ಕೆ ಸಾಧ್ಯವಾಗಲಿಲ್ಲ. ಕೇಂದ್ರ ಸರಕಾರಕ್ಕೆ. ಇದು ದಕ್ಷಿಣ ರಾಜ್ಯಗಳ ಆರ್ಥಿಕ ಸಮಸ್ಯೆ; ಉತ್ತರದ್ದಲ್ಲ ಎಂಬ ಧೋರಣೆ ದೆಹಲಿಯಲ್ಲಿ ವಿಜೃಂಬಿಸಿದ್ದೇ ಕಾರಣ ಎಂದು ಹೇಳುವುದೂ ಉಂಟು. ಆದರೆ ಇದನ್ನು ಭಾಗಶಃ ಒಪ್ಪಲು ಸಾಧ್ಯ. ಬ್ರೆಜಿಲ್ ಮುಂತಾದ ದೇಶಗಳು ವಿಪರೀತ ಪ್ರಮಾಣದಲ್ಲಿ ಕಾಫಿ ಬೆಳೆಯದೇ ಇಲ್ಲದಿದ್ದರೆ ಭಾರತದ ಕಾಫಿಗೆ ಬೇಡಿಕೆ ಕಡಿಮೆ ಆಗುತ್ತಿರಲಿಲ್ಲ ಎಂಬುದೇ ನಿಜ.
ಅಷ್ಟೇಕೆ; ಖಾದ್ಯ ತೈಲವನ್ನು ಮಲೇಷ್ಯದಿಂದ ತರಿಸಿಕೊಳ್ಳುವುದೇ ಅಗ್ಗ ಎನಿಸಿಕೊಳ್ಳುವಾಗ ಕೇಂದ್ರ ಸರಕಾರವಾದರೂ ಭಾರತದ ಬೆಳೆಗಾರರ ಪರವಾಗಿ ನಿಲ್ಲುವುದಿಲ್ಲ. ನಿಲ್ಲಲಾಗದು. ಜಾಗತೀಕರಣ ಯುಗದಲ್ಲಿ ಇದು ಕಟು ಸತ್ಯ. ಇದರ ವಿಷಯ ಬಂದಾಗ ದಕ್ಷಿಣ ವಿರೋಧಿ ಧೋರಣೆ ಎಂಬ ಪ್ರಶ್ನೆಯೇ ಏಳುವುದಿಲ್ಲ.
ರೇಷ್ಮೆ ರಂಗದಲ್ಲಿ ನಾವು ಸೋತಿದ್ದೇಕೆ ಎಂಬುದನ್ನು ಒಂದಿಷ್ಟು ವಿಚಾರ ಮಾಡಬಹುದು. ಸುಧಾರಣೆ, ಆಧುನಿಕ ತಂತ್ರಜ್ಞಾನ ಎಂಬುದೆಲ್ಲ ಒಂದು ಹಂತಕ್ಕೆ ಮಾತ್ರ ನಿಂತುಹೋಯಿತು. ಗೂಡು ಉತ್ಪಾದನೆ ಹಂತದ ನಂತರ ಏನೂ ಸುಧಾರಣೆ ಆಗಲಿಲ್ಲ. ಜಪಾನಿ ನೆರವು ಎಂಬುದು ಸಹಾ ಪೂರ್ತಿ ಪ್ರಯೋಜನಕಾರಿ ಎನಿಸಲಿಲ್ಲ. ಬಿಳಿಗೂಡು, ಅಂದರೆ ಬೈವೋಲ್ಟೈನ್ ರೇಷ್ಮೆ ಎಲ್ಲ ಕಡೆ ಬೆಳೆಯಲಾಗಲಿಲ್ಲ.
ಸಾಂಸ್ಕೃತಿಕ ತಾಕಲಾಟಗಳು ಸಹಾ ಈ ಅಡ್ಡ ಪರಿಣಾಮಕ್ಕೆ ಕಾರಣ. ಸೊಪ್ಪು ಬೆಳೆದು ಹುಳುವಿಗೆ ತಿನ್ನಿಸಿ ಗೂಡು ಉತ್ಪಾದಿಸುವವರು ಮುಖ್ಯವಾಗಿ ಹಿಂದುಗಳು. ಬಿಸಿ ನೀರಿಗೆ ಬೆಳೆದ ಗೂಡನ್ನು ಹಾಕಿ ನೂಲು ಹೊರಕ್ಕೆ ಎಳೆಯುವವರು ಮುಸ್ಲಿಮರು. ತೆಗೆದ ನೂಲನ್ನು ಅಂದರೆ ಕಚ್ಚಾ ರೇಷ್ಮೆಯನ್ನು ಅವರು ಮಾರುವುದು ಮತ್ತೆ ಹಿಂದುಗಳಿಗೆ. ಈಗಲೂ ಹಿಂಸಾಚಾರದಲ್ಲಿ ಭಾಗಿ ಆಗಲೊಪ್ಪದ ಜೈನರು ರೇಷ್ಮೆ ಸಂಬಂಧಿಸಿದ ಯಾವ ವ್ಯವಹಾರಕ್ಕೂ ಬರುವುದಿಲ್ಲ. ಈಗಷ್ಟೇ ಕೆಲವರು ರೇಷ್ಮೆ ಜವಳಿ ವ್ಯಾಪಾರಕ್ಕೆ ಇಳಿದಿದ್ದಾರೆ.
ಚೀನಾದಲ್ಲಿ ಇಂಥ ಯಾವ ತಾಕಲಾಟವೂ ಇರುವುದಿಲ್ಲ. ವಿಶ್ವದ ಇನ್ನು ಯಾವ ರಾಷ್ಟ್ರವೂ ಉತ್ಪಾದಿಸಲಾಗದಂಥ ಅತ್ಯುತ್ತಮ ರೇಷ್ಮೆಯನ್ನು ಸುಲಭವಾಗಿ ತಯಾರಿಸುತ್ತದೆ. ರೇಷ್ಮೆ ಸಂಶೋಧನಾ ರಂಗ ಅಗ್ಗದ ತಂತ್ರಜ್ಞಾನವನ್ನು ರೂಪಿಸಿ ದೇಶಿ ರೇಷ್ಮೆ ದುಬಾರಿ ಆಗದಂತೆ ನೋಡಿಕೊಳ್ಳಲೇ ಇಲ್ಲ.
ಒಟ್ಟಿನಲ್ಲಿ ಅತ್ಯಂತ ಅಧಿಕ ಉದ್ಯೋಗಾವಕಾಶ ಕಲ್ಪಿಸುವ ಉದ್ಯಮ ಇದೀಗ ಚೀನಾ ವಶದಲ್ಲಿ. ಆ ದೇಶದವರು ಸಾಧಿಸಿದ ಸುಧಾರಣಾ ವೇಗ ನಮ್ಮದಾಗಲಿಲ್ಲ.
ಕರ್ನಾಟಕದಲ್ಲಿ ರೇಷ್ಮೆ ಹೇಗೋ ಹಾಗೆ ತಮಿಳುನಾಡಿನಲ್ಲಿ ಜವಳಿ ಉತ್ಪಾದಿಸುತ್ತಾರೆ. ತಿರುಪೂರು ಮತ್ತಿತರ ಪ್ರದೇಶಗಳಲ್ಲಿ ಹೊಸೈರಿ ಉತ್ಪಾದನೆ ಬಹಳ. ಪಂಚೆ, ಸೀರೆ, ಶರಟು, ಪ್ಯಾಂಟು ಮುಂತಾದವಕ್ಕೆ ಬಳಸುವುದು ನೇಯ್ದ ಬಟ್ಟೆ. ನೆಟ್ ಬನಿಯನ್, ಒಳ ಉಡುಪು ಮುಂತಾದ ಬೆವರು ಹೀರುವ ಜವಳಿ ಉತ್ಪನ್ನಗಳು ನೇಯ್ಗೆಯಿಂದ ಆದುದಲ್ಲ. ಹೆಣಿಗೆಯಿಂದ ಆದುದು. ಸ್ವೆಟರ್‌ ಹೆಣೆದಂತೆಯೇ ಯಂತ್ರಗಳಿಂದ ಹೊಸ್ಕೆರಿ ಉತ್ಪನ್ನಗಳನ್ನು ಹೆಣೆಯುತ್ತಾರೆ.
ಇಲ್ಲಿ ಸಹಾ ಬದಲಾವಣೆಯ ಗಾಳಿ ಬೀಸಿದೆ. ತಮಿಳುನಾಡಿನ ಎಲ್ಲ ನೇಕಾರರೂ, ಹೆಣಿಗೆದಾರರೂ ಹತ್ತಿ ಜವಳಿ ಉತ್ಪಾದಿಸುವಲ್ಲಿ ನಿಷ್ಣಾತರು. ಬಿಸಿಗೆ, ಧಗೆಗೆ ಹೆಸರಾದ ಹವಾಮಾನದಲ್ಲಿ ಸಹಜವಾಗಿ ಹತ್ತಿಯ ಜವಳಿ ಧರಿಸುವರು; ಅದನ್ನು ಉತ್ಪಾದಿಸಬಲ್ಲರು. ತಮಿಳರು. ಆಧುನೀಕರಣ ಇವರ ಪಾಲಿಗೆ ಹತ್ತಿಯು ದಕ್ಕದಂತೆ ಮಾಡಿದೆ. ಪೆಟ್ರೋಲಿಯಂ ಸಂಸ್ಕರಣೆ ಮತ್ತು ರಾಸಾಯನಿಕಗಳ ಉತ್ಪಾದನೆಗಳ ಭರಾಟೆ ಹೆಚ್ಚಾದಂತೆಲ್ಲ ಕಳೆದ ೨೫ ವರ್ಷಗಳಲ್ಲಿ ಕೃತಕ ಎಳೆ ಧಂಡಿಯಾಗಿ ಲಭಿಸುವಂತಾಗಿದೆ. ಹತ್ತಿಗಿಂತ ಕೃತಕ ನೂಲು ಅಗ್ಗವೇ ಅಗ್ಗ. ಈಗೆಲ್ಲ ಹತ್ತಿಯ ಜವಳಿ ಎಂದೇ ಭಾವಿಸಿ ಕೃತಕ ನೂಲಿನ ಜವಳಿ ಬಳಸುವುದೇ ಅಧಿಕ. ಹಾಗೇ ನೊಡಿದರೆ ರೇಷ್ಮೆ ಎಂದು ಮೋಸ ಮಾಡಿ ರೇಷ್ಮೆಯಂತೆ ಭಾಸವಾಗುವ ಕೃತಕ ನೂಲನ್ನು ಬಳಸಿದ ಜವಳಿಯನ್ನು ಮಾರುವುದೇ ಹೆಚ್ಚು. ಕೃತಕ ರೇಷ್ಮೆಯನ್ನು, ಅಸಲಿ ರೇಷ್ಮೆಯನ್ನು ಬೆರೆಸಿ ಹಾಸಿಗೊಂದು ಹೊಕ್ಕಿಗೊಂದು ಎಂಬಂತೆ ನೇಯ್ದು ಅಗ್ಗದಲ್ಲಿ ಸೀರೆ ತಯಾರಿಸಿ ರೇಷ್ಮೆ ಸೀರೆ ಎಂದು ಹೇಳುವುದು ಮಾಮೂಲು.
ಹೀಗಾಗಿ ಶೇಕಡಾ ೧೦೦ರ ಹತ್ತಿ ಜವಳಿ ಅಥವಾ ರೇಷ್ಮೆ ಜವಳಿ ಬಹಳ ತುಟ್ಟಿ. ಇಂಥ ಬಟ್ಟೆ ಬಳಸುವುದು ಫ್ಯಾಷನ್ ಕೂಡಾ. ಬಹುರಾಷ್ಟ್ರೀಯ ಸಂಸ್ಥೆಗಳು ಲೇಬಲ್ ಹಚ್ಚಿದ ಉಡುಪು ತಯಾರಿಸುವಾಗ ಶೇ.೧೦೦ ಹತ್ತಿ ಎಂದು ನಮೂದಿಸುತ್ತಾರೆ. ಅದೇನೋ ಅತ್ಯಮೂಲ್ಯ ಸರಕು ಎನ್ನುವಂತೆ ಬಿಂಬಿಸುತ್ತಾರೆ. ಇತ್ತೀಚಿನವರೆಗೆ ಕಡು ಬಡವರು ಸಹಾ ಬಲಸುತ್ತಿದ್ದುದು ಶೇ.೧೦೦ ಹತ್ತಿಯನ್ನೇ. ಇದೀಗ ಆಧುನೀಕರಣ ಅವರ ಕೈಯಿಂದ ಹತ್ತಿಯನ್ನು ಕಿತ್ತುಕೊಂಡಿದೆ. ಈಗ ಬನಿಯನ್, ಒಳುಡುಪು ಬೇಕಾದರೂ ಗ್ರಾಹಕ ಶೇ.೧೦೦ ಹತ್ತಿಯೆಂಬುದನ್ನು ಹೆಕ್ಕಿ ತೆಗೆಯಬೇಕಾಗುತ್ತದೆ.
ಕೈಗೆ ನಿಲುಕಿದ ನೂಲು ಯಾವುದೇ ಇದ್ದರೂ ಉತ್ಪನ್ನ ವೈವಿಧ್ಯ ಸಾಧಿಸುವಲ್ಲಿ ತಿರುವೂರಿನ ಹೊಸ್ಕೆರಿಯವರು ಯಶಸ್ವಿಯಾಗಿದ್ದಾರೆ. ಬನಿಯನ್, ಚೆಡ್ಡಿಗೆ ಅವರು ಸೀಮಿತರಾಗಿಲ್ಲ. ಟಿ ಷರ್ಟ್‌ ಹಾಗೂ ಮಕ್ಕಳ ಉಡುಪನ್ನು ತಯಾರಿಸುವಲ್ಲಿ ನಿಷ್ಣಾತರಾಗಿದ್ದಾರೆ. ಆ ಸಂಬಂಧ ನವೀನ ತಂತ್ರಜ್ಞಾನವನ್ನು ಹೀರಿಕೊಳ್ಳುವಲ್ಲಿ ತಿರುವೂರಿನವರು ಹಿಂದೆ ಬಿದ್ದಿಲ್ಲ. ಖಾದಿ ಬಟ್ಟೆ ತಯಾರಿಕೆಗೆ ಹೆಸರಾಗಿದ್ದವರು ಇದೀಗ ನವೀನ ಶೈಲಿಯ ಜವಳಿಗೂ ಹೆಸರಾಗಿದ್ದಾರೆ. ವಾಸ್ತವವಾಗಿ ತಮಿಳುನಾಡಿನಿಂದ ರಫ್ತಾಗುವ ಜವಳಿಯಲ್ಲಿ ಅರ್ಧಭಾಗ ತಿರುವೂರು ಮತ್ತು ಸುತ್ತಮುತ್ತಲಿನ ಘಟಕಗಳ ಹೊಸ್ಕೆರೆ ಉತ್ಪನ್ನವೇ ಆಗಿದೆ.
ತಿರುವೂರಿನವರಿಗೂ ಹೊಸ ಸವಾಲುಗಳು ಎದುರಾಗಲಿವೆ. ೨೦೦೫ ಇಸವಿಗೆ ಭಾರತದ ತುಂಬಾ ವಿದೇಶಿ ಜವಳಿ ಇಟ್ಟಾಡುತ್ತದೆ. ವಿಶ್ವ ಜವಳಿ ಉತ್ಪಾದಕರು ಅಲ್ಲಿಯವರೆಗೆ ಭಾರತದೊಳಕ್ಕೆ ತಮ್ಮ ಸರಕನ್ನು ನುಗ್ಗಿಸುವಂತಿಲ್ಲ. ಭಾರತದ ಉತ್ಪಾದಕರಿಗೆ ಕೋಟಾ ಪದ್ಧತಿಯಡಿ ಸಧ್ಯ ರಫ್ತು ಅವಕಾಶಗಳಿವೆ. ಅದು ಹೋಗಿ ಬಿಡುತ್ತವೆ. ಕೋಟಾ ಪದ್ಧತಿಯಲ್ಲಿ ಜವಳಿ ಪೂರೈಸಬೇಕೆಂಬ ವಿಶ್ವ ಒಪ್ಪಂದ ೨೦೦೫ರಲ್ಲಿ ಕೊನೆಗೊಂಡಂತೆ ತುರುವೂರು ಮಾತ್ರವಲ್ಲ; ದೇಶದ ಇಡೀ ಜವಳಿ ಉತ್ಯಮದ ಮೇಲೆ ಕರಿ ನೆರಳು ಹಾಯುವುದು ಖಂಡಿತ.
ಜಾಗತೀಕರಣದ ಬಿಸಿ ತಾಕುವುದು ರಫ್ತು ಸಾಧ್ಯತೆಗಳು ಕಡಿಮೆ ಆದಾಗಲೇ. ವಾಸ್ತವವಾಗಿ ರಫ್ತು ಸಾಧಿಸಬೇಕೆನ್ನುವುದು ಸಮಸ್ಯೆಯ ಒಂದು ಮುಖ ಮಾತ್ರ. ಆಮದು ನುಗ್ಗಿ ಬರುತ್ತದೆ ಎನ್ನುವುದು ಇನ್ನೊಂದು ಮುಖ. ಆಮದು ಸರಕು ದೇಶದ ಆಂತರಿಕ ಮಾರುಕಟ್ಟೆಯನ್ನು ನುಂಗಿ ಹಾಕುತ್ತದೆ. ರಫ್ತು ಮಾಡಲು ಸಾಧ್ಯವಾಗದ ಬಡಪಾಯಿ ತನ್ನ ಉತ್ಪನ್ನವನ್ನು ದೇಶದೊಳಗಿನ ಮಾರುಕಟ್ಟೆಯಲ್ಲಾದರೂ ಮಾರಿಕೊಳ್ಳಲು ಸಾಧ್ಯವಾಗಬೇಕು. ಅದಕ್ಕೇ ತತ್ವಾರವಾದರೆ?! ….. ೨೦೦೫ರ ನಂತರ ಎಲ್ಲ ಜವಳಿ ಉತ್ಪಾದಕರು ಈ ಸಮಸ್ಯೆಯನ್ನು ಎದುರಿಸುತ್ತಾರೆ.
ಬಹುರಾಷ್ಟ್ರೀಯರೂ ಸೇರಿದಂತೆ ಲೆಕ್ಕವಿಲ್ಲದಷ್ಟು ಕಂಪೆನಿಗಳವರು ತಯಾರಿಸುವ ಸಿದ್ಧ ಉಡುಪೆನಿಸಿದ ಶರಟು ಪ್ಯಾಂಟು ಮುಂತಾದವು ನಗರಗಳಲ್ಲಿ ಮಾತ್ರವಲ್ಲದೆ ಸಣ್ಣ ಊರುಗಳಲ್ಲೂ ಬಳಕೆದಾರರ ಮನಗೆದ್ದಿವೆ. ಸಿಂಪಿಗರ ಉದ್ಯೋಗಕ್ಕೆ ಕತ್ತರಿ ಬೀಳುತ್ತಿದೆ. ಬಟ್ಟೆ ಖರೀದಿಸಿ ಹೊಲಿಸುವವರೇ ಕಡಿಮೆಯಾಗುತ್ತಿದ್ದಾರೆ. ಒಟ್ಟಾರೆ ಚಿತ್ರಣ ಇನ್ನೂ ಬದಲಾಗುತ್ತದೆ. ೨೦೦೫ರ ನಂತರ ವಿದೇಶಿ ತಯಾರಕರ ಸರಕು ಭಾರತದಲ್ಲೆಲ್ಲಾ ಹರಡಿಕೊಂಡಂತೆ ಅಲ್ಲಲ್ಲಿ ನಿರುದ್ಯೋಗ ಕಾಣಿಸಿಕೊಂಡರೂ ಆಶ್ಚರ್ಯವಿಲ್ಲ. ಅಂಥ ಪರಿಸ್ಥಿತಿಯನ್ನು ಎದುರಿಸುವುದು ಹೇಗೆ?
ಇದೀಗ ಒಂದು ಸಣ್ಣ ಆಶಾಕಿರಣ ಕಾಣಿಸಿಕೊಂಡಿದೆ. ಇಟಲಿಯ ಕಂಪೆನಿಯವರು ತಿರುಪೂರಿನ ಘಟಕಗಳತ್ತ ಆಸಕ್ತಿ ತೋರಿಸಿದ್ದಾರೆ. ಇಟಲಿಯಲ್ಲಿ ಟ್ರೆವಿಸೋ ಎಂಬುದೊಂದು ಊರು. ಅದು ಒಂದು ರೀತಿಯಲ್ಲಿ ತಿರುಪೂರನ್ನು ಹೋಲುತ್ತದೆ. ಅಲ್ಲಿ ಸಹಾ ಸಣ್ಣ ಮತ್ತು ಮಧ್ಯಮ ಗಾತ್ರದ ತಯಾರಿಕಾ ಘಟಕಗಳ ಗುಂಪುಗಳು ಅಲ್ಲಲ್ಲಿ ಹರಡಿಕೊಂಡಂತೆ ಜವಳಿ ತಯಾರಿಸುತ್ತವೆ. ಟ್ರೆವಿಸೊ ಮತ್ತು ಇತರ ನಗರಗಳ ಜವಳಿ ಘಟಕಗಳು ರಫ್ತು ವ್ಯಾಪಾರದಲ್ಲಿ ತೊಡಗಿವೆ. ಯಂತ್ರೋಪಕರಣಗಳ ತಯಾರಿಕೆಯಲ್ಲಿ ಇಟಲಿ ಎತ್ತಿದಿದ ಕೈ. ನಂತರದ ಸ್ಥಾನ ಜವಳಿಗೆ.
ಟ್‌ಎವಿಸೊ ಮಾತ್ರವಲ್ಲದೆ ಪೋರ್ಚುಗಲ್‌ನ ಜವಳಿ ತಯಾರಕರು ಐರೋಪ್ಯ ಒಕ್ಕೂಟದ ಹಣ ನೆರವನ್ನು ಬೇಡಿದ್ದಾರೆ. ಒಕ್ಕುಟವು ಮೂರು ಲಕ್ಷ ಯುರೊ ಹಣವನ್ನು ಮಂಜೂರು ಮಾಡುವುದರಲ್ಲಿದೆ. ತಾಂತ್ರಿಕ ನೆರವನ್ನು ಪಡೆದು ರಫ್ತು ಹೆಚ್ಚಿಸುವುದು ಅವರ ಉದ್ದೇಶ.
ಟ್ರೆವಿಸೊದವರು ತಿರುಪೂರಿನ ತಯಾರಕರ ಜೊತೆ ಸಹಯೋಗ ಸಾಧಿಸಲು ಕಾತರರಾಗಿದ್ದಾರೆ. ತಯಾರಿಕಾ ತಂತ್ರಜ್ಞಾನ ನೀಡುವುದೇ ಅಲ್ಲದೆ ಹೊಸ್ಕೆರಿ ಉಡುಪನ್ನು ತಯಾರಿಸುವಲ್ಲಿ ತಿರುಪೂರಿನ ಸಿಬ್ಬಂದಿಗೆ ತರಬೇತಿ ನೀಡಲು ಅವರು ಮುಂದಾಗಲಿದ್ದಾರೆ. ಭಾರತ ಇಟಾಲಿಯನ್ ವಾಣಿಜ್ಯೋದ್ಯಮ ಮಹಾಸಂಘ ಈ ಉದ್ಯಮ ಸ್ನೇಹಕ್ಕೆ ಕಾರಣವಾಗುತ್ತಿದೆ. ಟ್ರೆವಿಸೊ ತಯಾರಕ ಕಂಪೆನಿಗಳು ತಮ್ಮ ಉತ್ಪಾದನೆಯ ಶೇ.೬೦-೭೦ರಷ್ಟನ್ನು ಯುರೋಪಿಗೆ ಮತ್ತು ಅಮೆರಿಕಕ್ಕೆ ರಫ್ತು ಮಾಡುತ್ತಿವೆ. ಈಗ ಹತ್ತಿ ಮತ್ತು ಇತರ ನೂಲಿನ ಹೊಸ್ಕೆರಿ ಉತ್ಪನ್ನಗಳು ಭಾರತದಿಂದಲೂ ತರಿಸಿಕೊಂಡು ರಫ್ತು ಮಾಡಬಾರದೇಕೆ ಎಂಬುದು ಅಲ್ಲಿನವರ ವಿಚಾರ.
ಇಟಲಿಯ ಒಂದು ದೊಡ್ಡ ಕಂಪೆನಿಯವರು ಈಗಾಗಲೇ ಮಹಾರಾಷ್ಟ್ರದ ಕೊಲ್ಲಾಪುರದಲ್ಲಿ ಇದೇ ಉದ್ದೇಶದ ಒಂದು ಕಂಪೆನಿ ಸ್ಥಾಪಿಸಿದ್ದಾರೆ.
ಕರ್ನಾಟಕದವರಲ್ಲಿ ಮೂಡುವ ಆಸೆಯೆಂದರೆ, ಇಂಥ ಅವಕಾಶ ತಿರುಪೂರಿನವರಂತೆ ಇಲ್ಲಿನ ರೇಷ್ಮೆ ನೇಕಾರರಿಗೂ ಸಿಗುವಂತಾಗಬಾರದೇ!
ಇಟಾಲಿಯನ್ನರ ಆಸಕ್ತಿ ಬಹಳ ದೊಡ್ಡ ಅವಕಾಶಗಳ ಬಾಗಿಲು ತೆರೆಯುತ್ತದೆ ಎಂದೇನಲ್ಲ. ಆದರೆ ರಫ್ತು ಸವಾಲು ಎದುರಿಸುವಾಗ ಒಂದು ಸಣ್ಣ ಅವಕಾಶ ಕೂಡಾ ದೊಡ್ಡ ಸಾಧ್ಯತೆಗಳಿಗೆ ದಾರಿ ಮಾಡಿಕೊಡಬಲ್ಲದು.
೧೧-೦೬-೨೦೦೩
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೩೯. ಭಾರತದ ಐ.ಟಿ. ತೋಳು ತಿರುಚುವ ಅಮೆರಿಕ ಕೃತ್ಯ
ನಿತ್ಯ ಕಚೇರಿಗೆ ತಪ್ಪದೇ ಬಂದು ತೆಪ್ಪಗೆ ಕೆಲಸ ಮಾಡಿಕೊಂಡು ಹೋಗುತ್ತಿರುವ ಉದ್ಯೋಗಿಗೆ ದಿಢೀರನೆ ‘ಕೆಲಸವಿಲ್ಲ; ಮನೆಗೆ ಹೋಗು!’ ಎಂದರೆ ಎಷ್ಟೊಂದು ಕಕ್ಕಾಬಿಕ್ಕಿ ಆಗುತ್ತದೆ?
ಅದೇ ಪರಿಸ್ಥಿತಿ ಭಾರತದ ಐ.ಟಿ. (ಮಾಹಿತಿ ತಂತ್ರಜ್ಞಾನ) ಉದ್ಯಮದ ಒಂದು ವರ್ಗದ್ದು.
ಭಾರತದಲ್ಲಿ ಆರ್ಥಿಕ ಹಿಂಜರಿತವಿದೆ. ಆದರೆ ದುಡಿಯುವ ಮರದುಳುಗಳಿವೆ. ಆದ್ದರಿಂದಲೇ ಕಷ್ಟ ಕಾಲದಲ್ಲೂ ಐ.ಟಿ. ಕ್ಷೇತ್ರ ಪ್ರವರ್ಧಮಾನಕ್ಕೆ ಬಂದಿದೆ. ಅಮೆರಿಕ ಸಹಾ ಆರ್ಥಿಕ ಹಿಂಜರಿತದಿಂದ ಕಂಗೆಟ್ಟಿದೆ. ಆದರೆ ಸಪ್ಟಂಬರ್‌ ೧೧ರ ಭಯೋತ್ಪಾದನೆ ಕಾರಣ ದಿಕ್ಕೆಟ್ಟಿರುವದೂ ಉಂಟು. ಆದ್ದರಿಂದ ಮುಖ್ಯವಾದ ಕೆಲವು ಬಗೆಯ ಕಚೇರಿ ಕೆಲಸಗಳನ್ನು ಭಾರತದಂಥ ರಾಷ್ಟ್ರಗಳಿಗೆ ರವಾನಿಸಲು ನಾನಾ ನಮೂನೆ ಕಂಪೆನಿಗಳು ನಿರ್ಧರಿಸಿ ಆ ದಿಕ್ಕಿನಲ್ಲಿ ಮುಂದಾದವು. ಆಗ ಬಂದಿತು ವಿರೋಧ.
ಅಮೆರಿಕದಲ್ಲಿ ನಿರುದ್ಯೋಗ ಹೆಚ್ಚಲು ಇಂಥ ಕ್ರಮಗಳು ಕಾರಣವಾಗುತ್ತವೆ ಎಂಬ ಆಕ್ಷೇಪವನ್ನು ಅಲ್ಲಿನ ಕೆಲವು ರಾಜ್ಯಗಳ ರಾಜಕಾರಣಿಗಳು (ಉದ್ಯಮಿಗಳು ಅಲ್ಲ) ಎತ್ತಿದವು. ಕಳೆದ ವರ್ಷದ ಅಕ್ಟೋಬರ್‌ನಲ್ಲಿ ಆ ಆಕ್ಷೇಪ ನಿಧಾನವಾಗಿ ಪ್ರತಿರೋಧವಾಗಿ ಬೆಳೆದು ಬುಷ್ ಸರಕಾರಕ್ಕೆ ಪ್ರತಿಬಂಧ ವಿಧಿಸುವಂಥ ಮಸೂದೆ ಬರುವುದಕ್ಕೆ ಕಾರಣವಾಯಿತು.
ಭಾರತದಂಥ ಹೊರ ರಾಷ್ಟ್ರಕ್ಕೆ ಕಚೇರಿ ಕೆಲಸದ ಹೊರ ಗುತ್ತಿಗೆ (ಔಟ್ ಸೋರ್ಸಿಂಗ್) ವಹಿಸುವುದನ್ನು ಸಪ್ಟಂಬರ್‌ವರೆಗೆ ನಿರ್ಬಂಧಿಸುವ ಮಸೂದೆ ಸೆನೆಟ್ ಅಂಗೀಕರಿಸಿತು. ಆದರೆ ಅದರಿಂದ ಭಾರತದ ಐ.ಟಿ. ಕ್ಷೇತ್ರದಲ್ಲಿ ಭಾರೀ ಕೋಲಾಹಲ ಅಥವಾ ತುಮುಲವೆನೂ ಏಳಲಿಲ್ಲ.
ಏಕೆಂದರೆ ಅಮೆರಿಕದಲ್ಲಿ ಇದೀಗ ಚುನಾವಣಾ ಸಮಯ. ಭಾರತದಲ್ಲಿ ಹೇಗೋ ಹಾಗೆ ಅಮೆರಿಕದಲ್ಲೂ ರಾಜಕಾರಣಿಗಳಿಗೆ ಅಡಾವುಡಿ. ನಾಗರಿಕರಿಗೆ ಹುದ್ದೆಗಳನ್ನು ಇಲ್ಲವಾಗಿಸಿ ಹೊರ ಗುತ್ತಿಗೆ ನೀಡುವ ಧಾರಾಳತನ ತೋರಿಸಿದರೆ ಮತ ನೀಡುವವರು ಪ್ರಶ್ನಿಸುವುದಿಲ್ಲವೇ? ಆ ಭಯ ಅಮೆರಿಕದ ರಾಜಕಾರಣಿಗಳಿಗೆ ಇದೆ. ಓಹಿಯೊ ಸಂಸ್ಥಾನದ ಒಬ್ಬ ಸೆನೆಟ್ ನೇತೃತ್ವದ ಗುಂಪೊಂದು ಆಸಕ್ತಿ ವಹಿಸಿದ್ದರಿಂದ ಮಸೂದೆಯೊಂದು ಸಿದ್ಧವಾಯಿತು. ಬುಷ್ ಸರಕಾರವು ಅಂಗೀಕಾರ ಪಡೆಯಬೇಕಾದ ಖರ್ಚಿಗೆ ಅಸ್ತು ಎನ್ನುವ, ಸಮಗ್ರ ಮಸೂದೆಯೊಂದಿಗೆ ಅವನ್ನು ಅಳವಡಿಸಲಾಯಿತು. ಅದು ಪಾಸಾಯಿತು.
ಭಾರತದ ಐ.ಟಿ. ಉದ್ಯಮ ನಿಟ್ಟುಸಿರು ಇಟ್ಟಿತು; ಕನಲಲಿಲ್ಲ. ಏಕೆಂದರೆ ಮಸೂದೆಯು ಸರಕಾರಿ ಕೆಲಸದ ಹೊರ ಗುತ್ತಿಗೆಯನ್ನು ಮಾತ್ರ ನಿಷೇಧಿಸಿತ್ತು. ಭಾರತದಲ್ಲಿ ಖಾಸಗಿ ಉದ್ಯಮದವರು ನೀಡುವ ಹೊರ ಗುತ್ತಿಗೆಯನ್ನು ಅಂಗೀಕರಿಸುವುದೇ ಹೆಚ್ಚು. ರಾಜಕಾರಣಿಗಳು ಏನೇ ಹೇಳಲಿ; ಖಾಸಗಿ ಉದ್ಯಮಿಗಳು ಭಾರತದಂಥ ರಾಷ್ಟ್ರಕ್ಕೆ ಹೊರ ಗುತ್ತಿಗೆ ಕೊಡದೆ ತಮ್ಮಲ್ಲೇ ಕೆಲಸ ಮಾಡಿಸಿದರೆ (ಹೊರಗಿನವರನ್ನು ಕರೆಸುವುದನ್ನೂ ಕೈಬಿಟ್ಟು) ದುಬಾರಿ ಆಗುತ್ತದೆ. ನಷ್ಟ ಸಾಧ್ಯತೆ ತಪ್ಪಿದ್ದಲ್ಲ.
ಸಧ್ಯ ಭಾರತದ ಕಂಪೆನಿಗಳು ೧೦೦೦ ಕೋಟಿ ಡಾಲರ್‌ನಷ್ಟು ಕೆಲಸದ ಗುತ್ತಿಗೆ ಹಿಡಿಯಲಿವೆ. ಈಗ ಅಮೆರಿಕದ ಸರಕಾರವು ಯಾವ ಸರಕಾರಿ ಕಾಮಗಾರಿ ಗುತ್ತಿಗೆ ಕೊಡುವುದನ್ನು ನಿಷೇಧಿಸುತ್ತಿದೆಯೋ ಅದು, ಈ ಮೌಲ್ಯದ ಶೇ.೨ ಮಾತ್ರ ಆಗಿರುತ್ತದೆ. ಅದರಲ್ಲೂ ಅಮೆರಿಕದ ಬೊಕ್ಕಸ ಮತ್ತು ಸಾರಿಗೆ ಕುರಿತ ಕಂಪ್ಯೂಟರ್‌ ಕಾರ್ಯಾಚರಣೆ ಕಾಮಗಾರಿಗಳನ್ನು ಮಾತ್ರ ಭಾರತದ ಕಂಪೆನಿಗಳಿಗೆ ಗುತ್ತಿಗೆ ಕೊಡುತ್ತಿರುವುದು. ವಾಸ್ತವವಾಗಿ ಇಸ್ರೇಲ್‌ಗೆ ರಕ್ಷಣಾ ಬಾಬಿನ ಕಂಪ್ಯೂಟರ್‌ ಕೆಲಸದ ಗುತ್ತಿಗೆ ಕೊಡುತ್ತಾರೆ. ಬಿಸಿ ತಟ್ಟುವುದು ಏನಾದರೂ ಇದ್ದರೆ ಆ ರಾಷ್ಟ್ರಕ್ಕೆ ಮಾತ್ರ. ನಿಷೇಧ ತಂದಿರುವುದು ಸಹಾ ಸಪ್ಟಂಬರ್‌ತನಕ ಮಾತ್ರ. ಆದ್ದರಿಂದಲೇ ಶೇ. ೨ ಸನ್ವಯವಾಗುವ ಕಾಮಗಾರಿ ವಿಷಯದಲ್ಲಿ ನಿಷೇಧವು ಕೆಲವು ತಿಂಗಳಷ್ಟೇ. ಅಮೆರಿಕ ಸರಕಾರ ಕೈಗೊಂಡ ಕ್ರಮವೇ ನಗಣ್ಯ. ಆದರೂ ಏಕೆ ಅಷ್ಟೊಂದು ಹುಯಿಲೆದ್ದಿತು? ಸುಮಾರು ಒಂದೂವರೆ ವರ್ಷದಿಂದ ಅಲ್ಲಲ್ಲಿ ಬೇರೆ ಬೇರೆ ಸಂಸ್ಥಾನಗಳಲ್ಲಿ ಅಸಮಾಧಾನ ಹೊಗೆ ಆಡಿದ್ದು ಏಕೆ? ಅದಕ್ಕೆ ರಾಜಕೀಯವೇ ಕಾರಣ. ಅಮೆರಿಕದಲ್ಲಿ ನಿರುದ್ಯೋಗ ಭೀತಿ ಕಾಡುತ್ತಿರುವುದರಿಂದ ಜನರ ಪರವಾಗಿ ತಾವು ಇರುವುದಾಗಿ ಬಿಂಬಿಸಲು ರಾಜಕಾರಣಿಗಳು ಐಟಿ ಕೆಲಸದ ಹೊರ ಗುತ್ತಿಗೆ ನೀಡುವುದರ ವಿರುದ್ಧ ಧ್ವನಿ ಎತ್ತಿದ್ದಾರೆ.
ಭಾರತಕ್ಕೆ ಹೀಗೆ ವಹಿಸುತ್ತಿರುವುದರಿಂದ ಅಮೆರಿಕನ್ನರ ಪಾಲಿಗೆ ದಕ್ಕ ಬೇಕಾಗಿದ್ದ ೨೬ ಲಕ್ಷ ಹುದ್ದೆಗಳು ಕೈತಪ್ಪಿವೆ ಎಂಬ ದೂರು ಇದೆ. ಈ ಸಂಖ್ಯೆ ಸಹಳ ಉಪ್ರೇಕ್ಷೆಯಿಂದ ಕೂಡಿದೆ. ಆದರೆ ನಿರುದ್ಯೋಗದ ಭೀತಿ ಇದೆ ಎನ್ನುವುದಂತೂ ನಿಜ. ಒಂದು ಪಕ್ಷ ಸರಕಾರೇತರ ಹಾಗೂ ಖಾಸಗಿ ವಲಯ ಸೀಮಿತ ಹೊರ ಗುತ್ತಿಗೆಯನ್ನು ಪೂರ್ತಿ ನಿಷೇಧಿಸಿದರೆ ಅಮೆರಿಕದ ಹಿತಕ್ಕೆ ಅನುಕೂಲವಾಗುತ್ತದೆ ಎಂಬ ಖಾತರಿಯೇನೂ ಇಲ್ಲ. ಮೊದಲನೆಯದಾಗಿ ಅಮೆರಿಕನ್ ಕೆಲಸಗಾರರಿಗೆ ಕಂಪ್ಯೂಟರ್‌ ಕಾರ್ಯಾಚರಣೆಗಳ ಕಾಮಗಾರಿ ನೀಡಿದರೆ ಇಡೀ ಚಟುವಟಿಕೆ ದುಬಾರಿ ಆಗುತ್ತದೆ. ಎರಡನೆಯದಾಗಿ ಅಗ್ಗದಲ್ಲಿ ಕೆಲಸ ಮಾಡಿಕೊಡುವ ಅಗ್ಗದ ವೇತನವುಳ್ಳ ರಾಷ್ಟ್ರಗಳ ಆರ್ಥಿಕತೆಗಳು ಸೊರಗುತ್ತವೆ. ಅವನ್ನು ಸೊರಗದಂತೆ ಉಳಿಸಿಕೊಂಡರೆ ಪ್ರಶಸ್ತ ಸಮಯಗಳಲ್ಲಿ ಅಮೆರಿಕದಂಥ ಬೃಹತ್ ಆರ್ಥಿಕತೆ ವೃದ್ಧಿಗೆ ನೆರವಾಗುತ್ತವೆ. ಆದ್ದರಿಂದ ಅಮೆರಿಕದ ರಾಜಕಾರಣಿಗಳು ಭಾರತದಂಥ ರಾಷ್ಟ್ರಗಳ ವಿರುದ್ಧ ವೃಥಾ ಹುಯಿಲೆಬ್ಬಿಸುವುದನ್ನು ಬಿಡಬೇಕು.
ಭಾರತದಂಥ ರಾಷ್ಟ್ರಗಳು ಉದಾಹರಣೆಗೆ ಒಂದು ಡಾಲರ್‌ನಷ್ಟು ಮೌಲ್ಯದ ಕಾಮಗಾರಿ ಒಪ್ಪಿಕೊಂಡು ಮುಗಿಸಿ ಕೊಟ್ಟರೆ, ಅಮೆರಿಕಕ್ಕೆ ಆಗುವ ಲಾಭವೆಷ್ಟು? ಮ್ಯಾಕ್‌ಕಿನ್ಸೇ ಸರ್ವೇಕ್ಷಣ ಸಂಸ್ಥೆ ಅಧ್ಯಯನದ ಪ್ರಕಾರ ೧.೨ ರಿಂದ ೧.೪ ಡಾಲರ್‌ನಷ್ಟು. ಏಕೆಂದರೆ ಅಮೆರಿಕನರಿಂದಲೇ ಆ ಕೆಲಸ ಮಾಡಿಸಿದ್ದರೆ ಆ ಕಾಮಗಾರಿಗೆ ಅಷ್ಟು ಖರ್ಚು ಬೀಳುತ್ತಿತ್ತು. ಭಾರತಕ್ಕೆ ಆಗುವ ಲಾಭ ಎಷ್ಟು? ೦.೩೩ ಡಾಲರ್‌ನಷ್ಟು.
ಈ ಸಂಖ್ಯೆ ಬಗೆಗೆ ಒಂದಿಷ್ಟು ವಿವರಣೆ ಅಗತ್ಯ. ಒಂದು ಡಾಲರ್‌ ಕಾಮಗಾರಿ ಪೂರೈಸಿದರೆ ಸುಮಾರು ೪೫ ರೂಪಾಯಿ ಸಿಗುತ್ತದೆ. ಖರ್ಚು ಕಳೆದರೆ ೧೪ ರೂಪಾಯಿ ಸಿಗುತ್ತದೆ. ೪೫ ರೂಪಾಯಿ ವ್ಯವಹಾರದಲ್ಲಿ ೧೪ ರೂಪಾಯಿ ಬಹಳ ಒಳ್ಳೆಯ ಲಾಭ. ಅಮೆರಿಕಕ್ಕೆ ಅದೇ ವೇಳೆ ಒಂದು ಡಾಲರ್‌ನಷ್ಟು ಗುತ್ತಿಗೆ ಕೊಟ್ಟಾಗ ಶೇ. ೧೨ ರಿಂದ ೧೪ ರಷ್ಟು ಹೆಚ್ಚಿಗೆ ಕೆಲಸ ಆಗಿರುತ್ತದೆ. ವಾಸ್ತವವಾಗಿ ಹೊರ ಗುತ್ತಿಗೆ ಕಾಮಗಾರಿ ಎಂದರೆ ಬಿಪಿಓ ಕೆಲಸ ಎಂದೇ ಅರ್ಥ. ಬಿಪಿಓ ಎನ್ನುವಾಗ ಬಿಸಿನೆಸ್ ಪ್ರೋಸೆಸ್ ಔಟ್ ಸೋರ್ಸಿಂಗ್ ಎಂಬುದೇ ವಿವರಣೆ. ಅಮೆರಿಕದ ಕಂಪೆನಿಯೊಂದು ವಹಿವಾಟು ನಡೆಸುವಾಗ ಲೆಕ್ಕ ಪತ್ರ ನಮೂದು ಮಾಡುವುದು; ಬೇಕೆಂದಾಗ ವಿವರ ಹೆಕ್ಕುವುದು; ಆಗಿರುವ ವ್ಯವಹಾರ ವಿಶ್ಲೇಷಿಸುವುದು; ಲಾಭ ನಷ್ಟದ ವಿವರ ಸಿದ್ಧಪಡಿಸುವುದು; ಅಂಕಿಸಂಖ್ಯೆಗಳ ರೂಪದಲ್ಲಿ ನಾನಾ ಬಗೆಯಲ್ಲಿ ವ್ಯವಹಾರವನ್ನು ಚಿತ್ರಿಸುವುದು; ಮುಂತಾದ ಕೆಲಸಗಳು ಏನೆಲ್ಲ ಇರುತ್ತವೋ ಅವನ್ನು ಸ್ವದೇಶದಲ್ಲಿ ಅಮೆರಿಕನ್ನರಿಂದಲೇ ನಡೆಸುವುದು ಹಳೇ ಪದ್ಧತಿ. ಹೊರ ಗುತ್ತಿಗೆ ನೀಡಿದರೆ ಭಾರತದಲ್ಲಿರುವ ವಾಣಿಜ್ಯ ಪಧವೀಧರರು, ಸಿಎಗಳು ಮುಂತಾದವರು ಅಮೆರಿಕದಲ್ಲಿ ನಡೆದ ವ್ಯವಹಾರಗಳಿಗೆ ಸಂಬಂಧಿಸಿದ ಕೆಲಸಗಳನ್ನೆಲ್ಲ ಭಾರತದಲ್ಲಿ ನಿರ್ವಹಿಸಿ ಲಬ್ಧ ಮಾಹಿತಿ ರವಾನೆ ಮಾಡುತ್ತಾರೆ. ದೂರದ ಅಮೆರಿಕ ಸಮಸ್ತ ಮಾಹಿತಿ ದತ್ತಾಂಶಗಳನ್ನು ಉಪಗ್ರಹ ಮೂಲಕ ಸೆಕೆಂಡುಗಳ ಕಾಲದ ಅಂತರದಲ್ಲಿ ರವಾನಿಸಲು ಶಕ್ಯವಿದೆ. ಅದೇ ರೀತಿ ಭಾರತದ ಲೆಕ್ಕಿಗರು ಸಿದ್ಧಪಡಿಸಿದ ಮಾಹಿತಿಯನ್ನು ತಕ್ಷಣ ರವಾನಿಸಬಹುದು. ಈ ಸೌಲಭ್ಯ ಪಡೆದು ಮಾಹಿತಿ ಕುರಿತ ಕಾರ್ಯಾಚರಣೆ ನಡೆಸಿ ಹೊತ್ತು ಹಾಕುತ್ತಾರೆ.
ಭಾರತದಲ್ಲಿರುವ ದೊಡ್ಡ ದೊಡ್ಡ ಐಟಿ ಕಂಪೆನಿಗಳು ಬಿಪಿಓ ಕೆಲಸಕ್ಕೆ ಅಮೆರಿಕ ಕಂಪೆನಿಗೆ ಬಿಲ್ ಮಾಡುವ ವೈಖರಿ ಕುತೂಹಲಕಾರಿ. ಲೆಡ್ಜರ್‌ ನಮೂದಾತಿಯಂಥ ಸಾಮಾನ್ಯ ಕೆಲಸಕ್ಕೆ ಒಬ್ಬ ವ್ಯಕ್ತಿಗೆ ಒಂದು ವರ್ಷಕ್ಕೆ ೩೦ ಸಾವಿರ ಡಾಲರ್‌; ಸಿಎಗಳನ್ನು ಕೆಲಸಕ್ಕೆ ಹಚ್ಚಿದ ಕೆಳಹಂತ ಅಧಿಕಾರಿಗಳಿಗೆ ತಲಾ ೩೦ ರಿಂದ ೩೫ ಸಾವಿರ ಡಾಲರ್‌ ವರ್ಷಕ್ಕೆ ದೊಡ್ಡ ಮ್ಯಾನೇಜರ್‌ಗಳನ್ನು ನೇಮಿಸುವ ಉನ್ನತ ಸ್ತರದ ಕೆಲಸಕ್ಕೆ ೫೦ ರಿಂದ ೬೦ ಸಾವಿರ ಡಾಲರ್‌ ಹೀಗೆ ಬಿಲ್ ಮಾಡುತ್ತಾರೆ.
ಈ ಅಂಕಿ ಸಂಖ್ಯೆ ಆ ಕಡೆ ಈ ಕಡೆ ಆಗಬಹುದು. ಸರಿ ಸುಮಾರು ಆ ಅಂದಾಜಿನ ದರಗಳಲ್ಲಿ ಹೊರ ಗುತ್ತಿಗೆ ಕೆಲಸ ನಡೆಯುತ್ತದೆ. ಇಲ್ಲಿನ ಲೆಕ್ಕಿಗರು ಮತ್ತು ಮ್ಯಾನೆಜರುಗಳು ಬರಿದೇ ಲೆಕ್ಕಿಗರಾಗಿರದೇ ಕಂಪ್ಯೂಟರ್‌ ತಂತ್ರಜ್ಞಾನವನ್ನು ಚೆನ್ನಾಗಿ ಬಲ್ಲವರಾಗಿರುತ್ತಾರೆ.
ಸಾಮಾನ್ಯ ಕಾರಕೂನನಿಗೆ ೩೦ ಸಾವಿರ ಡಾಲರ್‌ ವಾರ್ಷಿಕ ಶುಲ್ಕ ವಸೂಲು ಮಾಡಿದರೆ ತಿಂಗಳಿಗೆ ಎರಡೂವರೆ ಸಾವಿರ ಡಾಲರ್‌ ಆಯಿತು. ರೂಪಾಯಿಗೆ ಪರಿವರ್ತಿಸಿದರೆ ೧ ಲಕ್ಷ ೧೨ ಸಾವಿರದ ೨೦೦ ರೂಪಾಯಿ ಆಯಿತು. ಭಾರತದ ಐಟಿ ಕಂಪೆನಿಯು ದೊಡ್ಡ ಕಚೇರಿ ಹಾಗೂ ಕಂಪ್ಯೂಟರ್‌ ಜಾಲ ಸೌಲಭ್ಯ ಇವನ್ನೆಲ್ಲ ನಿರ್ಮಿಸಲು ಭಾರೀ ದೊಡ್ಡ ಮೊತ್ತದ ಬಂಡವಾಳ ತೊಡಗಿಸಿರುತ್ತದೆ. ಹಲವು ಬಗೆಯ ನಷ್ಟ ಸಾಧ್ಯತೆಗಳಿರುತ್ತವೆ. ಅದಕ್ಕೆಲ್ಲ ಶೇ.೫೦ ಹಣ ತೆಗೆದಿರಿಸಿದರೂ ಲೆಕ್ಕಿಗನೊಬ್ಬನ ಸಂಬಳದ ಬಾಬ್ತು ಎಂದು ಸುಮಾರು ೫೦ ಸಾವಿರ ರೂಪಾಯಿ ಕೊಡಬಹುದು. ಆದರೆ ಭಾರತದಲ್ಲಿ ಶೇ.೨೦ ಸಾವಿರ ಕೆಲಸಗಾರರು ಸಿಗುತ್ತಾರೆ.
ಇದು ಬಿಪಿಓ ಲೆಕ್ಕಾಚಾರ. ಹೊರಗುತ್ತಿಗೆ ಪಡೆದ ಕಂಪೆನಿಯು ತನ್ನ ಕೆಲಸಗಾರರನ್ನು ಗ್ರಾಹಕನ ರಾಷ್ಟ್ರಕ್ಕೆ ಕಳುಹಿಸುವುದು ಉಂಟು. ಕಚೇರಿ ಕಾರ್ಯಾಚರಣೆ ಬದಲಿಗೆ ಸಾಫ್ಟ್‌ವೇರ್‌ಅಭಿವೃದ್ಧಿಪಡಿಸಿಕೊಡುವ ಯೋಜನೆಗಳಿಗಾಗಿ ಇಂಜನೀಯರ್‌‌ಗಳನ್ನು ಮುಖ್ಯವಾಗಿ ಅಮೆರಿಕ, ಬ್ರಿಟನ್ ಮುಂತಾದ ಕಡೆಗೆ ಕಳುಹಿಸುತ್ತಾರೆ. ಆಗೆಲ್ಲ ಪ್ರತಿ ಮನುಷ್ಯನ ಪ್ರತಿ ಗಂಟೆ ಕೆಲಸಕ್ಕೆ ಇಂತಿಷ್ಟು ಎಂಬುದಾಗಿ ಕಂಪೆನಿಗಳವರು ಬಿಲ್ ಮಾಡುತ್ತಾರೆ. ಡಾಲರ್‌, ಪೌಂಡ್ ಲೆಕ್ಕದಲ್ಲಿ ಬಿಲ್ ಮಾಡಿ ಯಾವುದೇ ಕಾಮಗಾರಿಗೆ ಪಡೆಯುವ ಮೊತ್ತಗಳು ಭಾರತದಲ್ಲಿರುವ ಹುಲುಮಾನವರ ಲೆಕ್ಕದ ಪ್ರಕಾರ ಗಾಬರಿ ಬೀಳುವಷ್ಟು ಇರುತ್ತವೆ.
ಅಲ್ಲಿಯೂ ಕಂಪೆನಿಗಳವರು ತಾವು ಗ್ರಾಹಕ ಕಂಪೆನಿಗೆ ಬಿಲ್ ಮಾಡಿದ ಮೊತ್ತದ ಶೇ. ೨೫ ರಿಂದ ೪೦ರವರೆಗೆ ಭಾಗವನ್ನು ಉದ್ಯೋಗಿಗೆ ವರ್ಗಾಯಿಸುತ್ತಾರೆ. ಮಿಕ್ಕದ್ದು ಭಾರತದ ಕಂಪೆನಿಯ ಲಾಭ. ಆದರೆ ಉದ್ಯೋಗಿಗಳನ್ನು ವಿದೇಶದಲ್ಲಿಟ್ಟುಕೊಂಡು ಸಾಕುವುದು ಸುಲಭವಲ್ಲ. ಇಡೀ ವ್ಯವಹಾರದಲ್ಲಿ ನಷ್ಟ ಸಾಧ್ಯತೆ ಏನೂ ಕಡಿಮೆ ಇರುವುದಿಲ್ಲ.
ಭಾರತದಿಂದ ತಮತಮ್ಮ ಕಂಪೆನಿಗಳ ಪರವಾಗಿ ದುಡಿಯಲು ಹೋಗುವ ಎಂಜನೀಯರುಗಳು ಕಷ್ಟ ಸಹಿಷ್ಣುಗಳಾಗಿರುತ್ತಾರೆ. ವಿದೇಶಗಳ ಸ್ಥಳೀಯ ಉದ್ಯೋಗಿಗಳ ಜೊತೆ ಹೆಗಲುಜ್ಜಿ ಕೆಲಸ ಮಾಡುವಾಗ ಆಗುವ ಮನಃಕ್ಲೇಷವೇನು ಕಡಿಮೆಯಿಲ್ಲ. ಕಂಪೆನಿಯು ಬಿಲ್ ಮಾಡಿದ ಮೊತ್ತದ ಶೇ. ೪೦ ಭಾಗ ಕೊಟ್ಟರೂ ತಮ್ಮಪಾಲಿಗೆ ಲಾಭಕರ ಎಂದೇ ಅವರು ಭಾವಿಸುತ್ತಾರೆ. ಏಕೆಂದರೆ ವಿದೇಶಗಳಲ್ಲಿ ಬಹಳ ಕಷ್ಟಪಟ್ಟು ಉಳಿಸಿದ ಪ್ರತಿ ಡಾಲರ್‌ ಭಾರತದಲ್ಲಿ ೪೫ ರೂಪಾಯಿ ಆಗುತ್ತದೆ. ಪ್ರತಿ ಪೌಂಡ್ ೮೦ ರೂಪಾಯಿ ಆಗುತ್ತದೆ. ಹಾಗೂ ಪ್ರತಿ ಯುರೋ ೫೦ ರೂಪಾಯಿ ಆಗುತ್ತದೆ.
ಭಾರತದಿಂದ ಹೋದ ಇಂಜನೀಯರ್‌ ಅದೇ ಸ್ಥಾನಮಾನದ ಅಲ್ಲಿನ ಎಂಜನೀಯರ್‌ ಮಾಡುವ ಕೆಲಸದ ಮೂರ್ನಾಲ್ಕು ಪಟ್ಟು ಕೆಲಸ ಮಾಡುತ್ತಾನೆ. ಹೀಗಿದ್ದರೂ ಬಹುತೇಕ ಗ್ರಾಹಕ ರಾಷ್ಟ್ರಗಳಲ್ಲಿ ಹೊರಗಿನವರಿಗೆ ಕೊಡುವ ಸಂಬಳಕ್ಕಿಂತ ಜಾಸ್ತಿ ಸಂಬಳವನ್ನು ದೇಶೀಯ ಎಂಜನೀಯರಿಗೆ ಕೊಡುತ್ತಾರೆ ಎಂಬುದೂ ಕಟು ವಾಸ್ತವವೇ ಸರಿ.
ಅಮೆರಿಕದಂಥ ರಾಷ್ಟ್ರವು ನಿಷೇಧ ಹೇರುವ ಕ್ರಮದ ಜೊತೆಗೆ ಬೇರೆ ರೀತಿಯಲ್ಲೂ ಹೊರ ಗುತ್ತಿಗೆ ಪಡೆದ ಕಂಪೆನಿಗಳನ್ನು ನಿರ್ಬಂಧಿಸುವುದೂ ನಿಯಂತ್ರಿಸುವುದೂ ಉಂಟು. ಮುಖ್ಯವಾದ ರೀತಿ ಎಂದರೆ ವೀಸಾ ನೀಡಿಕೆ ನಿರ್ಬಂಧ.
ಅಮೆರಿಕವನ್ನೇ ತೆಗೆದುಕೊಂಡರೂ ಎಚ್‌ಒನ್‌ಬಿ ವೀಸಾ ನೀಡಿ ಕೆಲಸಗಾರರನ್ನು ಒಳಕ್ಕೆ ಬಿಟ್ಟುಕೊಳ್ಳುವುದು ಹೆಚ್ಚು. ಅಲ್ಲಿ ನಾನಾ ನಿರ್ಬಂಧಗಳನ್ನು ಹೇರುತ್ತಾರೆ. ಇವನ್ನೆಲ್ಲಾ ನಿಭಾಯಿಸುವಲ್ಲೇ ಹೊರ ಗುತ್ತಿಗೆ ಪಡೆದ ಐಟಿ ಕಂಪೆನಿ ಹೈರಾಣಾಗುತ್ತದೆ. ಆದರೆ ಲಾಭದಾಸೆಯಿಂದ ಅವು ಇಂಥವನ್ನೆಲ್ಲ ಲೆಕ್ಕಕ್ಕೆ ತೆಗೆದುಕೊಳ್ಳುವುದಿಲ್ಲ. ದೊಡ್ಡ ಐಟಿ ಕಂಪೆನಿಗಳು ಭಾರತದಲ್ಲಿ ನಿರ್ವಹಿಸುವ ಹೊರ ಗುತ್ತಿಗೆ ಕೆಲಸಕ್ಕೆ ವಿದೇಶಿಯರನ್ನೇ ನೇಮಿಸಿಕೊಳ್ಳ ಲಾರಂಭಿಸಿದ್ದಾರೆ. ಭಾರತದಲ್ಲಿ ಜೀವನ ವೆಚ್ಚ ಬಹಳ ಕಡಿಮೆ ಇದೆ ಎಂಬ ಕಾರಣಕ್ಕಾಗಿ ವಿದೇಶಿಯರು ಬಂದು ಕೆಲಸ ಮಾಡಲು ಆರಂಭಿಸಿದ್ದಾರೆ. ವೀಸಾ ತೊಂದರೆ ಹೆಚ್ಚಾದರೆ ಗ್ರಾಹಕ ರಾಷ್ಟ್ರದಲ್ಲಿ ಆ ರಾಷ್ಟ್ರದ ಕಂಪನಿ ನೀಡಿದ ಹೊರ ಗುತ್ತಿಗೆ ಕೆಲಸ ಮಾಡಲು ಅಲ್ಲಿನ ಸ್ಥಳೀಯರನ್ನೇ ನೇಮಿಸಿಕೊಳ್ಳಲು ಇವರೂ ಸೈ. ಆದರೆ ಅಲ್ಲಿನ ಇಂಜನೀಯರರು ಭಾರತದ ಎಂಜನೀಯರ್‌ರಿಗೆ ಸರಿ ಸಮನಾದ ಕಾರ್ಯ ಸಾಮರ್ಥ್ಯ ತೋರಿಸಬೇಕಾಗುತ್ತದೆ. ಅಂಥ ಜನ ಅಗತ್ಯವಾದಷ್ಟು ಸಂಖ್ಯೆಯಲ್ಲಿ ಅಲ್ಲಿ ಲಭ್ಯವಿದ್ದಿದ್ದರೆ ಅಲ್ಲಿನವರು ಹೊರ ಗುತ್ತಿಗೆಯನ್ನೇ ಕೊಡುತ್ತಿರಲಿಲ್ಲವೇನೋ?
ಕಂಪ್ಯೂಟರ್‌ ಕಾರ್ಯಾಚರಣೆಗೆ ಹೊರತಾದ ಕರೆ ಕೇಂದ್ರ (ಕಾಲ್ ಸೆಂಟರ್‌) ಮೆಡಿಕಲ್ ಟ್ರಾನ್ಸ್‌ಕ್ರಿಪ್ಷನ್ ಮುಂತಾದ ಬಾಬುಗಳಲ್ಲಿ ಸಹಾ ತೋಳು ತಿರಿಚುವ ಕೃತ್ಯವನ್ನು ಅಮೆರಿಕದ ರಾಜಕಾರಣಿಗಳು ಮಾಡಲಿಕ್ಕೆ ಸಾಕು. ಆ ಮೂಲಕ ಬಿಲ್ ಮಾಡುವುದು ಕಡಿಮೆ ಆಗುವಂತೆ ಮಾಡುವ ಹುನ್ನಾರ ಸಹಾ ನಡೆಯಬಹುದು. ಅಮೆರಿಕದ ಆರ್ಥಿಕತೆ ದಿಡೀರ್‌ ಸುಧಾರಿಸದಿದ್ದರೆ ಈ ಧೋರಣೆ ಬದಲಾಗಲಿಕ್ಕೂ ಸಾಕು.
೦೧-೦೨-೨೦೦೪
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೦. ಲೆಕ್ಕಿಸಬೇಕಿಲ್ಲದ ಅಮೆರಿಕನ್ನರ ಪ್ರತಿರೋಧ
ಜನಪದದಲ್ಲಿ ಒಂದು ಕಥೆ ಇದೆ. ಬೃಹತ್ ಗಾತ್ರದ ಆನೆಯ ಗರ್ವಭಂಗ ಒಂದು ಯಃಕಶ್ಚಿತ್ ಇರುವೆಯಿಂದ ಆದುದು ಆ ಕತೆ. ಇರುವೆಯು ಮಾಡಿದ್ದೆಲ್ಲ ಇಷ್ಟೆ; ನೇರ ಆನೆಯ ಹೊಳ್ಳೆಯ ಮೂಲಕ ಸೊಂಡಿಲಿನ ಒಳಹೊಕ್ಕಿತು. ಬೇಡಾ ಆನೆಯ ಫಜೀತಿ!
ಮಾಹಿತಿ ತಂತ್ರಜ್ಞಾನ (ಐ.ಟಿ) ಕ್ಷೇತ್ರದ ೬೫ ಸಾವಿರ ಭಾರತೀಯರು ಉದ್ಯೋಗ ಅರಸಿ ಪ್ರತಿವರ್ಷ ಅಮೆರಿಕಾ ಸೇರುತ್ತಾರೆ. ಅಮೆರಿಕಾದ ಕಂಪೆನಿಗಳು ಒಪ್ಪಿಸಿದ ಕೆಲಸಗಳನ್ನು ಇನ್ನು ೨೦೦ ಸಾವಿರ ಜನ ಭಾರತದಲ್ಲೇ ಮಾಡುತ್ತಾರೆ. ಇದರಿಂದ ಇದೇ ಐಟಿ ಕ್ಷೇತ್ರದ ಸುಮಾರು ೩೫೦ ಸಾವಿರ ಅಮೆರಿಕನ್ನರು ಭಯಬೀತರಾಗಿದ್ದಾರೆ. ಇಲ್ಲಿ ಭಾರತ ವಹಿಸಿರುವುದು ಇರುವೆಯ ಪಾತ್ರ.
ಭಾರತೀಯರೆಂಬ ಹುಲುಮಾನವರು ಅಮೆರಿಕನ್ನರ ಉದ್ಯೋಗಾವಕಾಶ ಕಸಿಯುತ್ತಿದ್ದಾರೆಂಬ ಅಂಶ ಮನವರಿಕೆಯಾದಂತೆ ಅಲ್ಲಿನ ಸೆನೆಟರ್‌ಗಳಲ್ಲಿ ಕೆಲವರು ತಮ್ಮ ಕಾರ್ಮಿಕರ ವಕಾಲತ್ತು ವಹಿಸುವುದಕ್ಕೆ ತೊಡಗಿದ್ದಾರೆ. ಅಮೆರಿಕದ ಕಂಪೆನಿಗಳು ಭಾರತದ ಕಂಪನಿಗಳಿಗೆ ಕೆಲಸ ಕೊಡುವುದನ್ನು (ಔಟ್ ಸೋರ್ಸಿಂಗ್ ಮಾಡುವುದನ್ನು) ನಿಷೇಧಿಸಬೇಕೆಂದು ಒತ್ತಾಯಿಸುವ ಮಸೂದೆಯನ್ನು ಮಂಡಿಸುತ್ತಿದ್ದಾರೆ. ಅವರ ಚಿಂತೆ ಅವರಿಗೆ. ಇಲ್ಲಿ ಐದು ಲಕ್ಷ ಐಟಿ ಕೆಲಸಗಾರರು ಇದೀಗ ನಿರುದ್ಯೋಗ ಭರ್ತಿಗಾಗಿ ಅರ್ಜಿ ಹಾಕಿದ್ದಾರೆ. ಹಿಂದಿನ ದಶಕಗಳಲ್ಲೂ ಅಮೆರಿಕದಲ್ಲಿ ಮುಂದಿನ ವರ್ಷ ಮಹಾಚುನಾವಣೆ ನಡೆಯಲಿದೆ. ಆದ್ದರಿಂದ ಮತದಾರರನ್ನು ಓಲೈಸುವ ತರದುದೂ ಇದೆ. ಅದಕ್ಕೆಂದೇ ಅಮೆರಿಕದ ಸಂಯುಕ್ತ ರಾಜ್ಯಗಳ ಪೈಕಿ ನ್ಯೂಜೆರ್ಸಿ, ಕೊಲರಾಡೊ, ಕ್ಯಾಲಿಫೋರ್ನಿಯಾ, ಕನೆಕ್ಟಿಕಟ್ ಮತ್ತು ಫ್ಲಾರಿಡಾ ಈ ಐದು ರಾಜ್ಯಗಳ ಸೆನೆಟರ್‌ಗಳು ಔಟ್‌ಸೋರ್ಸಿಂಗ್ ವಿರುದ್ಧ, ಅಂದರೆ ಹೊರದೇಶಗಳವರಿಗೆ ಐಟಿ ಕೆಲಸದ ಗುತ್ತಿಗೆ ಕೊಡುವುದರ ವಿರುದ್ಧ, ಮಸೂದೆಗಳನ್ನು, ತಂತಮ್ಮ ರಾಜ್ಯದ ಶಾಸನ ಸಭೆಗಳಲ್ಲಿ ತಂದಿದ್ದಾರೆ.
ವಾಸ್ತವವಾಗಿ ಈ ರಾಜ್ಯಗಳಲ್ಲಿ ಮಾತ್ರವಲ್ಲದೆ ಇಲ್ಲಿನಾಯ್ಸ್‌, ಮಿಸೌರಿ, ಪೆನಿಸಿಲ್ವೇನಿಯಾ, ನ್ಯೂಯಾರ್ಕ್, ಮೆಸಾಚುಸೆಟಸ್‌, ನ್ಯೂಜೆರ್ಸಿ, ವರ್ಜೀನೀಯಾ, ಜಾರ್ಜಿಯಾ ಮತ್ತು ಟೆಕ್ಸಾಸ್ ರಾಜ್ಯಗಳ ಐಟಿ ಕೆಲಸಗಾರರೂ ನಿರುದ್ಯೋಗ ವಿದ್ಯಮಾನದಿಂದ ಬಳಲಿದ್ದಾರೆ.
ಅಮೆರಿಕದ ನಿರುದ್ಯೋಗ ಬರಿದೆ ಐಟಿ ಕ್ಷೇತ್ರದ ಕೊಡುಗೆ ಅಲ್ಲ. ತಯಾರಿಕಾ ಕ್ಷೇತ್ರದ ಪರಿಣಾಮವೂ ಹೌದು. ೨೦೦೧ರ ಸಪ್ಟಂಬರ್‌ ೧೧ರಂದು ನಡೆದ ಭಯೋತ್ಪಾದಕರ ದಾಳಿ ಪರಿಣಾಮವಾಗಿ ತತ್ತರಿಸಿದ ಅಮೆರಿಕವು ದೇಶದೊಳಗಿನ ಉದ್ಯಮ ಚಟುವಟಿಕೆಯನ್ನು ಹೊರಕ್ಕೆ ವರ್ಗಾಯಿಸುವ ನಿರ್ಧಾರ ಕೈಗೊಂಡಿದೆ. ಸ್ವತಃ ಕೆಲಸ ಮಾಡುವುದಕ್ಕೆ ಬದಲು ಹೊರಗಿನಿಂದ ಮಾಡಿಸಿಕೊಳ್ಳಬೇಕು ಎಂಬುದು ಈಗಿನ ಸರಕಾರದ ನೀತಿ.
ತಯಾರಿಕಾ ಪ್ರಕ್ರಿಯೆಯನ್ನು ಹೊರಕ್ಕೆ ವರ್ಗಾಯಿಸುವುದನ್ನು ಬಿಪಿಓ ಎನ್ನುತ್ತಾರೆ. ಬಿಸಿನೆಸ್ ಪ್ರೋಸೆಸ್ ಔಟ್ ಸೋರ್ಸಿಂಗ್, ಅಂದರೆ ಚಟುವಟಿಕೆಯನ್ನು ವರ್ಗಾಯಿಸುವುದು ಎಂದರ್ಥ. ಹೀಗೆ ಮಾಡುವುದರಿಂದ ಭಯೋತ್ಪಾದಕರ ದಾಲಿ ಮತ್ತೆ ನಡೆದರೂ ನಷ್ಟ ಕಡಿಮೆ ಇರುತ್ತದೆ. ಕಳೆದ ಒಂದೂವರೆ ವರ್ಷದಲ್ಲಿ ೧೩ ಲಕ್ಷ ಹುದ್ದೆಗಳಷ್ಟು ಕೆಲಸವನ್ನು ಹೊರಗಿನ ತಯಾರಿಕಾ ಕಂಪೆನಿಗಳಿಗೆ ವರ್ಗಾಯಿಸಿ ಆಗಿದೆ. ಮುಂದಿನ ಹತ್ತು ವರ್ಷದಲ್ಲಿ ಬಿಪಿಓ ಪರಿಣಾಮವಾಗಿ ೩೩ ಲಕ್ಷ ಹುದ್ದೆಗಳನ್ನು ಕೆಲಸ ವರ್ಗಾವಣೆಗೊಳ್ಳುತ್ತದೆ. ಅನಂತರ ಉಳಿಯುವುದು ಸುಮಾರು ೨೫ ಲಕ್ಷ ಹುದ್ದೆಗಳು ಮಾತ್ರ ಎಂಬ ಅಂದಾಜಿದೆ.
ಒಂದೆಡೆ ಭಯೋತ್ಪಾದನೆ ಭೀತಿ ಇನ್ನೊಂದೆಡೆ ನಿರುದ್ಯೋಗ ಹೆಚ್ಚಾದರೆ ಅರಾಜಕತೆ ಹೆಚ್ಚಾಗುವ ಭೀತಿ. ಅಮೆರಿಕದ್ದು ವಿಶ್ವದ ಏಕಮೇವ ಶಕ್ತರಾಷ್ಟ್ರವೆಂಬ ಹೆಗ್ಗಳಿಕೆ. ಒಳಗೆ ಇಂಥ ಭೀತಿ.!
ಅಮೆರಿಕ ಹಿಂದಿನಂತೆ ಅಧಿಕ ವೃದ್ಧಿದರ ಸಾಧಿಸಿದರೆ ಈ ನಿರುದ್ಯೋಗ ತೊಡೆದು ಹೋಗುವುದಂತೆ. ಆದರೆ ಹಾಗೆ ಆಗುವುದು ಖಚಿತವೇ? ರಾಜಕಾರಣಿಗಳ ಚಿಂತೆ ರಾಜಕಾರಣಿಗಳಿಗೆ. ಆದ್ದರಿಂದ ತಾವೇ ಬಯಸಿ ಬಯಸಿ ನೀಡುತ್ತಿರುವ ಕಾಮಗಾರಿ ವಿರುದ್ಧ ತಾವೇ ತಿರುಗಿ ಬೀಳುತ್ತಿದ್ದಾರೆ.
ಭಾರತದ ಮಟ್ಟಿಗೆ ಅವಕಾಶಗಳನ್ನು ಬಿಡಬಾರದೆಂಬ ತವಕ. ಐಟಿ ಕಾಮಗಾರಿಗಳ ವಿಷಯ ಬಂದಾಗ ಚೀನಾ, ರಷ್ಯ, ಇಸ್ರೇಲ್, ಫಿಲಿಫೈನ್ಸ್ ಮುಂತಾದ ಹಲವು ರಾಷ್ಟ್ರಗಳವರು ಭಾರತಕ್ಕೆ ಪೈಪೋಟಿ ಕೊಡುತ್ತವೆ. ಅಮೆರಿಕ ಮಾತ್ರವಲ್ಲದೆ ಯುರೋಪ್‌ನ ಹಲವು ರಾಷ್ಟ್ರಗಳಲ್ಲಿ ಭಾರತಕ್ಕೆ ಕೆಲಸ ಸಿಗುತ್ತದೆ. ಭಾರತದ ತಂತ್ರಜ್ಞರು ಚೆನ್ನಾಗಿ ಕೆಲಸ ಮಾಡುತ್ತಾರೆ. ವಿಶ್ವ ಮಟ್ಟದಲ್ಲಿ ನೋಡಿದಾಗ ಬಹಳ ಅಗ್ಗವಾಗಿ ಕೆಲಸ ಮಾಡಿಕೊಡುತ್ತಾರೆ. ಇದನ್ನು ಮನಗಂಡೇ ಅಮೆರಿಕ ಮಾತ್ರವಲ್ಲದೆ ಯುರೋಪಿನ ಐಟಿ ಸ್ಥಳಿಕರು ಭಾರತದವರ ವಿರುದ್ಧ ಎರಗುತ್ತಿದ್ದಾರೆ.
ಏಪ್ರಿಲ್ ಆರಂಭದಲ್ಲಿ ಭಾರತ ಮೂಲದ ಐಫ್ಲೆಕ್ಸ್‌ಎಂಬ ಕಂಪೆನಿಯ ಮುಖ್ಯಸ್ಥ ಸೆಂತಿಲ್‌ಕುಮಾರ್‌ ಎಂಬುವವರನ್ನು ನೆದರ್ಲೆಂಡ್‌ನಲ್ಲಿ ಬಂಧಿಸಿ ಬ್ರಿಟನ್‌ಗೆ ಕರೆ ತಂದರು. ಅವರು ಮಾಡಿದ್ದ ಅಪರಾಧವೆಂದರೆ ತಮ್ಮ ಕಂಪೆನಿಯ ೧೨ ಜನರನ್ನು ಬಿಸಿನೆಸ್ ವೀಸಾ ಮೇಲೆ ಕರೆಸಿ ಕೆಲಸಕ್ಕೆ ಹಚ್ಚಿದ್ದು. ಉದ್ಯೋಗಕ್ಕೆಂದೇ ಕರೆಸುವಾಗ ಎಚ್‌ಒನ್‌ಬಿ ವೀಸಾ ಪಡೆಯಬೇಕು. ಅದಕ್ಕಾಗಿ ಆರು ತಿಂಗಳಾದರೂ ಕಾಯಬೇಕು; ಅಷ್ಟರೊಳಗೆ ಬಿಸಿನೆಸ್ ವೀಸಾ ಆಧಾರದ ಮೇಲೆ ಕರೆಸಿದರಾಯಿತು ಎಂದು ಭಾವಿಸಿದರು; ಎಲ್ಲರೂ ಮಾಡುವುದು ಅದನ್ನೇ. ಆದರೆ ಈ ಪ್ರಕರಣದಲ್ಲಿ ‘ಅಪರಾಧ’ವಾಯಿತು. ಹತ್ತು ಲಕ್ಷ ಪೌಂಡ್ ಮುಚ್ಚಳಿಕೆ ಬರೆದುಕೊಡಲು ಮುಂದಾದರೂ ತಕ್ಷಣ ಬಿಡುಗಡೆ ಮಾಡಲು ಒಪ್ಪಿಲ್ಲ. ಕೊನೆಗೆ ಭಾರತ ಸರಕಾರ ಮಧ್ಯೆ ಪ್ರವೇಶ ಮಾಡಿ ಒತ್ತಡ ತರಬೇಕಾಯಿತು. ಭಾರತದವರ ಬಗೆಗೆ ಇರುವ ಅಸಹನೆಗೆ ಇದು ಒಂದು ನಿದರ್ಶನ ಮಾತ್ರ.
ಅಮೆರಿಕದಲ್ಲಿ ಮಲೇಷ್ಯದಲ್ಲಿ ಮತ್ತಿತರ ಕಡೆ ಐಟಿ ತಜ್ಞರನ್ನು ಬಹಿರಂಗವಾಗಿ ಕಿರುಕುಳಕ್ಕೆ ಒಳಪಡಿಸಿದ ಪ್ರಕರಣಗಳಿಗೆ ಬರವಿಲ್ಲ.
ಆದರೆ ಏಪ್ರಿಲ್ ಪ್ರಕರಣದ ಅನಂತರ ಅಮೆರಿಕದಲ್ಲಿ ನಡೆದ ಇನ್ನೊಂದು ಘಟನೆ ಅಮೆರಿಕನ್ನರ ಅಸಹನೆ ಕಟ್ಟೆಯೊಡೆಯಲು ಕಾರಣವಾಯಿತು. ಬ್ಯಾಂಕ್ ಆಫ್ ಅಮೆರಿಕದ ೪೧ ವರ್ಷದ ಕೆವಿನ್ ಫ್ಲಾನಗನ್ ಎಂಬ ಸಾಫ್ಟ್‌ವೇರ್‌ ಪ್ರೋಗ್ರಾಮರ್‌ ಒಬ್ಬರು ಕಚೇರಿಯಿಂದ ಹೊರಕ್ಕೆ ಬಂದು ವಾಹನ ನಿಲುಗಡೆ ಪ್ರದೇಶದಲ್ಲಿ ಸ್ವತಃ ಗುಂಡಿಕ್ಕಿಕೊಂಡು ಸತ್ತರು. ಕಾರಣ, ಬ್ಯಾಂಕಿನಲ್ಲಿ ಅವರಿಗಿದ್ದ ಕೆಲಸ ಹೋಗಿತ್ತು. ತನ್ನ ನಿರುದ್ಯೋಗದ ಕಾರಣ ಅಥವಾ ಇನ್ನಾವುದೇ ಕಾರಣ ನಮೂದಿಸಲಿಲ್ಲ ಅವರು. ಆದರೆ ಅವರ ತಂದೆ ಅನಂತರ ಹೇಳಿಕೆ ನೀಡಿ ತಮ್ಮ ಮಗನ ಕೆಲಸ ಹೋಗಿದ್ದಕ್ಕೆ, ಆತನ ಜಾಗದಲ್ಲಿ ಒಬ್ಬ ಭಾರತೀಯನನ್ನು ನೇಮಿಸಿಕೊಂಡಿದ್ದು ಕಾರಣ ಎಂದು ಸಾರಿದರು. ಅಷ್ಟೇ ಅಲ್ಲ; ಆ ಭಾರತೀಯ ಎಂಜನೀಯರ್‌ಗೆ ಬಲವಂತವಾಗಿ ತಮ್ಮ ಮಗನಿಂದಲೇ ಕೆಲಸದ ತರಬೇತಿ ಕೊಡಿಸಿದರು. ಅನಂತರ ಕೆಲಸದಿಂದ ತೆಗೆದು ಹಾಕಿದರು ಎಂದು ಆತ ದೂರಿದರು.
ಈ ಘಟನೆಯು ಅಮೆರಿಕದಲ್ಲಿ ಪತ್ರಿಕೆಗಳಿಗೆ ಸುದ್ದಿ ಚಾನೆಲ್‌ಗಳಿಗೆ ಗ್ರಾಸವಾಯಿತು. ಪ್ರತಿರೋಧ ಅತಿಯಾಯಿತು. ಇದರ ನಂತರ ಅಮೆರಿಕವು ಭಾರತೀಯರಿಗೆ ಕೊಡುವ ವೀಸಾಗಳ ಸಂಖ್ಯೆಯನ್ನು ತೀವ್ರವಾಗಿ ಇಳಿಸಿದೆ. ಅಂದರೆ ಹೊರಗಿನವರನ್ನು ಒಳಕ್ಕೆ ಸೇರಿಸುವುದಿಲ್ಲ ಎಂದರ್ಥ. ಒಳಗಿರುವವರನ್ನು ಹೊರಕ್ಕೆ ತಳ್ಳುವ ಪರಿಸ್ಥಿತಿ ಬರುವುದೆಂಬ ನಿರೀಕ್ಷೆ ಇತ್ತು. ಆದರೆ ಹಾಗೇನೂ ಆಗಲಿಲ್ಲ. ಹಾಗೆ ಆಗಲಿಕ್ಕೂ ಸಾಧ್ಯವಿಲ್ಲ. ಅಮೆರಿಕದಲ್ಲಿರುವ ಅಥವಾ ಐರೋಪ್ಯದಲ್ಲಿರುವ ಪ್ರತಿ ಹತ್ತು ಜನ ಭಾರತೀಯ ಇಂಜನೀಯರ್‌ಗಳು ತಮ್ಮ ತಾಯ್ನಾಡಿನಲ್ಲಿ ತಮ್ಮ ಅಣತಿಗಾಗಿ ಕಾಯುತ್ತಾ ಕೂತಿರುವ ಕೆಲವು ನೂರು ಐಟಿ ಕಾರ್ಯಕರ್ತರಿಂದ ಕೆಲಸ ತೆಗೆಯಬಲ್ಲರು. ಬಿ.ಪಿ.ಓ ಎಂದರೇ ತಾನೇ ಏನು? ಅಮೆರಿಕದ ಕಂಪೆನಿಯ ಕೆಲಸ ಒಪ್ಪಿಕೊಂಡ ಕಂಪೆನಿಯವರು ಅಮೆರಿಕದಲ್ಲಿ ಕೆಲವರು ತಮ್ಮವರನ್ನು ನಿಯೋಜಿಸುತ್ತಾರೆ. ಆ ಸಂಖ್ಯೆಯ ಹಲವು ಹತ್ತುಪಟ್ಟು ಜನರನ್ನು ಅದೇ ಕೆಲಸಕ್ಕೆ ಭಾರತದಲ್ಲಿ ನಿಯೋಜಿಸುತ್ತಾರೆ. ಭಾರತದಿಂದ ಹೊರಗೆ ಹೋಗಿ ಗ್ರಾಹಕ ಕಂಪೆನಿ ಇರುವ ಕಡೆ ಕುಳಿತವರು ಅಗತ್ಯಾನುಸಾರ ಕೆಲಸ ಹೇಳುತ್ತಾ ಹೋಗುತ್ತಾರೆ. ಭಾರತದಲ್ಲಿ ಇರುವವರು ಅದನ್ನು ಕಂಪ್ಯೂಟರ್‌ ಕಾರ್ಯಾಚರಣೆಗಳ ರೂಪದಲ್ಲಿ ಮಾಡಿಕೊಡುತ್ತಾ ಹೋಗುತ್ತಾರೆ. ಇದು ಕಾರ್ಯ ವಿಧಾನ.
ಇನ್ನು ಐಟಿ ಸಾಫ್ಟ್‌ವೇರ್‌ಅಭಿವೃದ್ಧಿ ಮಾಡುವುದೆಂದರೆ ಕಂಪ್ಯೂಟರ್‌ನ ಮೆದುಳನ್ನು ಸೃಷ್ಟಿ ಮಾಡಿಕೊಡುವುದು ಎಂದರ್ಥ. ಎಷ್ಟೋ ವೇಳೆ ಬಿಪಿಓ ಒಳಗೇ ಇದೂ ಸೇರಿರುತ್ತದೆ. ಪ್ರತ್ಯೇಕವಾಗಿ ಸಾಫ್ಟ್‌ವೇರ್‌ಅಭಿವೃದ್ಧಿ ಮಾಡಿಕೊಡುವುದು ಇದ್ದೇ ಇದೆ.
ಇನ್ನೊಂದು ಬಗೆಯ ಕೆಲಸವೂ ಉಂಟು. ಐಟಿಯನ್ನು ಕೆಲಸಕ್ಕೆ ಹಚ್ಚಿ ಹಲವು ಬಗೆಯ ಸೇವಾ ಸೌಲಭ್ಯಗಳನ್ನು ಸೃಷ್ಟಿಸುವುದು. ಇದನ್ನು ಐಟಿಇಎಸ್ ಎನ್ನುತ್ತಾರೆ. ಅಂದರೆ ಐಟಿ ಎನೆಬಲ್ಡ್‌ಸರ್ವಿಸಸ್‌. ಕಾಲ್‌ಸೆಂಟರ್‌, ಮೆಡಿಕಲ್ ಟ್ರಾನ್ಸ್‌ಕ್ರಿಪ್ಷನ್‌ಮುಂತಾದ ಸೇವಾ ಕೇಂದ್ರಗಳು ಈ ಬಗೆಯ ಸೇವಾ ಸೌಲಭ್ಯಗಳ ವ್ಯಾಪ್ತಿಗೆ ಬರುತ್ತವೆ. ಹೊರದೇಶದಲ್ಲಿ ಕೆಲಸ ಮಾಡುತ್ತಿರುವ ಕಂಪೆನಿಗಳ ಶಾಖೆಯಂತೆ ಇವು ಕೆಲಸ ಮಾಡುತ್ತವೆ.
ಐಟಿ ಕ್ಷೇತ್ರದ ಯಾವುದೇ ಕೆಲಸವನ್ನು ಸುಲಭವಾಗಿ ಅರ್ಥಮಾಡಿಕೊಳ್ಳಬಹುದು. ಕಂಪ್ಯೂಟರೀಕರಿಸಿದ ಯಾವುದೇ ಕಚೇರಿಯಲ್ಲಿ ಹಲವು ಅಂತಸ್ತುಗಳಿರಬಹುದು. ಯಾವುದೇ ಅಂತಸ್ತಿನ ಕಂಪ್ಯೂಟರಿನ ಮಾಹಿತಿಯ ಇನ್ನೊಂದು ಅಂತಸ್ತಿನ ಕಂಪ್ಯೂಟರಿನಲ್ಲಿ ಕಾಣಿಸುತ್ತದೆ. ಒಂದನೇ ಮಹಡಿಗೂ, ಆರನೇ ಮಹಡಿಗೂ ಕಂಪ್ಯೂಟರ್‌ಗಳ ಪಾಲಿಗೆ ಯಾವುದೇ ವ್ಯತ್ಯಾಸ ಇರುವುದಿಲ್ಲ. ಇಲ್ಲಿಂದ ಅಲ್ಲಿಗೆ, ಅಲ್ಲಿಂದ ಇಲ್ಲಿಗೆ ಸೂಚನೆ ಕೊಡಬಹುದು.
ಅದೇ ರೀತಿ ಒಂದು ಅಂತಸ್ತಿಗೂ ಇನ್ನೊಂದು ಅಂತಸ್ತಿಗೂ ಸಂಬಂಧ ಇರುವಂತೆ ಒಂದು ದೇಶಕ್ಕೂ ಇನ್ನೊಂದು ದೇಶಕ್ಕೂ ವ್ಯತ್ಯಾಸ ಇರುವುದಿಲ್ಲ. ಆ ತತ್ವದ ಆಧಾರದ ಮೇಲೆ ಅಲ್ಲು ಇಲ್ಲೂ ಬೇರೆ ಬೇರೆ ಜನ ಒಂದೇ ಬಗೆಯ ಕೆಲಸವನ್ನು ಪಕ್ಕಪಕ್ಕದಲ್ಲಿ ಕುಳಿತಿರುವರೇನೋ ಎಂಬಂತೆ ಮಾಡಬಹುದು. ಈ ರೀತಿ ಫ್ರಂಟ್ ಆಫೀಸ್ ಅಮೆರಿಕದಲ್ಲಿರುತ್ತದೆ. ಅದರ ಬ್ಯಾಕ್ ಆಫೀಸ್ ಭಾರತದಲ್ಲಿರುತ್ತದೆ.
ಬಸ್ ರಿಸರ್ವೇಷನ್, ರೈಲು ರಿಸವೇರ್ಷನ್ ಮಾಡಿಸಲು ಹೋದಾಗ ದೂರದ ನಿಲ್ದಾಣದ ಪರಿಸ್ಥಿತಿ ಏನೆಂದು ಇಲ್ಲಿನವರು ಕಂಪ್ಯೂಟರ್‌ ಮೂಲಕ ಕುಳಿತಲ್ಲಿಯೇ ಕಂಡುಕೊಳ್ಳುತ್ತಾರೆ. ಸೀಟು ಕಾದಿರಿಸಿ ಸೂಚನೆ ದಾಖಲು ಮಾಡುತ್ತಾರೆ. ಇಡೀ ಸಾರಿಗೆ ಸಂಸ್ಥೆಯದು ಅಥವಾ ರೈಲ್ವೇಯದು ಒಂದೇ ನೆಟ್‌ವರ್ಕ್ ಆಗಿರುತ್ತದೆ. ಅಮೆರಿಕ ಮತ್ತು ಭಾರತದ ನಡುವಿನದು ಪೂರ್ತಿಯಾಗಿ ಒಂದೇ ನೆಟ್‌ವರ್ಕ್.
ಕಂಪ್ಯೂಟರ್‌ ಸೇವೆಯನ್ನು ಅಧಿಕಾವಧಿಕ ಬೆಳೆಸಿಕೊಳ್ಳುತ್ತಾ ಹೋದಂತೆ ಎಂಜನೀಯರ್‌ಗಳು ಮತ್ತು ತಜ್ಞರು ಹೇಗೋ ಹಾಗೆ ತಾಂತ್ರಿಕ ಪರಿಣತಿ ಹೆಚ್ಚಿಗೆ ಇಲ್ಲವಾದರೂ ಬಹಳ ದೊಡ್ಡ ಸಂಕ್ಯೆಯಲ್ಲಿ ಬೇಕಾಗುತ್ತಾರೆ. ಅಂದರೆ ಉದ್ಯೋಗಾವಕಾಶಗಳು ಬಹಳ ಬಹಳ ಸೃಷ್ಟಿಯಾಗುತ್ತಿವೆ. ಅದನ್ನು ಬಾಚಿಕೊಳ್ಳುವುದು ಭಾರತಕ್ಕೆ ಮುಖ್ಯ. ಬುದ್ಧಿ ಉಪಯೋಗಿಸಿದಂತೆಲ್ಲಾ ಗಳಿಕೆ ಹೆಚ್ಚು. ಇಲ್ಲಿ ಕೆಲಸ ಮಾಡುವವರು ಏನನ್ನೂ ಹೆಚ್ಚಾಗಿ ಖರ್ಚು ಮಾಡಬೇಕಾಗುವುದಿಲ್ಲ. ಬುದ್ಧಿಯನ್ನು ಮಾತ್ರ ಖರ್ಚು ಮಾಡಬೇಕು. ಐಟಿ ಕ್ಷೇತ್ರದ ಸಂಬಳ ಭತ್ಯೆಗಳು ಇತರ ಕಡೆಗಳಿಗಿಂತ ಸಾಕಷ್ಟು ಜಾಸ್ತಿ. ಭಾರತದ ಜನ ಐಟಿ ಕೆಲಸಗಳಿಗೆ ಬಹಳ ಸುಲಭವಾಗಿ ಒಗ್ಗಿಕೊಳ್ಳುತ್ತಿದ್ದಾರೆ.
ಹೀಗಿರುವಾಗ ಪ್ರತಿರೋಧ ಬಂತೆಂದು ಹಿಂಜರಿಯುವುದು ಸರಿಯೆ? ಅಮೆರಿಕದಲ್ಲಿ ನಡೆದ ಹುಲ್ಲಾ ಬಲ್ಲಾ ಹೆಚ್ಚಾಗಿ ಸುದ್ದಿ ಆಗಲೇ ಇಲ್ಲ ಭಾರತದಲ್ಲಿ. ಏಕೆಂದರೆ ಭಾರತದ ಕಂಪೆನಿಗಳೇ ಇದನ್ನು ಗಂಭೀರವಾಗಿ ತೆಗೆದುಕೊಳ್ಳಲಿಲ್ಲ. ಭಾರತದ ಕಂಪೆನಿಗಳವರಿಗೆ ತಮ್ಮ ಶಕ್ತಿ ಸಾಮರ್ಥ್ಯ ಏನೆಂದು ಚೆನ್ನಾಗಿ ಗೊತ್ತು. ಎಷ್ಟೇ ಜನರನ್ನು ಬೇಕಾದರೂ ಎಷ್ಟು ಬಗೆಯ ಕಂಪ್ಯೂಟರ್‌ ಕೆಲಸಗಳಿಗಾದರೂ ನೇಮಿಸಿಕೊಳ್ಳಲು ಸಾದ್ಯವಿದೆ ಎಂಬುದು ಅವರಿಗೆ ಚೆನ್ನಾಗಿ ಗೊತ್ತು. ಭಾರತದಲ್ಲಿ ನಿಜವಾದ ಅರ್ಥದಲ್ಲಿ ಮಾನವ ಸಂಪನ್ಮೂಲ ಲಭ್ಯವಿದೆ.
ಆದರೂ ಭಾರತದ ಕೆಲಸಗಾರರ ವಿರುದ್ಧ ಅಮೆರಿಕದಲ್ಲಿ ಶಾಸನಾಕ್ರಮಗಳು ನಡೆದಿವೆ ಎಂದರೆ ಸುಮ್ಮನೆ ಕೂರಲಾಗದು. ಭಾರತದ ವಾಣಿಜ್ಯ ಸಚಿವ ಅರುಣ್ ಜೆಟ್ಲಿ ಬುಷ್ ಸರಕಾರದ ಪ್ರತಿನಿಧಿಗಳ ಜೊತೆ ವಾಷಿಂಗ್ಟನ್‌ನಲ್ಲಿ ಮಾತುಕತೆ ನಡೆಸಿದರು. ಅಮೆರಿಕದಲ್ಲಿರುವ ಪ್ರತಿರೋಧವು ಭಾರತ ಅಮೆರಿಕಗಳ ವ್ಯಾಪಾರ ಸಂಬಂಧಕ್ಕೆ ಅಡ್ಡಿ ಆಗದಂತೆ ನೋಡಿಕೊಳ್ಳುವ ಭರವಸೆ ಬಂದಿದೆ.
ವಾಸ್ತವವಾಗಿ ಅಮೆರಿಕ ಕಾರ್ಮಿಕ ಸಂಘಗಳ ಪ್ರತಿರೋಧವನ್ನು ತೀವ್ರವಾಗಿ ಲೆಕ್ಕಿಸಬೇಕಿಲ್ಲ. ಏಕೆಂದರೆ ಅಮೆರಿಕದ ಐಟಿ ಕಂಪೆನಿಗಳೇ ಭಾರತದ ಪರವಾಗಿ ನಿಲ್ಲುತ್ತವೆ. ಭಾರತವನ್ನು ದೂರವಿಟ್ಟರೆ ಅಗ್ಗವಾಗಿ ಕೆಲಸ ಮಾಡುವವರನ್ನು ಹುಡುಕುವುದು ಕಷ್ಟವಾಗುತ್ತದೆ. ತಮ್ಮ ಲಾಭಕ್ಷಮತೆ ಕಡಿಮೆಯಾಗುತ್ತದೆ ಎಂದೇ ತಮ್ಮ ಸರಕಾರಕ್ಕೆ ತಿಳಿಸಿದ್ದಾರೆ.
ಅಷ್ಟಾಗಿ ಸೆನೆಟರ್‌ಗಳು ರಾಜ್ಯಗಳಲ್ಲಿ ತಂದಿರುವ ಮಸೂದೆಗಳು ಖಾಸಗಿ ಮಸೂದೆಗಳು. ಸರಕಾರ ತಂದಿರುವವಲ್ಲ.
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೧. ದುಡಿವ ಪರದೇಶಿಗಳ ಮೇಲೇ ವೃಥಾ ಕನಲಿಕೆ
ಐ-ಫ್ಲೆಕ್ಸ್‌ಎಂಬುದು ಭಾರತದ ನವೋದಿತ ಐಟಿ ಕಂಪನಿ. ಇದು ಸಹ ಬೆಂಗಳೂರಿನದೇ. ಇನ್‌ಫೋಸಿಸ್ ಮತ್ತು ವಿಫ್ರೋ ನಂತರದ ಅತಿ ಪ್ರವರ್ಧಮಾನ ಕಂಪೆನಿ ಇದು.
ನೆದರ್‌ಲ್ಯಾಂಡ್‌ನಲ್ಲಿ ಇದರದೊಂದು ಸ್ಥಳೀಯ ಐ-ಫ್ಲೆಕ್ಸ್‌ಕಂಪೆನಿ ಇದೆ. ಇದರ ಸಿಇಓ, ಅಂದರೆ ಮುಖ್ಯ ಕಾರ್ಯನಿರ್ವಾಹಕ ಅಧಿಕಾರಿ ಸೆಂತಿಲ್‌ಕುಮಾರ್‌. ಇವರು ಕಾರ್ಯ ನಿಮಿತ್ತ ಲಂಡನ್‌ಗೆ ಬಂದರು. ವಾಸ್ತವವಾಗಿ ಇವರ ಕುಟುಂಬ ಇರುವುದೇ ಲಂಡನ್‌ನಲ್ಲಿ. ನೆದರ್‌ಲ್ಯಾಂಡ್‌ನಿಂದ ಲಂಡನ್‌ಗೆ ಬಂದಂತೆ ಎರಡು ವಾರದ ಹಿಂದೆ ಬುಧವಾರ ಬಂಧನಕ್ಕೆ ಒಳಗಾಗಬೇಕಾಯಿತು. ಕಾರಣವೆಂದರೆ ಇಂಟರ್‌ ಪೋಲ್ (ಅಂತರಾಷ್ಟ್ರೀಯ ಪೊಲೀಸ್) ಸೂಚನೆ ಬಂತು. ಅವರನ್ನು ಬಂಧಿಸಬೇಕು ಎಂದು. ನೆದರ್‌ಲ್ಯಾಂಡ್‌ಮತ್ತು ಬ್ರಿಟನ್‌ಗಳು ಪರಸ್ಪರ ಬೇಕಾದವರನ್ನು ಬಂಧಿಸಿ ಕಳುಹಿಸಬೇಕೆನ್ನುವ ಪ್ರಸಂಗಗಳಲ್ಲಿ ಸಹಕರಿಸಬೇಕೆಂಬ ಒಪ್ಪಂದ ಮಾಡಿಕೊಂಡಿವೆ. ಅದರೆ ಅನ್ವಯ ಕೋರಿಕೆ ಬಂದರೆ ಬಂಧಿಸಬೇಕು ಬಂಧಿಸಿ ಆಯಿತು. ಸೆಂತಿಲ್ ಕುಮಾರ್‌ ಅವರು ಮಾಡಿದ ಮಹಾಪರಾಧವಾದರೂ ಏನು? ಇವರು ಆಂಸ್ಟರ್‌ಡ್ಯಾಂನ ತಮ್ಮ ಕಂಪೆನಿಯಲ್ಲಿ ೧೪ ಜನ ಭಾರತೀಯ ಉದ್ಯೋಗಿಗಳಿಗೆ, ಅಂದರೆ ಐಟಿ ತಜ್ಞರಿಗೆ ಅಕ್ರಮವಾಗಿ ಕೆಲಸ ಮಾಡಿಕೊಂಡಿರಲು ಅವಕಾಶ ಕಲ್ಪಿಸಿ ಕೊಟ್ಟಿದ್ದಾರೆ. ಹಾಗೆ ಕೆಲಸ ಮಾಡುತ್ತಿದ್ದರೆನ್ನಲಾದ ೧೨ ಜನರಿಗೆ ಸಹಾ ಅಲ್ಲಿಂದ ದೇಶ ಬಿಡಲು ಸೂಚಿಸಲಾಯಿತು.
ಈ ಪ್ರಕರಣವು ನಿಬ್ಬೆರಗಾಗುವಂತೆ ಮಾಡಿತು ಅಂತರಾಷ್ಟ್ರೀಯ ವ್ಯಾಪ್ತಿಯ ಐಟಿ ರಂಗದಲ್ಲಿ.
ಸೆಂತಿಲ್‌ಕುಮಾರ್‌ಅವರು ಕುಟುಂಬಸ್ಥ. ಬಹಳ ಹಿರಿಯ ಅಧಿಕಾರಿ. ಬೇಕಾದರೆ ೧೦ ಲಕ್ಷ ಪೌಂಡ್ ಭದ್ರತಾ ಠೇವಣಿ ಇಡಲು ಸಿದ್ಧ. ಐವರು ಪ್ರತಿಷ್ಠಿತರಿಂದ ಜಾಮೀನು ಕೊಡಿಸಲು ಸಹಾ ತಯಾರು. ಹೀಗೆಂದು ಅವರ ವಕೀಲರು ವಾದಿಸಿದರೂ ಪ್ರಯೋಜನವಾಗಲಿಲ್ಲ. ತಮ್ಮ ಹಾಗೂ ನೆದರ್‌ಲ್ಯಾಂಡ್‌ ನಡುವಣ ಒಪ್ಪಂದವು ಜಾಮೀನಿಗೆ ಅವಕಾಶ ಇಲ್ಲ ಎಂದೇ ಬ್ರಿಟನ್ನಿನ ಪೊಲೀಸರು ಹೇಳಿದರು. ಲಂಡನ್‌ನ ಬ್ರಿಕ್ಸ್‌ಟನ್‌ ಜೈಲಿಗೆ ದೂಡಿಯೇ ದೂಡಿದರು.
ಭಾರತ ಸರಕಾರದ ವಿದೇಶಾಂಗ ಸಚಿವ ಖಾತೆ, ಮಾಹಿತಿ ತಂತ್ರಜ್ಞಾನ ಸಚಿವ ಖಾತೆ ಭಾರತದ ಐಟಿ ಉದ್ಯಮ ಸಂಗ ನಾಸ್ಕಾಂ ಎಲ್ಲ ಸೇರಿ ಕಾನೂನು ತೊಡಕನ್ನು ನಿವಾರಿಸಿದ ಮೇಲೆ ಬುಧವಾರ ಜಾಮೀನು ಮೇಲೆ ಹೊರಕ್ಕೆ ಬಂದರು. ಪಾಸ್‌ಪೋರ್ಟ್‌‌ನ್ನು ವಶಕ್ಕೆ ತೆಗೆದುಕೊಂಡಿದ್ದಾರೆ. ಏ. ೧೧ರಂದು ವಿಚಾರಣೆ ನಡೆಸಲಾಗುವುದು.
ಸೆಂತಿಲ್‌ಕುಮಾರ್‌ ಅವರು ಮಾಡಿದ ಮಹಾಪರಾಧವಾದರು ಇಷ್ಟೆ. ತಮ್ಮ ಸಹೋದ್ಯೋಗಿಗಳಿಗೆ ಬಿಸಿನೆಸ್ ವೀಸಾ ಕೊಡಿಸಿ ನೆದರ್‌ಲ್ಯಾಂಡ್‌ಗೆ ಕರೆಸಿಕೊಂಡರು. ಸಾಮಾನ್ಯವಾಗಿ ಬಹಳ ಅಲ್ಪ ಅವಧಿಗೆ ತಂತ್ರಜ್ಞರು ಇನ್ನೊಂದು ದೇಶಕ್ಕೆ ಹೋಗಬೇಕೆಂದರೆ ಬಿಸಿನೆಸ್ ವೀಸಾ ಪಡೆಯುತ್ತಾರೆ. ಇದೇ ರೂಢಿ. ಆದರೆ ವಲಸೆ ನಿಯಮಗಳ ಪ್ರಕಾರ ದುಡಿಮೆ ಪರವಾನಗಿ ಪಡೆದವರು ಮಾತ್ರ ಇನ್ನೊಂದು ದೇಶದಲ್ಲಿ ದುಡಿಮೆಯಲ್ಲಿ ನಿರತರಾಗಲು ಸಾಧ್ಯ. ಆದರೆ ದುಡಿಮೆ ಪರವಾನಗಿ ಅರ್ಜೀ ಸಲ್ಲಿಸಿದರೆ ಯಾವುದೇ ದೇಶದಲ್ಲಿ ಎರಡು ವಾರದಿಂದ ಆರು ತಿಂಗಳವರೆಗೆ ಕಾಲಾವಧಿ ಬೇಕೆನ್ನುತ್ತಾರೆ. ಹೀಗಾಗಿ ಜರೂರು ಎಂಜನೀಯರೋ, ತಜ್ಞರನ್ನೋ ಕಳುಹಿಸಬೇಕೆಂದಾಗ ಕಂಪೆನಿಗಳವರು ಅಲ್ಪಾವಧಿಯ ಅಂದರೆ ಕೆಲವು ತಿಂಗಳ ಬಿಸಿನೆಸ್ ವೀಸಾ ಪಡೆಯುತ್ತಾರೆ. ಅಷ್ಟರಲ್ಲಿ ಅದೇ ಉದ್ಯೋಗಿಗೆ ದುಡಿಮೆ ಪರವಾನಗಿ ಪಡೆಯುತ್ತಾರೆ. ಇದು ವಾಡಿಕೆ.
ಇಲ್ಲಿ ನೆದರ್‌ಲ್ಯಾಂಡ್‌ ವಾಸ್ತವಾಗಿ ವೀಸಾ ನಿಡಿಕೆಯ ತಾಂತ್ರಿಕತೆಯನ್ನಷ್ಟೇ ದೊಡ್ಡದು ಮಾಡಿ ಸೆಂತಿಲ್‌ಕುಮಾರ್‌ ಅವರನ್ನು ಜೈಲಿಗೆ ತಳ್ಳಿತು.
ಆತಂಕಕಾರಿಯಾದ ವಿಷಯವೆಂದರೆ ಐಟಿ ತಂತ್ರಜ್ಞರನ್ನು ಹೀಗೆ ಕಾಡುವ ಪ್ರವೃತ್ತಿ ಅಮೆರಿಕ ಮತ್ತು ಯುರೋಪ್ ಮಾತ್ರವಲ್ಲದೆ ಏಷ್ಯಾದ ದೇಶಗಳಲ್ಲೂ ಹೆಚ್ಚಾಗಿದೆ.
ಪೊಲಾರಿಸ್ ಎನ್ನುವ ಹೆಸರಿನ ಸಾಫ್ಟ್‌ವೇರ್‌ಸೇವಾ ಕಂಪೆನಿಯ ಅಧ್ಯಕ್ಷ ಅರುಣ್ ಜೈನ್ ಅವರನ್ನು ಯಾವುದೋ ಇಂಥದೇ ತಾಂತ್ರಿಕ ದೋಷ ಹಿಡಿದು ಬಂಧಿಸಿದ್ದರು. ಮಲೇಷ್ಯದಲ್ಲಿ ಸಹಾ ವೀಸಾ ಕಾರಣಗಳನ್ನು ಮುಂದೊಡ್ಡಿ ಭಾರತೀಯ ತಂತ್ರಜ್ಞರನ್ನು ಈಚೆಗೆ ಗೋಳು ಹುಯ್ದುಕೊಂಡಿದ್ದರು. ಜರ್ಮನಿಯಲ್ಲಂತೂ ಭಾರತೀಯರನ್ನು ಕಂಡರೆ ಸಾಕು; ಸ್ಥಳೀಯರು ಸಿಡಿಮಿಡಿಗೊಳ್ಳುತ್ತಾರೆ. ೭೫ ಸಹಸ್ರ ಸಂಖ್ಯೆಯ ಭಾರತೀಯರಿಗೆ ವೀಸಾ ಕೊಡಲೊಪ್ಪಿದ ಆ ಕಾರ್ಯವನ್ನು ಜುಲೈ ೧ ರಿಂದ ಆರಂಭಿಸುವುದಾಗಿ ತಿಳಿಸಿತ್ತು. ಈಗ ಅದಕ್ಕೆ ನಕಾರ ಸೂಚಿಸುತ್ತಿದೆ.
ಭಾರತೀಯ ತಂತ್ರಜ್ಞರು ಕೆಲಸವನ್ನು ಅರಸಿ ವಿದೇಶಗಳಿಗೆ ಹೋಗುವುದಾದರೂ ಏಕೆ? ಅವರು ವಿಶ್ವಮಟ್ಟದ ಕಂಪ್ಯೂಟರ್‌ ಕೆಲಸ ಮಾಡಿಕೊಡಬಲ್ಲರು. ಮುಂದುವರೆದ ದೇಶಗಳ ಪಾಲಿಗೆ ಇವರಿಂದ ಸಿಗುವ ಸೇವೆ ಅಗ್ಗ. ಆಯಾ ದೇಶೀಯ ತಂತ್ರಜ್ಞರೇ ಇವರು ಒದಗಿಸುವ ಸೇವೆಗೆ ಸರಿಸಮವಾದ ಗುಣಮಟ್ಟದ ಕೆಲಸವನ್ನು ಇವರಷ್ಟು ಅಗ್ಗಕ್ಕೆ ಮಾಡಿಕೊಡಲಾರರು. ಆದ್ದರಿಂದಲೇ ಭಾರತದ ಕಂಪೆನಿಗಳಿಗೆ ಅಲ್ಲಿನ ಕಂಪೆನಿಗಳು ಕೆಲಸದ ಗುತ್ತಿಗೆ ನೀಡುತ್ತಾರೆ. ಆ ಕೆಲಸವನ್ನು ಗ್ರಾಹಕ ಕಂಪೆನಿಯವರಿಗಾಗಿ ಭಾರತದಲ್ಲೇ ಮಾಡಿಕೊಡುವುದೇ ಅಲ್ಲದೆ ಗ್ರಾಹಕ ಕಂಪೆನಿಯ ರಾಷ್ಟ್ರಕ್ಕೆ ಕೆಲಸಗಾರರನ್ನು ಕಳುಹಿಸಿ ಅಲ್ಲಿಯೂ ಕೆಲಸ ಪೂರೈಸಿ ಕೊಡುತ್ತವೆ. ಭಾರತದ ಕಂಪೆನಿಗಳು.
ಹೀಗೆ ಸಾಫ್ಟ್‌ವೇರ್‌ನ್ನು ರಫ್ತು ಮಾಡುವುದೇ ಅಲ್ಲದೆ ತಜ್ಞರ ಸೇವೆಯನ್ನು ಸಹಾ ಭಾರತ ಹೀಗೆ ರಫ್ತು ಮಾಡುತ್ತದೆ. ಒಂದು ಕಾಲಕ್ಕೆ ಹೀಗೆ ದುಡಿಮೆಯನ್ನು ಮಾರುವುದನ್ನು ಪ್ರತಿಭಾ ಪಲಾಯನ ಎಂದು ಕರೆಯುತ್ತಿದ್ದರು. ಈಗ ಭಾರತವು ವಿಶ್ವ ವ್ಯಾಪಾರ ಸಂಸ್ಥೆ ವ್ಯವಸ್ಥೆಗೆ ಒಳಪಟ್ಟು ಹೊರ ಪ್ರಪಂಚಕ್ಕೆ ತೆರೆದುಕೊಂಡಿದೆ. ಇದರ ಲಾಭವನ್ನು ಇತರ ರಾಷ್ಟ್ರಗಳು ಪಡೆದುಕೊಳ್ಳುತ್ತಿವೆ.
ಆದರೆ ಸ್ಥಳೀಯರು ಇದರಿಂದ ಕುಪಿತರಾಗುತ್ತಿದ್ದಾರೆ. ಸ್ವಂತ ಆರ್ಥಿಕ ಸ್ಥಿತಿಗತಿ ಹದಗೆಡುತ್ತಿರುವುದರಿಂದ ಅಮೆರಿಕ ಮತ್ತು ಯುರೋಪಿನಲ್ಲಿ ಹೊರಗಿನವರಿಗೆ ಸಿಗುವ ಉದ್ಯೋಗಾವಕಾಶಗಳಿಂದ ಸ್ಥಳೀಯರು ಕೆಂಗಣ್ಣು ಮಾಡಿಕೊಂಡಿದ್ದಾರೆ. ಅದರಲ್ಲೂ ಐತಿಹಾಸಿಕ ಸಪ್ಟಂಬರ್‌ ೧೧ರ ಘಟನೆ ನಂತರ ಇದ್ದಕ್ಕಿಂದ್ದಂತೆ ಬಿಳಿಯ ಜನಾಂಗಗಳಲ್ಲಿ ಸ್ವಹಿತ ಚಿಂತನೆ ಬಹಳ ಮುಖ್ಯವಾಗುತ್ತಿದೆ. ಇಲ್ಲೆಲ್ಲ ಕಾರ್ಮಿಕ ಸಂಘಗಳು ತಮ್ಮ ಸ್ಥಳೀಯರಿಗೆ ಕೆಲಸವನ್ನು ಕೊಡಬೇಕೆಂದು ಅಹವಾಲು.
ಅಮೆರಿಕದಲ್ಲಿ ಆರು ವರ್ಷಗಳವರೆಗೆ ತಂಗಲು ಹೊರಗಿನವರಿಗೆ ಎಚ್‌ಒನ್‌ಬಿ ವೀಸಾ ಕೊಡುವ ಪದ್ಧತಿ ಉಂಟು. ಅದನ್ನು ಕೊನೆಗಾಣಿಸಬೇಕು ಎಂಬ ಒತ್ತಡವು ಸರಕಾರದ ಮೇಲೆ ಬರುತ್ತಿದೆ. ೧೯೯೮ರಲ್ಲಿ ಇಂಥ ವೀಸಾ ನೀಡಿಕೆಯನ್ನು ಹೆಚ್ಚು ಮಾಡಿದಾಗ ತೀವ್ರ ಪ್ರತಿರೋಧ ಬಂದಿತು. ಅಭಿಪ್ರಾಯ ಸಂಗ್ರಹ ಮಾಡಿದಾಗ ಶೇ. ೮೦ ಅಮೆರಿಕನ್ನರು ವಿರೋಧೀಸಿದ್ದು ವ್ಯಕ್ತವಾಯಿತು. ಆದರೆ ಆರು ವರ್ಷದ ಮಟ್ಟಿಗೆ ಮಾತ್ರ ವಿದೇಶಿ ಕೆಲಸಗಾರರನ್ನು ಒಳಕ್ಕೆ ಬಿಟ್ಟುಕೊಂಡಾಗ ಅಗ್ಗದಲ್ಲಿ ಕೆಲಸವಾಗುತ್ತದೆ ಎಂಬುದನ್ನು ಹೆಚ್ಚು ಹೆಚ್ಚು ಮನವರಿಕೆ ಮಾಡಿಕೊಂಡ ಕಂಪೆನಿಗಳು ಹೆಚ್ಚು ಹೆಚ್ಚಾಗಿ ಎಚ್‌ಒನ್‌ಬಿ ವೀಸಾ ನೀಡಿಕೆಗೆ ಕಾರಣವಾದರು.
ವಿಶ್ವ ವಿಖ್ಯಾತ ಸೀಮನ್ಸ್ ಕಂಪೆನಿಯವರು ಈಚೆಗೆ ಅಮೆರಿಕ ತಮ್ಮ ಕಂಪೆನಿಯ ತಂತ್ರಜ್ಞರನ್ನು ತೆಗೆದುಹಾಕಿ ಆ ಜಾಗಕ್ಕೆ ಭಾರತದ ಟಿಸಿಎಸ್ (ಟಾಟಾ ಕನ್ಸಲ್ಟಿಂಗ್ ಸರ್ವಿಸಸ್‌)ನ ತಂತ್ರಜ್ಞರನ್ನು ನೇಮಿಸಿಕೊಂಡರು. ಆದರೆ ಸ್ಥಳೀಯರ ಮೊಕದ್ದಮೆ ಹೂಡಿದರು. ಅದು ವಜಾ ಆಯಿತು.
ಇಂಥ ಪ್ರಸಂಗಗಳು ವಾಸ್ತವವಾಗಿ ಸ್ಥಳೀಯರು ಎಷ್ಟು ಕನಲಿದ್ದಾರೆ ಎಂಬುದನ್ನೇ ಸೂಚಿಸುತ್ತದೆ. ತಾವು ವಿದೇಶಗಳಲ್ಲಿ ಉಳಿಸಿದ ಪ್ರತಿ ಡಾಲರ್‌ ಹಣವು ೪೫ ರೂಪಾಯಿ ಹಣವನ್ನು ಪ್ರತಿ ಪೌಂಡ್ ೭೫ ರೂಪಾಯಿ ಹಣವನ್ನು ಸ್ವದೇಶಕ್ಕೆ ತರಲು ಅವಕಾಶ ಕೊಡುತ್ತದೆ ಎಂಬ ಒಂದೇ ಆಸೆಯಿಂದ ಭಾರತೀಯ ತಂತ್ರಜ್ಞರು ಪರದೇಶದಲ್ಲಿ ನಾನಾ ಬವಣೆ ಅನುಭವಿಸಿ ತಮ್ಮವರನ್ನೆಲ್ಲ ಬಿಟ್ಟು ದೂರವೇ ಉಳಿದು ದುಡಿಯುತ್ತಿದ್ದಾರೆ. ಇದೀಗ ಸ್ಥಳೀಯರ ಪ್ರತಿರೋಧವನ್ನು ಸಹಾ ಲೆಕ್ಕಿಸದೆ ದುಡಿಯಬೇಕಾಗಿ ಬಂದಿದೆ.
ಸ್ಥಳೀಯರ ಕನಲಿಕೆಯೇ ಕಿರುಕುಳಕ್ಕೆ ಮೂಲವಾಗುತ್ತದೆ. ಹೀಗಾಗಿ ಭಾರತೀಯರು ಅಲ್ಲೆಲ್ಲ ಅಭದ್ರತೆಯ ನಿರ್ವಿಣ್ಣತೆಗೆ ಗುರಿಯಾದಾಗಲೂ ಧೈರ್ಯ ತೋರಿಸುವಂತಾಗುತ್ತದೆ. ತಾವು ಯಾವ ಕಂಪೆನಿಗಾಗಿ ದುಡಿಯುವುದು ಆಗುತ್ತದೆಯೋ ಆ ಕಂಪೆನಿಯವರು ಆದಷ್ಟು ರಕ್ಷಣೆ ಒದಗಿಸಿದರೂ ನೆದರ್‌ಲ್ಯಾಂಡ್‌ಸರಕಾರದ ವತಿಯಿಂದಲೇ ನಡೆಯುವಂಥ ಕಿರುಕುಳ ತಪ್ಪಿದ್ದಲ್ಲ.
ಅಮೆರಿಕ ಸಂಸ್ಥಾನಗಳಲ್ಲಿ ಒಂದಾದ ನ್ಯೂಜೆರ್ಸಿಯಲ್ಲಿ ವಿದೇಶಿ ಐಟಿ ತಂತ್ರಜ್ಞರ ವಿರುದ್ಧ ಹಾಗೂ ಸ್ಥಳೀಯರ ಪರವಾಗಿ ಒಂದು ಮಸೂದೆಯನ್ನು ತರಲಾಗಿದೆ. ಇತರ ಕೆಲವು ಸಂಸ್ಥಾನಗಳು ಇದೇ ರೀತಿ ಶಾಸನ ಕ್ರಮಕ್ಕೆ ಯೋಚಿಸಿವೆ. ಆದರೆ ಅಮೆರಿಕದ ಐಟಿ ಉದ್ಯಮಗಳ ಸಂಗವು ಲಾಭಿ ನಡೆಸಿ ನ್ಯೂಜೆರ್ಸಿ ಮಸೂದೆಯ ಮಂಡನೆಯಾಗುವುದನ್ನು ತಡೆದಿದೆ.
ಇಂಥ ಶಾಸನ ಕ್ರಮಗಳು ಸಹಾ ರಾಜಕಾರಣಿಗಳ ಕೈವಾಡವೇ ಸರಿ. ಸ್ಥಳೀಯ ಕಾರ್ಮಿಕರೆಂಬ ಓಟು ಬ್ಯಾಂಕುಗಳ ಮೇಲೆ ಕಣ್ಣಿಟ್ಟು ಆ ದಿಕ್ಕಿನಲ್ಲಿ ಶ್ರಮಿಸಲು ಮುಂದಾಗುತ್ತಾರೆ. ಆದರೆ ಐಟಿ ಉದ್ಯಮವು ಅದಕ್ಕೆ ವಿರುದ್ಧವಾಗಿದೆ.
ಭಾರತೀಯರು ಇದರಿಂದ ತೀವ್ರವಾಗಿ ಬಾದೆಗೊಳಗಾದವರು. ಚೀನಾ ಮತ್ತು ಜಪಾನ್‌ಗಳು ಹೀಗೆಲ್ಲಾ ವಿದೇಶಗಳಿಗೆ ತಮ್ಮಜನರನ್ನು ಕಳುಹಿಸುವುದು ಕಡಿಮೆ.
ಇದೇನೇ ಇದ್ದರೂ ಭಾರತೀಯಂಥ ವಿದೇಶಿಯರು ತಮ್ಮಲ್ಲಿಗೆ ಬಂದು ದುಡಿಸುವುದಕ್ಕೆ ಅಡ್ಡಿ ಒದಗಿಸಿದರೆ ತಮ್ಮ ದೇಶದ ಆರ್ಥಿಕತೆಗೆ ನಷ್ಟ ಎಂಬುದನ್ನು ಅಮೆರಿಕ ಮತ್ತು ಯುರೋಪ್ ದೇಶಗಳ ಸರಕಾರಗಳು ಮನಗಾಣಬೇಕು.


ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೨. ಐಟಿಯವರಿಗೆ ಚಿಂತೆ ಇನ್ನ್ಯಾತಕೆ?
‘ಸ್ಟಾಂಡ್ ಅಪ್ ಆನ್ ದ ಬೆಂಚ್’. ಇದು ಹಳೆಯ ದಿನಗಳಲ್ಲಿ ವಿದ್ಯಾರ್ಥಿಗಳಿಗೆ ಸಿಗುತ್ತಿದ್ದ ಶಿಕ್ಷೆಯ ಆಣತಿ. ಇದಕ್ಕೆ ಸಿಲುಕಿದ ವಿದ್ಯಾರ್ಥಿ ಶಿಕ್ಷೆಯಿಂದ ಮುದುಡಿ ಹೋಗುತ್ತಿದ್ದ.
ಈಗ ಐಟಿ (ಮಾಹಿತಿ ತಂತ್ರಜ್ಞಾನ) ಕಂಪೆನಿಗಳಲ್ಲಿ ‘ಸಿಟ್ ಡೌನ್ ಆನ್ ದ ಬೆಂಚ್’ ಎಂಬ ಆಣತಿಯೇನಾದರೂ ಬಂದರೆ ಯುವ ಉದ್ಯೋಗಿ ಕುಗ್ಗಿ ಹೋಗುತ್ತಾನೆ. ಅಂಥ ಪರಿಸ್ಥಿತಿ ತನಗೆ ಬರಬಾರದೆಂದೇ ಆಶಿಸುತ್ತಾನೆ. ಬೆಂಚ್ ಮೇಲೆ ಕೂರುವುದು ಎಂದರೆ ಕೈಗಳಿಗೆ ಕೆಲಸ ಕೊಡಲಾಗದೆ ಸುಮ್ಮನೆ ಕೂರಿಸಿದ್ದಾರೆ ಎಂದರ್ಥ.
ಎರಡು ಎರಡೂವರೆ ವರ್ಷದ ಹಿಂದೆ ಭಾರತದ ಎಂಜಿನಿಯರರಿಗೆ ದುಃಸ್ವಪ್ನ. ನಿರುದ್ಯೋಗ ಕಾಡಬಹುದೆಂಬ ಭೀತಿ. ಬೆಂಚ್ ಮೇಲೆ ಕೂರುವ ಪರಿಸ್ಥಿತಿ ಬರಬಾರದೆಂದು ಹಪಹಪಿಸುವುದು. ಹಿಂದಿನ ಸೆಪ್ಟಂಬರ್‌ ೧೧ರಂದು ಅಮೆರಿಕದಲ್ಲಿ ಇರುವವರನ್ನೆಲ್ಲ ಹೊರಕ್ಕೆ ಹಾಕುತ್ತಾರೆಂಬ ಭೀತಿ. ಆದರೆ ಭಾರತದ ಮಟ್ಟಿಗೆ ಈ ಭಿತಿಗೆ ‘ಬದಲಿ’ ಎನಿಸಿದ ಮಾರ್ಗೋಪಾಯಗಳೂ ಗೋಚರಿಸಿದವು. ಅದೇ ‘ಔಟ್ ಸೋರ್ಸಿಂಗ್’ ವಹಿವಾಟು.
ಅಮೆರಿಕದ ಕಂಪೆನಿಗಳು ತಮ್ಮ ವಹಿವಾಟು ಏನಿದೆಯೋ ಅದರ ಕಡತ ಪರಿಪಾಲನೆ ಮತ್ತು ಕಚೇರಿ ಕೆಲಸವನ್ನೆಲ್ಲ ಬೇರೆ ದೇಶಗಳಿಗೆ ವರ್ಗಾಯಿಸಲು ನಿರ್ಧರಿಸಿದವು. ವಹಿವಾಟು ಅಮೆರಿಕದಲ್ಲೆ. ಆದರೆ ಕಚೇರಿ ಕೆಲಸ ಭಾರತದಂಥ ಕಡೆ. ಟೆಲಿಫೋನು, ದೂರ ಸಂಪರ್ಕ, ಸಂಪರ್ಕ ಉಪಗ್ರಹ ಎಂಬಿತ್ಯಾದಿ ತಂತ್ರಜ್ಞಾನ ಕೈಲಿ ಇರುವಾಗ ನಿಮ್ಮ ಗುಮಾಸ್ತೆ, ನಿಮ್ಮ ಅಧಿಕಾರಿ, ಪಕ್ಕದ ಕೋಣೆಯಲ್ಲಿದ್ದರೇನು? ಭಾರತದಂತಹ ದೇಶಗಳಲ್ಲಿ ಇದ್ದರೇನು? ಇಂಥ ಅನುಕೂಲದಿಂದಾಗಿ ಬರೀ ಸಾಫ್ಟ್‌ವೇರ್‌ ಅಭಿವೃದ್ಧಿಗೆ ಭಾರತ ಸೀಮಿತಗೊಳ್ಳಲಿಲ್ಲ. ಐಟಿ ಯುಕ್ತ ಸೇವೆಗಳು ಇದರ ತೆಕ್ಕೆಗೆ ಬಿದ್ದುವು.
ಇವತ್ತು ಭಾರತದ ಒಟ್ಟು ರಫ್ತಿನ ಶೇ.೪.೫ ಭಾಗ ಐಟಿ ಕ್ಷೇತ್ರದ್ದು. ೨೬೪೦೦ ಕೋಟಿ ರೂಪಾಯಿ ರಫ್ತು ಗಳಿಕೆ ಅದರದು. ಹಿಂಜರಿತದಿಂದ ವಿಶ್ವವೇ ತತ್ತರಿಸುತ್ತಿತರುವಾಗ ನಮ್ಮ ಯುವಜನರು ಹೀಗೆ ಅಪ್ರತಿಮ ಸಾಧನೆ ಮಾಡುತ್ತಿದ್ದಾರೆ.
ಇಂಥ ಹೆಗ್ಗಳಿಕೆಯು ಇತರರ ಕಣ್ಣು ಕಿಸುರಾಗುವಂತೆ ಮಾಡದೆ? ಮಾಡದೆ ಉಂಟೆ! ಅಮೆರಿಕನ್ನರೆ ಇದನ್ನು ಸಹಿಸಿಕೊಳ್ಳುತ್ತಿಲ್ಲ. ಅಮೆರಿಕನ್ನರ ಹಿತಕ್ಕೆ ವಿರುದ್ಧವಾಗಿ ಐಟಿ ಕೆಲಸದ ಹೊರಗುತ್ತಿಗೆ ಕೊಡುವುದನ್ನು ತಡೆಯಲು ಅಮೆರಿಕದ ರಾಜಕಾರಣಿಗಳು ಯೋಚಿಸುತ್ತಿದ್ದಾರೆ. ಭಾರತದ ಪ್ರತಿಭೆಯನ್ನು ಒಟ್ಟುಗೂಡಿಸಿ ಪೂರೈಸುವ ಉದ್ಯೋಗ ಗುತ್ತಿಗೆದಾರರನ್ನು ನಿರ್ಬಂಧಕ್ಕೆ ಸಿಲುಕಿಸಿದರೆ ಅಮೆರಿಕನ್ನರ ಹಿತದ ಸಾಧನೆ ಆಗುತ್ತದೆ ಎಂಬ ಹಂಚಿಕೆ ಅವರದು. ಸಾಮಾನ್ಯವಾಗಿ ಭಾರತ ಮತ್ತಿತರ ಮೂಲಗಳ ಎಂಜನಿಯರರು ಅಗ್ಗಕ್ಕೆ ಸಿಗುತ್ತಾರೆ. ಇದೇ ಗುತ್ತಿಗೆದಾರರ ಪಾಲಿಗೆ ಇರುವ ಆಕರ್ಷಣೆ.
ಮೊಟ್ಟ ಮೊದಲಿಗೆ ನ್ಯೂಜೆರ್ಸಿ ಸಂಸ್ಥಾನ ಇಂಥ ಶಾಸನ ಮಾಡಲು ಹೊರಟಿತು. ಇದೀಗ ಕನೆಕ್ಟಿಕಟ್, ಮಿಸ್ಸೋರಿ, ಮೇರಿಲ್ಯಾಂಡ್, ವಿಸ್ಕಾನ್ ಸಿನ್ ಹೀಗೆ ಹಲವು ರಾಜ್ಯಗಳು ಶಾಸನ ತರುವ ತವರೂರಿನಲ್ಲಿವೆ. ಸೆನೆಟರ್‌ಗಳ ಈ ಬಗೆಯ ಆತುರಕ್ಕೆ ಕಾರಣವಿಲ್ಲದೆ ಇಲ್ಲ. ಕೆಲವೇ ತಿಂಗಳುಗಳಲ್ಲಿ ಉಭಯ ರಾಜಕೀಯ ಪಕ್ಷಗಳು ತಂತಮ್ಮ ಅಭ್ಯರ್ಥಿಗಳನ್ನು ಆಯುತ್ತಿವೆ. ಹೇಗೂ ಹೊರಗಿನ ಎಂಜನಿಯರರು ತಮ್ಮ ಉದ್ಯೋಗಾವಕಾಶಗಳನ್ನು ಕಸಿಯುತ್ತಿದ್ದಾರೆಂಬ ದೂರು ಅಮೆರಿಕನ್ನರಿಂದ ಬರುತ್ತಿದೆ ಎಂಬ ಭಾವನೆ ರಾಜಕಾರಣಿಗಳದು. ಈ ಜನ ಎಲ್ಲಿದ್ದರೂ ಒಂದೇ; ಚುನಾವಣೆ ಬಂದಾಗ ಇದೇ ಚಿಂತೆ; ಭಾರತವಾದರೇನು, ಅಮೆರಿಕಾದವಾದರೇನು?
ಆದರೆ ಅಮೆರಿಕದ ಉದ್ಯಮಿಗಳು ರಾಜಕಾರಣಿಗಳಿಗೆ ಶಾಸನ ತರಲು ಒತ್ತಾಸೆ ಕೊಡುತ್ತಿಲ್ಲ. ಬದಲಿಗೆ ವಿರೋಧಿಸುತ್ತಿದ್ದಾರೆ. ಏಕೆಂದರೆ ಅಗ್ಗದ ಕೆಲಸಗಾರರು ಸಿಗುತ್ತಿದ್ದರೆ ಮಾತ್ರ ಇವರ ಲಾಭ ಹೆಚ್ಚುತ್ತದೆ.
ಅಮೆರಿಕದಲ್ಲಿ ಐಟಿ ಕೆಲಸಗಾರರಿಗೆ ಗಂಟೆಗೆ ಆರು ಡಾಲರ್‌ ಕನಿಷ್ಠ ವೇತನ ಕೊಡಬೇಕೆಂಬ ನಿರ್ಬಂಧವಿದೆ. ಇಷ್ಟು ವೇತನವನ್ನು ಭಾರತ ಮತ್ತಿತರ ಕಡೆಗಳಿಂದ ಬಂದವರಿಗೆ ಕೊಡುವುದೇ ಇಲ್ಲ. ಇದಕ್ಕಿಂತ ಬಹಳ ಕಡಿಮೆ ಕೊಡುವುದು. ಭಾರತದಲ್ಲಿರುವ ಕಂಪೆನಿಯವರು ಅಮೆರಿಕದಂಥ ಕಡೆ ಐಟಿ ಕೆಲಸದ ಗುತ್ತಿಗೆ ಹಿಡಿದಾಗ ಸರಿಸುಮಾರು ಈ ಲೆಕ್ಕದಲ್ಲಿ ವೆಚ್ಚ ತೋರಿಸುತ್ತಾರೆ. ಆದರೆ ಕಡಿಮೆ ಕೊಡುತ್ತಾರೆ. ಭಾರತದ ಕಂಪೆನಿಗಳಿಗೆ ತಮ್ಮ ಉದ್ಯೋಗಿಗಳನ್ನು ಹೊರದೇಶಕ್ಕೆ ಕಳುಹಿಸುವುದೆಂದರೆ ಸಿಹಿ ತಿಂದಷ್ಟು ಸಂತೋಷ. ಏಕೆಂದರೆ ತಮ್ಮ ಬ್ಯಾಲೆನ್ಸ್‌ಷೀಟ್‌ಗಳಲ್ಲಿ ಲಾಭ ಏರುವಂತಾಗುತ್ತದೆ.
ಹೀಗಿದ್ದರೂ ಭಾರತದ ಯುವಕರು ಏಕೆ ವಿದೇಶಕ್ಕೆ ಹೋಗಿ ದುಡಿಯಲು ನುಗ್ಗಿ ನುಗ್ಗಿ ಬರುತ್ತಾರೆ?
ಅವರಿಗೆ ವಿದೇಶಕ್ಕೆ ಕೆಲಸ ಮಾಡಲು ನಿಯುಕ್ತರಾದಾಗ ದೇಶದೊಳಗೆ ಏನು ಸಂಬಳ ಇದೆಯೋ ಅದು ಅವರ ಬ್ಯಾಂಕ್ ಖಾತೆಗೆ ಜಮೆ ಆಗುತ್ತದೆ. ಅದೇ ವೇಳೆ ವಿದೇಶಿ ನೆಲದ ಮೇಲೆ ದುಡಿದಿದ್ದಕ್ಕೆ ಅಲ್ಲಿನ ಹಣದ ಲೆಕ್ಕಾಚಾರದಲ್ಲಿ ಸಂಬಳ ಆ ನೆಲದ ಮೇಲೆ ಪಾವತಿ ಆಗುತ್ತಿದೆ. ಹೀಗೆ ಎರಡು ಸಂಬಳ ಕೊಡುವ ಪದ್ಧತಿಯನ್ನು ಸಾಕಷ್ಟು ಕಂಪೆನಿಗಳು ಪಾಲಿಸಿಕೊಂಡು ಬರುತ್ತಿವೆ. ಹೀಗಿರುವಾಗ ಅಮೆರಿಕದ ಕನಿಷ್ಠ ವೇತನವಾದ ಗಂಟೆಗೆ ಆರು ಡಾಲರ್‌ ಬದಲು ಮೂರ‍್ನಾಲ್ಕು ಡಾಲರ್‌ ಅಥವಾ ತತ್ಸಮಾನ ಕರೆನ್ಸಿ ವೇತನಕ್ಕೂ ಒಪ್ಪಿಕೊಳ್ಳುತ್ತಾರೆ.
ಇರುವ ಆಕರ್ಷಣೆ ಒಂದೇ; ಅಮೆರಿಕದಲ್ಲಿ ಜೀವನ ನಡೆಸಿ ಒಂದು ಸಾವಿರ ಡಾಲರನ್ನು ಭಾರತಕ್ಕೆ ತಂದರೆ, ಇಲ್ಲವೇ ರವಾನೆ ಮಾಡಿದರೆ ಅದು ೪೭೦೦೦ ರೂಪಾಯಿ ಆಗುತ್ತದೆ. ಅದೇ ರೀತಿ ಇಂಗ್ಲಂಡಿನಲ್ಲಿ ಒಂದು ಸಾವಿರ ಪೌಂಡ್ ಉಳಿಸಿದರೆ ೭೫೦೦೦ ರೂಪಾಯಿ ಆಗುತ್ತದೆ.
ಇಂಥ ಪ್ರಶಸ್ತವಾದ ವರಮಾನ ಬಾಬಿಗೆ ಧಕ್ಕೆ ಉಂಟಾಗುತ್ತದೆಂದರೆ ಭಾರತ ಮೂಲದ ಎಂಜಿನಿಯರ್‌ಗಳಿಗೆ ಮತ್ತು ಭಾರತದ ಕಂಪೆನಿಗಳಿಗೆ ಗಾಬರಿ ಆಗಬೇಡವೆ? ಒಳಗೊಳಗೆ ಭಯ ಆಗಿದ್ದರೂ ಮೇಲೆ ಮೇಲೆ ನಿರ್ಭಯ. ಏಕೆ ಗೊತ್ತೆ? ಸ್ವತಃ ಅಮೆರಿಕದ ಕಂಪೆನಿಗಳು ಸಹಾ ಇದಕ್ಕಿಂತ ಅಗ್ಗದ ಮಾನವ ಸಂಪನ್ಮೂಲವನ್ನು ಅಮೆರಿಕದೊಳಗೆ ಕಂಡುಕೊಳ್ಳಲು ಸಾಧ್ಯವಿಲ್ಲ. ಜೊತೆಗೆ ಭಾರತದ ಕಂಪೆನಿಗಳು ಅಮೆರಿಕವನ್ನು ಮಾತ್ರವೇ ನೆಚ್ಚಿಕೊಂಡಿಲ್ಲ. ಯುರೋಪ್ ಮತ್ತಿತರ ಭೂಭಾಗಗಳ ದೇಶಗಳಲ್ಲಿ ಬೇಡಿಕೆ ಕುದುರಿಸಿಕೊಂಡಿವೆ. ವಾಸ್ತವವಾಗಿ ಸದ್ಯ ಡಾಲರ್‌ ದುರ್ಬಲವಾಗಿದೆ. ಐರೋಪ್ಯ ಕರೆನ್ಸಿ ಅದಕ್ಕಿಂತ ದೃಢವಾಗಿದೆ. ಆದ್ದರಿಮದ ಅಮೆರಿಕದ ಪರಿವೆ ಕಡಿಮೆ.
ಈ ಹಿನ್ನೆಲೆಯಲ್ಲಿ ಕಳೆದ ಆರು ತಿಂಗಳಿನಿಂದ ಈಚೆಗೆ ಇನ್ಫೋಸಿಸ್, ವಿಪ್ರೋ ಮತ್ತು ಸತ್ಯಂ ಮತ್ತಿತರ ಕಂಪೆನಿಗಳವರು ಜನರ ನೇಮಕವನ್ನು ಹೆಚ್ಚಿಸಿಕೊಂಡಿವೆ. ಮುಂಚಿನಂತೆ ಕಾಲೇಜು ಕ್ಯಾಂಪಸ್‌ಗಳಿಗೆ ಹೋಗಿ ಹೊಚ್ಚ ಹೊಸ ಪ್ರತಿಭೆಗಳನ್ನು ಹೆಕ್ಕದೆ ಇರಬಹುದು. ಆದರೆ ಬೇಕು ಬೇಕಾದ ಬಗೆಯ ಪರಿಣತಿ ಇರುವವರನ್ನು ಹುಡುಕಿ ಹುಡುಕಿ ನೇಮಿಸಿಕೊಳ್ಳುತ್ತಿದೆ.
ಇತ್ತೀಚೆಗೆ ನ್ಯಾಸ್ಕಾಂ (ಐಟಿ ಕ್ಷೇತ್ರದ ಅಗ್ರಮಾನ್ಯ ಅಭಿವೃದ್ಧಿ ಸಂಸ್ಥೆ) ಬಿಡುಗಡೆ ಮಾಡಿದ ಅಂಕೆ ಸಂಖ್ಯೆ ಪ್ರಕಾರ ೨೦೦೨-೦೩ರ ಸಾಲಿನಲ್ಲಿ ಹಿಂದಿನ ವರ್ಷಕ್ಕಿಂತ ಶೇ.೨೪.೪ ಅಧಿಕ ಜನರನ್ನು ನೇಮಿಸಿಕೊಂಡು ಆಗಿದೆ.
ಮಾರ್ಚ್ ಅಂತ್ಯದೊಳಗೆ ವರ್ಷದಲ್ಲಿ ೬,೫೦,೦೦೦ ತಂತ್ರಜ್ಞರನ್ನು ಹೊಸದಾಗಿ ನೇಮಿಸಿಕೊಂಡಂತೆ ಆಗುತ್ತದೆ. ಕಳೆದ ವರ್ಷ ಹೊಸದಾಗಿ ನೇಮಿಸಿಕೊಂಡಿದ್ದು ೫,೨೨,೨೫೦ ಜನರನ್ನು ಮಾತ್ರ. ಇದರಲ್ಲಿ ಶೇ. ೬೦ ಜನ ಸಾಫ್ಟ್‌ವೇರ್‌ ಇಂಜನೀಯರುಗಳು. ಇನ್ನು ಶೇ. ೪೦ ಜನ ಐಟಿ ಯುಕ್ತ ಸೇವೆಗಳ ಇನ್ನಿತರ ತಂತ್ರಜ್ಞರು. ಕರೆ ಕೇಂದ್ರ ಮುಂತಾದ ಕಡೆ ನಿಯುಕ್ತರಾಗುವವರು. ನ್ಯಾಸ್ಕಾಂ ಸಮೀಕ್ಷೆ ಪ್ರಕಾರ ೨೦೦೮ ಇಸವಿ ಹೊತ್ತಿಗೆ ಭಾರತ ಮೂಲದ ಐಟಿ ಇಂಜನಿಯರರ ಒಟ್ಟು ಬೇಡಿಕೆ ೧೧ ಲಕ್ಷ ಆಗಿರುತ್ತದೆ. ಆದರೆ ಆ ವೇಳೆಗೆ ಲಭ್ಯವಾಗುವ ಜನರ ಸಂಖ್ಯೆ ೮ ಲಕ್ಷ ೮೫ ಸಾವಿರ ಜನ. ಅಂದರೆ ಇನ್ನು ೨ ಲಕ್ಷ ೧೫ ಸಾವಿರ ಜನರಷ್ಟು ಕೊರತೆ ಹಾಗೆಯೇ ಉಳಿಯುತ್ತದೆ. ಈ ಕೊರತೆ ತುಂಬಲು ಈಗಿನಿಂದಲೇ ಏನು ಕ್ರಮ ಕೈಗೊಳ್ಳಬೇಕೆಂದು ಯೋಚಿಸಲು ಯುಜಿಸಿ (ಯುನಿವರ್ಸಿಟಿ ಗ್ರಾಂಟ್ ಕಮಿಷನ್) ಅಂಥವರನ್ನು ಕೇಳುತ್ತಿರುವುದಾಗಿ ನ್ಯಾಸ್ಕಾಂ ಅಧ್ಯಕ್ಷ ಕಿರಣ್ ಕಾರಣಿಕ್ ಅವರು ಹೇಳುತ್ತಾರೆ.
ಇದೀಗ ಐಟಿ ಜನರನ್ನು ತಮ್ಮ ಕಾಲೇಜುಗಳಿಂದ ಹೆಚ್ಚಾಗಿ ಹೊರ ತರುವುದು ಹೇಗೆಂದು ಬೇರೆ ಬೇರೆ ರಾಜ್ಯಗಳ ಮುಖ್ಯಮಂತ್ರಿಗಳು ಯುಜಿಸಿಯನ್ನು ಮುಗಿಬಿದ್ದು ಕೇಳುತ್ತಿದ್ದಾರೆ.
ಐಟಿ ಕ್ಷೇತ್ರದಲ್ಲಿ ಏನೇ ಬದಲಾವಣೆ ಆದರೂ ಚಿಂತೆ ಕರ್ನಾಟಕಕ್ಕೆ, ಬೆಂಗಳೂರಿಗೆ ಸ್ವಲ್ಪ ಹಿನ್ನಡೆ ಉಂಟಾಗಿದ್ದ ಹಿಂದಿನ ವರ್ಷ ಚಿಂತೆ ಮುಡಿದ್ದು ಹೆಚ್ಚಿಗೆ ಕರ್ನಾಟಕಕ್ಕೆ ಸರಿ.
೧೯-೦೨-೨೦೦೩
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೩. ಐಟಿ ಮಾನವ ಸಂಪನ್ಮೂಲ ಸಂರಕ್ಷಣೆ ಹೇಗೆ?
ಚಿನ್ನದ ಮೊಟ್ಟೆ ಇಡುವ ಬಾತುಕೋಳಿ. ಉದ್ಯಮ ರಂಗದಲ್ಲಿ ಮಾಹಿತಿ ತಂತ್ರಜ್ಞಾನ ಕ್ಷೇತ್ರಕ್ಕೆ (ಐ.ಟಿ.ಗೆ) ಅನ್ವಯಿಸುವ ಒಂದು ಮಾತು ಇದು. ಆದರೆ ಆ ಬಾತುಕೋಳಿ ಚಿನ್ನದ ಮೊಟ್ಟೆ ಇಡುವುದು ಕಡಿಮೆ ಆಗಿದೆ. ಆದರೂ ಇತರ ಉದ್ಯಮ ವಲಯಗಳಿಗೆ ಹೋಲಿಸಿದರೆ ಮೋಸವಿಲ್ಲ.
ಐ.ಟಿ. ಮೇಳವೆಂಬ ಒಂದು ಬಗೆಯ ಜಾತ್ರೆ ಬೆಂಗಳೂರಿನಲ್ಲಿ ಪ್ರತಿ ವರ್ಷ ನಡೆಯುತ್ತದೆ. ಈ ವರ್ಷ ಆ ಮೇಳಕ್ಕೆ ಖದರ್‌ ಇರುವುದಿಲ್ಲ ಎಂಬ ನಿರೀಕ್ಷೆ ಇತ್ತು. ಅದಕ್ಕೆ ಕಾರಣವಿಲ್ಲದೆ ಇಲ್ಲ. ವಿಶ್ವಾದ್ಯಂತ ಐ.ಟಿ. ವಲಯ ನಿತ್ರಾಣಗೊಂಡಿದೆ. ಹಾಗಿರುವಾಗ ಬೆಂಗಳೂರಿನ ಮೇಳಕ್ಕೆ ಎಷ್ಟು ಮಹಾ ವಿದೇಶಿ ಕಂಪೆನಿಗಳವರು ಬಂದಾರು? ಅದು ನಿಜ. ಪ್ರತಿಷ್ಠಿತ ಕಂಪೆನಿಗಳು ಬಹಳ ಬಂದಿಲ್ಲ. ಆದರೂ ಐಟಿ ಮೇಳವೇನೂ ಭಣ ಭಣ ಎನ್ನುತ್ತಿಲ್ಲ. ಮುಂದೇನು ಎನ್ನುವ ಕುತೂಹಲ ಈ ಕ್ಷೇತ್ರದವರಿಗೆ ಇರುವುದರಿಂದ ಹೊಸ ಸಾಧ್ಯತೆಗಳ ಹುಡುಕಾಟ ನಡೆಸುವವರು ದೂರ ಉಳಿದಿಲ್ಲ.
ವ್ಯಾಪಾರದ ದೃಷ್ಟಿಯಿಂದ ಅಂಥ ಉತ್ತೇಜಕ ವಾತಾವರಣ ಇಲ್ಲದಿದ್ದರೂ, ಹಲವಾರು ಕುತುಹಲಕಾರಿ ಅಂಶಗಳು ಬೆಳಕಿಗೆ ಬಂದಿವೆ. ಭಾರತದ ಸಿಲಿಕಾನ್ ಕಣಿವೆ ಎಂದೇ ಪ್ರಸಿದ್ಧವಾದ ಬೆಂಗಳೂರಿನಲ್ಲಿ ಕಿರಿಯರಿಗೆ ಐಟಿ ಮೇಳಗಳೆಂದರೆ ತುಂಬಾ ಆಕರ್ಷಣೆ. ಅದಕ್ಕೆ ಈ ಬಾರಿ ಮೋಸವಾಗಲಿಲ್ಲ. ವ್ಯಾಪಾರೋದ್ದೇಶದಿಂದ ಬರುವವರ ಭರಾಟೆ ಕಡಿಮೆಯಾದುದು ಕಿರಿಯರಿಗೆ ಮತ್ತು ಜ್ಞಾನಾರ್ಜನೆಗೆ ಬರುವವರ ಪಾಲಿಗೆ ಹಿಂದಿನ ಮೇಳಗಳಿಗಿಂತ ಹೆಚ್ಚು ಅನುಕೂಲಕರ ವಾತಾವರಣವೇ ಇತ್ತು.
ಐ.ಟಿ ಬಗೆಗೆ ಬೆಂಗಳೂರು ಮತ್ತಿತರ ನಗರ ಪ್ರದೇಶಗಳ ಕಿರಿಯರಿಗೆ ಅರಿವು ಹೆಚ್ಚೆಂಬ ಹಾಗೂ ನಗರೇತರ ಗ್ರಾಮ ಪ್ರದೇಶಗಳ ಕಿರಿಯರಿಗೆ ಅದು ಕಡಿಮೆಯೆಂಬ ಭಾವನೆ ಪ್ರಚಲಿತ. ಆದರೆ ಈ ವರ್ಷ ಐಟಿ ಮೇಳದಲ್ಲಿ ನಡೆಸಿದ ರಸಪ್ರಶ್ನೆ ಕಾರ್ಯಕ್ರಮದಲ್ಲಿ ಇದು ತಪ್ಪೆಂಬ ಅಂಶ ಬೆಳಕಿಗೆ ಬಂದಿತು. ದೂರದ ಜಿಲ್ಲೆಗಳ ಕಿರಿಯರು ಬೆಂಗಳೂರು ನಗರದ ಕಿರಿಯರ ಸರಿಸಮಾನ ಎನ್ನುವ ರೀತಿಯಲ್ಲಿ ಮೆರೆದರು. ಬಹುಮಾನ ಗಳಿಸಿದರು.
ಬೆಂಗಳೂರಿನ ಕಿರಿಯರಿಗೆ ಐ.ಟಿ. ಕಲಿಕೆಗೆ ಹಾಗೂ ಅರಿವು ಗಳಿಕೆಗೆ ಪ್ರಶಸ್ತಿ ಎನ್ನುವಂಥ ವಾತಾವರಣ ಸಹಜ ಲಭ್ಯ. ಅಂಥ ವಾತಾವರಣವೇ ಇಲ್ಲದಿದ್ದರೂ ಸ್ವತಃ ಕಷ್ಟಪಟ್ಟು ಮನಗೂಡಿಸಿಕೊಂಡ ಅರಿವಿನಿಂದಾಗಿ ಮಂಡ್ಯ, ಹಾಸನ, ರಾಯಚೂರು, ಗದಗ, ಸಿರಗುಪ್ಪಗಳಿಂದ ಬಂದ ವಿದ್ಯಾರ್ಥಿಗಳು ಬೆಂಗಳೂರಿನ ವಿದ್ಯಾರ್ಥಿಗಳ ಜೊತೆ ಸರಿ ಸಮನಾಗಿ ಸೆಣಸಿ ರಸಪ್ರಶ್ನೆ ಕಾರ್ಯಕ್ರಮದಲ್ಲಿ ಬಹುಮಾನಗಳನ್ನು ಬಾಚಿಕೊಂಡರು. ಈ ರಸಪ್ರಶ್ನೆ ಕಾರ್ಯಕ್ರಮಗಳಿಗಾಗಿ ಟಿ.ಸಿ.ಎಸ್. ನವರು ರೂಪಿಸಿದ್ದ ಪ್ರಶ್ನೆಗಳು ಸಾಕಷ್ಟು ಕಠಿಣ ಇತ್ತೆಂದು ರಾಜ್ಯ ಸರಕಾರದ ಐ.ಟಿ. ಮುಖ್ಯಸ್ಥ ವಿವೇಕ ಕುಲಕರ್ಣಿ ಹೇಳಿದರು.
ಅಂದರೆ ಐ.ಟಿ.ಉದ್ಯಮ ಹಿಂಜರಿತ ಕಂಡಿದೆ ಎನ್ನುವ ಹಿನ್ನೆಲೆಯಲ್ಲಿ ಕಂಪ್ಯೂಟರ್‌ ಕಲಿಕಾ ಕೇಂದ್ರಗಳಿಗೂ ಬೇಡಿಕೆ ಕಡಿಮೆ. ಕಲಿತವರೇ ಕೆಲಸವಿಲ್ಲದೇ ಪರಿತಪಿಸುತ್ತಿದ್ದಾರೆ ಎನ್ನುವ ಕಾರಣದಿಂದ ಸಹಸ್ರಾರು ರೂಪಾಯಿ ವೆಚ್ಚದ ಕಲಿಕಾ ಕೋರ್ಸ್‌ಗಳಿಗೆ ಸೇರಲು ಕಿರಿಯರು ಹಿಂಜರಿಯುತ್ತಿದ್ದಾರೆ. ಸಣ್ಣ ಪುಟ್ಟ ಕಂಪ್ಯೂಟರ್‌ ಶಾಲೆಗಳು ಮುಚ್ಚಿಹೋಗಿವೆ. ಐ.ಟಿ ಮೇಲದಲಲ್‌ಇ ನಿರುದ್ಯೋಗಿಗಳದು ಸಾಲು ಸಾಲು. ಯಾವುದಾದರೂ ಕಂಪೆನಿಯಲ್ಲಿ ಉದ್ಯೋಗಾವಕಾಶ ಸಿಗುವುದೇನೋ ಎಂಬ ಹುಡುಕಾಟ ಸಾಮಾನ್ಯವಾಗಿ ಸಾಫ್ಟವೇರ್‌ ಎಂಜಿನೀಯರ್‌ರವರು ಒಂದು ಕಡೆ ನೆಲೆ ಊರುವವರಲ್ಲ. ಉದ್ಯೋಗವನ್ನು ಬೇರೆ ಬೇರೆ ಕಂಪೆನಿಗಳಲ್ಲಿ ಅರಸುತ್ತಾ ಇರುತ್ತಾರೆ. ಉನ್ನತ ತಂತ್ರಜ್ಞಾನ ಅಧಿಕ ಸಂಬಳ ಎಂಬುದರ ಕಡೆಯೇ ಇವರ ಕಣ್ಣು. ಆದರೆ ದುರದೃಷ್ಟವಶಾತ್ ಎಲ್ಲ ಐ.ಟಿ. ಕಂಪೆನಿಗಳು ಅತ್ಯಗತ್ಯ ಎನಿಸುವಷ್ಟು ಎಂಜನೀಯರುಗಳನ್ನು ಮಾತ್ರ ಇರಿಸಿಕೊಂಡು ತೆಗೆಯಬಹುದಾದ ಎಲ್ಲರನ್ನೂ ತೆಗೆದಿದ್ದಾರೆ. ಹೊಸಬರನ್ನು ಸೇರಿಸಿಕೊಳ್ಳುತ್ತಿಲ್ಲ. ಕ್ಯಾಂಪಸ್‌ಗಳಿಗೆ ಹೋಗಿ ಆಯ್ಕೆ ಮಾಡಿಬಂದ ಹುಡುಗ ಹುಡುಗಿಯರಿಗೆ ಉದ್ಯೋಗ ಪತ್ರ ಕಳಿಸಲಿಲ್ಲ.
ಐ.ಟಿ. ಕಂಪೆನಿಗಳ ಸಂದಿಗ್ಧ ಸಹಾ ಅರ್ಥವಾಗುವಂಥದೇ. ತಮ್ಮಲ್ಲಿ ಉಪಯುಕ್ತವಾಗಿ ಇರುವವರ ಸವಲತ್ತುಗಳನ್ನು ಅಧಿಕ ಮಾಡಲೆಂದು ಅವಕಾಶ ಮಾಡಿಕೊಟ್ಟಿದ್ದ ಖರ್ಚುಗಳನ್ನು ಮೊಟಕುಗೊಳಿಸಿದ್ದಾರೆ. ಆದರೂ ಐ.ಟಿ. ಕ್ಷೇತ್ರದಲ್ಲಿ ಕೆಲಸ ಮಾಡಲು ಜನ ಲಭ್ಯ. ಇಳಿಸಿದ ದರಗಳ ಸಂಬಳಕ್ಕೆ ಸರಿಸಮಾನದ ಹಣ ಕೂಡಾ ಭಾರೀ ಮೊತ್ತ ಎನಿಸಿಕೊಳ್ಳುತ್ತದೆ. ಆದ್ದರಿಂದ ಈಗಲೂ ಯುವ ಜನತೆ ಬೇರೆಡೆ ಕಣ್ಣು ಹಾಯಿಸದೆ ಇಲ್ಲಿ ಕೆಲಸ ಸಿಗಲೆಂದು ಇಲ್ಲಿನ ಕೆಲಸ ಉಳಿಸಿಕೊಳ್ಳಬೇಕೆಂದು ಹಾತೊರೆಯುತ್ತಾರೆ.
ಕಂಪೆನಿಯವರು ಸಹಾ ತಮ್ಮಲ್ಲಿ ತರಬೇತಾಗಿ ನುರಿತಿರುವ ಸಿಬ್ಬಂದಿಯನ್ನು ತೆಗೆದು ಹಾಕಲು ಸದಾ ಉತ್ಸುಕರಾಗುವುದಿಲ್ಲ. ಇವತ್ತು ವಹಿವಾಟು ಕಡಿಮೆ ಇರಬಹುದು. ನಾಳೆ ದಿಢೀರ್‌ ಪ್ರಾಜೆಕ್ಟ್ ಬಂದರೆ ಜನರು ಬೇಕಲ್ಲವೆ? ಅನುಭವಸ್ಥರನ್ನು ತೆಗೆದು ಹಾಕಿದರೆ ಬೇಕೆಂದಾಗ ಬೇಕಾಗುವಷ್ಟು ಸಂಖ್ಯೆಯಲ್ಲಿ ಅವರು ಸಿಗುತ್ತಾರೆಯೇ? ಆದ್ದರಿಂದಲೇ ಕೈತುಂಬ ಕೆಲಸ ಇಲ್ಲದಾಗಲೂ ಅವರನ್ನು ಸಾಕಿಕೊಂಡು ಬರಲು ಸಿದ್ಧರಾಗುತ್ತಾರೆ.
ಐ.ಟಿ. ಕ್ಷೇತ್ರಕ್ಕೆ ಬರಿದೆ ಎಂಜಿನಿಯರರು ಮಾತ್ರ ಬೇಕಾಗುತ್ತಾರೆ ಎನ್ನುವಂತಿಲ್ಲ. ಬಿ.ಇ. ಗಿಂತ ಕಡಿಮೆ ವಿದ್ಯಾರ್ಹತೆಯುಳ್ಳ ನಾನಾ ಕಂಪ್ಯೂಟರ್‌ ಕಾರ್ಯಾಚರಣೆಗಾಗಿ ಬೇಕಾಗುತ್ತಾರೆ. ಉದ್ಯೋಗಾವಕಾಶಗಳು ಕಡಿಮೆ ಆಗಿರುವುದು ಇಂಥವರನ್ನು ಕಾಡುತ್ತಿದೆ.
ಅಮೆರಿಕದಲ್ಲಿ ಸೆಪ್ಟಂಬರ್‌ ೧೧ರಂದು ನಡೆದ ದುರ್ಘಟನೆ ನಂತರ ಅಲ್ಲಿನ ಕಾರ್ಯವನ್ನು ಅನಾಮತ್ತಾಗಿ ಬೇರೆ ಕಡೆಗೆ ವರ್ಗಾಯಿಸಿವೆ. ಮುಂಭಾಗದ ಕಚೇರಿಗಳನ್ನು ಹಿಂಭಾಗದ ಕಚೇರಿಗಳು ದೂರಕ್ಕೆ ಸಾಗಿಸಿವೆ. ಹಿಂಭಾಗದ ಕಚೇರಿ ಎಂದರೆ ಲೆಕ್ಕ ಪತ್ರ ಮತ್ತಿತರ ದಾಖಲೆಗಳನ್ನು ಸೃಷ್ಟಿಸಿ ಕಾಪಾಡುವುದು. ಕಾರ್ಯ ಚಟುವಟಿಕೆಯ ವಿಶ್ಲೇಷಣೆ ನಡೆಸುವುದು ಮುಂತಾದವು ಸೇರುತ್ತವೆ. ಗ್ರಾಹಕರ ಜೊತೆ ಎಡತಾಕುವ ಮುಂಭಾಗ ಕಚೇರಿ ಅಲ್ಲೇ ಇರಬೇಕು. ಹಿಂಭಾಗ ಕಚೇರಿ ಎಲ್ಲೂ ಇರಬಹುದು. ಅದನ್ನು ಭಾರತದಂಥ ಕಡೆಗೆ ವರ್ಗಾಯಿಸಬಹುದು. ಎಲ್ಲ ಕಡೆಗೂ ಉಪಗ್ರಹ ಮೂಲಕ ಸಂಪರ್ಕ ಸಾಧ್ಯವಾಗುವ ಕಾರಣ ಅಮೆರಿಕದ ಒಂದು ಕೊಠಡಿಯ ಕಾರ್ಯವನ್ನು ಭಾರತದಲ್ಲಿರುವ ಕೊಠಡಿಯ ಕಂಪ್ಯೂಟರ್‌ಗಳ ಜೊತೆಗೂಡಿಸಬಹುದು.
ಹೀಗೆ ಹೊರ ಕಚೇರಿ ಕಾರ್ಯಬಾರವನ್ನು ವಹಿಸಿಕೊಂಡು ಗುತ್ತಿಗೆ ಮೇಲೆ ಕಾರ್ಯ ನಿರ್ವಹಿಸುವ ವಿಶಿಷ್ಟ ಕಂಪೆನಿಗಳೇ ಹುಟ್ಟಿಕೊಂಡಿವೆ. ಒಂದೊಂದು ಕಂಪೆನಿಯೂ ಅಮೆರಿಕದ ನಾಲ್ಕಾರು ಕಂಪೆನಿಗಳ ಕೆಲಸದ ಗುತ್ತಿಗೆ ಹಿಡಿದಿರುವುದೂ ಉಂಟು.
ಇದೇ ರೀತಿ ಅಮೆರಿಕದ ಗ್ರಾಹಕರ ಕ್ರೆಡಿಟ್ ಕಾರ್ಡ್ ವಹಿವಾಟನ್ನು ಭಾರತದ ನೆಲದ ಮೇಲಿಂದ ನಿರ್ವಹಿಸುವುದು ಉಂಟು. ವಿಮಾ ಕಂಪೆನಿಗಳು ಅಪಘಾತಾನಂತರ ವೈದ್ಯ ಚಟುವಟಿಕೆ ಮತ್ತಿತರ ಕಾರ್ಯಾಚರಣೆಗಳನ್ನು ಭಾರತದಲ್ಲಿ ಸ್ಥಾಪಿಸಿದ ಕಂಪ್ಯೂಟರಗಳ ನೆರವಿನಿಂದ ನಡೆಸುವುದೂ ಉಂಟು. ಅಮೆರಿಕದಲ್ಲಿ ಅಭದ್ರತೆ ಮೂಡಿದ್ದು ಹೀಗೆ ಭಾರತದ ಜನರಿಗೆ ಉದ್ಯೋಗ ಒದಗಿಸಿಕೊಡುತ್ತದೆ. ಆದರೆ ಎಂಜನಿಯರರು ನಡೆಸುವ ಕಾರ್ಯಾಚರಣೆಗಳಿಗೇ ಸಾಫ್ಟ್‌ವೇರ್ ಮುಂತಾದವುಗಳಿಗೆ ಮನ್ನಣೆ ಬಹಳ. ಇವೆಲ್ಲ ಏನಿದ್ದರೂ ಸೇವಾ ಸೌಲಭ್ಯ ಒದಗಿಸುವಂಥವು ಮಾತ್ರ. ಗಿಟ್ಟುಪಾಡು ಕಡಿಮೆ. ಸಾಫ್ಟ್‌ವೇರ್‌ ಕೆಲಸ ಲಾಭಕಾರಿ. ಅದೆಲ್ಲ ಕಂಪ್ಯೂಟರ್‌ ಕಾರ್ಯಾಚರಣೆಗೆ ಮಿದುಳನ್ನು ಸೃಷ್ಟಿ ಮಾಡುವ ಕಾರ್ಯ.
ನಾನಾ ಸ್ವರೂಪದ ಕಂಪ್ಯೂಟರ್‌ ಕಾರ್ಯಾಚರಣೆಯನ್ನು ಇಷ್ಟೊಂದು ದೊಡ್ಡ ಪ್ರಮಾಣದಲ್ಲಿ ನಡೆಸಬಲ್ಲ ಮಾನವ ಸಂಪನ್ಮೂಲ ಭಾರತದಲ್ಲಿ, ಮುಖ್ಯವಾಗಿ ಬೆಂಗಳುರಿನಲ್ಲಿ ಲಭ್ಯ ಇರುವುದೇ ಸೊಗಸು. ಇದೇ ರಾಜ್ಯದ ಹೆಮ್ಮೆ.
ಭಾರತದಲ್ಲಿ ಹಾರ್ಡ್‌ವೇರ್‌ ಉದ್ಯಮವು ಸಾಫ್ಟ್‌ವೇರ್‌ ಉದ್ಯಮ ಬೆಳೆದ ಮಟ್ಟಕ್ಕೆ ಅಭಿವೃದ್ಧಿಗೊಳ್ಳಲಿಲ್ಲ ಎಂದು ವಿಷಾದಿಸುವುದುಂಟು. ಹಾರ್ಡ್‌ವೇರ್‌ ಉದ್ಯಮಾಭಿವೃದ್ಧಿ ಅವಕಾಶಗಳು ಈಗಾಗಲೇ ಕೈಜಾರಿ ಹೋಗಿವೆ. ಅದಕ್ಕಾಗಿ ಈಗ ಚಿಂತಿಸಿ ಫಲವಿಲ್ಲ.
ಹಾರ್ಡ್‌ವೇರ್‌ ಎಂದರೆ ಕಣ್ಣಿಗೆ ಹೊರಗಿನಿಂದ ಸುಲಭ ಗೋಚರ ಎನಿಸುವ ಕಂಪ್ಯೂಟರ್‌ ಭಾಗಗಳು. ಇವುಗಳನ್ನು ತಯಾರಿಸಲು ಭಾರೀ ದೊಡ್ಡ ಪ್ರಮಾಣದಲ್ಲಿ ಬಂಡವಾಳ ತೊಡಗಿಸಬೇಕಾಗುತ್ತದೆ. ತಂತ್ರಜ್ಞಾನ ಭಾರತದ ಬಳಿ ಇಲ್ಲ ಎನ್ನುವ ಪ್ರಮೇಯವೂ ಇಲ್ಲ. ಆದರೆ ಇತರ ದೇಶಗಳು ಭಾರತಕ್ಕಿಂತ ಬಹಳ ಅಗ್ಗವಾಗಿ ಹಾರ್ಡ್‌ವೇರ್‌ ತಯಾರಿಸಬಲ್ಲವು. ಹಾರ್ಡ್‌ವೇರ್‌ ನ್ನು ಸ್ವತಃ ತಯಾರಿಸುವುದಕ್ಕಿಂತ ಕೊಳ್ಳುವುದೇ ವಾಸಿ.
ಸಾಫ್ಟ್‌ವೇರ್‌‌ನ ಸೊಗಸೇ ಬೇರೆ. ಅದೇನಿದ್ದರೂ ನಮ್ಮ ತಂತ್ರಜ್ಞಾನ ಬುದ್ದಿಮತ್ತೆಯ ಫಲಿತ. ತಂತ್ರಜ್ಞಾನರೇ ನಮ್ಮ ಆಸ್ತಿ. ಈ ಮಾನವ ಸಂಪನ್ಮೂಲವನ್ನು ಕಾಪಾಡಿಕೊಳ್ಳಬೇಕು, ಬೆಳೆಸಬೇಕು.
ಐ.ಟಿ. ಕ್ಷೇತ್ರ ಉಚ್ಛ್ರಾಯ ಸ್ಥಿತಿಯಲ್ಲಿ ಇರುವಾಗ ಆ ವೈಭವದ ವಕ್ತಾರ ತಾನೆಂದು ಬೀಗುವ ರಾಜ್ಯ ಸರಕಾರವು ಐಟಿ ಹಿನ್ನೆಡೆಯ ವರ್ಷಗಳಲ್ಲಿ ಈ ಸಂಪನ್ಮೂಲದ ಯೋಗಕ್ಷೇಮ ಕುರಿತು ಏನು ಮಾಡಿದೆ? ಉತ್ತರ ಸಿಗುವುದಿಲ್ಲ. ವಾಸ್ತವವಾಗಿ ಐಟಿ ಕಂಪೆನಿಗಳ ಹಿತರಕ್ಷಣೆಗೆ ಟೊಂಕ ಕಟ್ಟುವ ಸರಕಾರ ಅದಕ್ಕಿಂತ ಮುಂದೆ ಹೋಗಿ ಏನೂ ಮಾಡುವುದಿಲ್ಲ.
ಕಂಪ್ಯೂಟರ್‌ ಕಲಿಕಾ ಕೇಂದ್ರಗಳು ಉಚ್ಛ್ರಾಯ ದಿನಗಳಲ್ಲಿ ಕಿರಿಯರನ್ನು ಭಾರೀ ಶುಲ್ಕ ವಿಧಿಸುವ ಮೂಲಕ, ಪರಿಪೂರ್ಣ ಹೇಳಿಕೊಡುವಲ್ಲಿ ವಿಫಲವಾಗುವ ಮೂಲಕ ಶೋಷಣೆ ಮಾಡಿವೆ. ಆಗಲೂ ಅವುಗಳ ಮೇಲೆ ನಿಯಂತ್ರಣ ಸಾಧಿಸಲಿಲ್ಲ. ಕಲಿಯುವವರ ಸಂಖ್ಯೆ ಕ್ಷೀಣಿಸಿದಾಗ ಮುಚ್ಚುವುದರ ಅಂಚಿಗೆ ಹೋಗಿವೆ. ಈಗಲೂ ಅವುಗಳ ಸಂಬಂಧ ನಿಷ್ಕಾಳಜಿ, ನಿಯಂತ್ರಣ ಕ್ರಮಗಳನ್ನು ಈಗ ತರುವುದು ಸುಲಭ. ಸಾಯುತ್ತಿರುವವು ಹೇಗೂ ಸಾಯುತ್ತವೆ. ಗಟ್ಟಿಯಾಗಿ ಉಳಿದುಕೊಳ್ಳಬಲ್ಲಂಥವು ನಿಯಂತ್ರಣ ಕ್ರಮಗಳಿಗೆ ಒಳಪಡುತ್ತವೆ. ಅವುಗಳ ಬಗೆಗೆ ಚಿಂತಿಸಲು ಇದು ಸಕಾಲ.
ನಿರುದ್ಯೋಗಿ ಅನುಭವಿಗಳನ್ನು ಜೋಪಾನ ಮಾಡುವ ದಿಕ್ಕಿನಲ್ಲಿ ಶ್ರಮಿಸುವ ಜವಾಬ್ದಾರಿ ಸಹಾ ರಾಜ್ಯ ಸರಕಾರದ ಮೇಲಿದೆ. ಸರಕಾರ ಅವರನ್ನು ಸಾಕಲು ಸಾಧ್ಯವೇ? ಇಲ್ಲ. ಇವರನ್ನು ಸರಕಾರದ ಕೆಲಸಕ್ಕೆ ಯಾವುದಾದರೂ ರೀತಿಯಲ್ಲಿ ಹಚ್ಚಲು ಸಾಧ್ಯವೇ? ಅದು ಸಹಾ ಸಾಧ್ಯವಿಲ್ಲ. ಆಡಳಿತ ರಂಗದಲ್ಲಿ ಕಂಪ್ಯೂಟರೀಕರಣವು ಪೂರ್ತಿಯಾಗಿ ಸಾಧ್ಯವೇ ಆಗಿಲ್ಲ. ಅಲ್ಲೊಂದಿಷ್ಟು ಇಲ್ಲೊಂದಿಷ್ಟು ಕಡತ ನಿರ್ಮಾಣ ಉದ್ದೇಶದ ಕಂಪ್ಯೂಟರೀಕರಣ ಮಾತ್ರ ಸಾಧ್ಯವಾಗಿದೆ. ಆದರೆ ಅನುಭವಿ ತಂತ್ರಜ್ಞರನ್ನು ಅದಕ್ಕೆ ಹಚ್ಚಲು ಅಧಿಕಾರಶಾಹಿ ಇರುವ ಕಡೆ ಅಡ್ಡಿ ಆತಂಕ ಬಹಳ. ಅಲ್ಲದೆ ಈ ತಂತ್ರಜ್ಞರು ಒಳ್ಳೆಯ ಕೆಲಸ ಸಿಗುವಂತೆ ಆದಾಗ ಇದನ್ನು ಬಿಟ್ಟು ಹೋಗುವವರೇ ಸೈ.
ಆದರೂ ಇವರನ್ನು ಸಂರಕ್ಷಿಸುವ ಅಗತ್ಯವಿದೆ. ಅವರು ಕಲಿತಿರುವುದನ್ನು ಮರೆಯದಂತೆ ಮಾಡಬೇಕು. ಸಾಧ್ಯವಾದರೆ ಮುಂದುವರೆದು ಕಲಿಯುವಂತೆ ಮಾಡಬೇಕು. ಆ ಸಂಬಂಧ ಒಂದು ಯೋಜನೆ ರೂಪಿಸಿ ಹಲವು ತಿಂಗಳ ಸೀಮಿತ ಸ್ಟೈಫಂಡ್ ನೀಡುವ ಕ್ರಮ ಕೈಗೊಳ್ಳಬೇಕು. ಇದಕ್ಕಾಗಿ ಹಲವು ಕೋಟಿ ರೂಪಾಯಿ ಮಾತ್ರ ವೆಚ್ಚವಾಗಬಹುದು. ಆದರೆ ಸಹಸ್ರಾರು ಮಂದಿಯ ಕೌಶಲ ಜೀವಂತವಾಗಿ ಉಳಿಯುತ್ತದೆ. ಸರಕಾರ ಮುಂದಾದರೆ ಕಂಪೆನಿಗಳು ಸಹಾ ಇದಕ್ಕೆ ನೆರವಾದವು.
ಉಳಿದವುದು ಒಂದು ಪ್ರಶ್ನೆ. ಐಟಿ ಕ್ಷೇತ್ರ ಮತ್ತೇ ಕುದುರುವುದು ಯಾವಾಗ? ವಿಶ್ಲೇಷಕರ ಪ್ರಕಾರ ೨೦೦೩ರ ಮಧ್ಯಭಾಗದ ನಂತರ.
೦೬.೧೧.೨೦೦೨
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೪. ಐ.ಟಿ. ಮುಖಪ್ರಭೆ ಮಸುಕಾಯಿತೆ?
ಕರ್ನಾಟಕದ ಮಟ್ಟಿಗೆ ಬಿ.ಇ. ಇಂಜನೀಯರಿಂಗ್ ಡಿಪ್ಲೋಮಾ ಶಿಕ್ಷಣಕ್ಕೆ ಮಹತ್ವ ಬಹಳ. ಇಲ್ಲಿಂದ ಶಿಕ್ಷಣ ಪಡೆಯುವ ಯುವಕರು ಮತ್ತು ಯುವತಿಯರು ದೇಶಾದ್ಯಂತ ಹರಡಿಕೊಳ್ಳುತ್ತಾರೆ. ಸೀಮೋಲ್ಲಂಘನ ಮಾಡಿ ವಿದೇಶಗಳಲ್ಲಿ ನೆಮ್ಮದಿಯ ಜೀವನ ನಡೆಸುವ ಕನಸು ಕಾಣುತ್ತಾರೆ. ಅಲ್ಲಿ ನೆಮ್ಮದಿ ಕಾಣುತ್ತಾರೋ, ಬರಿದೆ ಹಣ ಮಾಡಿ ಅದನ್ನು ಖರ್ಚು ಮಾಡುವುದರಲ್ಲಿಯೇ ಜೀವನವಿದೆ ಎಂದು ಭಾವಿಸುತ್ತಾರೋ, ಆ ಮಾತು ಬೇರೆ. ಆದರೆ ಗಣಿತ ವಿಜ್ಞಾನದ ಒಲವು ಇರುವ ಎಲ್ಲರೂ ಬಿ.ಇ. ಪದವಿ ಪಡೆಯಲು ಹಾತೊರೆಯುತ್ತಾರೆ.
ಪಡೆಯುವ ಪದವಿ ಯಾವುದೇ ಇದ್ದರೂ ಬಹುಪಾಲು ಮಂದಿ ದಡ ಸೇರುವುದು ಸಾಫ್ಟ್‌ವೇರ್‌ ಹಾರ್ಡ್‌ವೇರ್‌ ಇಂಜನೀಯರುಗಳಾಗಿ, ಆದ್ದರಿಂದಲೇ ಮಾಹಿತಿ ತಂತ್ರಜ್ಞಾನ (ಐಟಿ) ಬೆಳವಣಿಗೆ ಮೇಲೆ ಅವರು ಸದಾ ಕಣ್ಣಿಡುತ್ತಾರೆ. ಐಟಿ ಕ್ಷೇತ್ರವು ಸದವಕಾಶ ಒದಗಿಸುವುದು ಮಾತ್ರವಲ್ಲ; ಇನ್ನು ಯಾವುದೇ ಕ್ಷೇತ್ರಕ್ಕೆ ಹೋಲಿಸಿದರೂ ಒಳ್ಳೆಯ ಸಂಬಳವನ್ನು ತಂದುಕೊಡುತ್ತವೆ. ಆದರೆ ಆ ಕ್ಷೇತ್ರಕ್ಕೆ ಆಗ ಸ್ವಲ್ಪ ಹಿನ್ನಡೆ. ಈ ಕ್ಷೇತ್ರದ ವಾರ್ಷಿಕ ವೃದ್ಧಿ ದರದ ಶೇ. ೫೦ರಷ್ಟು ಇತ್ತು. ಕಂಪೆನಿಗಳ ಲಾಭಾಂಶ ಶೇ.೨೦೦ ಅಥವಾ ೩೦೦ರ ಪ್ರಮಾಣದಲ್ಲಿರುತ್ತಿತ್ತು. ಈಗೆಲ್ಲ ಬಹಳ ಕಡಿಮೆ ಆಗಿದೆ. ಗಟ್ಟಿ ನೆಲೆಗಟ್ಟು ಇಲ್ಲದ ಅಸಂಖ್ಯಾತ ಕಂಪೆನಿಗಳು ಮುಚ್ಚಿಹೋಗಿವೆ. ಅಮೆರಿಕದ ಆರ್ಥಿಕ ಹಿಂಜರಿತ ಮತ್ತಿತ್ತರ ಬೆಳವಣಿಗೆಗಳು ಮಾರಕ ಆಗಿವೆ.
ಎಂಜನಿಯರುಗಳು ಮಾತ್ರವಲ್ಲ, ವಿವಿಧ ಸೆಮಿಸ್ಟರ್‌‌ಗಳಲ್ಲಿ ಓದುತ್ತಿರುವ ವಿದ್ಯಾರ್ಥಿಗಳಿಗೂ ಇದರಿಂದ ಆತಂಕವಾಗಿದೆ. ಕ್ಯಾಂಪಸ್‌ಗಳಿಗೆ ಹೋಗಿ ಓದು ಮುಗಿಸುವ ಮುನ್ನವೇ ಉದ್ಯೋಗ ನೀಡಿಕೆ ಪತ್ರ ಕೊಡುತ್ತಿದ್ದ ಕಂಪೆನಿಗಳು ಅದನ್ನು ನಿಲ್ಲಿಸಿವೆ. ನೀಡಿದ್ದ ಉದ್ಯೋಗ ಪತ್ರಗಳಿಗೂ ಕಾಸಿನ ಕಿಮ್ಮತ್ತಿಲ್ಲ. ಇರುವ ಉದ್ಯೋಗಿಗಳನ್ನು ತೆಗೆದುಹಾಕುತ್ತಿದ್ದಾರೆ. ಆದರೆ, ಇದ್ದಕ್ಕಿದ್ದಂತೆ ಕಂಪೆನಿಗಳು ಅಮೆರಿಕಕ್ಕೆ ಹೊಸದಾಗಿ ಇಲ್ಲಿಂದ ತರಬೇತಾದ ಇಂಜನಿಯರುಗಳನ್ನು ಕಳುಹಿಸಲು ನಾಮಮಾತ್ರ ಪ್ರಮಾಣದಲ್ಲಾದರೂ ಆರಂಭಿಸಿವೆ. ಇದು ಸ್ವಲ್ಪ ಸಮಾಧಾನ ತಂದ ಸಂಗತಿ. ಈ ನಡುವೆ ಐ.ಟಿ. ಉದ್ಯಮ ನಾಯಕರು ಸಹಾ ತಮ್ಮ ಅಂಕೆಗೆ ಬರುವ ತಂತ್ರಜ್ಞಾನ ಸ್ಥೈರ್ಯವೃದ್ಧಿ ಮಾಡಲು ಏನು ಮಾಡಬೇಕು ಎಂದು ಯೋಚಿಸತೊಡಗಿದ್ದಾರೆ. ಅದರ ಫಲವಾಗಿ ಉದ್ಯಮದ ಅಗ್ರಸಂಸ್ಥೆ ನ್ಯಾಸ್‌ಕಾಮ್‌ ಸಮೀಕ್ಷೆಯೊಂದನ್ನು ನಡೆಸಿತು. ಅದರ ಪ್ರಕಾರ ಸದ್ಯಕ್ಕೆ ಆತಂಕ ಕಂಡರೂ ಮುಂಬರುವ ತಿಂಗಳುಗಳಲ್ಲಿ ಪರಿಸ್ಥಿತಿ ಸುಧಾರಿಸುತ್ತದೆ. ೨೦೦೪-೦೫ರ ಸಾಲಿನಲ್ಲಿ ಹೊಸದಾಗಿ ಬಿ.ಇ. ಮಾಡಿ ತರಬೇತಾದ ಪ್ರತಿ ಯುವಕ ಯುವತಿಗೂ ಐಟಿ ಕ್ಷೇತ್ರವು ಕೆಲಸ ಒದಗಿಸುವ ಸ್ಥಿತಿ ಮುಟ್ಟುತ್ತದೆ.
ಕಳೆದ ಸಾಲಿನಲ್ಲಿ ಅಂದರೆ ೨೦೦೧-೦೨ರಲ್ಲಿ ೪,೧೬,೦೦೦ ಜನರಿಗೆ ಉದ್ಯೋಗಾವಕಾಶ ಇತ್ತು. ಆದರೆ ಲಭ್ಯವಿದ್ದ ಅಭ್ಯರ್ಥಿಗಳ ಸಂಖ್ಯೆ ೪,೨೮,೦೦೦. ಮುಂದಿನ ೨೦೦೪-೦೫ರ ಸಾಲಿನಲ್ಲಿ ಕನಿಷ್ಠ ೯,೩೯,೦೦೦ ಜನರಿಗೆ ಕೆಲಸ ಕೊಡುವಂತಾಗುವುದು. ವಾಸ್ತವ ಬೇಡಿಕೆ ಇನ್ನೂ ಹೆಚ್ಚಾಗಬಹುದು. ಅದು ೧೪,೦೮,೫೦೦ ಮಟ್ಟ ತಲುಪಲೂಬಹುದು.
ಅದೇ ವೇಳೆ ಲಭ್ಯವಾಗುವ ಅರ್ಹ ಅಭ್ಯರ್ಥಿಗಳ ಸಂಕ್ಯೆ ೮,೭೫,೦೦೦ ಅಂದರೆ ಕನಿಷ್ಠ ಮಟ್ಟದ ಬೇಡಿಕೆಯನ್ನು ಲೆಕ್ಕಕ್ಕೆ ಇಟ್ಟುಕೊಂಡರೂ ೬೪,೦೦೦ ಜನರಷ್ಟು ಕೊರತೆ ಬೀಳುತ್ತದೆ. ವಾಸ್ತವ ಬೇಡಿಕೆ ಗರಿಷ್ಠ ಅಂದಾಜನ್ನು ಮುಟ್ಟಿದರೆ ೫,೩೩,೫೦೦ ಸಂಖ್ಯೆಯಷ್ಟು ಕೊರತೆ ಉಂಟಾಗಬಹದು.
ನ್ಯಾಸ್‌ಕಾಮ್‌ ಅಧ್ಯಕ್ಷ ಕಿರಣ್ ಕಾರಣಿಕ್ ಹೇಳುವ ಪ್ರಕಾರ ಐಟಿ ಕ್ಷೇತ್ರ ಪ್ರತಿ ವರ್ಷವೂ ಕಡಿಮೆ ಎಂದರೆ ಒಂದು ಲಕ್ಷ ಹೊಸ ಹುದ್ದೆಗಳನ್ನು ಸೃಷ್ಟಿಸುತ್ತಿದೆ. ಬಹುಶಃ ಭಾರತದಲ್ಲಿ ಯಾವ ಇನ್ನೊಂದು ಉದ್ಯಮ ಸಹಾ ಈ ಮಟ್ಟದಲ್ಲಿ ಉದ್ಯೋಗಾವಕಾಶ ಸೃಷ್ಟಿಸುವುದಿಲ್ಲ.
ಈ ಹಿಂದೆ ಪದೇ ಪದೇ ಪ್ರಸ್ತಾಪಿಸಿದಂತೆ ಐಟಿ ಕ್ಷೇತ್ರವು ಹಣ ದುಡಿಯುವುದು ಡಾಲರು ಮತ್ತಿತ್ತರ ರೂಪದಲ್ಲಿ. ಉದ್ಯೋಗಿಗಳಿಗೆ ಹಣ ಪಾವತಿ ಆಗುವುದು ರೂಪಾಯಿಗಳಲ್ಲಿ. ಅದುವೇ ಶ್ರೀಮಂತಿಕೆಯ ಗುಟ್ಟು. ನಮ್ಮ ಹುಡುಗ ಹುಡುಗಿಯರು ವಿದೇಶಕ್ಕೆ ಹೋಗಿ ವಾಪಸು ಬಂದರೆ ಅಥವಾ ಅಲ್ಲಿಂದ ಉಳಿತಾಯ ಹಣ ರವಾನೆ ಮಾಡಿದರೆ ಇಲ್ಲಿ ಆ ಉಳಿತಾಯ ಹಣವು ಅಪಾರ ಮೊತ್ತವಾಗಿ ಪರಿಣಮಿಸುತ್ತದೆ. ಆದ್ದರಿಂದಲೇ ಆಕರ್ಷಣೆ ತಪ್ಪದು.
ಮುಂಬರುವ ವರ್ಷಗಳಲ್ಲಿ ಚಿತ್ರ ಹೇಗಿರುತ್ತದೆ ಹೀಗೆ ಸಮೀಕ್ಷಿಸಿದ್ದರೂ ಹಿಂಜರಿತ ಕಂಡ ನಿಕಟಪೂರ್ವ ಅವಧಿಯಲ್ಲೂ ಉದ್ಯೋಗಾವಕಾಶ ಕುರಿತಂತೆ ಭಾರೀ ನಿರಾಸೆಯೇನೂ ಆಗಿಲ್ಲ. ೧೯೯೯ರಲ್ಲಿ ಇದ್ದ ಐಟಿ ಸಾಫ್ಟ್‌ವೇರ್‌ ತಂತ್ರಜ್ಞರ ಸಂಖ್ಯೆ ೨.೮ ಲಕ್ಷ. ಅದು ೨೦೦೨ರ ಮಾರ್ಚ್ ವೇಳೆಗೆ ೫.೨೨ ಲಕ್ಷಕ್ಕೆ ಏರಿತ್ತು. ಅಂದರೆ ನ್ಯಾಸ್‌ಕಾಮ್‌ ಅಧ್ಯಕ್ಷರು ಹೇಳಿರುವ ವರ್ಷಕ್ಕೆ ಒಂದು ಲಕ್ಷ ಮಂದಿಗೆ ಉದ್ಯೋಗ ಎನ್ನುವ ಮಾತು ಸರಿಯಾಯಿತು.
ಭಾರತದಲ್ಲಿ ಇಂಜನಿಯರಿಂಗ್ ಪದವಿ ಡಿಪ್ಲೋಮಾ ಪಡೆದ ಯುವಜನರು ವಿಶ್ವಮಟ್ಟಕ್ಕೆ ಹೋಲಿಸಿದಾಗ ಬಹಳ ಅಗ್ಗಕ್ಕೆ ದುಡಿಯುತ್ತಾರೆ ಎಂಬುದು ಪ್ರತೀತಿ ಮಾತ್ರವಲ್ಲ; ವಾಸ್ತವ ಸಹಾ. ವಿದೇಶದಲ್ಲಿ ಕೌಶಲ ಮತ್ತು ಪ್ರೌಢಿಮೆ ದೃಷ್ಟಿಯಿಂದ ಉದ್ಯೋಗಿಗಳನ್ನು ಅಳೆದಾಗ ಅಲ್ಲಿನ ಸ್ಥಳಿಯರಿಗಿಂತ ಕಡೆಯಿಂದ ಬಂದವರೇ ಬಹಳ ಅಗ್ಗಕ್ಕೆ ದುಡಿಯುವವರು. ಅಮೆರಿಕದಲ್ಲಾದರೋ ವ್ಯಾಪಾರಿ ಲೆಕ್ಕಾಚಾರ ಬಹಳ. ಕಂಪೆನಿಯ ಲಾಭಕ್ಕೆ ದುಡಿಯುವವರು ಯಾರಾದರೇನು ಎಂದೇ ಅಲ್ಲಿನ ಉದ್ಯಮಿಗಳು ಭಾವಿಸುತ್ತಾರೆ. ಆದ್ದರಿಂದಲೇ ಭಾರತದಂಥ ಯಾವುದೇ ಕಡೆಯಿಂದ ಹೋದವರಿಗೂ ಅಲ್ಲಿ ಧಾರಾಳ ಅವಕಾಶ.
ಆದರೆ ಈಚೆಗೆ ಅಮೆರಿಕದಲ್ಲಿ ಪ್ರೋತ್ಸಾಹಕ್ಕೆ ಮಿತಿ ಇದೆ ಎಂಬ ಪರಿಸ್ಥಿತಿಯನ್ನು ಅನುಸರಿಸಿ ಐಟಿ ಪರಿಣಿತರು ಯುರೋಪ್‌ಗೆ ಹೆಚ್ಚು ಹೆಚ್ಚಾಗಿ ಕಾಲಿಡತೊಡಗಿದ್ದಾರೆ. ಅಲ್ಲೆಲ್ಲ ಅವರ ಪಾಲಿಗೆ ಜೀವನವು ಅಮೆರಿಕದಲ್ಲಿ ಇದ್ದಷ್ಟು ಸುಗಮವಾಗಲಿಲ್ಲ. ಸ್ಥಳೀಯರಿಂದಲೇ ಪ್ರತಿರೋಧ ಅಲ್ಲವಾದರೂ ಅತೃಪ್ತಿಯ ಅಪಸ್ವರ ಬಂದಿದ್ದನ್ನು ಎದುರಿಸಬೇಕಾಯಿತು. ಕೆಲಸದ ಗುಣಮಟ್ಟದಲ್ಲಿ ಭಾರತೀಯರು ವಿಶೇಷವಿಲ್ಲವಾದರೂ ಅಗ್ಗಕ್ಕೆ ಸಿಗುತ್ತಾರೆಂದೇ ಪ್ರಾಶಸ್ತ್ಯವೇ? ಇದು ಯುರೋಪಿನ ಕೆಲವೆಡೆ ಸ್ಥಳೀಯರು ಎತ್ತುವ ಆಕ್ಷೇಪ.
ಈ ಪರಿಸ್ಥಿತಿಗೆ ಉತ್ತರವಾಗುವಂತೆ ಹಾಗೂ ಸಧ್ಯದ ಹಿನ್ನಡೆಯನ್ನು ದಾಟಿ ಬರುವಂತೆ ಒಂದು ಪರಿಹಾರೋಪಾಯ ಸಧ್ಯ ಗೋಚರವಾಗುತ್ತದೆ. ಅದೇನೆಂದರೆ ವಿದೇಶಿ ಗ್ರಾಹಕರಿಗೆ ಕೆಲಸದ ಗುತ್ತಿಗೆಯಾದರೆ ‘ಸೇವೆ ಮಾಡು’ ವ ಬದಲು ಹೆಚ್ಚು ಬೆಲೆಯ ಕೆಲಸ ಮಾಡಲು ಕಲಿಯಬೇಕು ಎಂಬುದೇ ಆ ಉಪಾಯ.
ಎಂಬೆಡೆಡ್ ಸಿಸ್ಟಂಸ್ (ಸಿಗ್ನಲ್ ಆಧಾರಿತ ಕಾರ್ಯಾಚರಣೆ ನಡೆಸುವ ಕಾರ್ಯ ಪದ್ಧತಿ) ಸೆಮಿ ಕಂಡಕ್ಟರ್ಸ್ (ಹಾರ್ಡ್‌ವೇರ್‌ನ ಮೂಲ ಸಾಧನ), ಹೋಂ ನೆಟ್‌ವರ್ಕಿಂಗ್ (ಮನೆ ಕಚೇರಿ ಮಟ್ಟದಲ್ಲಿ ಸಿಗ್ನಲ್ ಆಧಾರಿತ ಸ್ವತಶ್ಚಲಿ ಕಾರ್ಯಗಳ ವ್ಯವಸ್ಥೆ) ಡಿಜಿಟಲ್ ಸಿಗ್ನಲ್ ಪ್ರೋಸೆಸಿಂಗ್ (ಕಾರ್ಯಾಚರಣೇಗಳೆಲ್ಲ ಡಿಜಿಟಲ್ ಆಧಾರಿತ ಕ್ರಿಯೆಗಳಿಗೆ ಒಳಪಡಿಸುವುದು, ಟೆಲಿಕಾಂ (ದೂರಸಂಪರ್ಕ) ಮುಂತಾದ ಡೊಮೇನ್‌ಗಳಲ್ಲಿ ಪರಿಣಿತಿ ಸಾಧಿಸಬೇಕು. ಸಂಕೇತಾಕ್ಷರ (ಕೋಡಿಂಗ್ ಆಧಾರಿತ) ಪ್ರೋಗ್ರಾಂ ಬರೆಯುವದಕ್ಕಷ್ಟೇ ಭಾರತೀಯರು ಸೀಮಿತಗೊಳ್ಳಬಾರದು. ಈ ವಿಚಾರಗಳಿಗೆ ಈಗ ಪುಷ್ಠಿ ಬಂದಿದೆ. ಇದು ಕಾಮಗಾರಿ ಗುತ್ತಿಗೆಗಿಂತ ಭಿನ್ನವಾದುದು. ಉತ್ಪನ್ನಗಳ ಮೌಲ್ಯವರ್ಧಿತಕ್ಕೆ ಕಾರಣವಾಗುವಂಥದು. ಅವಕೃಪೆ ಮಾತೇ ಏಳುವುದಿಲ್ಲ. ಬಹುರಾಷ್ಟ್ರೀಯ ಕಂಪೆನಿಗಳು (ಎಂಎನ್‌ಸಿ) ಇದರಿಂದ ಹೆಚ್ಚು ಆಕರ್ಷಿತರಾಗುತ್ತಾರೆ.
ವಾಸ್ತವವಾಗಿ ಎಂಎನ್‌ಸಿಗಳು ರಫ್ತಿಗೆ ನೆರವಾಗಿರುವುದು ಕಡಿಮೆಯೇನಲ್ಲ. ಕಳೆದ ಒಂದು ವರ್ಷದಲ್ಲಿ ೧೨೧ ಕೋಟಿ ಡಾಲರ್‌‌ಗೆ ಸಮನಾದ ರಫ್ತನ್ನು ಇವು ಸಾಧಿಸಿವೆ. ಇನ್ನಾವ ಕ್ಷೇತ್ರಕ್ಕೂ ಇವುಗಳ ಕೊಡುಗೆ ಇಷ್ಟಿಲ್ಲ. ವಿದೇಶಿ ನೇರ ಬಂಡವಾಳ ಈಗಾಗಲೇ ೭೦ ಕೋಟಿ ಡಾಲರ್‌ನಷ್ಟು ಹರಿದುಬಂದಿದೆ.
ಇಷ್ಟೆಲ್ಲ ಆದರೂ ಕೇಂದ್ರ ಸರಕಾರವಾಗಲೀ ಕರ್ನಾಟಕ ರಾಜ್ಯ ಸರಕಾರವಾಗಲಿ ರಿಯಾಯ್ತಿಗಳನ್ನು ಮುಂದುವರೆಸುವ ಮೂಡ್‌ನಲ್ಲಿ ಇಲ್ಲ. ವಾಸ್ತವವಾಗಿ ರಿಯಾಯ್ತಿಗಳ ಅಗತ್ಯ ಇರುವುದು ಈಗಲೇ. ಏಕೆಂದರೆ ವಿಶ್ವಮಟ್ಟದಲ್ಲಿ ಚೀನಾ, ರಷ್ಯಾ, ಐರ್ಲೆಂಡ್ ಮತ್ತು ಇಸ್ರೇಲ್‌ಗಳೆಲ್ಲ ಪೈಪೋಟಿ ಕಾಡತೊಡಗಿವೆ.
ಈ ಬಾರಿ ಕೇಂದ್ರ ಬಜೆಟ್‌ನಲ್ಲಿ ಒಂದು ರಿಯಾಯ್ತಿಯನ್ನು ತೆಗೆದುಹಾಕಲಾಯಿತು. ಕಂಪೆನಿ ವಶ ಅಥವಾ ವಿಲೀನ ಸಾಧಿಸಿದಾಗ ಕೂಡಾ ಲಾಭಾಂಶದ ಶೇ. ೧೦೦ ರಷ್ಟಕ್ಕೆ ಆದಾಯಕರ ವಿನಾಯ್ತಿಯನ್ನು ಕೊಡಲಾಗುತ್ತಿತ್ತು. ಹೊಸ ಕಂಪೆನಿಗಳಿಗೆ ನಿಡುವಂತೆ ಆದರೆ ಇನ್ನು ಮುಂದೆ ೯೦ರಷ್ಟಕ್ಕೆ ಮಾತ್ರ ಈ ಸೌಲಭ್ಯ ಕೊಡಲಾಗುವುದು. ಇದು ಎಂಎನ್‌ಸಿಗಳ ಪಾಲಿಗೆ ನಿರುತ್ತೇಜಕವಾಗಿದೆ ಎಂಬುದು ನಾಸ್‌ಕಾಮ್‌ ಅಂಬೋಣ.
ಇನ್ನು ರಾಜ್ಯ ಸರಕಾರದ ನಿಲುವು ಅತಿದೊಡ್ಡ ಐಟಿ ರಾಜ್ಯವಾದ ಕರ್ನಾಟಕದಲ್ಲಿ ಕಳೆದ ಬಾರಿ ಶೇ.೪ ಮಾರಾಟ ತೆರಿಗೆ ವಿಧಿಸಿದರು. ಅನಂತರ ಜಾರಿ ಮಾಡಲಿಲ್ಲ. ತೆಗೆದರು ಈ ಬಾರಿ ಮುಖ್ಯಮಂತ್ರಿ ಮತ್ತೆ ಅದನ್ನು ಹಾಕಿದ್ದಾರೆ.
ವಾಸ್ತವವಾಗಿ ಹೈಟೆಕ್ ಮುಖ್ಯಮಂತ್ರಿ ಎಂದೇ ಹೆಸರಾಗಿದ್ದ ಎಸ್.ಎಂ. ಕೃಷ್ಣ ಅವರು ಈ ಹಿಂದೆ ರಾಜ್ಯದ ಅತಿ ದೊಡ್ಡ ಸಾಧನೆ ಎಂದರೆ ಐಟಿ ಸಾಧನೆ ಎನ್ನುತ್ತಿದ್ದರು. ಅದು ಈಗಲೂ ವಾಸ್ತವಾಂಶವೇ. ಆದರೆ ಅನಂತರ ಐಟಿ ಕೀರ್ತಿ ಅವರ ಪಾಲಿಗೆ ಭಾರವಾತೊಡಗಿತು. ಗ್ರಾಮೀಣ ಹಿತಸಾಧನೆಯಿಂದ, ಕೃಷಿ ನೀರಾವರಿಯಿಂದ ದೂರ ಸರಿಯುತ್ತಿದ್ದಾರೆಂಬ ಆರೋಪ ತಮ್ಮ ಮೇಲೆ ಬರಬಾರದೆಂದೇ ಅವರು ಭಾವಿಸುತ್ತಿದ್ದಾರೆ. ಅದನ್ನು ಪ್ರಸ್ತುತ ಬಜೆಟ್‌ನಲ್ಲಿ ಬಿಂಬಿಸಿದ್ದಾರೆ ಕೂಡಾ. ಆದರೆ ಐಟಿಗೆ ನೀಡಿದ್ದ ಪ್ರಾಮುಖ್ಯವನ್ನು ತೊಡೆದು ಹಾಕಬೇಕಾಗುವುದಿಲ್ಲ. ಅವರಿಗೆ ಈ ಸಂಬಂಧ ತಮ್ಮ ಪಕ್ಷದ ಹೈಕಮಾಂಡ್ ಕಡೆಯಿಂದ ತೊಡಕಿರುವಂತೆ ಕಾಣುತ್ತದೆ. ಐಟಿ ಏನಿದ್ದರೂ ಜನಸಾಮಾನ್ಯರ ಹಿತಕ್ಕೆ ಹೊರತಾದುದು ಎಂಬ ಅಭಿಪ್ರಾಯವನ್ನು ಮುಖ್ಯಮಂತ್ರಿ ಅವರಲ್ಲಿ ವ್ಯಕ್ತಪಡಿಸಿದ್ದಾರೆ ಎನ್ನಲಾಗಿದೆ. ಅವರಿಗೆ ಮನವರಿಕೆ ಮಾಡಿಕೊಡುವ ಜವಾಬ್ದಾರಿ ಉದ್ಯಮದ್ದು.
೨೭-೦೩-೨೦೦೨
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೫. ವಿದೇಶದಲ್ಲಿ ದುಡಿಮೆಯಾಗುವ ದಂಧೆ
ಪೂರ್ವ ಬೆಂಗಳೂರಿನ ಉದ್ದಕ್ಕೂ ಹರಡಿಕೊಂಡಿರುವರೆಂದರೆ ನಾನಾ ಕಂಪೆನಿಗಳಿಗೆ ಸೇರಿದ ಸಾಫ್ಟ್‌ವೇರ್‌ ಎಂಜನೀಯರುಗಳು. ಎಲೆಕ್ಟ್ರಾನಿಕ್ ಸಿಟಿ, ಮಡಿವಾಳ, ಹೊಸೂರ ರಸ್ತೆ, ಕೋರಮಂಗಲ, ಐಟಿಪಿಎಲ್, ಈ ಪ್ರದೇಶಗಳು ಮಾತ್ರವಲ್ಲದೆ ಹಲವಾರು ಜನನಿಬೀಡ ಕೇಂದ್ರಗಳಲ್ಲಿ ಯಾವುದೇ ಕಟ್ಟಡ ಅಥವಾ ಕಾಂಪ್ಲೆಕ್ಸ್‌ ಶ್ರೀಮಂತವಾಗಿ ಕಾಣುತ್ತಿದ್ದರೆ ಅದೇನು ಸಾಫ್ಟ್‌ವೇರ್‌ ಕಂಪೆನಿಯೇ? ಎಂದು ಪ್ರಶ್ನಿಸಲಾಗುತ್ತಿತ್ತು. ಶುಭ್ರವಸನರಾಗಿ ಆಧುನಿಕ ವಾಹನಗಳನ್ನೇರಿ ಸಂಚರಿಸುವ ಯುವಕರನ್ನು ನೋಡಿದಾಗ ಸಂತೋಷವಾಗುತ್ತದೆ. ಏಕೆಂದರೆ ಅವರು ಒಳ್ಳೆಯ ಸಂಬಳ, ಸಾರಿಗೆ ಪಡೆಯುವವರು ಎಂಬುದಷ್ಠೆ ಅಲ್ಲದೆ, ಸಂಪತ್ತಿನ ದೃಷ್ಟಿಯಲ್ಲಿ ದೇಶಕ್ಕೆ ನೆರವಾಗುತ್ತಿದ್ದಾರೆ ಎಂಬುದು ಮುಖ್ಯ. ಅದಕ್ಕಿಂತ ಹೆಚ್ಚಾಗಿ ರಾಜ್ಯದ ಹಾಗೂ ದೇಶದ ಪ್ರತಿಷ್ಠೆಯನ್ನು ಹೆಚ್ಚಿಸುವವರು ಈ ಯುವಕ ಯುವತಿಯರು ನಮ್ಮ ಪಾಲಿಗೆ ಅಮೂಲ್ಯ ಸಂಪನ್ಮೂಲ.
ಬಿಇ ಪದವಿಗಾಗಿ ಯಾವುದೇ ಶಾಖೆಯನ್ನು ಆಯ್ಕೆ ಮಾಡಿಕೊಂಡಿದ್ದರೂ ಅಂತಿಮವಾಗಿ ಸಾಫ್ಟ್‌ವೇರ್‌ ಕಂಪೆನಿಯೊಂದನ್ನು ಸೇರಬೇಕೆನ್ನುವುದೇ ಎಲ್ಲ ವಿದ್ಯಾರ್ಥಿಗಳ ಅಂತಿಮ ಆಯ್ಕೆ ಆಗಿರುತ್ತದೆ. ಆದರೆ ಈಗೊಂದು ಎರಡು ವರ್ಷದ ಹಿಂದೆ ಇಂಥವರಿಗೆ ಏನು ಅವಕಾಶಗಳು ಸುಲಭವಾಗಿ, ಮುಕ್ತವಾಗಿರುತ್ತಿದ್ದವೋ ಅವು ಈಗ ಇಲ್ಲ. ಕ್ಯಾಂಪಸ್‌ಗಳಿಗೆ ಹೋಗಿ ಅಭ್ಯರ್ಥಿಗಳನ್ನು ಕಂಪೆನಿಗಳವರು ಆಯ್ಕೆ ಮಾಡುವುದು ನಿಂತು ಹೋಗಿದೆ. ಕಡೆಯ ಸೆಮಿಸ್ಟರ್‌ಗಳಲ್ಲಿ ಇರುವ ಇಂಜನಿಯರಿಂಗ್ ವಿದ್ಯಾರ್ಥಿಗಳು ತಮ್ಮ ಕೈಗೆ ಡಿಗ್ರಿ ತಲುಪುವ ವೇಳೆಗಾದರೂ ಮತ್ತೆ ಐಟಿ ಅವಕಾಶಗಳು ದೊಡ್ಡದಾಗಿ ತೆರೆದುಕೊಳ್ಳುವವೋ ಇಲ್ಲವೋ? ಎಂದು ತವಕಗೊಂಡಿದ್ದಾರೆ. ಆದರೆ ಅವರ ಪ್ರಶ್ನೆಗೆ ಅನುಕೂಲಕರ ಉತ್ತರ ಸಧ್ಯ ಸಿಗುವಂತಿಲ್ಲ.
‘ಐಟಿ ಕ್ಷೇತ್ರದ ಮಂದಗತಿ ಇನ್ನೆಷ್ಟು ದಿನ ಇದ್ದೀತು?’ ಎಂದು ಉದ್ಯಮಿಗಳೂ, ಷೇರುದಾರರೂ ಆರ್ಥಿಕತೆ ಸುಧಾರಿಸಬೇಕೆಂದು ಬಯಸುವವರೂ ಲೆಕ್ಕ ಹಾಕುತ್ತಾರೆ. ಪೂರ್ತಿ ದಯನೀಯವಾಗಿರುವ ಮಾರುಕಟ್ಟೆಗಳಲ್ಲಿ ಚೈತನ್ಯ ಕಾಣುವಂತಾಗಬೇಕಾದರೆ ಐಟಿ ಕ್ಷೇತ್ರ ಚುರುಕುಗೊಳ್ಳಬೇಕು. ಏಕೆಂದರೆ ರಫ್ತು ವಲಯದಲ್ಲಿ ಖಚಿತ ಎನ್ನುವಂಥ ಯಶಸ್ಸು ಐಟಿಯಿಂದ ಮಾತ್ರವೇ ಸಾಧ್ಯವಾಘುತ್ತಿರುವುದು. ಆದ್ದರಿಂದ ಹಿಂದಿನ ಉತ್ತೇಜಿತ ದಿನಗಳನ್ನು ಐಟಿ ಕ್ಷೇತ್ರ ಕಾಣುವುದೇ ಎಂಬುದು ಸಹಜ ತವಕ.
ಐಟಿ ಕ್ಷೇತ್ರದಲ್ಲಿ ಸಾಫ್ಟ್‌ವೇರ್‌ ಉತ್ಪನ್ನಗಳನ್ನು ಹಾಗೂ ಅವುಗಳನ್ನು ಸಿದ್ಧ ಮಾಡಿಕೊಡುವ ಎಂಜನಿಯರುಗಳನ್ನು ತಯಾರಿಸುವುದರಿಂದಲೇ ಸಂಪತ್ತು ಸೃಷ್ಟಿಯಾಗುತ್ತಿರುವುದು. ಅಂದರೆ ವಿಶ್ವದಾದ್ಯಂತ ಬೇಡಿಕೆ ಇರುವುದು ಈ ಸಂಪನ್ಮೂಲಕ್ಕೆ. ಆದರೆ ಈಚೆಗೆ ಅಂದರೆ ಕಳೆದ ವರ್ಷದ ಸೆಪ್ಟಂಬರ್‌ ೧೧ರಂದು ಅಮೆರಿಕದ ಬೃಹತ್ ಕಟ್ಟಡ ಕುಇದ ಮೇಲೆ, ಭಾರತಕ್ಕಿರುವ ವ್ಯಾಪಾರ ಉದ್ದೇಶಗಳು ಬಹಳ ಹೆಚ್ಚಾಗಿವೆ. ಆ ಅವಕಾಶಗಳನ್ನು ಭಾರತ ನಿಧಾನವಾಗಿ ಬಾಚಿಕೊಂಡಿದೆ. ಸಾಫ್ಟ್‌ವೇರ್‌ ಎಂದು ಗುರುತಿಸುವುದು ಒಂದು ಭಾಗ. ಇಂಗ್ಲಿಷನಲ್ಲಿ ‘ಸರ್ವಿಸಸ್’ ಎಂದು ಗುರುತಿಸುವುದು ಅವಕಾಶಗಳ ಇನ್ನೊಂದು ಭಾಗ. ಇವೆರಡು ಸೇರಿದಂತೆ ಭಾರತಕ್ಕೆ ಲಭಿಸುವ ರಫ್ತುಗಳಿಕೆ ಸತತ ಏರುತ್ತಲೇ ಇದೆ.
ವಿದೇಶಿ ವಿನಿಮಯ ರಾಶಿ ಭಾರತದಲ್ಲಿ ಏರಲು ಈ ಗಳಿಕೆ ಬಹಳ ಸಹಕಾರಿ. ಸಧ್ಯ ಈ ಬಾಬಿನಿಂದ ೭೫೦೦ ಕೋಟಿ ಡಾಲರ್‌ ವಿನಿಮಯ (ಸುಮಾರು ೩೭,೫೦೦ ಕೋಟಿ ರೂಪಾಯಿ) ಹಣ ದೇಶದ ಬೊಕ್ಕಸವನ್ನು ಪ್ರತಿ ವರ್ಷ ಸೇರುವಂತಾಗಿದೆ. ಇದು ೨೦೦೮ ಇಸವಿ ಹೊತ್ತಿಗೆ ೮೦೦೦ ಕೋಟಿ ಡಾಲರ್‌ ಮಟ್ಟಕ್ಕೆ ಏರುತ್ತದೆ ಎಂಬ ಅಂದಾಜಿದೆ.
ಈ ಮಟ್ಟಕ್ಕೆ ಗಳಿಕೆಯು ಯಾವ ರೀತಿಯಲ್ಲಿ ನೆರವಾಗುತ್ತದೆ ಎಂಬುದು ಗಮನಾರ್ಹ. ಆಮದು ರಫ್ತು ಸತತವಾಗಿ ನಡೆಯುತ್ತಿರುವ ವಿದ್ಯಮಾನವೇ ಆದರು ಭಾರತ ರಫ್ತು ಮಾಡುವುದಕ್ಕಿಂತ ಆಮದು ಮಾಡಿಕೊಳ್ಳುವುದೇ ಅಧಿಕ. ವಿದೇಶಿ ವಾಣಿಜ್ಯ ಕೊರತೆ ಏನಿರುವುದೋ ಅದನ್ನು ತುಂಬಲು ಹೆಣಗುತ್ತಲೇ ಇರುವ ಪರಿಸ್ಥಿತಿ. ೨೦೦೮ರ ಹೊತ್ತಿಗೆ ಈ ವಿದೇಶಿ ವಾಣಿಜ್ಯ ಕೊರತೆ ೨೫೦೦ ಕೋಟಿ ಡಾಲರ್‌ನಷ್ಟು ಇರಬಹುದೆಂದು ಅಂದಾಜಿಸಿದೆ. ಆದರೆ ಆ ಹೊತ್ತಿಗೆ ಐಟಿ ರಫ್ತು ಗಳಿಕೆಯು ೭೫೦೦ ಕೋಟಿ ಡಾಲರನ್ನು ದಾಟಿರುತ್ತದೆ. ಅಂದರೆ ಬೀಳುವ ಕೊರತೆಯ ಮೂರುಪಟ್ಟು ಹಣವು ಈ ಒಂದು ಕ್ಷೇತ್ರದ ಗಳಿಕೆ ಆಗಿರುತ್ತದೆ.
ರಪ್ತು ಗಳಿಕೆಯಲ್ಲಿ ಸಾಫ್ಟ್‌ವೇರ್‌ ಜೊತೆಗೂಡುವ ಇನ್ನೊಂದು ಬಾಬು ಎನಿಸಿದ ಸರ್ವಿಸಸ್‌ ವಾಸ್ತವವಾಗಿ ನಾನಾ ಬಗೆಯ ಸೌಲಭ್ಯಗಳೇ ಆಗಿರುತ್ತವೆ.
ಅಮೆರಿಕದ ಕಚೇರಿಗಳಲ್ಲಿ ಕಡತಗಳನ್ನು ಕಾಪಾಡುವ ಕೆಲಸ ಏನಿದೆಯೋ ಅದನ್ನು ಬೇರೆಯವರಿಗೆ ಗುತ್ತಿಗೆ ಕೊಡುತ್ತಾರೆ. ಅಮದರೆ ಆ ಕೆಲಸದಲ್ಲೇ ಪರಿಣತಿ ಪಡೆದಿರುವ ಇನ್ನೊಂದು ಕಂಪೆನಿಯವರಿಗೆ ವಹಿಸಿಕೊಡುತ್ತಾರೆ.
ಕೆಲಸದ ಗುತ್ತಿಗೆದಾರರೂ ಎಂಥದು? ಉದಾಹರಣೆಗೆ ತಮ್ಮ ಉದ್ಯೋಗಿಗಳ ಸಂಬಳ, ಭತ್ಯೆ, ಮುಂತಾದವುಗಳ ಲೆಕ್ಕ ಸಿದ್ಧ ಪಡಿಸುವುದು. ಕಂಪೆನಿಯವರು ಸ್ವತಃ ಮಾಡಿಕೊಳ್ಳುವುದೇ ಸರಿ ಎಂದೇನೂ ಅಲ್ಲ, ಗುತ್ತಿಗೆ ಕೊಡುವುದು ಯಾರಿಗೆ? ಭಾರತದಲ್ಲಿರುವ ಒಂದು ಕಂಪೆನಿಗೆ ! ಅವರು ಅಮೆರಿಕದಲ್ಲಿರುವ ಜನರ ಉದ್ಯೋಗ ಕುರಿತ ಮಾಹಿತಿ ಲೆಕ್ಕಾಚಾರ ಕುರಿತ ಕಡತಗಳನ್ನು ಭರತದಲ್ಲಿ ನಿಭಯಿಸುತ್ತಾರೆ. ಅಮೆರಿಕದಲ್ಲಿ ನಡೆಯುವ ಪ್ರತಿಯೊಂದು ವಿದ್ಯಮಾನದ ವಿವರ ಭಾರತದಲ್ಲಿ ಗುತ್ತಿಗೆ ಪಡೆಯುವ ಕಂಪೆನಿಗೆ ಸ್ಯಾಟಲೈಟು ಸಂಪರ್ಕ ದೂರಸಂಪರ್ಕ ಮಾರ್ಗಗಳ ಮೂಲಕ ತತ್‌ಕ್ಷಣ ಎಂಬಂತೆ ಬಂದು ತಲುಪುತ್ತದೆ. ಕಂಪ್ಯೂಟರ್‌-ಕಂಪ್ಯೂಟರ್‌ಗಳ ಜೋಡಣೆ ಬಲು ಪರಿಣಾಮಕಾರಿ. ಲೆಕ್ಕ ಸಿದ್ಧಪಡಿಸಿ ದಾಖಲು ಮಾಡುವ ಕಾರ್ಯ ಎಲ್ಲೇ ನಡೆದರೂ ಕಂಪ್ಯೂಟರ್‌ ತೆರದು ನೋಡಿದರೆ ಮಾಹಿತಿ ಸಿದ್ಧ.
ಭಾರತದಲ್ಲಿರುವ ಕಂಪೆನಿ ಹೀಗೆ ಕೆಲಸ ಮಾಡಿಕೊಡುವಾಗ ಅಮೆರಿಕದ ಒಂದು ಕಂಪೆನಿಯ ಜೊತೆ ಮಾತ್ರ ಒಪ್ಪಂದ ಮಾಡಿಕೊಂಡಿರುವುದಿಲ್ಲ. ಹಲವು ಕಂಪೆನಿಗಳ ಜೊತೆ ಒಪ್ಪಂದ ಮಾಡಿಕೊಂಡಿರುತ್ತಾರೆ. ಏಕಕಾಲಕ್ಕೆ ಹಲವು ಕಂಪೆನಿಗಳ ಪಾಲಿಗೆ ಸೇವಾ ಸೌಲಭ್ಯ ಒದಗಿಸುತ್ತಿರುತ್ತಾರೆ. ನಮ್ಮಲ್ಲಿ ಮದುವೆ ಮುಂತಾದ ಸಂದರ್ಭಗಳಲ್ಲಿ ಅಡಿಗೆಯವರು ಏಕಕಾಲಕ್ಕೆ ಹಲವು ತಂಡಗಳ ರೂಪದಲ್ಲಿ ಹಲವು ಕಡೆ ಅಡುಗೆ ಕಾರ್ಯ ನೇರವೇರಿಸಿಕೊಟ್ಟ ಹಾಗೆ ಇದು.
ಬರಿದೆ ಸಂಬಳ ಸಾರಿಗೆ ಲೆಕ್ಕ ಮಾತ್ರವಲ್ಲ. ಭಾರತದ ಕಂಪೆನಿಯವರು ಅಮೆರಿಕದ ಹಲವಾರು ಕಂಪೆನಿಗಳ ಕಾರ್ಯಭಾರದ ನಾನಾ ಬಗೆಯ ಚಟುವಟಿಕೆಗಳ ಹೊಣೆ ಹೊತ್ತುಕೊಂಡಿರುತ್ತವೆ.
ವಿಮೆ ಕಂಪೆನಿಯವರು ಕ್ರೆಡಿಟ್ ಕಾರ್ಡ್ ಕಂಪೆನಿಯವರು, ಟೆಲಿಫೋನ್ ಕಾರ್ಡ್ ಮಾರಾಟ ಮಾಡುವವರು, ಇಂಟರ್‌ನೆಟ್‌ಸೇವೆ ಒದಗಿಸುವವರು ಮುಂತಾದವರೆಲ್ಲ ಕೆಲಸದ ಗುತ್ತಿಗೆಯನ್ನು ದೂರದ ದೇಶದ ಸೇವಾ ಪೂರೈಕೆದಾರರಿಗೆ ನೀಡುತ್ತಾರೆ.
ಕಂಪ್ಯೂಟರ್‌ ಕ್ಷೇತ್ರದ ನಾನಾ ಹಾರ್ಡ್‌ವೇರ್‌ ಹಾಗೂ ಭಾಗ ಸಾಧನಗಳನ್ನು ಪೂರೈಸುವವರು ಗ್ರಾಹಕರಿಗೆ ವಿವಿಧ ಗ್ಯಾರಂಟಿಗಳನ್ನು ಕೊಟ್ಟಿರುತ್ತಾರೆ. ಗ್ರಾಹಕರು ಫೋನ್ ಮಾಡಿದರೆ ಅದು ಬಂದು ತಲುಪುವುದು ಭಾರತದ ಗುತ್ತಿಗೆದಾರ ಕಂಪೆನಿಗೆ. ಅಲ್ಲಿಂದ ಗ್ರಾಹಕನಿಗೆ ಏನು ಸೇವೆ ಸಂದಾಯ ಆಗಬೇಕೋ ಅದರ ವ್ಯವಸ್ಥೆಯಾಗುತ್ತದೆ.
ಅದೇರೀತಿ ವಿಮೆ (ಮುಖ್ಯವಾಗಿ ವಾಹನ ವಿಮೆ) ಇಳಿಸಿದವರು, ಕ್ರೆಡಿಟ್ ಕಾರ್ಡ್ ಗ್ರಾಹಕರು ಮುಂತಾದವರು ಫೋನ್ ಮಾಡಿದಾಗ ಅದಕ್ಕೆ ಮಾರುತ್ತರ ಕೊಡುವವರು ಭಾರತದಲ್ಲಿ ಕುಳಿತಿರುವವರು ಎಂಬುದು ಯಾರಿಗೂ ಕಲ್ಪನೆಗೆ ನಿಲುಕುವುದಿಲ್ಲ. ಅಷ್ಟು ದಕ್ಷತೆಯಿಂದ ಸೇವಾ ಗುತ್ತಿಗೆ ಪಡೆದಿರುವವರು ಕಾರ್ಯ ನಿರ್ವಹಿಸುತ್ತಾರೆ. ಇಂಥ ಕಾರ್ಯಗಳನ್ನು ನಿರ್ವಹಿಸುವ ಸೇವಾ ಕೇಂದ್ರಗಳನ್ನು ಸ್ಥೂಲವಾಗಿ ಒಟ್ಟುಗೂಡಿಸಿ ಕಾಲ್‌ಸೆಂಟರ್‌ಗಳೆಂದು ಕರೆಯುತ್ತಾರೆ.
ಈ ಬಗೆಯ ಸೇವಾ ಕಾರ್ಯವನ್ನಾಗಲಿ ಇನ್ನಾವುದೇ ಬಗೆಯ ಕಂಪ್ಯೂಟರ್‌ ಕಾಮಾರಿಯನ್ನಾಗಲಿ ವಹಿಸಿಕೊಡುವ ವ್ಯವಹಾರವನ್ನು ಔಟ್‌ಸೋರ್ಸಿಂಗ್ ಎನ್ನುತ್ತಾರೆ. ವಾಸ್ತವವಾಗಿ ಇಂಥ ವ್ಯವಹಾರಗಳ ಒಂದು ಬಾರಿಗೆ ಮುಗಿಯುವ, ಒಂದು ತಿಂಗಳು ಅಥವಾ ಒಂದು ವರ್ಷ ನಡೆಯುವಂಥಹದು ಆಗಿರುವುದಿಲ್ಲ. ಒಮ್ಮೆ ಗುತ್ತಿಗೆ ನೀಡಿದರೆ ಐದು, ಹತ್ತು ವರ್ಷವಾದರೂ ನಡೆಯುತ್ತದೆ. ಅಂದರೆ ವಾರ್ಷಿಕ ವರಮಾನ ಎಂಬಂತೆ ವಿದೇಶಿ ವಿನಿಮಯ ಹಣ ಬಂದು ಸೇರುತ್ತಿರುತ್ತದೆ.
ಭಾರತದ ಐಟಿ ಖಂಪೆನಿಗಳು ಇನ್ನೂ ಒಂದು ಬಗೆಯ ಸೇವಾ ಸೌಲಭ್ಯ ಒದಗಿಸುತ್ತವೆ. ಯಾವುದೇ ಕಂಪೆನಿಯ ಗುತ್ತಿಗೆ ಕಾರ್ಯವನ್ನು ಆ ಕಂಪೆನಿ ಇರುವ ವಿದೇಶದಲ್ಲೇ ತನ್ನ ಕಚೇರಿ ತೆಗೆದು ತನ್ನ ಜನರನ್ನು ನಿಯುಕ್ತಗೊಳಿಸಿ ನಿಗದಿತ ಕಾರ್ಯವನ್ನು ಪೂರೈಸಿಕೊಡುತ್ತದೆ. ಹೀಗೆ ಭಾರತದ ಕಂಪೆನಿಗಳ ಉದ್ಯೋಗಿ ಎಂಜನಿಯರರು ಕೆಲಸದ ಗುತ್ತಿಗೆ ಕೊಟ್ಟ ಕಂಪೆನಿಗಳಿಗಾಗಿ ಅಮೆರಿಕ, ಬ್ರಿಟನ್ ಮುಂತಾದ ದೇಶಗಳಿಗೆ ಹೋಗಿ ದುಡಿಯುತ್ತಾರೆ. ಕೆಲಸ ಮುಗಿದ ಮೇಲೆ ವಾಪಸ್ಸು ಬರುತ್ತಾರೆ.
ಪ್ರತಿ ಎಂಜನಿಯರ್‌ನ ಸೇವೆಯನ್ನು ಗಂಟೆಗಳ ಆಧಾರದಲ್ಲಿ ಲೆಕ್ಕ ಹಾಕಿ ಭಾರತದ ಕಂಪೆನಿಗಳು ಶುಲ್ಕ ನಿಗದಿ ಮಾಡುತ್ತವೆ. ವಾಸ್ತವಾಗಿ ಅಸಲು ಹತ್ತರಷ್ಟು ಇಪ್ಪತ್ತರಷ್ಟು ದರದಲ್ಲಿ ಶುಲ್ಕ ವಿಧಿಸುತ್ತಾರೆ. ವಿದೇಶಿ ಗ್ರಾಹಕರು ಒಪ್ಪಿಕೊಳ್ಳುತ್ತಾರೆ. ಭಾರತದ ಎಂಜನಿಯರುಗಳು ಸಂತೋಷವಾಗಿ ಹೋಗಿ ಬರುತ್ತಾರೆ. ಆದರೆ ಅವರಿಗೆ ಅಸಲು ಖರ್ಚಿನ ಹತ್ತಿಪ್ಪತ್ತರಷ್ಟು ಪ್ರತಿಫಲ ಕೊಡುವುದಿಲ್ಲ. ದೇಶದೊಳಗೆ ದುಡಿದರೆ ಯಾವ ಫ್ರತಿಫಲ ಬರುತ್ತದೋ ಅದರ ಐದರಷ್ಟು ಅಥವಾ ಎಂಟರಷ್ಟು ಹಣ ಬರುವಂತೆ ಲೆಕ್ಕ ಹಾಕುತ್ತಾರೆ. ಮಿಕ್ಕದ್ದೆಲ್ಲ ಕಂಪೆನಿಯ ಬೊಕ್ಕಸ ಸೇರುತ್ತದೆ. ಆದ್ದರಿಂದಲೇ ಕಂಪೆನಿಗಳು ಅಪಾರ ಹಣ ಮಾಡುವುದು. ಆದ್ದರಿಂದಲೇ ಭಾರತದ ಎಂಜಿನಿಯುಗಳು ಲಕ್ಷಾಂತರ ಸಂಖ್ಯೆಯಲ್ಲಿ ಅಮೆರಿಕದಲ್ಲೂ ಹತ್ತಾರು ಸಹಸ್ರಾರು ಸಂಖ್ಯೆಯಲ್ಲಿ ಬ್ರಿಟನ್‌ನಲ್ಲೂ ತಂತಮ್ಮ ಕಂಪೆನಿಗಳ ಪರವಾಗಿ ದುಡಿಯುತ್ತಿರುವುದು. ತಾಯ್ನಾಡು ಅಲ್ಲದ ಕಡೆ ನಾನಾ ರೀತಿ ಭಂಗ ಪಟ್ಟುಕೊಂಡು ದುಡಿಯಲು ಭಾರತೀಯರು ಸಿದ್ಧರಾಗುತ್ತಾರೆ.
ಅಮೆರಿಕದಿಂದ ಬರುವ ಒಂದು ಡಾಲರ್‌ ಭಾರತದಲ್ಲಿ ೪೫ ರೂಪಾಯಿ. ಬ್ರಿಟನ್ನಿನಿಂದ ಬರುವ ಒಂದು ಪೌಂಡು ೭೫ ರೂಪಾಯಿ ಬೆಲೆ ಬಾಳುವುದರಿಂದ ಈ ಕಂಪೆನಿಗಳು ಈ ತಂತ್ರಜ್ಞರು ಮೂಗಿಗೆ ಕವಡೆ ಕಟ್ಟಿಕೊಂಡು ದುಡಿಯುತ್ತಾರೆ.
ಇನ್ನೂ ಒಂದು ವಿಶೇಷವುಂಟು. ಗುತ್ತಿಗೆ ಕಾರ್ಯ ನಿರ್ವಹಿಸಲು ಭಾರತ ಬಿಟ್ಟು ಹೋಗುವ ಪ್ರತಿ ಎಂಜನಿಯರ್‌ಗೆ ಇಲ್ಲೂ ಸಂಬಳ ಕೊಡುತ್ತಾರೆ. ಅಲ್ಲಿನ ಕೆಲಸಕ್ಕೆ ಒಪ್ಪಿಗೆ ನೀಡಿದ ಪ್ರಕಾರ ಅಲ್ಲಿನ ಹಣದ ಪಾವತಿ ಆಗುತ್ತದೆ. ಆದರೆ ತಮ್ಮವರಲ್ಲದ ಜನರ ನಡುವೆ ವಿದೇಶದಲ್ಲಿ ಅವರ ಅಗತ್ಯಕ್ಕನುಸಾರವಾಗಿ ಹಗಲು ರಾತ್ರಿ ದುಡಿಯುವಾಗ ಆಗುವ ಮಾನಸಿಕ ಹಿಂಸೆ, ತೊಳಲಾಟಗಳಿಗೆ ಬೆಲೆ ಕಟ್ಟಲಾಗದು. ಅವರು ಉಳಿಸಿ ತರುವ ಡಾಲರು ಪೌಂಡು ರೂಪಾಯಿಗಳಾಗಿ ಪರಿವರ್ತನೆಗೊಂಡಾಗ ಅವರಿಗೂ ಅಪಾರ ಲಾಭ. ದೇಶಕ್ಕೂ ಅನುಕೂಲ.
೧೮-೧೨-೨೦೦೨



ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೬. ‘ಕಷ್ಟಕಾಲ ಇನ್ನೆಷ್ಟು ದಿವಸ?’
ಇದು ಸತತವಾಗಿ ಜನ ಕೇಳುವ ಪ್ರಶ್ನೆ. ಆರ್ಥಿಕತೆ ಸತ್ತು ಸುಣ್ಣವಾಗಿದೆ. ವ್ಯಾಪಾರೋದ್ಯಮಿಗಳಂತೂ ನಿರ್ವಿಣ್ಣವರಾಗಿದ್ದಾರೆ.
ಮೊದಲನೆಯದಾಗಿ ಯಾವ ಸರಕು, ಸೇವೆಗೂ ಬೇಡಿಕೆ ಇಲ್ಲ. ಉತ್ಪನ್ನ ಯಾವುದೇ ಇದ್ದರೂ ಸೇವಾ ಸೌಲಭ್ಯ ಏನೇ ಆಗಿದ್ದರೂ ಕೊಳ್ಳುವವನ ಬಳಿ ಹಣವೇ ಇಲ್ಲದಿದ್ದರೆ ಯಾರು ತಾನೇ ಏನು ಮಾಡಬಲ್ಲರು? ಆರ್ಥಿಕ ಹಿಂಜರಿತ ಎಂದರೆ ಇಷ್ಟೊಂದು ದುರ್ಭರ ಇದ್ದೀತು ಎಂಬ ಕಲ್ಪನೆ ಇತ್ತೀಚಿನವರೆಗೂ ಯಾರಿಗೂ ಇರಲಿಲ್ಲ. ಅಭಾವದ ಕೊರತೆಯ, ಬೇಡಿಕೆ ಪೂರೈಕೆ ಏರುಪೇರಿನ ಅನುಭವ ಮಾತ್ರ ಇರುವವರಿಗೆ ಆರ್ಥಿಕ ಹಿಂಜರಿತದ ರುಚಿ ‘ಬಹಳ ಬಹಳ ಕಹಿ’ ಆಗಿರದೆ ಬೇರೆ ಆಗಲಿಕ್ಕೆ ಸಾಧ್ಯವೇ ಇಲ್ಲ.
ಆರ್ಥಿಕ ಹಿಂಜರಿತ ನಮ್ಮ ದೇಶಕ್ಕೆ ಮಾತ್ರ ಸೀಮಿತವಾಗಿಲ್ಲ. ಅಮೆರಿಕ ಜಪಾನುಗಳೂ ಸೇರಿದಂತೆ ಎಲ್ಲ ರಾಷ್ಟ್ರಗಳನ್ನೂ ಕಾಡುತ್ತಿರುವುದು. ಶ್ರೀಮಂತ ರಾಷ್ಟ್ರಗಳಿಗೆ ಏನೇ ಆದರೂ ಚಿಂತೆ ಇಲ್ಲ ಎನ್ನುವ ಮಾತು ಸಲ್ಲುವುದಿಲ್ಲ. ಸ್ಥಳೀಯವಾಗಿ ಯೋಚನೆ ಮಾಡುವಾಗ ಅನುಕೂಲಸ್ಥರಿಗೆ ಚಿಂತೆ ಇರುವುದಿಲ್ಲ. ಎಂದು ಸಾಮಾನ್ಯವಾಗಿ ಹೇಳುತ್ತಾರೆ. ಆಗೆಲ್ಲ ಬರುವ ಜವಾಬೆಂದರೆ ‘ಆನೆ ಭಾರ ಆನೆಗೆ, ಇರುವೆ ಭಾರ ಇರುವೆಗೆ!’ ಎನ್ನುವುದು. ಈ ಮಾತು ರಾಷ್ಟ್ರಗಳ ಮಟ್ಟಿಗೂ ಅನ್ವಯಿಸುತ್ತದೆ.
ಅನುಕೂಲಸ್ಥರಿಗೆ ಚಿಂತೆ ಇರುವುದಿಲ್ಲ ಎಂದು ಹೇಳುವಾಗ ಬಡವರು ತಮ್ಮ ಬವಣೆಗೆ ಕೊನೆಯೇ ಇಲ್ಲ ಎಂದು ವಿವರಿಸುತ್ತಾರೆ. ಅದೇ ಸಾದೃಶ್ಯವನ್ನು ದೇಶ ದೇಶಗಳ ಮಟ್ಟಕ್ಕೆ ವಿಸ್ತರಿಸಿದಾಗ ಭಾರತದ ಸ್ಥಿತಿ-ಗತಿ ಏನೆಂಬುದು ಪ್ರಧಾನವಾಗುತ್ತದೆ. ನೆಹರೂ ಕಾಲದಲ್ಲಿ ಅಭಿವೃದ್ಧಿ ಕಾರ್ಯಕ್ಕೆ ಹಣ ಒದಗಿ ಬಂದಿದ್ದು ವಿದೇಶಿ ನೆರವಿನಿಂದ. ಆ ಕಾಲಕ್ಕೆ ಊಹಿಸಲು ಸಾಧ್ಯವಾಗದಂಥ ಬೃಹತ್ ಯೋಜನೆಗಳು ಜಾರಿಗೆ ಬರಲು ಅದೇ ಕಾರಣ.
ಇಂದಿರಾಗಾಂಧಿ ಕಾಲದ ಉತ್ತರಾರ್ಧದ ವೇಳೆಗೆ ಪರಿಸ್ಥಿತಿ ಬದಲಾಗಿತ್ತು. ಅಪಾರವಾಗಿ ಸಾಲ ಸಿಗತೊಡಗಿತು. ಮೊದಲು ಮೊದಲು ವಿದೇಶಿ ನೆರವಿನ ಜೊತೆಗೆ ಲಗತ್ತಾದ ಸಾಲ, ಅನಂತರ ಬಡ್ಡಿ ತರಬೇಕಾಗುವ ಆಧಾರದ ಶುದ್ಧ ಸಾಲ.
ರಾಜೀವಗಾಂಧಿ ಮತ್ತು ಅನಂತರದ ವರ್ಷಗಳಲ್ಲಿ ವಿದೇಶಿ ಸಾಲವೂ ಬತ್ತಿ ಹೋಗುವಂತಾಯಿತು. ಏನಿದ್ದರೂ ವಿದೇಶಿ ಬಂಡವಾಳವನ್ನು ಆಕರ್ಷಿಸುವುದು ಮಾತ್ರ ಉಳಿಯಿತು.
ವಿದೇಶಿ ಮೂಲದ ಬಂಡವಾಳವನ್ನು ಆಕರ್ಷಿಸುವುದು ಅಷ್ಟು ಸುಲಭದ ಮಾತಲ್ಲ. ಎಂಬುದು ಮತ್ತೆ ಮತ್ತೆ ಮನದಟ್ಟು ಆಗುತ್ತಿದೆ. ಸಾಮಾನ್ಯವಾಗಿ ವಿದೇಶಿ ಬಂಡವಾಳ ಹರಿದು ಬರಬೇಕಾದರೆ ವಿಶ್ವ ವ್ಯಾಪಾರಕ್ಕೆ ಲಗತ್ತಾಗಿರಬೇಕು. ಇಲ್ಲವೇ ತಂತ್ರಜ್ಞಾನವನ್ನು ಪಡೆಯುವ ಅನಿವಾರ್ಯತೆ ಇರಬೇಕು.
ವ್ಯಾಪಾರಕ್ಕೆ ಲಗತ್ತಾಗಿರಬೇಕು ಎನ್ನುವಾಗ ವಿದೇಶಗಳಲ್ಲಿ ತಯಾರಾಗುವ ಯಂತ್ರೋಪಕರಣಗಳನ್ನೋ, ಇತರ ಉತ್ಪನ್ನಗಳನ್ನೋ ತರಿಸಿಕೊಳ್ಳಲು ಸಿದ್ಧರಿರಬೇಕು. ಅದಕ್ಕೆ ಸನ್ನಿವೇಶ ಪ್ರಶಸ್ತವಾಗಿರಬೇಕು. ಎಂದರೆ ತರಿಸಿಕೊಳ್ಳುವುದು ಏನೇ ಇದ್ದರೂ ಅದರ ಅಗತ್ಯ ಇರಬೇಕು.
ಇನ್ನೊಂದು ಸಾಧ್ಯತೆ ಎಂದರೆ ಇಲ್ಲಿನ ಉತ್ಪನ್ನಗಳನ್ನು ಮಾರಲು ಸಾಧ್ಯವಾಗಬೇಕು. ಅದರೆ ಇಲ್ಲಿನ ತಯಾರಿಕಾ ವೆಚ್ಚವೇ ಅಧಿಕ.
ಇನ್ನು ತಂತ್ರಜ್ಞಾನಕ್ಕೆ ಜಗತ್ತಾದ ಹಣ ಹೂಡಿಕೆ ವಿಚಾರ. ಹಣ ಮತ್ತು ತಂತ್ರಜ್ಞಾನ ಪಡೆದು ತಯಾರಿಸಿದ ಸರಕನ್ನು ಅಥವಾ ಸೇವೆಯನ್ನು ಲಾಭಕರವಾಗಿ ದೇಶದೊಳಗೆ ಅಥವಾ ದೇಶದಿಂದ ಹೊರಗೆ ಮಾರಲು ಶಕ್ತರಾಗಬೇಕು.
ಈ ಎರಡೂ ಸಾಧ್ಯತೆಗಳು ಈಗ ದೂರ. ಆರ್ಥಿಕ ಹಿಂಜರಿತ ಎರಡಕ್ಕೂ ಅಡ್ಡಿ ಉಂಟು ಮಾಡಿದೆ. ಯಾರಿಂದಲೂ ಯಾವುದಕ್ಕೂ ಬೇಡಿಕೆ ಇಲ್ಲವಾಗಿದೆ ಎನ್ನುವಾಗ ದಾರಿಯಾದರೂ ಯಾವುದಿದೆ?
ಎಲ್ಲ ಸಂಕಷ್ಟದ ನಡುವೆ, ಹಣ ಹೂಡಿಕೆ ಆಗುತ್ತಿಲ್ಲ ಎನ್ನುವಾಗ, ರಫ್ತು ಕುದುರುತ್ತಿಲ್ಲ ಎನ್ನುವಾಗ, ಆಸೆ ಮೂಡಿಸಿದ್ದೆಂದರೆ ಮಾಹಿತಿ ತಂತ್ರಜ್ಞಾನ (ಐಟಿ) ಕ್ಷೇತ್ರದ ಬೆಳವಣಿಗೆ. ಐದಾರು ವರ್ಷಗಳ ಅವಧಿಯಲ್ಲಿ ನಿಬ್ಬರಗಾಗುವಂಥ ರೀತಿಯಲ್ಲಿ ವಿದೇಶಿ ವಿನಿಮಯವನ್ನು ಈ ಕ್ಷೇತ್ರ ಗಳಿಸಿಕೊಟ್ಟಿತು. ಸಹಸ್ರಾರು ಮಂದಿ ಎಂಜನಿಯರುಗಳಿಗೆ ಲಕ್ಷಾವಧಿ ಮಂದಿ ತಂತ್ರಜ್ಞರಿಗೆ ಭಾರೀ ವರಮಾನದ ಅವಕಾಶಗಳನ್ನು ಒದಗಿಸಿತು. ಆದರೆ, ಕಳೆದ ಒಂದು ವರ್ಷದ ಅವಧಿಯಲ್ಲಿ ಮುಗ್ಗರಿಸಿತು. ಇದು ಕರ್ನಾಟಕದ ಮಟ್ಟಿಗೆ ಸಹಾ ಆತಂಕ ತಂದಿತು. ಏಕೆಂದರೆ ಐಟಿ ಮುನ್ನಡೆಯಿಂದ ರಾಜ್ಯವು ಮುಂಚೂಣಿಗೆ ಬಂದು ನಿಂತಿತು.
ಸ್ವತಃ ಐ.ಟಿ. ಕ್ಷೇತ್ರದ ಒಂದು ವಿದ್ಯಮಾನ ಎನಿಸಿದ ಬಿಲ್‌ಗೇಟ್ಸ್‌ ಅವರು ಭವಿಷ್ಯ ನುಡಿದಿದ್ದಾರೆ. ಮತ್ತೆ ಐಟಿ ಕ್ಷೇತ್ರದ ಉಚ್ಛ್ರಾಯ ಸ್ಥಿತಿ ಕಾಣುವಂತಾಗಲು ಎರಡು ವರ್ಷ ಕಾಯಬೇಕೆಂದರು. ವಾಸ್ತವವಾಗಿ ಐ.ಟಿ ಕ್ಷೇತ್ರ ಕುದುರಲು ಇನ್ನೂ ಒಂದು ವರ್ಷ ಸಾಕೆಂಬ ಅಭಿಪ್ರಾಯವಿತ್ತು. ಅಮೆರಿಕದ ಆರ್ಥಿಕ ಹಿಂಜರಿತವು ತೀವ್ರ ನಿರುದ್ಯೋಗಕ್ಕೆ ದಾರಿ ಮಾಡಿಕೊಟ್ಟಾಗ ಅದರ ಬಿಸಿ ಭಾರತಕ್ಕೆ ತಟ್ಟಿತ್ತು.
ಎಂಜಿನಿಯರರನ್ನು ಪರೀಕ್ಷೆಗೆ ಮುಂಚೆಯೇ ಉದ್ಯೋಗಪಾತ್ರರನ್ನಾಗಿ ಮಾಡುತ್ತಿದ್ದ ಸಾಫ್ಟ್‌ವೇರ್ ಕಂಪನಿಗಳು ಯುವ ಜನರನ್ನು ಕೆಲಸಕ್ಕೆ ತೆಗೆದುಕೊಳ್ಳುವುದೇ ಕೈಬಿಟ್ಟವು. ಹೆಚ್ಚು ಉಪಯೋಗಕ್ಕೆ ಬರದವರನ್ನು, ಹೆಚ್ಚುವರಿಯಾಗಿ ಕೆಲಸದಲ್ಲಿ ಇದ್ದವರನ್ನು ಕೆಲಸದಿಂದ ತೆಗೆದುಹಾಕಿದವು. ರಫ್ತು ವ್ಯವಹಾರ ಕುಸಿಯಿತು. ಲಾಭ ಗಳಿಕೆಗೆ ಅಡ್ಡಿಯೇನಿಲ್ಲ ಎನ್ನುವಂತಿದ್ದರೂ ಮುಂಚಿನ ವೈಭವ ಮರೆಯಾಯಿತು. ಈ ಹಿನ್ನಲೆಯಲ್ಲಿ ವ್ಯಾಪಕವಾದ ನಿರುದ್ಯೋಗ ಕಾಣಿಸಿಕೊಳ್ಳುವುದೆಂಬ ಭೀತಿ ನಿಜವಾಗಲಿಲ್ಲ. ಆದರೆ ಐ.ಟಿ. ಕ್ಷೇತ್ರದ ಲಾಭ ಪಡೆಯಲು ತುದಿಗಾಲಲ್ಲಿ ನಿಂತಿದ್ದ ನವ ಬಿ.ಇ. ಪದವೀಧರರಿಗೆ ನಿರಾಶೆಯುಂಟಾಯಿತು.
ಹಾಗಿರುವಾಗ ಬಿಲ್ ಗೇಟ್ಸ್ ಹೇಳುತ್ತಾರೆ ಇನ್ನೂ ಎರಡು ವರ್ಷ ಕಾಯಬೇಕೆಂದು. ಇಷ್ಟೆಲ್ಲಾ ಆಗಿದ್ದು ಭಯೋತ್ಪಾದಕರ ದಾಳಿಗೆ ತುತ್ತಾಗಿ ಅಮೆರಿಕದ ವಿಶ್ವ ವಾಣಿಜ್ಯ ಕೇಂದ್ರ ನೆಲಸಮ ಆದುದರ ಪರಿಣಾಮ. ಅಮೆರಿಕದಲ್ಲಿದ್ದ ಆರ್ಥಿಕ ಹಿಂಜರಿತದ ಜೊತೆ ಜೊತೆಗೆ ಭಯೋತ್ಪಾದಕರು ಮೂಡಿಸಿದ ಭೀತಿಯು ಅಮೆರಿಕವನ್ನು ಮಾತ್ರವಲ್ಲದೆ ಅಮೆರಿಕದ ಜೊತೆ ವ್ಯಾಪಾರ ಸಂಬಂಧ ಇರಿಸಿಕೊಂಡ ಎಲ್ಲರನ್ನೂ ಆತಂಕಕ್ಕೆ ಗುರಿ ಮಾಡಿದೆ. ಅಮೇರಿಕ ಚೇತರಿಸಿಕೊಳ್ಳುವ ತನಕ ಇತರರಿಗೂ ನೆಮ್ಮದಿ ಇಲ್ಲ.
ಪ್ರಸಕ್ತ ಹಣಕಾಸು ವರ್ಷದ ಮೂರನೇ ತ್ರೈಮಾಸಿಕದಲ್ಲಿ ಭಾರತದ ಸಾಫ್ಟವೇರ್ ಉದ್ಯಮ ಶೇಕಡ ೨೫ರ ವೃದ್ಧಿ ಸಾಧಿಸಿದೆ.
ಹಿಂದಿನ ವರ್ಷಗಳಿಗೆ ಹೋಲಿಸಿದರೆ ಇದು ದೊಡ್ಡ ವೃದ್ಧಿಯೇನಲ್ಲ. ಜೊತೆಗೆ ಮುಂದಿನ ಮೂರು ತಿಂಗಳು, ಅಂದರೆ ನಾಲ್ಕನೇ ತ್ರೈಮಾಸಿಕ ಅವಧಿಯಲ್ಲಿ ಭಾರತ ಐ.ಟಿ. ಕ್ಷೇತ್ರವು ಅಮೋಘವಾದುದೇನನ್ನೂ ನಿರೀಕ್ಷಿಸುವಂತಿಲ್ಲ.
ಆದರೆ ಬಿಲ್ ಗೇಟ್ಸ್ ಸಹಿತ ಎಲ್ಲರೂ ಹೇಳುವಂತೆ ಅಮೆರಿಕದಲ್ಲಿ ಹಿನ್ನಡೆ ಆಗಿದ್ದರೂ ಐರೋಪ್ಯ ರಾಷ್ಟ್ರಗಳಲ್ಲಿ ಸಾಫ್ಟ್‌ವೇರ್ ಉದ್ಯಮಕ್ಕೆ ಭಾರೀ ದೊಡ್ಡ ಅವಕಾಶಗಳು ಲಭಿಸಲಿವೆ. ಅದರತ್ತ ಗಮನಹರಿಸಬೇಕು.
ಬ್ರಿಟನ್‌ನ ಐ.ಟಿ. ರಾಜಧಾನಿ ರೆಡಿಂಗ್ಸ್ ನಲ್ಲಿ ಸಾಫ್ಟ್‌ವೇರ್ ಅವಕಾಶಗಳನ್ನು ಬಾಚಿಕೊಳ್ಳಲು ಭಾರತದಿಂದ ಹೋದ ಹಲವು ನೂರು ಕುಟುಂಬಗಳಿವೆ. ಇಟಲಿ, ಫ್ರಾನ್ಸ್ ಮಾತ್ತು ಜರ್ಮನಿ ಇಲ್ಲೆಲ್ಲ ಈಗಾಗಲೇ ಭಾರತದ ಎಂಜಿನಿಯರರು ಕಾಲೂರಿದ್ದಾರೆ.
ಭಾರತದೊಳಗೆ ಸಾಫ್ಟವೇರ್ ಉದ್ಯಮಕ್ಕೆ ಇರುವ ಅವಕಾಶಗಳು ಸೀಮಿತ ಅಲ್ಲವಾದರೂ ವಿದೇಶಗಳಲ್ಲಿರುವ (ಐರೋಪ್ಯ ರಾಷ್ಟ್ರಗಳೂ ಸೇರಿದಂತೆ) ಅವಕಾಶಗಳು ಸದ್ಯ ತುಂಬಾ ಆಕರ್ಷಕವಾಗಿ ಕಾಣತೊಡಗಿವೆ. ಭಾರತ ಮೂಲದ ಎಂಜಿನಿಯರರ ದುಡಿಮೆ ಸಾಕಷ್ಟು ಅಗ್ಗ ಇದ್ದರೂ ಅಮೆರಿಕ ಸೇರಿದಂತೆ ಎಲ್ಲ ರಾಷ್ಟ್ರಗಳೂ ಇನ್ನಷ್ಟು ಲಾಭಕರವಾಗಿ ಅವರನ್ನು ದುಡಿಸಿಕೊಳ್ಳಲು ಹವಣಿಸುತ್ತವೆ. ಇದು ವಾಸ್ತವಾಂಶ. ಆದರೆ ವಿದೇಶಿ ನೆಲದ ಮೇಲೆ ಜಾರಿ ಮಾಡುವ ಕಾಮಗಾರಿಗಳಿಗೆ ವಿದೇಶಿ ವಿನಿಮಯ ರೂಪದಲ್ಲಿ ಪ್ರತಿಫಲ ಬರುವುದು ಭಾರೀ ಅನುಕೂಲಕರ ಎನಿಸಿಕೊಳ್ಳುತ್ತದೆ.
ಉದಾಹರಣೆಗೆ ಪ್ರಸಕ್ತ ಸಾಲಿನ ಮೂರನೇ ತ್ರೈಮಾಸಿಕದಲ್ಲಿ ಶೇಕಡಾ ೨೫ ವೃದ್ಧಿ ಏನು ಕಂಡಿದೆಯೋ ಅದು ವಿದೇಶಿ ವಿನಿಮಯ ಗಳಿಕೆಯ ಫಲಶ್ರುತಿಯೇ ಸರಿ. ಈಚೆಗೆ ರೂಪಾಯಿ ಮೌಲ್ಯ ಸತತವಾಗಿ ಕುಸಿಯತೊಡಗಿದ್ದರಿಂದ ಗಳಿಕೆಯಲ್ಲ ದೊಡ್ಡದಾಗಿ ಕಾಣಿಸುತ್ತಿದೆ.
ಒಂದು ವರ್ಷವಲ್ಲವಾದರೆ ಎರಡು ವರ್ಷ ಕಾಯಬೇಕೆಂದರೆ ಅದಕ್ಕೆ ಸಿದ್ಧರಿರಬೇಕು. ಮುಸುಳಿದ ಮೋಡ ಸದಾಕಾಲ ಮುಖವನ್ನು ಆವರಿಸಿರುವುದಿಲ್ಲ. ಕಣ್ಣು ಕಾಣಿಸದಂತೆ ಮೂಡಿರುವ ಕಾವಳ ಕರಗಲೇಬೇಕು. ಸಾಫ್ಟವೇರ್ ಉದ್ಯಮ ನಿಂತಿರುವುದೇ ಶಿಖರಾಗ್ರದಲ್ಲಿ. ಮೋಡ ಕರಗಿದರೆ ದೃಷ್ಟಿ ನಿಚ್ಚಳ. ಆಗ ಇನ್ನೊಂದು ಶೃಂಗ ಕಣಿಸುವುದು ಖಚಿತ.
ಚಿಂತೆಯೊಂದಿದೆ. ಅದೇ ಚೀನಾದ ಐ.ಟಿ. ಸಾಮರ್ಥ್ಯ. ಅದು ಎಷ್ಟು ದೊಡ್ಡದು; ಎಷ್ಟೊಂದು ಸವಾಲು ಒಡ್ಡಬಹುದು ಎಂಬುದು ತಕ್ಷಣ ಗೊತ್ತಾಗುತ್ತಿಲ್ಲ. ಆ ಸಂಬಂಧ ಎಲ್ಲ ವಿವರಗಳನ್ನು ಏಪ್ರೀಲ್ ವೇಳೆಗೆ ಹೊರಗೆಡಹುದಾಗಿ ಉದ್ಯಮದ ಒಕ್ಕೂಟವಾದ ‘ವ್ಯಾಸ್ ಕಾಂ’ ತನ್ನ ಸದಸ್ಯರಿಗೆ ಹೇಳಿದೆ.

ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೭. ಗ್ರಾಹಕರು ಐಟಿ ಮೇಳದಲ್ಲಿ ಕಾಣುವುದೇನು?
ದೇಶದಲ್ಲಿ ಇನ್ನಾರ ಪಾಲಿಗೆ ಅಲ್ಲವಾದರೂ ಕರ್ನಾಟಕದ ಪಾಲಿಗೆ ಐಟಿ ಮೇಳ ನಡೆಸುವುದೆಂದರೆ ಬಹಳ ಸಂಭ್ರಮದ ವಿಷಯ. ಮನೆಯಲ್ಲಿ ಶುಭ ಕಾರ್ಯ ನಡೆಯುವಾಗ ನೆಂಟರಿಷ್ಟರನ್ನು ಎದುರುಗೊಳ್ಳುವಾಗ ತವಕ, ಸಂಭ್ರಮ, ಆನಂದ ಎಲ್ಲ ಏನಿರುತ್ತದೋ ಅದೇ ರೀತಿ ಇದು. ಬೆಂಗಳೂರು ವಾಸ್ತವವಾಗಿ ದೇಶದ ಮಾಹಿತಿ ತಂತ್ರಜ್ಞಾನ ರಾಜಧಾನಿ. ಆದ್ದರಿಂದ ಹೊರಗಿನಿಂದ ಅಂದರೆ ಬೇರೆ ರಾಜ್ಯಗಳಿಂದ ಹಾಗೂ ಬೇರೆ ದೇಶಗಳಿಂದ ಬರುವ ಮಾಹಿತಿ ತಂತ್ರಜ್ಞಾನಪ್ರಿಯರಿಗೆ ಐಟಿ ಮೇಳ ಮಹತ್ವದ್ದು; ಹಾಗಿಲ್ಲವಾದರೂ, ಕುತೂಹಲಕಾರಿ ಮತ್ತು ಆಸಕ್ತಿದಾಯಕ.
ಬೆಂಗಳೂರಿನ ಜನಕ್ಕೆ ಮೇಳಗಳು ಹೊಸದಲ್ಲ. ವರ್ಷವಿಡೀ ಒಂದಲ್ಲ ಒಂದು ಮೇಳ ವ್ಯವಸ್ಥೆಗೊಂಡಿರುತ್ತದೆ. ಹಾಗೆ ಬೇರೆ ಉದ್ಯಮ ಪ್ರಕಾರಗಳಿಗೆ ಮತ್ತು ವಿಷಯಗಳಿಗೆ ಸಂಬಂಧಿಸಿದಂತೆ ನಡೆಯುವ ಮೇಳಗಳ ಬಗೆಗೆ ಒಂದಿಷ್ಟು ತಿಳಿವಳಿಕೆ ಇರುತ್ತದಾದ್ದರಿಂದ ಮೇಳಕ್ಕೆ ಭೇಟಿ ಕೊಡುವವರಿಗೆ ಏನೋ ಒಂದಿಷ್ಟು ಹೊಸತೆಂಬುದು ಗೋಚರಿಸುತ್ತದೆ. ಆದರೆ ತಾಂತ್ರಿಕವಾಗಿ ಏನೂ ಅರಿಯದ ಜನ ಐಟಿ ಮೇಳಕ್ಕೆ ಬಂದವರಿಗೆ ನಿರಾಶೆ ಕಾದಿರುತ್ತದೆ. ಎಲ್ಲವೂ ಆಯೋಮಯ. ಆದರೆ ಸಾಫ್ಟವೇರ್ ಎಂಜಿನಿಯರ್‌ಗಳ ಆಡುಂಬೊಲ ಎನಿಸಿಕೊಂಡ ಬೆಂಗಳೂರಿನಲ್ಲಿ ಐಟಿ ಮೇಲೆ ನಡೆದರೆ ಅದರ ಉಪಯೋಗ ಪಡೆದುಕೊಳ್ಳುವ ಜನರ ಸಂಖ್ಯೆ ಕೆಡಿಮೆಯೇನೂ ಇರುವುದಿಲ್ಲ. ಮೇಳಕ್ಕೆ ಲಗ್ಗೆ ಹಾಕುವ ಬಿಇ ವಿದ್ಯಾರ್ಥಿಗಳಿಗಂತೂ ಥಿಲ್ಲಿಂಗ್! ಈ ಹಿಂದೆ ಶಾಲಾ ವಿದ್ಯಾರ್ಥಿಗಳಿಗೆಂದೇ ಧಾರಾಳ ಸಂಖ್ಯೆಯಲ್ಲಿ ಪಿ.ಸಿ.ಗಳನ್ನು ಹಾಕಿದ್ದಾಗ ಸಾಕಷ್ಟು ಮಂದಿ ಕೆಳಹಂತ ವಿದ್ಯಾರ್ಥಿಗಳು ಕಂಪ್ಯೂಟರಗಳ ಬಗೆಗೆ ತಮಗಿರುವ ಭಯ ಕಳೆದುಕೊಂಡರು. ಈ ಬಾರಿ ಗ್ರಾಮಂತರ ಪ್ರದೇಶಗಳಿಗೆ ಮಾಹಿತಿ ತಂತ್ರಜ್ಞಾನ ಹೇಗೆ ಉಪಯುಕ್ತವಾಗುತ್ತದೆ ಎಂದು ಬಿಂಬಿಸುವ ಸಣ್ಣ ಪ್ರಯತ್ನ ನಡೆಯಿತು. ಅದು ಎಷ್ಟು ಉಪಯುಕ್ತವಾಯಿತು ಎಂಬ ಅಂದಾಜು ಸಿಗುತ್ತಿಲ್ಲ. ಆದರೆ ಆಡಳಿತಾಂಗದಲ್ಲಿ, ಅದರಲ್ಲೂ ನಗರೇತರ ಪ್ರದೇಶಗಳ ತಲಸ್ತರ ಆಡಳಿತದಲ್ಲಿ, ಕಂಪ್ಯೂಟರಗಳು ಹೇಗೆ ಉಪಯುಕ್ತವಾಗಬಲ್ಲದು ಎಂದು ಬಿಂಬಿಸುವ ಪ್ರಯತ್ನಗಳು ನಡೆಯಲಿಲ್ಲ. ಏಕೆಂದರೆ ಆ ದಿಕ್ಕಿನಲ್ಲಿ ರಾಜ್ಯವು ಕ್ರಮಿಸಬೇಕಾದ ದೂರ ಬಹಳವಿದೆ.
ಯಾವುದೇ ಮೇಳಕ್ಕೆ ಹೊರಗಿನಿಂದ ಮುಖ್ಯವಾಗಿ ವಿದೇಶಗಳಿಂದ ಬರುವ ತಂತ್ರಜ್ಞರು ಅಥವಾ ವ್ಯಾಪಾರ ಪ್ರತಿನಿಧಿಗಳು ಗ್ರಹಿಸುವ ಅಂಶಗಳು ಅನೇಕ. ಯಾವ ರೀತಿ ಉಪಯೋಗಕ್ಕೆ ಬರುತ್ತದೆ ಎಂದು ಇಣುಕಿ ನೋಡುವುದೇ ಮೇಳಕ್ಕೆ ಭೇಟಿ ನೀಡುವುದರ ಮುಖ್ಯ ಉದ್ದೇಶವಾಗಿರುತ್ತದೆ. ಈವರೆಗಿನ ವ್ಯಾಪಾರ ಪದ್ಧತಿ ಎಂದರೆ ಹೊರಗಿನಿಂದ ಮುಖ್ಯವಾಗಿ ಭಾರತದಂಥ ಕಡೆಯಿಂದ ತಂತ್ರಜ್ಞರನ್ನು ಕರೆಸಿಕೊಂಡು ಸಾಪ್ಟವೇರ್‌ಗಳನ್ನು ಸಿದ್ಧಪಡಿಸಿಕೊಳ್ಳುವುದು. ವಿದೇಶಗಳ ಉತ್ಪಾದಕರು ಹೀಗೆ ಕೆಲಸ ಕೊಡುವರೆಂದು ನಮ್ಮವರು ಅಲ್ಲಿಗೆ ಹಾರುತ್ತಿದ್ದರು. ಈಗ ಪ್ರವೃತ್ತಿ ಬದಲಾಗಿದೆ. ‘ಔಟ್ ಸೋರ್ಸಿಂಗ್’ ಅಂದರೆ ಬೇಕಾದ ಕೆಲಸವನ್ನು ಒಪ್ಪಿಸಿ ಹೊರಗಿನ ದೇಶಗಳಲ್ಲೇ ಮಾಡಿಸುವುದು ಈಗಿನ ಮತ್ತು ಇನ್ನು ಮುಂದಿನ ದಿನಗಳ ವಾಡಿಕೆ.
ಅಂಥ ಸಾಮರ್ಥ್ಯ ಭಾರತದ ಎಂಜಿನಿಯರುಗಳಿಗೆ ಇದೆಯೇ ಹಾಗೂ ಯಾವ ಯಾವ ಪ್ರಕಾರಗಳಲ್ಲಿ ಅವರು ಬಲಿಷ್ಠ ಕೆಲಸಗಾರರಾಗಿದ್ದಾರೆ ಎಂದು ಕಂಡುಕೊಳ್ಳಲು ವಿದೇಶಿಯರು ಐಟಿ ಮೇಳಕ್ಕೆ ಬರುವವರಾಗಿರುತ್ತಾರೆ.
ಪ್ರಪಂಚದ ಯಾವುದೇ ಸಾಫ್ಟವೇರ್ ಕಂಪನಿಯು ಭಾರತದಲ್ಲಿ ಕಚೇರಿ ಸ್ಥಾಪಿಸಿ ಇಲ್ಲವೆ ಪ್ರತಿನಿಧಿಯನ್ನು ನೇಮಿಸಿ ತನ್ನ ಇರವನ್ನು ಸಾಧಿಸಿಕೊಳ್ಳಲು ಯತ್ನಿಸುತ್ತದೆ. ಅಷ್ಟು ಮಾತ್ರವಲ್ಲ: ತನ್ನಂತೆಯೇ ಇತರ ಪ್ರತಿಸ್ಪರ್ದಿ ಅಥವಾ ಸಹಾಯಕ ಕಂಪನಿಗಳು ಭಾರತದಲ್ಲಿ ಏನು ಮಾಡುತ್ತಿವೆ ಹಾಗೂ ಎಷ್ಟರಮಟ್ಟಿಗೆ ಬೇರೂರಿರುತ್ತವೆ ಎಂದು ಕಂಡುಕೊಳ್ಳಲು ಐಟಿ ನೆರವಾಗಬಲ್ಲದು. ಬೇರೆ ಕಂಪನಿಗಳು ಭಾರತದಲ್ಲಿ ನೆಲೆಗೊಂಡು ಎಷ್ಟರಮಟ್ಟಿಗಿನ ವ್ಯಾಪಾರ ಸಂಬಂಧ ಬೆಳೆಸಿಕೊಂಡಿವೆ ಎಂಬುದನ್ನು ಅಂದಾಜು ಮಾಡುವುದು ಹಾಗೂ ತಾನು ಯಾರು ಯಾರ ಜೊತೆ ವ್ಯಾಪಾರ ಸಂಬಂಧವನ್ನು ಬೆಂಗಳೂರು ಮತ್ತಿತರ ಕಡೆ ಬೆಳೆಸಿಕೊಳ್ಳಲು ಸಾಧ್ಯ ಎಂದು ಪ್ರತಿ ವಿದೇಶಿ ಕಂಪನಿಯು ಲೆಕ್ಕ ಹಾಕುತ್ತಿರುತ್ತದೆ.
ಐಟಿ ಮೇಳಕ್ಕಾಗಲೀ, ಬಿಡಿ ದಿನಗಳ ಭೇಟಿಗಾಗಲೀ ಭಾರತಕ್ಕೆ ಬರುವ ವಿದೇಶಿ ತರಬೇತಿಗೆ ಸಾಕಷ್ಟು ಹಣ ತೊಡಗಿಸಿರುತ್ತದೆ. ಈಗ ಒಮ್ಮೆ ಕೆಲಸದಿಂದ ತೆಗೆದುಹಾಕಿ ಮತ್ತೆ ಕೈಗೆ ಬರುವ ಕೆಲಸ ಹೆಚ್ಚಾದಾಗ ಹೊಸದಾಗಿ ಜನರನ್ನು ನೇಮಿಸಿಕೊಂಡು ತರಬೇತಿ ಕೊಡಲಾಗುವುದಿಲ್ಲ. ಆದ್ದರಿಂದ ಅವರನ್ನು ಸಾಕಿಕೊಂಡೇ ಬರುತ್ತವೆ. ವಿದೇಶಿ ಗ್ರಾಹಕರು ತಮ್ಮಲ್ಲಿಗೆ ತರಬೇತಾದ ಜನರನ್ನು ಕಳುಹಿಸಿರೆಂದು ಕೇಳಿದಾಗಲೂ ಕಂಪನಿಗಳಿಗೆ ಭಾರೀ ಲಾಭವಿದೆ. ವಿದೇಶಿಗಳಿಗೆ ಕಳುಹಿಸುವಾಗ ಅದಕ್ಕೆಂದು ಗ್ರಾಹಕರಿಂದ ಪಡೆಯುವ ಮೊತ್ತವು ಆ ಎಂಜಿನಿಯರುಗಳಿಗೆ ಕೊಡುವ ಹಣದ ಮೂರರಿಂದ ಐದು ಪಟ್ಟು ವಸೂಲು ಮಾಡುತ್ತವೆ. ವಿದೇಶಗಳಿಗೆ ಹೋಗುವ ಎಂಜನಿಯರರಿಗೆ ಅದರೋ ಡಾಲರ್ ಅಥವಾ ಪೌಂಡಗಳಲ್ಲಿ ಹಣ ಪಡೆದು, ಒಂದಷ್ಟು ಉಳಿಸಿ ತಂದರೆ ರೂಪಾಯಿನ ೪೫ರಷ್ಟು ಅಥವಾ ೬೫ ಪಟ್ಟು ಮೊತ್ತ ಆಗುತ್ತದೆಂಬ ಆಸೆ, ಔಟ್ ಸೋರ್ಸಿಂಗ್ ವ್ಯಾಪಾರ ಜಾಸ್ತಿಯಾದರೆ ಎಂಜಿನಿಯರಿಗೆ ಮೋಸವೇ ಸರಿ.
ಐಟಿ ಮೇಳಗಳಿಗೆ ಬರುವವರು ಯಾವ ತಂತ್ರಜ್ಞಾನ ಇಲ್ಲಿ ಬೆಳೆದಿದೆ ಎಂದು ನೋಡುವಾಗ ಯಾವ ಬಗೆಯ ಎಂಜಿನಿಯರುಗಳು ಇಲ್ಲಿ ಲಭ್ಯವಿದ್ದಾರೆ ಎಂದು ಅಳೆಯುವ ಕೆಲಸ ನಡೆದಂತೆಯೇ ಸರಿ.
ಭಾರತದ ಕಂಪನಿಗಳು ಸಹಾ ಪೈಪೋಟಿ ಮೇಲೆ ವಿದೇಶಿ ಗ್ರಾಹಕರಿಗೆ ಸೇವಾ ಸೌಲಬ್ಯವನ್ನು ಮಾರುತ್ತಾರೆಂಬ ಭಾವನೆ ಇದೆ. ಈಚೆಗೆ ಕಂಪನಿಗಳವರೆಗೆ ಇದು ಮನವರಿಕೆ ಆಗುತ್ತಿದೆ. ಆರ್ಡರುಗಳನ್ನು ಪಡೆದು ಕೆಲಸ ಮಾಡಿಕೊಡುವುದಕ್ಕಿಂತ ವ್ಯಾಪಾರ ಸಹಯೋಗ, ಒಪ್ಪಂದ ಸಹಭಾಗಿತ್ವ ಮುಂತಾದುವಕ್ಕೆ ಭಾರತದ ಕಂಪನಿಗಳು ಮುಂದಾಗುತ್ತಿವೆ.
ಈ ಬಾರಿಯ ಐಟಿ ಮೇಳ ಈ ಹಿನ್ನಲೆಯಲ್ಲಿ ಮಹತ್ವದಾಗಿತ್ತು. ಜೊತೆಗೆ ಭಾರತದ ಸಾಫ್ಟವೇರ್ ಉದ್ಯಮವನ್ನು ಬಳಸಿಕೊಳ್ಳುವ ಅನಿವಾರ್ಯತೆ ಹೆಚ್ಚುತ್ತಿರುವ ಸಂದರ್ಭವೂ ಉಂಟು. ಹೀಗಾಗಿ ಹಿಂಜರಿತ ಬೇರೆಲ್ಲೋ ಇದ್ದರೂ ಭಾರತದ ಮಟ್ಟಿಗೆ ಅನುಕೂಲವೇ ಉಂಟೆಂಬ ಅಂದಾಜು ನಿಜವಾಗಲಿಕ್ಕೇ ಸಾಕು.

ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೮. ಮೈತೂಕ ಇಳಿಸಿದ ಐ.ಟಿ ಕಂಪನಿಗಳಿಗೆ ಮತ್ತೆ ಒಳ್ಳೆಯ ಕಾಲ
ಸೆಪ್ಟಂಬರ್ ೧೧ರ ಅಮೆರಿಕ ಘಟನೆ ನಂತರ ಏನಾಗಬಹುದು ಎನ್ನುವ ಊಹಾಪೋಹಗಳಿಗೆ ಮತ್ತು ಲೆಕ್ಕಾಚಾರಗಳಿಗೆ ಲೆಕ್ಕವಿಲ್ಲ. ಭಾರತದ ಮಟ್ಟಿಗೆ ಇದ್ದ ದೊಡ್ಡ ಭಯ ಎಂದರೆ ಪೆಟ್ರೋಲಿಯಂ ಬೆಲೆ ಏರುತ್ತದೆ ಎನ್ನುವುದು. ಆಫ್ಘಾನಿಸ್ತಾನದ ಮೇಲೆ ಅಮೆರಿಕ ದಾಳಿ ಆರಂಭಿಸಿದ್ದರೂ ಭಾರತದ ಪೆಟ್ರೋಲಿಯಂ ಉತ್ಪನ್ನಗಳಿಗೆ ಬೇಡಿಕೆ ಏರಲಿಲ್ಲ.
ಮುಖ್ಯ ಕಾರಣವೆಂದರೆ ವಿಶ್ವಾದ್ಯಂತ ಅತ್ಯುತ್ತಮ ಗ್ರೇಡಿನ ಇಂಧನವನ್ನು ನೀರಿನಂತೆ ಗುಟುಕರಿಸುತ್ತಿದ್ದ ವಿಮಾನಗಳು ನಿಸ್ತೇಜಗೊಂಡಿರುವುದು. ಅಮೇರಿಕದಲ್ಲಿ ಭಯೋತ್ಪಾದನೆ ಭೀತಿಯಿಂದ ವಿಮಾನಯಾನ ಕಡಿಮೆಯಾಗಿದೆ.
ಭಾರತದ ಐಟಿ ಉದ್ಯಮಕ್ಕೆ ಅಮೆರಿಕ ಘಟನೆಯಿಂದ ಅನುಕೂಲವಾಗುತ್ತದೆ ಎಂಬ ನಿರೀಕ್ಷೆ ನಿಜವಾಗುತ್ತಿದೆ. ಭಾರತದಂಥ ಕಡೆಯಿಂದ ಎಂಜಿನಿಯರರನ್ನು ಕರೆಸಿಕೊಂಡು ಐಟಿ ಯೋಜನೆಗಳಿಗೆ ಅವರನ್ನು ಹಚ್ಚುವ ಅಮೆರಿಕನ್ನರ ಪರಿಪಾಠ ಕಡಿಮೆಯಾಗುತ್ತಿದೆ.
ಔಟ್ ಸೋರ್ಸಿಂಗ್ ಅಂದರೆ ಮಾಡಿಸಬೇಕಾದ ಕೆಲಸವನ್ನು ಹೊರಗಿನಿಂದಲೇ ಮಾಡಿಸಿ ಪೂರೈಸಿಕೊಳ್ಳುವುದು ಹೆಚ್ಚಾಗುತ್ತಿದೆ.
ಭಾರತದಲ್ಲಿ ಐಟಿ ಕಂಪನಿಗಳ ಆಗುಹೋಗಿಗೆ ದಿಕ್ಸೂಚಿಯಾಗುವ ಎರಡು ಕಂಪನಿಗಳೆಂದರೆ ವಿಪ್ರೂ ಮತ್ತು ಇನ್‌ಫೋಸಿಸ್. ಅವು ಇದೀಗ ಉತ್ತೇಜಿತವಾಗಿವೆ ಎಂಬುದು ಅವುಗಳ ಇತ್ತೀಚಿನ ಮೂರು ತಿಂಗಳ ಅವಧಿಯ ಕಾರ್ಯ ಫಲಿತಾಂಶಗಳಿಂದಲೇ ವ್ಯಕ್ತವಾಗುತ್ತಿವೆ.
ಆರ್ಥಿಕ ಹಿಂಜರಿತದಿಂದಾಗಿ ಮಂಕು ಹಿಡಿದಿದ್ದ ಐಟಿ ವಲಯದಲ್ಲಿ ಇದೀಗ ಸ್ವಲ್ಪ ಸಂಚಲನವುಂಟಾಗಿದೆ. ಐಟಿ ಕ್ಷೇತ್ರ ಮತ್ತೆ ಚೇತರಿಸಿಕೊಳ್ಳುವುದು ಯಾವಾಗ ಎಂಬುದಕ್ಕೆ ಆರು ತಿಂಗಳ ಹಿಂದೆ ಉತ್ತರ ಸಿಕ್ಕಿರಲಿಲ್ಲ. ಕನಿಷ್ಠ ಒಂದು ವರ್ಷವಾದರೂ ಬೇಕು ಎಂಬ ಅಂದಾಜಿತ್ತು. ಅದು ನಿಜವಾಗಲಿಕ್ಕೆ ಸಾಕೆಂಬ ಭಾವನೆ ಇದೀಗ ಮೂಡುತ್ತಿದೆ. ಉದ್ಯಮಿಗಳಿಗೆ ಸ್ಥೈರ್ಯ ತುಂಬುವ ಕಾರ್ಯ ಅಮೆರಿಕದಲ್ಲಿ ಇನ್ನೂ ಪೂರ್ಣಗೊಂಡಿಲ್ಲ. ಅಧ್ಯಕ್ಷ ಬುಷ್ ಅದರ ಮಾತುಗಳಲ್ಲಿ ಸಿಟ್ಟು ಸ್ವಲ್ಪ ಕಡಿಮೆಯಾಗಿದೆ. ಅಮೆರಿಕನ್ನರಿಗೆ ಅವರ ನೆಲದ ಮೇಲೇ ಪರಾಭವ ಉಂಟಾಗಿರಲಿಲ್ಲ. ಸೆಪ್ಟೆಂಬರ್ ೧೧ ರ ಘಟನೆ ಅವರ ಪಾಲಿಗೆ ದೊಡ್ದ ತೇಜೋವಧೆ. ಆ ನೋವನ್ನು ನುಂಗಿಕೊಂಡು ಇದೀಗ ಒಂದು ರೀತಿಯ ಪುನಶ್ಚೇತನ ಕಾರ್ಯಕ್ಕೆ ಅಮೆರಿಕನ್ನರು ಕೈ ಹಾಕಿದ್ದಾರೆ.
ವಿಮಾನಗಳ ಅಪಹರಣವಾಗಬಹುದು. ಬಾಂಬ್ ಸಿಡಿಯಬಹುದು ಎನ್ನುವ ಭಯದ ಜೊತೆಗೆ ಆಂಥ್ರಾಕ್ಸ್ ಬ್ಯಾಕ್ಟೀರಿಯಾಗಳ ಸೋಂಕು ತಮಗೆ ತಗಲಬಹುದು ಎಂದು ಸಾಮಾನ್ಯ ಜನ ಸಹ ತಲ್ಲಣಿಸುವಂತಾಗಿದೆ. ಈ ಬಗೆಯ ಭಯ, ತಲ್ಲಣಗಳನ್ನು ದಾಟಿಕೊಂಡು ಯುದ್ಧವನ್ನು ಜಾರಿಯಲ್ಲಿಟ್ಟು ವಿಶ್ವ ವ್ಯಾಪರ ಕೇಂದ್ರ ನಾಶದ ಫಲವಾಗಿ ಕಾಣೆಯಾದ ಮಾಹಿತಿಯನ್ನು ಪುನಃ ನಿರ್ಮಿಸಿಕೊಂಡು ಅನಂತರ ವ್ಯಾಪಾರ ಸಾಪಾರ ಎಂದು ಸಹಜವಾಗಿ ಅಮೆರಿಕನ್ನರು ಯೋಚಿಸಬೇಕಾಗುತ್ತದೆ. ಆದ್ದರಿಂದಲೇ ಭಾರತದ ಐಟಿ ಕಂಪೆನಿಗಳಿಗೂ ಅಮೆರಿಕದಿಂದ ಆರ್ಡರುಗಳು ಬರಬೇಕಾದರೆ ಒಂದಿಷ್ಟು ಸಮಯ ಹಿಡಿಯುತ್ತದೆ. ಆದರೆ ಮಾಹಿತಿ ತಂತ್ರಜ್ಞಾನದ ಮಟ್ಟಿಗೆ ಹೇಳಬೇಕಾದರೆ ಅಮೆರಿಕವು ಭಾರತದ ಕಂಪೆನಿಗಳನ್ನು ಬಳಸಿಕೊಳ್ಳುವುದು ಅನಿವಾರ್ಯವಾಗುತ್ತದೆ.
ಅಮೆರಿಕದ ಅರ್ಥಿಕ ಹಿಂಜರಿತ ಕಾರಣದಿಂದಾಗಿ ಸೆಪ್ಟೆಂಬರ್ ೧೧ಕ್ಕೆ ಮುಂಚೆ ಭಾರತದ ಕಂಪೆನಿಗಳು ಬಹಳ ಜರ್ಝರಿತಗೊಂಡಿದ್ದವು. ಹೊಸ ಅಶೆ ಚಿಗುರಿದೆ ಎನ್ನುವುದನ್ನು ಬಿಟ್ಟರೆ ಈಗಲೂ ಅವು ಸುಸ್ತಾಗಿಯೇ ಮುಂದುವರೆದಿವೆ. ಹತ್ತು ಹನ್ನೆರಡು ಸಾವಿರವಿದ್ದ ಇನ್ಫೋಸಿಸ್‌ನ ಷೇರಿನ ಬೆಲೆ ಈ ಬರವಣಿಗೆ ಸಿದ್ಧವಾಗುತ್ತಿರುವ ಹೊತ್ತಿನಲ್ಲಿ ರೂ. ೩೦೦೦ದ ಗೆರೆ ದಾಟುವ ಹವಣಿಕೆಯಲ್ಲಿದೆ. ಇನ್ಫೋಸಿಸ್‌ನ ಈಚಿನ ಫಲಿತಾಂಶಗಳು ಪ್ರಕಟವಾಗುವ ಮುನ್ನ ರೂ. ೨೩೦೦ರ ತಳಕ್ಕೆ ಮುಟ್ಟಿತ್ತು.
ಕಳೆದ ವರ್ಷ ಈ ಕಂಪೆನಿಯ ಇದೇ ಷೇರು ಬೆಲೆ ಉಚ್ಛ್ರಾಯ ಸ್ಥಿತಿ ಕಂಡು ರೂ. ೧೨೦೦೦ದಷ್ಟು ಎತ್ತರಕ್ಕೆ ಏರಿತು. ಸಾಕಷ್ಟು ದಿನ ರೂ. ೧೦೦೦೦ ಮಟ್ಟದಲ್ಲಿ ನಡೆದಿತ್ತು. ಐ.ಟಿ ಕ್ಷೇತ್ರದ ದೆಸೆ ಕಡಿಮೆ ಆಯಿತು ಎನ್ನುತ್ತಿದ್ದಂತೆ ಇನ್ಫಾಸಿಸ್ ಷೇರಿನ ಬೆಳೆ ರೂ. ೨೩೦೦ಕ್ಕೆ ಬಂದುಬಿಟ್ಟಿತ್ತು.
ಇದೇ ಧಾಟಿ ಇತರ ಕಪೆನಿಗಳ ಸಂಬಂಧ ವ್ಯಕ್ತವಾದರೆ ಮತ್ತೆ ಒಳ್ಳೆಯ ದಿನಗಳು ಬಂದಂತೆಯೇ ಸರಿ. ಆದರೆ ಕೆಟ್ಟ ದಿನಗಳಲ್ಲಿ ಎಲ್ಲ ಐಟಿ ಕಂಪೆನಿಗಳು ತಮ್ಮ ಸ್ಥಿತಿಗತಿಗಳನ್ನು ತಮತಮಗೆ ತೋಚಿದಂತೆ ಉತ್ತಮಗೊಳಿಸಿಕೊಳ್ಳಲು ಹೆಣಗಿವೆ ಎಂಬುದು ನಿಜ. ಉದಾಹರಣೆಗೆ ಈ ಕಂಪೆನಿಗಳವರು ಹೊಸ ನೇಮಕಾತಿ ನೀತಿ ಅಂಗೀಕರಿಸಿದರು. ಕಾಲೇಜು ಕ್ಯಾಂಪಸ್‌ಗಳಿಗೇ ಹೋಗಿ ಪರೀಕ್ಷೆಗೆ ಮುಂಚೆಯೇ ಉದ್ಯೋಗಕ್ಕೆ ಆಯ್ಕೆ ಮಾಡಿಕೊಳ್ಳುವುದನ್ನು ಕೈಬಿಟ್ಟರು. ಅರ್ಥಿಕ ಹಿಂಜರಿತದ ಕಾರಣ ವ್ಯಾಪಾರ ಕಡಿಮೆ ಆಗಿದೆಯೆಂದು ಹೇಳಿ ಯಾವ ಉದ್ಯೋಗಿಗಳನ್ನೂ ತೆಗೆದುಹಾಕಲಿಲ್ಲ. ಅವರ ಸಂಬಳ ಕಡಿಮೆ ಮಾಡಲಿಲ್ಲ. ಹೆಚ್ಚು ಸಂಬಳದ ಅಶೆ ತೋರಿಸಿ ಬೇರೆ ಕಂಪೆನಿಗಳ ಉದ್ಯೋಗಿಗಳನ್ನು ಸೆಳೆದುಕೊಳ್ಳುವುದನ್ನು ಕಡಿಮೆ ಮಾಡಿದರು. ಎಲ್ಲ ಕಂಪೆನಿಗಳವರು ಸಂಬಳ ಕಡಿಮೆ ಮಾಡದಿದ್ದರೂ ಸವಲತ್ತುಗಳನ್ನು ಮೊಟಕು ಮಾಡಿದರು. ಸಾರಿಗೆ, ಸಂಪರ್ಕ, ಪ್ರಯಾಣ, ವಾಹನ ಸೌಲಭ್ಯಗಳನ್ನು ತೀವ್ರವಾಗಿ ಕಡಿಮೆ ಮಾಡಿದರು. ಒಟ್ಟಿನಲ್ಲಿ ನಾನಾ ಬಗೆಯ ಖರ್ಚುಗಳನ್ನು ಕಡಿಮೆ ಮಾಡಲು ತಲೆಯ ಮೇಲೆ ಕೂರಿಸಿಕೊಂಡಿದ್ದ ಉದ್ಯೋಗಿಗಳನ್ನು ಒಂದಿಷ್ಟು ಕಳಕ್ಕೆ ಇಳಿಸಲು ಎಲ್ಲ ಕಪೆನಿಗಳವರೂ ಮುಂದಾದರು. ಹೀಗೆ ಹೊಟ್ಟೆಕಟ್ಟುವ ಹಾಗೂ ಮೈತೂಕ ಇಳಿಸಿಕೊಳ್ಳುವ ವೇಳೆ ಅಗತ್ಯಕ್ಕಿಂತ ಹೆಚ್ಚಾಗಿಯೇ ಖರ್ಚಿನ ಮೇಲೆ ಹಿಡಿತ ಸಾಧಿಸಿದರು.
ಒಂದು ಮಾತು ನಿಜ. ಭಾರತದಲ್ಲಾಗಲೀ ವಿಶ್ವದ ಬೇರೆ ಕಡೆಗಳಲ್ಲಾಗಲಿ ಐಟಿ ಕಪನಿಗಳವರು ಎಂಜಿನಿಯರರನ್ನು ಹುಚ್ಚಾಪಟ್ಟೆ ಕೆಲಸದಿಂದ ತೆಗೆದುಹಾಕಲಿಲ್ಲ. ವ್ಯಾಪಕ ನಿರುದ್ಯೋಗಕ್ಕೇನೂ ದಾರಿಯಾಗಲಿಲ್ಲ. ಅಮೆರಿಕದಲ್ಲಿ ಕೆಲಸ ಕಳೆದುಕೊಂಡಿದ್ದಾಗಿ ಹೇಳಿ ವಾಪಸು ಬಂದ ಒಂದೇ ಒಂದು ನಿದರ್ಶನವೂ ಸಿಗುವುದಿಲ್ಲ.
ವಿಶ್ವಾದ್ಯಂತ ಐಟಿ ಕಂಪೆನಿಗಳಲ್ಲಿ ಕೆಲಸ ಕಡಿಮೆಯಾಗಿದ್ದರೂ ಉದ್ಯೋಗಿಗಳನ್ನು ಉಳಿಸಿಕೊಂಡಿದ್ದು ಏಕೆ? ಮತ್ತೆ ವ್ಯಾಪಾರ ಕುದುರಿದಾಗ ಬೇಕೆಂದಾಗ ತರಬೇತಿ ಪಡೆದ ಜನ ಸಿಗುವುದಿಲ್ಲ ಎನ್ನುವ ಕಾರಣಕ್ಕೆ! ಪ್ರತಿ ಕಂಪೆನಿಯೂ ತನ್ನ ಉದ್ಯೋಗಿಗಳ ಮೇಲೆ ಹಲವು ಹತ್ತು ಲಕ್ಷ ರೂಪಾಯಿ ಖರ್ಚು ಮಾಡಿ ತನಗೆ ಬೇಕಾದಂತೆ ತರಬೇತಿ ಮಾಡಿಕೊಂಡಿರುತ್ತದೆ. ಕಷ್ಟ ಕಾಲವೆಂದು ಹೇಳಿ ಕೆಲಸದಿಂದ ತೆಗೆದುಹಾಕಿದರೆ ನಾಳೆ ಬೇಕೆಂದಾಗ ಅವರು ತಕ್ಷಣ ಸಿಗುವುದಿಲ್ಲ. ಆದ್ದರಿಂದಲೇ ಅವರನ್ನು ಕಾಪಾಡಿಕೊಂಡು ಬಂದಿವೆ.
ಹಿಂಜರಿತ ಗೋಚರಿಸಿದಾಗ ಲೆಕ್ಕವಿಲ್ಲದಷ್ಟು ಕಂಪೆನಿಗಳು ಮುಖ್ಯವಾಗಿ ಡಾಟ್ ಕಾಂ ಕಂಪೆನಿಗಳು ಮುಚ್ಚಿ ಹೋಗಿವೆ. ಆಗ ನಿರುದ್ಯೋಗಿಗಳಾದವರನ್ನು ಮತ್ತೆ ನಾನಾ ಕಾರ್ಯಗಳಾಗಿ ತನ್ನ ತಕ್ಕೆಗೆ ತೆಗೆದುಕೊಂಡಿವೆ. ವಿಪರೀತ ಲಾಭ ಮಾಡದಿದ್ದರೂ ಅಸ್ತಿತ್ವ ಉಳಿಸಿಕೊಂಡ ಕಂಪೆನಿಗಳ ಸಂಖ್ಯೆಯೇ ಹೆಚ್ಚು.
ಈಗ ಒಳ್ಳೆಯ ದಿನಗಳು ಬರುತ್ತವೆಂದರೆ ಗತ ವೈಭವ ಪೂರ್ತಿ ಮರಳುತ್ತದೆ ಎಂದು ಹೇಳಲು ಬರುವುದಿಲ್ಲ. ಅಮೆರಿಕವು ಔಟ್ ಸೋರ್ಸಿಂಗ್ ನೀತಿ ಅನುಸರಿಸುತ್ತಿದೆ. ಮಾತು ಮಾತಿಗೆ, ಬೇಕೆಂದಾಗಲೆಲ್ಲ ಅಮೆರಿಕಕ್ಕೆ ಹಾರಲು ಭಾರತೀಯ ಎಂಜಿನಿಯರುಗಳಿಗೆ ಇನ್ನು ಮುಂದೆ ಅವಕಾಶ ಸಿಗುವುದಿಲ್ಲ ! ಅಮೆರಿಕದಲ್ಲಿರುವವರೇ ಭೀತಿಗ್ರಸ್ಥರಾಗಿದ್ದಾರೆ ಎನ್ನುವಾಗ ಇಲ್ಲಿನವರು ಅಲ್ಲಿ ಹೋಗಿ ನಿರಾಳವಾಗಿ ಕೆಲಸ ಮಾಡುವುದಾದರೂ ಹೇಗೆ? ಜೊತೆಗೆ ಅಮೆರಿಕದ ವಿಷಯ ಏನೇ ಆಗಿದ್ದರೂ ಭಾರತೀಯ ಎಂಜಿನಿಯರರಿಗೆ ಐರೋಪ್ಯ ರಾಷ್ಟ್ರ ಎಂದು ಆಯ್ಕೆ ವೇಳೆ ಎಚ್ಚರಿಕೆ ವಹಿಸಬೇಕಾದ್ದು ಮುಖ್ಯ.

ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೪೯. ಸವಾಲು ಎನಿಸುವ ಕಂಪ್ಯೂಟರ್ ಕಲಿಕೆ
ಹಳ್ಳಿಗಳಲ್ಲಿ ಕೆಲಸ ಸಿಗುವುದು ಕಡಿಮೆ. ಕೃಷಿ ಚಟುವಟಿಕೆಯಲ್ಲೂ ವರ್ಷ ಪೂರ್ತಿ ನಿತ್ಯ ಕೆಲಸ ಇರುವುದಿಲ್ಲ. ಮನೆ ಮಟ್ಟದ ಹಾಗೂ ಗದ್ದೆಯ ಚಾಕರಿ ಹೆಣ್ಣು ಮಕ್ಕಳ ಹೆಗಲಿಗೆ ಸಾಕಷ್ಟು ಗಂಟು ಬೀಳುತ್ತದೆ. ಹೀಗಾಗಿ ಸಾಕಷ್ಟು ಸಂಖ್ಯೆಯ ಯುವಕರು ಪೋಲಾಗುತ್ತಾರೆ.
ಕೃಷಿ ಬಿಟ್ಟು ಇತರ ಕೆಲಸಗಳಿಗೆ ಅಲ್ಲೆಲ್ಲ ಅವಕಾಶ ಇಲ್ಲ ಎಂಬುದು ತಪ್ಪು ಕಲ್ಪನೆ. ತಂತ್ರಜ್ಞಾನವು ನಗರಗಳಲ್ಲಿ ಮಾತ್ರ ಬೆಳೆಯುತ್ತದೆಂದೂ ಹಳ್ಳಿಯಲ್ಲಿ ಅಲ್ಲವೆಂದೂ ಹೇಳುವುದೂ ಸರಿಯಲ್ಲ. ಉದಾಹರಣೆಗೆ ದೂರ ಸಂಪರ್ಕ. ಎಸ್‌ಟಿಡಿ ಬೂತ್‌ಗಳು ಉದ್ದಕ್ಕೂ ಉದ್ಯೋಗ ಒದಗಿಸಿವೆ. ಹಾಗೆಯೇ ಕಂಪ್ಯೂಟರ್‌ಗಳು ಅಧಿಕ ಬಳಕೆಗೆ ಬಂದರೆ ಉದ್ಯೋಗಾವಕಾಶ ಹೆಚ್ಚುವುದು ನಿಸ್ಸಂಶಯ. ಆದರೆ ಈ ಕ್ಷೇತ್ರದಲ್ಲಿ ತರಬೇತಿಯದೇ ಸಮಸ್ಯೆ. ಟೈಪ್ ರೈಟರ್ ಯಂತ್ರಗಳನ್ನು ಕೂಡಾ ಕಂಪ್ಯೂಟರ್‌ಗಳು, ಅಂದರೆ ಪಿಸಿಗಳು, ಪಕ್ಕಕ್ಕೆ ತಳ್ಳಿ ತಾವು ಬಂದು ಕುಳಿತಿವೆ. ಟೈಪ್ ರೈಟರ್‌ಗಳ ಗುಂಡಿ ಒತ್ತುವ ಸರಳ ಕಾರ್ಯಾಚರಣೆಗಳನ್ನು ಸುಲಭವಾಗಿ ಕರಗತ ಮಾಡಿಕೊಂಡಿರುವುದುಂಟು, ಆದರೂ ವಿದ್ಯುಕ್ತ ತರಬೇತಿ ಎನ್ನುವುದು ಬೇಕು.
ಪಿಸಿಗಳನ್ನು ಕಂಪ್ಯೂಟರ್ ಎಂದೇ ಕರೆಯುತ್ತಾರೆ. ಯಂತ್ರ ಭಾಗವನ್ನೇನೋ ಅಂದರೆ ಹಾರ್ಡ್‌ವೇರ್ ಅನ್ನು ಖರೀದಿಸಿ ಬಿಡಬಹುದು. ಆದರೆ ಅದರೊಳಗಿನ ‘ಮೆದುಳು’ ಭಾಗವನ್ನು ಅಂದರೆ ಸಾಫ್ಟ್‌ವೇರ್ ಅನ್ನು ನಮ್ಮ ಅಗತ್ಯಕ್ಕೆ ಅನುಗುಣವಾಗಿ ತುಂಬಿಕೊಳ್ಳಬೇಕು. ನಿರ್ದಿಷ್ಟವಾಗಿ ಸೂಚನೆಗಳನ್ನು ಕಮ್ಯಾಂಡ್‌ಗಳ ಮೂಲಕ ಪಿಸಿಗೆ ನೀಡಿದಾಗ ನಿರ್ದಿಷ್ಟ ಕ್ರಮದಲ್ಲಿ ಕಾರ್ಯಾಚರಣೆ ನಡೆಯುತ್ತದೆ. ಹೀಗೆ ಸೂಚನೆಗಳನ್ನು ನೀಡಿದಾಗ ಇಂತಿಂಥ ಕಾರ್ಯಾಚರಣೆಗಳು ಮನೋವೇಗದಲ್ಲಿ ನಡೆಯುತ್ತವೆ. ಅದರ ತರಬೇತಿಯೇ ಅತ್ಯಗತ್ಯವಾಗುವುದು.
ನಗರಗಳು ಮತ್ತು ಪಟ್ಟಣಗಳಲ್ಲಿ ಕಂಪ್ಯೂಟರ್ ಕೇಂದ್ರಗಳು ತಲೆಯೆತ್ತಿವೆ. ಅವು ಸಾಮಾನ್ಯ ಜನಕ್ಕೆ ವಿದ್ಯಾರ್ಥಿ ದಿಸೆಯಲ್ಲೇ ಇರುವವರಿಗೆ, ಹೊಸ ಹೊಸ ಕಂಪ್ಯೂಟರ್ ವಿದ್ಯಮಾನಗಳ ಬಗೆಗೆ ಕಲಿಯುವ ಜನಕ್ಕೆ ತರಬೇತಿ ನೀಡುತ್ತವೆ. ಆದರೆ ಅಲ್ಲೆಲ್ಲ ಕಲಿಕೆಯು ದುಬಾರಿ ಎನಿಸದಿರದು. ಅದಕ್ಕೆ ಇರುವ ಕಾರಣಗಳು ಎರಡು; ಕಂಪ್ಯೂಟರ್ ಕಲಿಕಾ ಕೇಂದ್ರ ಎಂದಾಕ್ಷಣ ಬಂಡವಾಳ ತೊಡಗಿಸಬೇಕು. ಅದರ ಮೇಲೆ ಬಡ್ಡಿ ದುಡಿಯಬೇಕು. ಜೊತೆಗೆ ಕಲಿಸಲು ಬರುವ ಜನಕ್ಕೆ ಸಂಬಳ, ಸಾರಿಗೆ ಪೂರೈಸುವುದು ಸುಲಭವಾಗಿಲ್ಲ.
ಕರ್ನಾಟಕವೇನೋ ಸಾಫ್ಟ್‌ವೇರ್ ಕ್ಷೇತ್ರದಲ್ಲಿ ಅದ್ವಿತೀಯ ಎನಿಸಿದೆ. ಆದರೆ ಜನರನ್ನು ಅಯಾ ಪ್ರಕಾರಗಳಲ್ಲಿ ಅಗತ್ಯಾನುಸಾರ ತರಬೇತುಗೊಳಿಸುವ ಸದೃಢ ವ್ಯವಸ್ಥೆ ಮಾಡಲು ಏನೂ ಕ್ರಮ ಕೈಗೊಂಡಿಲ್ಲ. ತರಬೇತಿ ಕೇಂದ್ರಗಳನ್ನು ಸಣ್ಣ ವಾಣಿಜ್ಯೋದ್ಯಮ ಎಂಬಂತೆ ಕೈಗೆತ್ತಿಕೊಂಡಾಗ ಖಾಸಿಗಿ ವಲಯದವರು ತಮ್ಮ ತಮಗೆ ತೋಚಿದಂತೆ ತರಬೇತಿ ನೀಡುವ ಕಾರ್ಯಕ್ರಮಗಳನ್ನು ನಡೆಸಿಕೊಂಡು ಹೋಗುತ್ತಿದ್ದಾರೆ. ಒಂದೆರಡು ದೊಡ್ಡ ಕಂಪೆನಿಗಳು ಕೋಟ್ಯಂತರ ಹಣ ತೊಡಗಿಸಿ ರಾಷ್ಟ್ರವ್ಯಾಪಿ ಚಾಲ ಹರಡಿಸಿರುವುದು ಉಂಟು. ಇವರ ವಹಿವಾಟಿನಲ್ಲಿ ತಲೆ ಹಾಕಿಲ್ಲ. ಇವರನ್ನು ‘ನಿಯಂತ್ರಿಸಲು’ ಅದು ಮುಂದಾದರೆ ಪರಿಸ್ಥಿತಿ ಅಧ್ವಾನವಾಗುವುದೇ ಹೊರತು, ಕಲಿಯುವವರು ಖರ್ಚು ಮಾಡಬೇಕಾದ್ದು ಹೆಚ್ಚಾಗುತ್ತದೆಯೇ ಹೊರತು ಬೇರೇನಲ್ಲ.
ಶಿಕ್ಷಣಾರ್ಥಿಗಳು ಪಡುವ ಪರಿಪಾಟಲು ಮಾತ್ರ ಅಪಾರ. ಮೊದಲಿಗೆ ಕಂಪ್ಯೂಟರ್ ಶಿಕ್ಷಣದ ಯಾವ ಪ್ರಕಾರದಲ್ಲಿ ತರಬೇತಿ ಪಡೆಯಬೇಕು ಎಂಬುದು ಅರ್ಥವಾಗುವುದಿಲ್ಲ. ಕಂಪ್ಯೂಟರ್ ಕಲಿಕಾ ಕೇಂದ್ರಗಳವರು ಕೌನ್ಸೆಲಿಂಗ್ ಎಂಬುದನ್ನು ಮಾಡುತ್ತಾರೆ. ಆ ವೇಳೆ ಅವರು ಎಷ್ಟು ಹೆಚ್ಚಿನ ಶುಲ್ಕದ ಕೋರ್ಸುಗಳಿಗೆ ಇವರನ್ನು ಸೇರಿಸಿಕೊಳ್ಳಬೇಕು ಎಂಬುದನ್ನು ಮಾತ್ರ ಯೋಚಿಸುತ್ತಾರೆ. ಗ್ರಾಹಕನ ಅಗತ್ಯ ಏನು ಎಂಬುದು ಮುಖ್ಯ ಎನಿಸುವುದಿಲ್ಲ. ಜೊತೆಗೆ ಪ್ಲೇಸ್‌ಮೆಂಟ್ ಎಂದರೆ ಕೆಲಸ ಕೂಡಿಸುವುದಾಗಿ ನಂಬಿಸುತ್ತಾರೆ. ಬಹುಪಾಲು ಪ್ರಸಂಗಗಳಲ್ಲಿ ಕೆಲಸ ಕೊಡಿಸುವುದಿಲ್ಲ. ಚೆನ್ನಾಗಿ ಕಲಿತು ಕಷ್ಟ ಪಡುವವರಿಗೆ ಕೆಲಸ ಸಿಗುವುದು ಕಷ್ಟವೆನಿಸುವುದಿಲ್ಲ ಎಂಬುದು ಸತ್ಯಾಂಶ. ದೊಡ್ಡ ಕಂಪೆನಿಗಳವರು ವರ್ಷಗಟ್ಟಲೆ ಕಲಿಸುವ ಕಾರ್ಯಕ್ರಮಕ್ಕೆ ಒಪ್ಪಿಸಿ ೫೦-೬೦ ಸಾವಿರ ರೂಪಾಯಿ ಶುಲ್ಕ ವಸೂಲು ಮಾಡುವುದುಂಟು. ಕೊನೆಗೆ ಯಾವುದೇ ಉಪಯೋಗಕ್ಕೆ ಬರದಂಥ ಸ್ಥಿತಿಯಲ್ಲೇ ಶಿಕ್ಷಣಾರ್ಥಿ ಇರುವುದಕ್ಕೆ ದೃಷ್ಟಾಂತಗಳು ಸಿಗುತ್ತವೆ.
ಎಷ್ಟೋ ವೇಳೆ ಸಣ್ಣ ಪುಟ್ಟ ಕೋರ್ಸುಗಳನ್ನು ಕೊಡುವ ಚಿಕ್ಕ ಇನ್ಸ್‌ಸ್ಟಿಟ್ಯೂಟ್‌ಗಳೇ ವಾಸಿ ಎನಿಸದಿರದು. ಪ್ರತಿಯೊಬ್ಬ ಶಿಕ್ಷಣಾರ್ಥಿಗೂ ಖುದ್ದು ಮುತುವರ್ಜಿ ವಹಿಸಿ ಕಲಿಸುವುದನ್ನು ಇಲ್ಲಿ ನೋಡಬಹುದು. ಇಂಥ ಕಡೆ ಶುಲ್ಕವೂ ದುಬಾರಿ ಇರದು.
ಕಂಪ್ಯೂಟರ್ ಕಲಿಕೆ ಸಂಸ್ಥೆಗಳ ಪಾಲಿಗೆ ಎದುರಾಗಿರುವ ದೊಡ್ಡ ಸಮಸ್ಯೆ ಎಂದರೆ ಚೆನ್ನಾಗಿ ಕಲಿಸುವವರು ಸಿಗದೇ ಇರುವುದು. ಎಷ್ಟೋ ವೇಳೆ ಸ್ವತಃ ಬಹಳ ಕಲಿಯದೇ ಇರುವ ಅಂದರೆ ತಾವು ಕಲಿತಿರುವಷ್ಟನ್ನೇ ಚೆನ್ನಾಗಿ ಹೇಳಿಕೊಡುವ ಸೀಮಿತ ಸಾಮರ್ಥ್ಯದ ಜನರ ಮೇಲೇ ಅವರು ಆಧಾರ ಪಡುವಂತೆ ಆಗುತ್ತದೆ. ಹೊಸದಾಗಿ ಸಣ್ಣದಾಗಿ ಕಲಿಕೆ ಆರಂಭಿಸಬೇಕಿರುವ ಶಿಕ್ಷಣಾರ್ಥಿಗಳು ಇಂಥ ಕಡೆ ಹೋಗುವುದೇ ಯುಕ್ತ.
ಕಲಿಸುವ ಕೇಂದ್ರಗಳ ಸಾಲಿಗೆ ಸೂಕ್ತ ಸಾಪ್ಟವೇರ್, ಅದರಲ್ಲೂ ಆಧುನಿಕವಾದುದು ಸಿಗುವುದು ಸುಲಭವಲ್ಲ. ಸದ್ಯ ನಕಲು ಮಾಡಿಕೊಂಡ ಪ್ರತಿಗಳನ್ನೇ ಸಂಗ್ರಹಿಸಿಕೊಳ್ಳುತ್ತಾರೆ. ಅದರ ಹೊರತಾಗಿ ಮೂಲ ಸಾಪ್ಟವೇರ್‌ನ್ನೇ ಬಳಸಬೇಕೆಂಬ ನಿರ್ಬಂಧ ತಂದರೆ ಶಿಕ್ಷಣ ಶುಲ್ಕ ತುಂಬಾ ದುಬಾರಿಯಾಗಿ ಪರಿಣಮಿಸುತ್ತದೆ.
ಸದ್ಯ ಈ ಕೆಂದ್ರಗಳು ನೀಡುವ ಸರ್ಟಿಫಿಕೇಟ್‌ಗಳಿಗೆ ಭಾರೀ ಪುರಸ್ಕಾರವೇನಿಲ್ಲ. ಕಲಿತವರು ಕೆಲಸ ಚೆನ್ನಾಗಿ ಮಾಡುತ್ತಾರೆಯೇ ಎಂಬುದು ಮಾತ್ರ ಮುಖ್ಯವಾಗುತ್ತದೆ. ಈ ಸಂಬಂಧ ಯಥಾಸ್ಥಿತಿ ಯುಕ್ತ.
ಕಲಿಯುವವರು ಸುಲಭವಾಗಿ ಕಲಿಯಬೇಕು. ಕಲಿಯಬೇಕೆನ್ನುವವರ ಸಂಖ್ಯೆ ಹೆಚ್ಚಾಗಬೇಕು ಎನ್ನುವುದೇ ಮುಖ್ಯ. ವಿನಾಕಾರಣ ಸಾಪ್ಟವೇರ್ ತಯಾರಿಸುವ ಕಂಪನಿಗಳ ಹಿತ ಕಾಪಾಡುವಂಥ ನಿರ್ಬಂಧಗಳು ಮುಖ್ಯವಾಗಬಾರದು.




ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೫೦. ಬರಲಿದೆ ಒಳ್ಳೆಯ ಕಾಲ; ಆದರೆ ಯಾವಾಗ?
ಆರ್ಥಿಕ ಹಿಂಜರಿತ ಎನ್ನುವ ಗುಮ್ಮ ಎಲ್ಲರ ತೆಲೆ ಹೊಕ್ಕಿದೆ. ಹಣಕಾಸು ವ್ಯವಹಾರಗಳೆಲ್ಲ ಪೂರ್ತಿ ಮಂದವಾಗಿದೆ. ಲಾಭಗಳಿಲ್ಲ, ಗ್ರಾಹಕರಿಗೆ ಖರೀದಿ ಸಾಮರ್ಥ್ಯವೇ ಇಲ್ಲ. ಎಲ್ಲ ರಂಗದವರೂ ತತ್ತರಿಸಿ ಹೋಗಿದ್ದಾರೆ. ವರ್ಷದ ಕೊನೆಯ ಹೊತ್ತಿಗೆ ಚೇತರಿಕೆ ಕಾಣಿಸಬಹುದು ಎನ್ನುವ ಮಾತನ್ನು ಸ್ವತಃ ಅರ್ಥ ಸಚಿವ ಯಶವಂತ ಸಿನ್ಹಾ ಹೇಳುತ್ತಾರೆ. “ಧೈರ್ಯ ತುಂಬುವುದು ಹೇಗೆ?” ಎಂಬ ಚಿಂತೆ ಅವರನ್ನು ಕಾಡುವುದು ಸಹಜ.
ಇಂಥ ಧೈರ್ಯಗೇಡಿ ವಾತಾವರಣದಲ್ಲೂ ಅಪ್ಯಾಯಮಾನ ಎನ್ನಬಹುದಾದ ಸುದ್ದಿ ಬಂದಿದೆ. ಅದು ಐಟಿ ಕ್ಷೇತ್ರಕ್ಕೆ ಸಂಬಂಧಿಸಿದ್ದು, ಅಮೇರಿಕದಲ್ಲಿ ಹೊಸ ಸರ್ಕಾರ ಬಂದ ಮೇಲೆ ಅಲ್ಲಿಯೂ ಹಿಂಜರಿತ ಕಾಡುತ್ತಿದೆ ಎನ್ನುವುದರ ಜೊತೆಗೆ ಐಟಿ ಕ್ಷೇತ್ರಕ್ಕೆ ಅಲ್ಲಿನ ಆದ್ಯತೆ ಕಡಿಮೆ ಆಗುತ್ತಿದೆ. ಎನ್ನುವುದು ಮನದಟ್ಟಾದಾಗ ಕರ್ನಾಟಕದ ಅದರಲ್ಲೂ ಬೆಂಗಳೂರಿನ ತಂತ್ರಜ್ಞರಿಗೆ ಗಾಬರಿ ಆಗಿದ್ದುಂಟು. ಎಂಜಿನೀಯರರು ಕೆಲಸವಿಲ್ಲದೆ ಚೆಂಚ್ ಮೇಲೆ ಕುಳಿತಿದ್ದಾರೆ. ವಿದೇಶಗಳಿಂದ ಮರುವಲಸೆ ಆರಂಭವಾಗುತ್ತದೆ ಎಂಬ ಭಯ. ಕಂಪೆನಿಗಳೆಲ್ಲ ಉದ್ಯೋಗಕ್ಕೆ ತೆಗೆದುಕೊಳ್ಳುವುದನ್ನು ನಿಲ್ಲಿಸಿದರು. ಸಂಬಳ ಸವಲತ್ತು ಕಡಿಮೆ ಮಾಡಿದರು. ಇದೆಲ್ಲ ಆದ ಮೇಲೆ ಐಟಿ ಕಂಪೆನಿಗಳು ಜನವರಿಯಿಂದ ಮಾರ್ಚ ಅಂತ್ಯದವರೆಗಿನ ಮೂರು ತಿಂಗಳ ಅವಧಿಯಲ್ಲಿ ಹೇಗೆ ಎಂಬ ವಿವರಗಳು ಹೊರಬಿದ್ದಿವೆ. ಅದು ಚೇತೋಹಾರಿ.
ಹಿಂದಿನ ಸಾಲಿನ ಮೊದಲ ಮೂರು ತಿಂಗಳಿಗೆ ಹೋಲಿಸಿದಾಗ ಹೈದರಾಬಾದಿನ ಸತ್ಯಂ ಕಂಪ್ಯೂಟರ್ಸ ಶೇ ೧೪೧ ಲಾಭವೃದ್ಧಿ ಸಾಧಿಸಿದೆ. ಗುರಗಾವನ ಹ್ಯೂಫ್ಸ್ ಸಾಫ್ಟವೇರ್ ಸಿಸ್ಟಮ್ಸ್ ಲಾಭವೃದ್ಧಿ ಶೇ. ೧೦೧. ಇನ್‌ಪೋಸಿಸನದು ಶೇ. ೧೧೫. ವಿಶ್ವದಲ್ಲೇ ಐಟಿ ಕ್ಷೇತ್ರ ಹಿನ್ನೆಡೆದಿರುವಾಗ ಭಾರತದಲ್ಲಿ ಇದು ಸಾಧ್ಯವಾಗಿದೆ. ಹಿನ್ನಡೆಯು ಕೈಕಾಲು ಕಟ್ಟಬಾರದು; ಅದಕ್ಕೆ ಏನು ಮಾಡಬೇಕು ಎಂದು ಕಂಪೆನಿಗಳು ಯೋಚಿಸಿ ಭದ್ರ ಮಾಡಿಕೊಂಡಿದ್ದರ ಫಲ ಇದು. ಕೆಲಸ ಕಡೆಮೆಯಾದಾಗ ಯಾರು ಯಾರೋ ಪೈಪೋಟಿ ಕೊಡುತ್ತಾರೆ. ಆದರೂ ಭಾರತದ ಕಂಪೆನಿಗಳವರು ತಮ್ಮ ದರಗಳನ್ನು ಕಾಪಾಡಿಕೊಂಡಿದ್ದಾರೆ. ಕಡಿಮೆ ಹಣಕ್ಕೆ ಕೆಲಸ ಮಾಡುವಾಗಲೂ ಶರಣಾಗತಿ ಧೋರಣೆ ತಳೆದಿಲ್ಲ. ವಿಪ್ರೋದ ಅಜೀಂ ಪ್ರೇಮಜಿ ಹೇಳಿದ್ದರು: ಬೇರೆ ದೇಶಗಳವರು ಐಟಿ ಕ್ಷೇತ್ರಕ್ಕೆ ಸಂಬಂಧಿಸಿದ ಖರ್ಚನ್ನು ಕಡಿಮೆ ಮಾಡಿದ್ದರೂ ಒಳ್ಳೆಯ ಹೆಸರಿದ್ದು ಗುಣಮಟ್ಟ ಕಾಪಾಡಿಕೊಂಡವರಿಗೆ ಹಣ ಕೊಡಲು ಹಿಂಜರಿಯುವುದಿಲ್ಲ. ಅವರ ಮಾತು ನಿಜವಾಗಿದೆ.
೨೦೦೧ ಮೊದಲ ಮೂರು ತಿಂಗಳ ವ್ಯವಹಾರದ ಮಾತು ಹಾಗಿರಲಿ, ೨೦೦೦ ಇಸವಿಯ ಹಣಕಾಸು ವರ್ಷದಲ್ಲಿ ಈ ಕ್ಷೇತ್ರ ಹೇಗೆ ಕೆಲಸ ಮಾಡಿತೆಂದು ಸಹಾ ನೋಡಬಹುದು. ಈ ಅವಧಿಯಲ್ಲಿ ಐಟಿ ಕ್ಷೇತ್ರವು ಪ್ರಥಮ ಬಾರಿಗೆ ದೇಶದೊಳಗಿನ ವ್ಯವಹಾರ ಮೀರಿಸಿದಷ್ಟು ರಫ್ತು ಸಾಧಿಸಿತು. ರಫ್ತು ಹಿಂದಿನ ವರ್ಷಕ್ಕಿಂತ ಶೇ. ೬೪ ಹೆಚ್ಚಾಯಿತು. ಆಂತರಿಕ ವ್ಯವಹಾ ಶೇ. ೩೭ ಮಾತ್ರ ಬೆಳೆಯಿತು. ಒಟ್ಟಾರೆ ಉದ್ಯಮ ವೃದ್ಧಿ ಶೇ. ೫೦.
ರಫ್ತು ಗಳಿಗೆ ರೂ ೫೦ ಸಾವಿರ ಕೋಟಿ ಹಿಂದನ ವರ್ಷ ಇದ್ದುದು ರೂ. ೩೩ ಸಾವಿರ ಕೋಟಿ. ಆಂತರಿಕ ವ್ಯವಹಾರದ ಗಳಿಕೆ ರೂ. ೨೩ ಸಾವಿರ ಕೋಟಿಯಿಂದ ರೂ. ೨೬ ಸಾವಿರ ಕೋಟಿಗೆ ಏರಿದೆ.
ಸಾಫ್ಟವೇರಗೇ ಹೆಸರಾದ ದೇಶದಲ್ಲಿ ಹಾರ್ಡವೇರ್ ರಫ್ತು ಪ್ರಥಮ ಬಾರಿ ರೂ.೧೦೦೦ ಕೋಟಿ ದಾಟಿದೆ. ಪಿಸಿಗಳ ಮಾರಾಟ ದೇಶದೊಳಗೆ ಹೆಚ್ಚಾಗಿದೆ. ಸರ್ವರಗಳ ಮಾರಾಟ ಶೇ. ೬೭ ಅಧಿಕಗೊಂಡಿದೆ.
ಹಿಂದಿನ ಸಾಲಿನ ೧೨ ತಿಂಗಳ ಅವಧಿಯ ಅಂಕಿ-ಸಂಖ್ಯೆಯಿಂದ ಆಶಾಭಾವನೆ ತಳೆಯುವುದು ಸರಿ. ಆದರೆ ಮೊದಲ ಮೂರು ತಿಂಗಳಿನ ಅಂಕಿ-ಸಂಖ್ಯೆ ತಾಳೆ ನೋಡಿ ಸಂತೋಷಪಡುವುದು ಯುಕ್ತ ಎನಿಸುತ್ತದೆಯೇ? ಏಕೆಂದರೆ ಕಳೆದ ಸಾಲಿನಲ್ಲಿ ಮೊದಲ ಮೂರು ತಿಂಗಳು ಎಲ್ಲವೂ ಚೆನ್ನಾಗಿತ್ತು. ಮುಂದಿನ ಮೂರು ಮೂರು ತಿಂಗಳ ಅವಧಿಗಳಲ್ಲಿ ಲಾಭ ಕುಸಿಯುತ್ತಲೇ ಹೋಯಿತು. ಆದ್ದರಿಂದ ಈ ಸಾಲಿನ ಮುಂದಿನ ಅವಧಿಗಳಲ್ಲಿ ಹೇಗೆ?
ವಿಶ್ಲೇಷಕರು ಹೇಳುವ ಪ್ರಕಾರ ವಿಶ್ವಮಟ್ಟದ ಆರ್ಥಿಕ ಹಿಂಜರಿತವು ಕನಿಷ್ಠ ಇನ್ನೂ ಒಂದು ವರ್ಷವಾದರೂ ಮುಂದುವರೆಯುತ್ತದೆ. ಈ ಹಿಂದೆ ಭಯಪಟ್ಟಂತೆ ಎಷ್ಟೋ ಸಣ್ಣ ಕಂಪನಿಗಳು ಮುಚ್ಚಿ ಹೋಗಬಹುದು. ನಿರುದ್ಯೋಗ ಭಯ ಈಗಲೂ ತಟ್ಟಿಲ್ಲ. ಓದು ಮುಗಿಯುತ್ತಿದ್ದಂತೆ ಕೆಲಸ ಸಿಗುವುದು ಕಾಯಂ ಎಂದು ನಂಬಿದ್ದ ವಿದ್ಯಾರ್ಥಿಗಳು ವಂಚನೆಗೆ ಒಳಗಾಗಿದ್ದಾರೆ. ಆದರೆ ಇದೇ ಸಕಾಲವೆಂದು ಭಾವಿಸಿ ಕಂಪೆನಿಗಳೆಲ್ಲ ತಂತಮ್ಮ ಕಾರ್ಯಕ್ಷೇತ್ರಗಳನ್ನು ಭದ್ರಪಡಿಸಿಕೊಂಡು ಕ್ರೋಢೀಕರಿಸಲು ಹಿಂದೆ ಬೀಳಬಾರದು. ವ್ಯವಹಾರ ಮಟ್ಟ ಹೀಗೆಯೇ ಮುಂದುವರೆದರೆ ಚಿಂತೆ ಇಲ್ಲ. ಷೇರುಗಳಲ್ಲಿ ಹಣ ಹೂಡಿದವರು ಇನ್ನೊಂದು ’ಬೂಮ್’ ಇರುವುದು ಯಾವಾಗ ಎಂದು ಕಾಯುತ್ತಿದ್ದಾರೆ. ಮುಂದಿನ ಮೂರು ಮೂರು ತಿಂಗಳುಗಳ ಫಲಿತಗಳೇ ಅದನ್ನೆಲ್ಲ ನಿಧಾರ ಮಾಡುವುದು.
ಡಾಟಾಕ್ವೆಸ್ಟನವರು ತಮ್ಮ ಸಮೀಕ್ಷೆ ವೇಳೆ ಸಾಮಾನ್ಯವಾಗಿ ಐಟಿ ಕ್ಷೇತ್ರದಲ್ಲಿ ಬೃಹತ್ ಎಂಬ ಐದು ಉದ್ಯಮ ಕೂಟಗಳನ್ನು ಗುರುತಿಸುವುದುಂಟು. ಅವುಗಳ ಯಶಸ್ಸು ಗಮನಾರ್ಹ. ಎಚ್.ಸಿ.ಎಲ್. ಟಾಟಾ, ವಿಪ್ರೋ, ಕಾಂಪ್ಯಾಕ್‌ ಮತ್ತು ಇನ್‌ಪೋಸಿಸ್ ಇದರಲ್ಲಿ ಮೊದಲ ನಾಲ್ಕು ವಾಸ್ತವವಾಗಿ ಆ ಹೆಸರಿನಡಿ ಬರುವ ಕಂಪೆನಿಗಳ ಕೂಟಗಳು ಇನ್‌ಪೋಸಿಸ್ ಏಕ ಕಂಪೆನಿ.
ಕಳೆದ ವರ್ಷ ಈ ಬಗೆಯ ಐದರಲ್ಲಿ ಸೇರಿದ್ದ ಹ್ಯೂಲೆಟ್ ಪ್ಯಾಕರ್ಡ ಮತ್ತು ಐಬಿಎಂ ಎರಡೂ ಬಹುರಾಷ್ಟ್ರೀಯ ಕಂಪೆನಿಗಳು ಐದರೊಳಗಿನ ಸ್ಥಾನ ಕಳೆದುಕೊಂಡಿವೆ. ಕಾಂಪ್ಯಾಕ್‌ ಯಶಸ್ಸಿಗೆ ಪಿಸಿ ಮಾರಾಟ ಹೆಚ್ಚಳ ಕಾರಣ. ಆದರೆ ಇನಪೋಸಿಸ್ ಸಾಧನೆ ಸದಾ ದಾರಿದೀಪ. ಪೈಪೋಟಿದಾರರು ಇನ್‌ಪೋಸಿಸ್ ದರಗಳ ಅರ್ಧಕ್ಕೆ ಸಾಫ್ಟವೇರ್ ಪೂರೈಸಲು ಸಿದ್ಧರಾದರೂ ಇನ್‌ಪೋಸಿಸ್ ದರಗಳು ಶೇ. ೧೦೦ರಿಂದ ಶೇ. ೯೫ಕ್ಕೆ ಮಾತ್ರ ಕೆಳಗಿಳಿಯುತ್ತದೆ.
ಇಂಥ ಒಂದು ಉಲ್ಲೇಖವೇ ಸಾಕು ಅದು ಮೂಡಿಸುವ ಹೆಸರಿನ ಬೆಲೆಯನ್ನು ಅಂದಾಜು ಮಾಡಲು.
ಐಟಿ ಕ್ಷೇತ್ರ ಸದ್ಯ ಕಷ್ಟಕಾಲ ಕಂಡಿದ್ದರೂ ವೃದ್ಧಿ ಕಾಣುವಲ್ಲಿ ಹಿಂದೆ ಬೀಳುತ್ತಿಲ್ಲ. ಇತರ ಕ್ಷೇತ್ರಗಳ ವಿಷಯ ಮಾತ್ರ ಬೇರೆ. ಅರ್ಥ ಸಚಿವರೇ ಹೇಳುವಂತೆ ಒಳ್ಳೆಯ ದಿನಗಳಿಗಾಗಿ ಕಾಯಬೇಕು. ಅದು ಬರಲಿದೆ, ಆದರೆ ಯಾವಾಗ ಎಂಬುದೇ ಖಚಿತವಿಲ್ಲ.
೧೮-೦೭-೨೦೦೧
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೫೧. ಕಂಪ್ಯೂಟರ ಬಳಕೆಯ ವೈದ್ಯ ಸಂಶೋಧನೆಗೆ ಅಪಾರ ಹಣ
ಉದಾರೀಕರಣದ ಮೊದಲ ಹಂತದಲ್ಲೇ ಭಾರತವನ್ನು ಪ್ರವೇಶಿಸಿದ ಕಂಪ್ಯೂಟರುಗಳಿಗೆ ಹಾಗೂ ಅವನ್ನು ನಡೆಸಬಲ್ಲ ಜನಕ್ಕೆ ಚಿನ್ನದ ಗಣಿಯೊಂದು ಗೋಚರಿಸಿತು. ಅದೇ ಐಟಿ ಮಾಹಿತಿ ತಂತ್ರಜ್ಞಾನ. ಹೊಸ ಸಹಸ್ರಮಾನ ಸಂಧಿಕಾಲದಲ್ಲಿ ಶೋಭಾಯಮಾನವಾಗಿ ಬೆಳೆದ ಐಟಿ ಭಾರತದಲ್ಲಂತೂ ಸಮೂಹ ಸನ್ನಿಗೆ ಕಾರಣವಾಯಿತು. ಚಿನ್ನ ತೋಡುವ ಕಾರ್ಯಾಚರಣೆಯಲ್ಲಿ ಅಂದರೆ ಚಿನ್ನ ತೋಡುವುದಕ್ಕೆ ಸಮಾನವಾಗಿ ವ್ಯಾಪಾರ ನಡೆಸುವಲ್ಲಿ, ಭಾರತವು ಅಮೇರಿಕವನ್ನು ಮಾತ್ರವೇ ನೆಚ್ಚಿಕೊಂಡಿದ್ದರಿಂದ ಇದೀಗ ಎಡವಿದಂತಾಗಿದೆ; ಎಡವಿ ಮುಗ್ಗರಿಸಿದಂತೆ ಆಗಿದೆ. ಅಮೇರಿಕದಲ್ಲಿ ಹೊಸ ಸರ್ಕಾರ ಬಂದಾಗ ಐಟಿ ಎಂಬುದು ಆದ್ಯತೆ ಆಗಲಿಲ್ಲ; ಅದರ ಪರಿಣಾಮವು ಭಾರತದ ಐಟಿ ಕ್ಷೇತ್ರದ ಮೇಲೆ ಆಗಿದೆ. ಭಾರೀ ಅನಾಹುತವೇನೂ ಸದ್ಯ ಆಗಿಲ್ಲ. ಐಟಿ ಕಂಪೆನಿಗಳ ಲಾಭಗಳಿಕೆ ಕಡಿಮೆ ಆಗಿದೆ ಮಾತ್ರ.
ಎರಡು ಸಾವಿರ ಇಸವಿಯ ಮಧ್ಯಭಾಗದಲ್ಲಿ ಮಾನವ ಜೀನನ ಸ್ವರೂಪ ಪತ್ತೆಯಾಗಿದ್ದು, ಒಂದು ಅದ್ಭುತ ಶೋಧ. ಅದನ್ನು ಅನುಸರಿಸಿ ಜೀವ ವಿಜ್ಞಾನದ ಮಹತ್ವ ದಿನೇ ದಿನೇ ಹೆಚ್ಚು ಹೆಚ್ಚು ಮನದಟ್ಟಾಗುತ್ತಿದೆ. ಬುದ್ಧಿವಂತ ಯುವಜನರು ಮುಗಿಬಿದ್ದು ಹೇಗೆ ಐಟಿ ಕ್ಷೇತ್ರವನ್ನು ಹಿಡಿದುಕೊಳ್ಳಲು ಹೊರಟಿದ್ದಾರೆ. ಬಯೋಟೆಕ್ ವಾಸ್ತವವಾಗಿ ನಾಳೆ ವ್ಯಾಪಕವಾಗಿ ವಿಜೃಂಭಿಸುವ ಮಹತ್ತರ ಕ್ಷೇತ್ರ. ಅದ್ಭುತ ಉದ್ಯೋಗಾವಕಾಶಗಳನ್ನು ಈ ಬಯೋಟೆಕ್ ಕ್ಷೇತ್ರ ಕಲ್ಪಿಸುತ್ತಿದೆ. ಒಮ್ಮೆ ಮುಗ್ಗರಿಸಿರುವ ಐಟಿ ಕ್ಷೇತ್ರ ಮತ್ತು ಈ ಬಯೋಟೆಕ್ ಕ್ಷೇತ್ರ ಇವೆರಡರ ಬೆಸುಗೆ ಇದೀಗ ಸಾಧ್ಯವಾಗಿದೆ. ಅದೇ ಬಯೋ ಇನಫಾರ್ಮಾಟೆಕ್ಸ್, ಜೈವಿಕ ತಂತ್ರಜ್ಞಾನ ಕುರಿತ ಮಾಹಿತಿ ತಂತ್ರಜ್ಞಾನ ಕ್ಷೇತ್ರವಿದು. ಸದ್ದಿಲ್ಲದ ಬೆಳವಣಿಗೆ ಇದು. ಏನೆಲ್ಲ ಕ್ಷೇತ್ರಗಳಿಗೆ ನೆರವಾಗಬಲ್ಲ ಐಟಿಯು ಇದೀಗ ಜೀವ ವಿಜ್ಞಾನ ಕ್ಷೇತ್ರ ವೃದ್ಧಿಗೆ ನೆರವಾಗಲು ಸಿದ್ಧವಾಗುತ್ತಿದೆ. ಅದು ಹೇಗೆ ಎಂಬುದು ಕುತೂಹಲಕರ. ಸಾಫ್ಟವೇರ್ ಎಂಜಿನೀಯರುಗಳಲ್ಲಿ ಸಾಕಷ್ಟು ಜನರು ಇನ್ನೊಂದು ಚಿನ್ನದ ಗಣಿ ಸಿಗುತ್ತಿದೆ ಎಂದೇ ಭಾವಿಸತೊಡಗಿದ್ದಾರೆ.
ಯಾವುದೇ ಜೀವಿಯಲ್ಲಿ ಜೀವಧಾರನೆ ದ್ರವ್ಯವೆಂದರೆ ಪ್ರೋಟೀನುಗಳು. ಅವು ದೇಹ ಭಾಗದ ಜೀನಗಳಲ್ಲಿ ಹರಡಿಕೊಂಡಿರುತ್ತವೆ. ಹರಡಿಕೊಂಡಿರುವ ವಿಧಾನವು ಆ ಜೀವಿಯ ಲಕ್ಷಣಗಳನ್ನು ನಿರ್ಧರಿಸುತ್ತದೆ. ತಲೆಮಾರಿನಿಂದ ತಲೆಮಾರಿಗೆ ಆ ಗುಣ ಲಕ್ಷಣಗಳು ಬದಲಾಗುವುದಿಲ್ಲವಾದ್ದರಿಂದ ಜೀನಗಳನ್ನು ವಂಶವಾಹಿ ಎಂದೇ ಕರೆಯುತ್ತಾರೆ. ಮನುಷ್ಯ ದೇಹದಲ್ಲಿ ೪೦ ಸಾವಿರದಿಂದ ಒಂದು ಲಕ್ಷದವರೆಗಿನ ಸಂಖ್ಯೆಯಲ್ಲಿ ಜೀನಗಳಿರುತ್ತವೆ. ಪ್ರೋಟೀನುಗಳು ಅಮೈಲೋ ಆಮ್ಲಗಳಿಂದಾದುದು. ಜೀನಿಗಳ ರಸಾಯನಿಕ ಸ್ವರೂಪವನ್ನು ನಿಗದಿಪಡಿಸುವ ಡಿಯಾಕ್ಟಿ ರೈಬೋ ನ್ಯೂಕ್ಲಿಕ್ ಆಮ್ಲ (ಡಿ.ಎನ್.ಎ.) ಮುಖ್ಯವಾಗಿ ಏಸಿಟಿಜಿ ಎಂಬ ನಾಲ್ಕು ಸಾಧಾರ ನ್ಯೂಕ್ಲಿಯಾಟೈಡಗಳಿಂದ ಆದುದು. ಇವು ೨೩ ಬಗೆಯ ವರ್ಣಸೂತ್ರಗಳಲ್ಲಿ, ಕ್ರೊಮೊಸೋಮಗಳಲ್ಲಿ ವಿವಿಧ ರೀತಿಯಲ್ಲಿ ಜೋಡಣೆಗೊಂಡಿರುತ್ತವೆ.
ಮನುಷ್ಯ ದೇಹದಲ್ಲಿ ಈ ಜೀವಿ ವ್ಯವಸ್ಥೆ ಹೇಗೆ ಹರಡಿಕೊಂಡಿರುತ್ತದೆ ಎಂಬುದರ ಸ್ಥೂಲ ನಕ್ಷೆ ಇದೀಗ ಸಿದ್ಧಗೊಂಡಿದೆ. ಇದೇ ಜೀನೋಮ್. ಅದರ ಅಧ್ಯಯನವೇ ಜೀನೊಮಿಕ್ಸ್. ಜೋಡಣೆಯ ವಿಧಾನ ಮತ್ತು ವೈಪರೀತ್ಯಗಳು ಮನುಷ್ಯ ಜೀವನದ ಪಾಲಿಗೆ ಸಾಧಕ ಹಾಗೂ ಬಾಧಕ. ಜೋಡಣೆಗಳು ಕೋಟ್ಯಂತರ ಸಂಖ್ಯೆಯಷ್ಟಿರುತ್ತದೆ.
ಜೀನಿ ವೈವಿಧ್ಯ ಅಧ್ಯಯನ ಮಾಡಿದರೆ, ಒಂದು ನಿರ್ದಿಷ್ಟ ನ್ಯೂಕ್ಲಿಯೊಟೈಡ್ ಹೇಗೆ ಒಬ್ಬರ ಕಾಯಿಲೆಗಳಿಗೆ ಕಾರಣವಾಗುತ್ತದೆ ಎಂಬುದು ಗೊತ್ತಾಗುತ್ತದೆ. ನಿರ್ದಿಷ್ಟ ಕಾಯಿಲೆಗಳ ಪತ್ತೆಗಾಗಿ ಜೀನಿಗಳ ಅಧ್ಯಯನ ಮಾಡುವುದೂ ಉಂಟು. ಹಲವು ಸಣ್ಣ ಪುಟ್ಟ ಕಂಪೆನಿಗಳು ಅಷ್ಟು ಮಾತ್ರ ಮಾಡಿ ಮಾಹಿತಿಯನ್ನು ಮಾರಾಟ ಮಾಡುತ್ತದೆ. ಯಾವುದೇ ಒಂದು ಜೀನಿ ಅಥವಾ ಪ್ರೊಟೀನು ವಾಸ್ತವವಾಗಿ ಯಾವುದೇ ನಿರ್ದಿಷ್ಟ ಔಷಧವಾಗಲೀ ದೇಹದೊಳಗಿನ ರೋಗ ನಿರೋಧಕ ಪ್ರತಿಕಣವಾಗಲೀ ಹೇಗೆ ರೋಗಕ್ಕೆ ತಡೆ ಒಡ್ಡಬಲ್ಲದೆಂಬುದನ್ನು ಕಂಡು ಹಿಡಿಯಲು ಕಂಪ್ಯೂಟರಗಳನ್ನು ಬಳಸದೆ ವಿಧಿ ಇಲ್ಲ. ಈ ರೀತಿ ಹಲವು ಹತ್ತು ದಿಕ್ಕಿನ ಸಂಶೋಧನೆಗೆ ಮಾಹಿತಿ ತಂತ್ರಜ್ಞಾನ ನೆರವಾಗುತ್ತಿದೆ. ಜೀನಿಥೆರಪಿ ಅಂದರೆ, ಜೀನಿಗಳ ಸಂಬಂಧ ಚಿಕಿತ್ಸೆ ಮಾಡುವ ವೈದ್ಯಕ್ಷೇತ್ರ, ಬೆಳೆದಂತೆಲ್ಲ ಜೈವಿಕ ಮಾಹಿತಿ ತಂತ್ರಜ್ಞಾನವನ್ನೂ ಒಳಗೊಂಡಂತೆ ಸಂಶೋಧನೆ ನಡೆಸಲು ಕೋಟ್ಯಂತರ ಡಾಲರ್ ಹಣ ತೊಡಗಿಸುತ್ತಿದೆ.
ಸಾಮಾನ್ಯ ಕಾಯಿಲೆಗಳು, ಅಪರೂಪ ಕಾಯಿಲೆಗಳು ಮುಂತಾದ ವರ್ಗೀಕರಣದಲ್ಲಿ ಔಷಧ ಮತ್ತು ಚಿಕಿತ್ಸಾ ವಿಧಾನ ರೂಪಿಸುವುದು ಹಳೆಯ ಧಾಟಿ. ನಿರ್ದಿಷ್ಟ ವ್ಯಕ್ತಿಯ ಜೀನಿ ನಕ್ಷೆಯ ರೂಪಿಸುವುದು ಈಗಿನ ವಿಧಾನ. ಜೀನೊಮಿಕ್ಸಗಾಗಿ ಮಾಹಿತಿ ಪೂರೈಸುವ ಐಟಿ ಕಂಪನಿಗಳೇ ಹುಟ್ಟಿಕೊಂಡಿವೆ. ಈ ಬಗೆಯ ೪೦ಕ್ಕೂ ಹೆಚ್ಚು ಕಂಪೆನಿಗಳು ವಿಶ್ವದ ವೈದ್ಯ ವಿಜ್ಞಾನಿಗಳ ಅಗತ್ಯಗಳನ್ನು ಪೂರೈಸುತ್ತಿವೆ.
ಜೀವ ಕಣದಲ್ಲಿ ಯಾವ ರೀತಿ ಡಿ.ಎನ್.ಎ. ಅಣುಗಳು ಹರಡಿಕೊಂಡಿದೆ ಎಂಬುದಷ್ಟು ಪತ್ತೆಯಾದರೂ ಸಂಶೋಧನೆಗೆ ಸಿಗುವ ಅವಕಾಶಗಳು ಅಪಾರ. ಪ್ರತಿ ಜೀವಿಗೂ, ರೋಗಕ್ಕೂ ರೋಗ ಪ್ರತಿರೋಧಕ್ಕೂ ಇರುವ ಸಂಬಂಧಗಳು ಅನೇಕ. ಜೀವಿ ಸ್ವರೂಪ ಬದಲಾದಂತೆಲ್ಲ ಔಷಧ ಕಂಪೆನಿಗಳ ಚಟುವಟಿಕೆ ಹೆಚ್ಚಾಗುತ್ತದೆ. ದೇಹದೊಳಕ್ಕೆ ನೇರವಾಗಿ ಚುಚ್ಚು ಮದ್ದಿನ ರೂಪದಲ್ಲಿ ನಿರ್ದಿಷ್ಟ ಪ್ರೋಟೀನುಗಳನ್ನು ದೂಡಬಹುದಾದ ನೂರಾರು ಬಗೆಯ ಚಿಕಿತ್ಸೆಗಳನ್ನು ಅಭಿವೃದ್ಧಿ ಪಡಿಸಲಾಗಿದೆ.
ಉದಾಹರಣೆಗೆ ಶಕ್ತಿಮಾಂದ್ಯತೆ ಇರುವ ರೋಗಿಗಳಲ್ಲಿ ಮೂಳೆಯ ನಡುವಣ ಮಜ್ಜೆಯನ್ನು ಚೋದನಗೊಳಿಸಿ ಹೆಚ್ಚು ರಕ್ತ ಕೆಂಪು ಕಣಗಳನ್ನು ಉತ್ಪತ್ತಿ ಮಾಡಲು ನೆರವಾಗುವ ನಿರ್ದಿಷ್ಟ ಜೀವಿ ಪ್ರೊಟೀನನ್ನು ಗುರುತಿಸಲಾಗಿದೆ.
ಐಟಿ ಕ್ಷೇತ್ರವು ಮಾಹಿತಿಯನ್ನು ಸಂಗ್ರಹಿಸಿ ವಿಶ್ಲೇಷಿಸಿ ಇಡುವುದಕ್ಕೆ ಮಿತಿ ಎಂಬುದೇ ಇಲ್ಲ. ಔಷಧ ಕ್ಷೇತ್ರವು ಐಟಿಗಾಗಿ ಅಷ್ಟೊಂದು ಅವಕಾಶಗಳನ್ನು ಸೃಷ್ಟಿಸಿ ಇಟ್ಟಿದೆ.
ಮುಂದಿನ ಕೆಲವು ವರ್ಷಗಳಿಂದಾಚೆಗೆ ‘ಶತಕೋಟಿ ಕೋಟಿ’ ಬೈಟಗಳಷ್ಟು ಮಾಹಿತಿಯನ್ನು ಕಂಪ್ಯೂಟರುಗಳು ನಿಭಾಯಿಸಬೇಕಾಗುತ್ತದೆ. ಒಂದು ಮಾತು ನಿಜ; ಈವರೆಗೆ ಯಾವ ಒಂದು ಸಂಶೋಧನಾ ಕ್ಷೇತ್ರದಲ್ಲೂ ಜೀನೋಮಿಕ್ಸನಲ್ಲಿ ಈಗ ತೊಡಗಿಸುತ್ತಿರುವಷ್ಟು ಹಣವನ್ನು ತೊಡಗಿಸಿರಲಿಲ್ಲ. ಅದು ಎಷ್ಟು ದೊಡ್ಡ ಮೊತ್ತ ಎಂಬ ಅಂದಾಜೀ ಸಿಗುತ್ತಿಲ್ಲ.

ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೫೨. ಕದ್ದು ಮುಚ್ಚಿ ನಕಲು ಪೀಡೆಗೆ ಕುಮ್ಮಕ್ಕು
ಸಾಫ್ಟವೇರ್ ನಕಲು ಪೀಡೆ ತಡೆಯಲು ಕರ್ನಾಟಕ ಸರ್ಕಾರವು ಮೈಕ್ರೋಸಾಫ್ಟ್ ಮತ್ತು ಒರೇಕಲ್ ಕಂಪೆನಿಗಳ ಸಹಯೋಗದಲ್ಲಿ ಕಾರ್ಯನಿರತವಾಗುತ್ತಿದೆ. ಎರಡೂ ಬಹುರಾಷ್ಟ್ರೀಯ ಸಂಸ್ಥೆಗಳು ಪ್ರಪಂಚಾದ್ಯಂತ ವಹಿವಾಟು, ತಂತ್ರಜ್ಞಾನ ಅಭಿವೃದ್ಧಿ ಇವುಗಳಿಂದಾಗಿ ದೈತ್ಯ ಕಂಪೆನಿಗಳೇ ಆಗಿವೆ. ನಕಲು ಪೀಡೆ ತಡೆಯುವ ಕಾರ್ಯಾಚರಣೆಗಳಲ್ಲಿ ಇವುಗಳ ಸಹಯೋಗ ಇರುತ್ತದೆ ಎಂದು ಆದಾಗ, ನಮ್ಮ ಪೋಲೀಸರು ಆ ಕಂಪನಿಗಳ ತೋರುಬೆರಳಿನ ದಿಕ್ಕನ್ನೇ ಅನುಸರಿಸುವಂತೆ ಆಗುತ್ತದೆ ಎನ್ನುವುದು ಅನಿವಾರ್ಯ.
ಯಾವ ಒಂದು ಕಂಪೆನಿಯೂ ತಾನು ಸರಕು ಸ್ವಾಮ್ಯ ಹೊಂದಿರುವ ಸಾಫ್ಟವೇರ್ ನಕಲಾಗಿ ಕೈ ಬದಲಾಯಿಸುತ್ತಾ ಹೋಗುವುದನ್ನು ಬಯಸುವುದಿಲ್ಲ. ಆದರೆ ಅವು ನಕಲು ಪೀಡೆಯನ್ನು ‘ಸಹಿಸಿಕೊಳ್ಳು’ತ್ತಾ ಹೋಗುತ್ತವೆ. ಈ ಬಗೆಯ ಸೈರಣೆಗೂ ಕಾರಣಗಳಿಲ್ಲದೆ ಇಲ್ಲ. ವಾಸ್ತವವಾಗಿ ಎಲ್ಲ ಬಳಕೆದಾರರೂ ಮೂಲ ಸಾಫ್ಟವೇರನ್ನೇ ಬಳಸಬೇಕು. ನಕಲು ಆಗಿ ಪ್ರಸಾರಗೊಂಡ ಸಾಫ್ಟವೇರನ್ನು ಬಳಸುವಂತೆಯೇ ಇಲ್ಲ ಎನ್ನುವಂಥ ಪರಿಸ್ಥಿತಿ ಉಂಟಾದರೆ ಪ್ರಪಂಚಾದ್ಯಂತ ಅಗತ್ಯವಾಗುವಷ್ಟು ಮೂಲ ಪ್ರತಿಗಳನ್ನು ಪೂರೈಸುವಲ್ಲಿ ಇವು ಅಶಕ್ತವಾಗುತ್ತವೆ.
ಬೃಹತ್ ಪ್ರಮಾಣದಲ್ಲಿ ಪ್ರತಿಗಳನ್ನು ತಯಾರಿಸಿ ಮಾರಲು ಹೊರಟಾಗ ಸಾಫ್ಟವೇರ್‌ನ ಮೂಲ ಬೆಲೆಯನ್ನು ವಿಪರೀತವಾಗಿ ಇಳಿಸಬೇಕಾಗುತ್ತದೆ. ಪರಿಸ್ಥಿತಿ ಎಷ್ಟೊಂದು ಕೈಮೀರಿ ಹೋಗುತ್ತದೆಂದರೆ, ಈಗ ನಕಲು ಪ್ರತಿಗಳಿಗೆ ಚಿಲ್ಲರೆ ಬಳಕೆದಾರ ಮಟ್ಟದಲ್ಲಿ ಏನು ಬೆಲೆ ನಿಗದಿ ಆಗುತ್ತದೆಯೋ ಸರಿಸುಮಾರು ಅದೇ ಬೆಲೆಗೆ ಮೂಲದ ಅಧಿಕೃತ ಪ್ರತಿಗಳನ್ನು ಪೂರೈಸಬೇಕಾಗುತ್ತದೆ. ಅದಕ್ಕೆ ಈ ಕಂಪೆನಿಗಳು ಸಿದ್ಧವಾಗಿರುವುದಿಲ್ಲ. ಏಕೆಂದರೆ ಬೃಹತ್ ಮತ್ತು ಪ್ರತಿಷ್ಠಿತ ಸಾಫ್ಟವೇರ್ ಕಂಪೆನಿಗಳವರು ಅತಿ ಹೆಚ್ಚು ಬೆಲೆಯನ್ನಾದರೂ ತೆರಬಲ್ಲ ಶ್ರೀಮಂತ ಕಂಪೆನಿಗಳಿಗೆ ತಮ್ಮ ಸರಕನ್ನು ಮಾರುವುದಕ್ಕೆ ಆದ್ಯತೆ ನೀಡುತ್ತಾರೆ. ಮಿಕ್ಕಂತೆ ತಮ್ಮ ಉತ್ಪನ್ನದ ನಕಲು ಪ್ರತಿಗಳು ಎಲ್ಲ ಕಡೆ ವಿಜೃಂಭಿಸುವುದನ್ನು ವಿರೋಧಿಸದೆ ಸಹಿಸಿಕೊಳ್ಳುತ್ತಾರೆ. ತಮ್ಮ ಸರಕು ಎಲ್ಲ ಕಡೆ ಚಾಲ್ತಿಯಲ್ಲಿರಲು ಈ ನಕಲು ಪೀಡೆ ನೆರವಾಗುತ್ತವೆ ಎಂದೇ ಅವರು ಭಾವಿಸುತ್ತಾರೆ. ಆ ಬಗೆಗೆ ಪ್ರಕಟವಾಗಿ ಏನೂ ಹೇಳುವುದಿಲ್ಲ.
ವಾಸ್ತವವಾಗಿ ದೊಡ್ಡ ಕಂಪೆನಿಯೊಂದು ಈ ಹಿಂದೆ ವಿಶ್ವವ್ಯಾಪಿಯಾಗಿ ಚಾಲ್ತಿಗೆ ಬಂದಂಥ ಸಾಫ್ಟವೇರನ್ನು ಬಿಡುಗಡೆ ಮಾಡಿದ ಸ್ವಲ್ಪ ಕಾಲ ನಕಲು ಪೀಡೆಗೆ ಅದು ಪ್ರೋತ್ಸಾಹವನ್ನೇ ಕೊಟ್ಟಿತು. ಅದು ಹೆಚ್ಚು ಚಾಲ್ತಿಗೊಂಡು ಆವರೆಗೆ ವಿಜೃಂಭಿಸಿದ್ದ ಪೈಪೋಟಿ ಉತ್ಪನ್ನ ಮೂಲೆಗುಂಪಾದ ಮೇಲೆ ತನ್ನ ಸರಕನ್ನು ಬಿರುಸಾಗಿ ಮಾರಿಕೊಳ್ಳತೊಡಗಿತು. ಆಮೇಲೆ ನಕಲುಪೀಡೆ ವಿರುದ್ಧ ಸಮರ ಸಾರಿತು! ಹೀಗೆ ಸ್ವಂತ ಹಿತಕ್ಕಾಗಿ ನಕಲು ಪೀಡೆಯನ್ನು ಬಳಸಿಕೊಂಡು ಅದರ ವಿರುದ್ಧ ಕಂಪೆನಿಗಳು ಸಮರ ಸಾರುತ್ತವೆ.
ಇದು ಸಮಸ್ಯೆಯ ಒಂದು ಮುಖ. ಅತ್ಯುತ್ತಮ ಸಾಫ್ಟವೇರಗಳ ಸ್ವಾಮ್ಯ ಪಡೆದಿರುವ ಅಮೇರಿಕದಂಥ ಶ್ರೀಮಂತ ರಾಷ್ಟ್ರಗಳ ಕಂಪೆನಿಗಳು ಇತರ ಶ್ರೀಮಂತ ರಾಷ್ಟ್ರಗಳ ಗ್ರಾಹಕರಿಗೆ ದುಬಾರಿ ಬೆಲೆ ಇಟ್ಟ ಸರಕನ್ನು ಮಾರಬಲ್ಲವು. ಆದರೆ ಭಾರತದಂಥ ಹಲವು ರಾಷ್ಟ್ರಗಳಲ್ಲಿ ದುಬಾರಿ ಬೆಲೆಯ ಕಾರಣ ಅವನ್ನು ಮಾರಲಾರದು. ಈ ಎರಡನೇ ಶ್ರೇಣಿಯ ಗ್ರಾಹಕ ರಾಷ್ಟ್ರಗಳ ಸರ್ಕಾರಗಳು ಸಹಾ ವಿಪರೀತ ತೆರಿಗೆ ಸುಂಕ ವಿಧಿಸಿ ತಂತಮ್ಮ ಬೊಕ್ಕಸ ತುಂಬಿಸಿಕೊಳ್ಳುತ್ತವೆ. ಇಲ್ಲೆಲ್ಲ ನಕಲು ಸರಕು ಚಾಲ್ತಿಯಲ್ಲಿ ಇರುವುದೇ ಸೂಕ್ತವೆಂದು ಶ್ರೀಮಂತ ರಾಷ್ಟ್ರಗಳ ಸಾಫ್ಟವೇರ ಉತ್ಪಾದಿಸಲು ಭಾವಿಸುತ್ತಾರೆ. ಶ್ರೀಮಂತ ರಾಷ್ಟ್ರಗಳಾಗಲಿ, ಎರಡನೇ ಶ್ರೇಣಿಯ ರಾಷ್ಟ್ರಗಳಾಗಲೀ ಸಾಫ್ಟವೇರ ಮೇಲೆ ಅತ್ಯಧಿಕ ಸುಂಕ ತೆರಿಗೆ ವಿಧಿಸುವ ಗೋಜಿಗೆ ಹೋಗಬಾರದು. ಯಾವುದೇ ಸಾಫ್ಟವೇರ್ ಸದಾ ಕಾಲ ಉಳಿಯುವುದಿಲ್ಲ. ತಂತ್ರಜ್ಞಾನ ಎಷ್ಟು ಬೇಗ ಬೆಳೆಯುತ್ತದೆಂದರೆ ಬೇಗ ಸಾಫ್ಟವೇರ್ ಹಳತಾಗುತ್ತದೆ. ಅದಕ್ಕೆ ಮುಂಚೆ ಪೂರ್ಣಪ್ರಮಾಣದಲ್ಲಿ ಬಳಕೆ ಆಗಿ ಕೆಲವು ವರ್ಷಗಳಲ್ಲೇ ಎಲ್ಲವೂ ಮುಗಿದು ಹೋಗಿ ಹೊಸದಕ್ಕೆ ದಾರಿಯಾಗಬೇಕು. ದುಬಾರಿ ಬೆಲೆ ತೆರಲಾಗದ ಗ್ರಾಹಕರನ್ನು ಹೊಂದಿರುವ ರಾಷ್ಟ್ರಗಳು ವಿಪರೀತ ಸುಂಕ ತೆರಿಗೆ ಹೇರಬಾರದು ಎನ್ನುವುದಕ್ಕೆ ಇದೇ ಕಾರಣ.
ಭಾರತವು ಸ್ವತಃ ಸಾಫ್ಟವೇರ್ ತಂತ್ರಜ್ಞರ ಭಂಡಾರವೇ ಆಗಿದ್ದರೂ ಬೇರೆಯವರಿಗೆ ಸೇವಾ ಸೌಲಭ್ಯ ಒದಗಿಸುವ ಮಾದರಿಯ ಚಟುವಟಿಕೆಯಲ್ಲಿ ಹೆಚ್ಚಾಗಿ ನಿರತರಾಗಿರುತ್ತದೆ. ಭಾರತದ ಸಾಫ್ಟವೇರಗಳನ್ನು ಬೇರೆ ಬೇರೆ ಉದ್ದೇಶಗಳಿಗೆ ಅನ್ವಯ ಮಾಡುವ ಕಾರ್ಯವನ್ನು ಅಮೇರಿಕದಂಥ ಮುಂದುವರೆದ ರಾಷ್ಟ್ರಗಳು ನಡೆಸುತ್ತವೆ. ನಮ್ಮ ಕಡೆಯಿಂದ ಪಡೆದ ಸಾಫ್ಟವೇರನ್ನು ಅಭಿವೃದ್ಧಪಡಿಸಿ, ಸ್ವಂತಕ್ಕೆ ಸರಕು ಸ್ವಾಮ್ಯ ಪಡೆದು, ನಮಗೇ ಹಲವು ನೂರುಪಟ್ಟು ಬೆಲೆಗೆ ಮಾರಿದ ನಿದರ್ಶನಗಳೂ ಇವೆ. ನಮ್ಮ ನಮ್ಮ ದೇಶದ ಅತಿ ದೊಡ್ಡ ಸಾಫ್ಟವೇರ್ ಕಂಪೆನಿಗಳು ಸಹಾ ವಿಶ್ವಮಟ್ಟದಲ್ಲಿ ಕುಬ್ಜವೇ. ನಮ್ಮ ಮೇಲಿನ ಅವರ ಪ್ರೇಮಕ್ಕೆ ನಾವು ಅಗ್ಗವಾಗಿ ದುಡಿಯುತ್ತೇವೆ ಎಂಬುದೇ ಕಾರಣ. ಅಗ್ಗ ಮಾತ್ರವಲ್ಲ; ಪರಿಣತಿ ಸಹಾ ಅಪ್ರತಿಮ. ಸಾಫ್ಟವೇರ್ ಎಂಜಿನೀಯರಗಳನ್ನೆಲ್ಲ ಹೊರದೂಡಲಾಗುತ್ತಿದೆ ಎಂಬ ವಿದ್ಯಮಾನವೊಂದು ಉಂಟಷ್ಟೆ. ನಿಜವಾದ ಸಂಗತಿ ಎಂದರೆ ಭಾರತದಿಂದ ಬಂದವರನ್ನು ಹೊರದೂಡುತ್ತಿಲ್ಲ! ಅದೇಕೆ ಈ ಪಕ್ಷಪಾತ ಎಂದು ಅಮೇರಿಕದಲ್ಲಿ ದನಿ ಎತ್ತಿರುವುದೂ ಉಂಟು.
ಇಷ್ಟೆಲ್ಲ ಆದರೂ ಭಾರತದಲ್ಲಿ ಅಭಿವೃದ್ಧಿಪಡಿಸಿದ ಸಾಫ್ಟವೇರನ್ನು ಇಲ್ಲಿಯೇ ಅಭಿವೃದ್ಧಿಪಡಿಸಲು ಸಾಧ್ಯವೇಕಾಗುತ್ತಿಲ್ಲ? ಭಾರತದ ಜನರ ಪಾಲಿಗೆ ಅನುಕೂಲಕರವಾಗಿ ಪರಿಣಮಿಸುವ ನಕಲು ಪ್ರತಿಗಳನ್ನು ತಮಗೆ ಅನುಕೂಲಕರವಾಗಿ ಪ್ರತಿಬಂಧಿಸುವ ವಿದೇಶಿ ಹಿತಾಸಕ್ತಿಯ ಕಂಪೆನಿಗಳ ತಾಳಕ್ಕೆ ಕರ್ನಾಟಕದಂಥ ರಾಜ್ಯದಲ್ಲಿ ನಡೆಯುವುದೇಕೆ? ಕೇಂದ್ರ ಸರ್ಕಾರಕ್ಕಾದರೂ ಸಾಫ್ಟವೇರ್ ಕುರಿತಂತೆ ನೀತಿಯೇನಾದರೂ ಉಂಟೆ? ಈ ಬಗೆಯ ಪ್ರಶ್ನೆಗಳು ಏಳುವುದಕ್ಕೆ ಇರುವ ಕಾರಣ ಒಂದೇ: ಸರ್ಕಾರಗಳಿಗೆ ಹೇಗೆ ನಡೆದುಕೊಳ್ಳಬೇಕೆಂಬ ಬಗೆಗೆ ಖಚಿತ ಪರಿಜ್ಞಾನ ಇಲ್ಲ. ಉದ್ಯಮ ಕುರಿತಂತೆ ಚಿಂತಿಸಿರುವುದು ಕಡಿಮೆ. ವಿದೇಶಿ ಮೂಲದ ಬಹುರಾಷ್ಟ್ರೀಯ ಕಂಪೆನಿಗಳನ್ನು ಓಲೈಸುವುದು ಮಾತ್ರ ಮುಖ್ಯವಾಗಿರುತ್ತದೆ.
ಈಗೀಗಷ್ಟೇ ದೇಶಿಯ ಉದ್ಯಮದವರನ್ನು ವಿಶ್ವಾಸಕ್ಕೆ ತೆಗೆದುಕೊಳ್ಳುವ ಕಾರ್ಯ ನಡೆಯುತ್ತಿದೆ. ವಿದೇಶಿ ಕಂಪನಿಗಳು ತಮ್ಮಲ್ಲಿಗೆ ಬಂದು ತಳ ಊರಿದರೆ ಸಾಕೆಂಬ ತವಕವೊಂದೇ ಎಲ್ಲ ರಾಜ್ಯಗಳಿಗೂ ಇದೆ. ವಿದೇಶಿ ಕಂಪನಿಗಳು ಬಂದು ಭಾರತದ ರಾಜ್ಯಗಳಲ್ಲಿ ಶಾಖಾ ಕಚೇರಿಗಳನ್ನು ತೆರೆದಾಗ ಅವುಗಳ ಉದ್ದೇಶಕ್ಕೆ ಎರಡು ಮುಖ: ವ್ಯಾಪಾರ ಮಾಡುವುದು ಹಾಗೂ ಅಗ್ಗಕ್ಕೆ ಇಲ್ಲಿನವರನ್ನು ದುಡಿಸಿಕೊಳ್ಳುವುದು. ಇಷ್ಟರ ಹೊರತು ಬೇರೇನೂ ಇರದು. ಇದನ್ನು ನಾವು ಚೆನ್ನಾಗಿ ಅರ್ಥ ಮಾಡಿಕೊಳ್ಳಬೇಕು.
೨೦-೦೬-೨೦೦೧
ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೫೩. ನಕಲು ಪೀಡೆ ವಿರುದ್ಧ ಭಯೋತ್ಪಾದನೆ
ನಗದು ಹಣವನ್ನು ತಿಜೋರಿಯಲ್ಲಿ, ಕಪಾಟಿನಲ್ಲಿ, ಜೇಬಿನ ಪರ್ಸಿನಲ್ಲಿ ಭದ್ರಮಾಡಿ ಇಡುತ್ತೇವೆ. ಕಣ್ಣಿಗೆ ಕಾಣುವಂತೆ ಚೆಲ್ಲಾಡಿದರೆ, ಅದನ್ನು ‘ಎತ್ತುವವರು’ ಹುಟ್ಟಿಕೊಳ್ಳುತ್ತಾರೆ. ಎನ್ನುವುದು ಮುನ್ನೆಚ್ಚರಿಕೆ. ಕಂಡಾಗ, ಸುಲಭವಾಗಿ ಕಾಣಿಸುವಂತಿದ್ದಾಗ, ಯಾರಿಗಾದರೂ ಎತ್ತುವ ಮನಸ್ಸಾಗುತ್ತದೆ. ಕಳ್ಳತನ ಮಾಡುವ ಉದ್ದೇಶ ಇಲ್ಲದಿರುವವರಿಗೂ ಕೂಡಾ!
ಇವತ್ತು ಸಾಫ್ಟವೇರ್ ಗತಿಯೂ ಹೀಗೆಯೇ ಆಗಿದೆ. ಬೆಂಗಳೂರಿನ ಬಿಗ್ರೇಡ್ ರಸ್ತೆ ಹಾಗೂ ಇತರ ಕೆಲವು ಕಡೆ ಸಾಫ್ಟವೇರ್ ಚೆಲ್ಲಾಡಿ ಹೋಗಿದೆ. ಯಾವುದೇ ಒರಿಜಿನಲ್ ಸಾಫ್ಟವೇರನ ನಕಲು ಇಲ್ಲಿ ಸುಲಭ ಬೆಲೆಗೆ ಲಭ್ಯ.
ಸಾಫ್ಟವೇರ್ ಎಂದರೆ ಕಂಪ್ಯೂಟರಿನ ಮೆದುಳು. ಕಂಪ್ಯೂಟರು ಒಂದು ಯಂತ್ರ. ಯಾವುದೇ ಬಗೆಯ ಕೆಲಸವನ್ನು ಗಂಟೆಗಳ ಬದಲು ಸೆಕೆಂಡುಗಳಲ್ಲಿ ಮಾಡಿ ಮುಗಿಸುತ್ತದೆ ಕಂಪ್ಯೂಟರು. ಇಂತಿಂಥ ಕಾರ್ಯಾಚರಣೆಯನ್ನು ಹೀಗೆ ಹೀಗೆ ಹಂತಗಳಲ್ಲಿ ಮಾಡಬೇಕೆಂದು ಹೇಳಿ ಇಟ್ಟರೆ ಅದೇ ಕ್ರಮದಲ್ಲಿ ಮನೋವೇಗದಲ್ಲಿ ಮಾಡಲು ಸಜ್ಜಾಗುತ್ತದೆ. ಹೀಗೆ ಕ್ರಮವನ್ನು ಹೇಳಿ ಇಡುವ ಆಣತಿಗಳ ಸರಮಾಲೆಯೇ ಸಾಫ್ಟವೇರ್. ಅದನ್ನು ಕಣ್ಣಿಗೆ ಕಾಣುವ ಯಂತ್ರ ಭಾಗಗಳಿಂದಾದ ಕಂಪ್ಯೂಟರನ ಹಾರ್ಡವೇರನೊಳಗೆ ದೂಡಿ ಇಟ್ಟರೆ, ಅದರ ಭಾಷೆಯನ್ನು ಅರಿತು ಸೂಚನೆಗಳನ್ನು ಕೊಟ್ಟರೆ ನಮ್ಮ ಕೆಲಸ ಸುಸೂತ್ರವಾಗಿ ನಡೆಯುತ್ತದೆ.
ಈ ಸಾಫ್ಟವೇರನ್ನೇ ಈಗ ಜನ ನಕಲು ಮಾಡಿಕೊಂಡು ತಮ್ಮ ಕಂಪ್ಯೂಟರನೊಳಗೆ ದೂಡಿಕೊಂಡು, ತಂತಮ್ಮ ಕೆಲಸ ಪೂರೈಸಿಕೊಳ್ಳುತ್ತಾರೆ. ಜನರು ಮೂಲ ಸಾಫ್ಟವೇರ್ ಖರೀದಿಸದೆ ನಕಲು ಮಡಿಕೊಳ್ಳುತ್ತಲೇ ಹೋದರೆ ಅಪಾರ ಶ್ರಮವಹಿಸಿ ಕೋಟ್ಯಂತರ ಲಕ್ಷ ರೂಪಾಯಿ ತೊಡಗಿಸಿ, ಸಾಫ್ಟವೇರಗಳನ್ನು ತಯಾರಿಸುವ ಕಂಪನಿಗಳಿಗೆ ನಷ್ಟ. ಪ್ರತಿಯೊಂದು ದೇಶದಲ್ಲೂ ಈ ನಕಲು ಪೀಡೆ ಹಬ್ಬಿದೆ. ಅತಿ ಹೆಚ್ಚೆಂದರೆ ಚೀನಾದಲ್ಲಿ ಎರಡನೇ ಸ್ಥಾನ ಭಾರತಕ್ಕೆ ಬಾಧೆ ಹೆಚ್ಚಾಗಿ ತಟ್ಟುವುದು ಏನಿದ್ದರೂ ಬೆಂಗಳೂರಿಗೆ. ಏಕೆಂದರೆ ಅತಿ ಹೆಚ್ಚು ಸಾಫ್ಟವೇರ್ ಎಂಜಿನೀಯರರೂ ಅವರ ಕಂಪೆನಿಗಳೂ ಇರುವುದು ಬೆಂಗಳೂರಿನಲ್ಲಿ, ನಕಲು ಪೀಡೆಯ ರಾಷ್ಟ್ರೀಯ ಸರಾಸರಿ ಶೇ. ೭೦. ಅಂದರೆ ಕೆಲಸಕ್ಕೆ ಹಚ್ಚಿರುವ ಪ್ರತಿ ಮೂರು ಸಾಫ್ಟವೇರಗಳಲ್ಲಿ ಎರಡು ವಾಸ್ತವವಾಗಿ ನಕಲು; ಜೆರಾಕ್ಸ್ ಅಥವಾ ಕಾರ್ಬನ್ ಪ್ರತಿ ಮಾಡಿಕೊಳ್ಳುವಷ್ಟೇ ಸುಲಭವಾಗಿ ನಕಲು ಪ್ರಕ್ರಿಯೆ ನಡೆಯುತ್ತದೆ. ಇದರಿಂದಾಗಿ ಸಾಫ್ಟವೇರ್ ತಯಾರಿಸುವ ಕಂಪನಿಗಳಿಗೆ ಭಾರತದ ಪ್ರತಿವರ್ಷ ೯೦೦ ಕೋಟಿ ರೂಪಾಯಿ ನಷ್ಟವಾಗುತ್ತದೆ ಎಂದು ಅಧಿಕೃತ ಅಂದಾಜು. ಹೀಗೆ ಆಗುವುದರಿಂದ ಆದಾಯ ಖೋತಾ ಜೊತೆಗೆ ಸಾಫ್ಟವೇರ್ ಎಂಜಿನೀಯರಗಳ ಉದ್ಯೋಗಾವಕಾಶ ಕಡಿಮೆ ಆಗುತ್ತದೆ. ಉದ್ಯೋದಲ್ಲಿ ಇರುವವರಿಗೂ ದಕ್ಕುವ ವೇತನ ಮತ್ತು ಸವಲತ್ತು ಮೊಟಕು ಆಗುತ್ತದೆ. ತೆರಿಗೆ ಸೋರಿಹೋಗುತ್ತದೆ. ನಕಲು ಪೀಡೆ ಆಗದಿದ್ದರೆ ಹೊಸ ಕಂಪನಿಗಳು ಬಂದು ಇಲ್ಲಿ ಹಣ ಹೂಡುವುದು ಕಡಿಮೆ ಆಗುತ್ತದೆ. ಆದ್ದರಿಂದಲೇ ಸಾಫ್ಟವೇರ್ ಕಂಪನಿಗಳ ರಾಷ್ಟ್ರೀಯ ಸಂಘ ‘ನಾಸ್ ಕಾಂ’ ೧೯೯೪ರಿಂದಲೂ ನಕಲು ಪೀಡೆ ವಿರುದ್ಧ ಸಮರ ಸಾರಿದೆ. ಅದಕ್ಕೆ ಒತ್ತಾಸೆಯಾಗಿ ಸರ್ಕಾರ ಕೂಡಾ ನಕಲು ಪೀಡೆ ತಡೆಯಬಲ್ಲ ಹಲಕೆಲವು ಕಾನೂನುಗಳ ಬಿಗಿ ಜಾರಿಗಾಗಿ ಜಿ.ಓ.ಅನ್ನು (ಸರ್ಕಾರಿ ಆಜ್ಞೆಯನ್ನು) ಕಳೆದ ವಾರ ಹೊರಡಿಸಿತು. ನಕಲು ಪೀಡೆ ವಿರುದ್ಧ ಪೊಲೀಸರು ಇನ್ನು ಸುಲಭವಾಗಿ ಕಂಪನಿಗಳು ಮತ್ತು ಬಿಡಿ ವ್ಯಕ್ತಿಗಳ ವಿರುದ್ಧ ಕ್ರಮ ತೆಗೆದುಕೊಳ್ಳಬಹುದು. ದಾಳಿ, ಬಂಧನ, ವಶ ಎಲ್ಲವೂ ಅವರಿಗೆ ಇನ್ನು ಸುಲಭ.
ವಿಶ್ವದ ಅನೇಕ ರಾಷ್ಟ್ರಗಳಲ್ಲಿ ಸಾಫ್ಟವೇರ್ ನಕಲು ಉಗ್ರ ಶಿಕ್ಷೆ ಕೊಡಬಹುದಾದ ಕ್ರೈಂ ಅಮೇರಿಕದಲ್ಲಿ ಪ್ರತಿ ಉಲ್ಲಂಘನೆಗೆ ತಲಾ ಒಂದು ಲಕ್ಷ ಡಾಲರ್ ದಂಡ ವಿಧಿಸಬಹುದು. ಅದು ಎರಡೂವರೆ ಲಕ್ಷ ಡಾಲರವರೆಗೂ ಹೆಚ್ಚಬಹುದು. ಐದು ವರ್ಷದವರೆಗಿನ ಅವಧಿಗೆ ಜೈಲು ಶಿಕ್ಷೆ. ಬಹಳ ಬಿಗಿಯಾದ ಕ್ರಮ ತೆಗೆದುಕೊಳ್ಳಲು ಕಾನೂನು ಜಾರಿ ವಿಧಾನಗಳನ್ನು ಬಲಪಡಿಸಿಕೊಂಡು ಮುಂದೆ ಹೆಜ್ಜೆ ಇಟ್ಟಿರುವ ವಿಶ್ವದ ನಾಲ್ಕೈದು ರಾಜ್ಯಗಳಲ್ಲಿ ಕರ್ನಾಟಕವೂ ಒಂದು. ಇಲ್ಲಿ ಕೂಡಾ ಎರಡು ಲಕ್ಷ ರೂಪಾಯಿ ರೂಪಾಯಿವರೆಗಿನ ಮೊತ್ತದ ದಂಡ ಮತ್ತು ಮೂರು ವರ್ಷದವರೆಗಿನ ಜೈಲು ಶಿಕ್ಷಗೆ ಅವಕಾಶವಿದೆ. ಕಳ್ಳತನ, ಕಾಫಿರೈಟ್ ಉಲ್ಲಂಘನೆ, ಮೋಸ ಇತ್ಯಾದಿ ಆಧಾರದ ಮೇಲೆ ಶಿಕ್ಷೆ ಆಗುತ್ತದೆ. ಈಚೆಗೆ ಬೆಂಗಳೂರಿನ ಒಂದು ಕಂಪನಿಯು ಬರಿದೇ ನಕಲು ಸಾಫ್ಟವೇರ್ ಬಳಸುತ್ತಿದೆ ಎಂಬ ಕಾರಣಕ್ಕೆ ‘ದಾಳಿ’ಗೆ ಒಳಗಾಗಿತ್ತು. ನಗು ಬರಿಸುವ ಅಂಶ ಎಂದರೆ ೨೦೦೨ ಜನೆವರಿ ೧ರೊಳಗೆ ನಕಲು ಪೀಡೆಯನ್ನು ಸೊನ್ನೆ ಮಟ್ಟಕ್ಕೆ ತರುವುದಾಗಿ ರಾಜ್ಯ ಸರ್ಕಾರ ಭಾವಿಸಿರುವುದು! ದೈತ್ಯ ಪ್ರಮಾಣದಲ್ಲಿ ಸಾಫ್ಟವೇರ್ ತಯಾರಿಸುವ ಬಹುರಾಷ್ಟ್ರೀಯ ಕಂಪನಿಗಳಾದ ಮೂಕ್ರೊಸಾಫ್ಟ್ ಮತ್ತು ಒರೇಕಲಗಳ ಸಹಯೋಗ ಇರುವುದರಿಂದ ಸೊನ್ನೆ ಮಟ್ಟಕ್ಕೆ ತರುವ ಗುರಿಯನ್ನು ಸಾಧಿಸುವುದಾಗಿ ಪೊಲೀಸ್ ಇಲಾಖೆ ಹೊಣೆ ಹೊಂದಿರುವ ಗೃಹಖಾತೆ ಸಚಿವ ಮಲ್ಲಿಕಾರ್ಜುನ ಖರ್ಗೆ ಹೇಳುತ್ತಾರೆ. ಹೆಚ್ಚು ಹೆಚ್ಚು ಕಂಪನಿಗಳು ಕರ್ನಾಟಕ್ಕೆ ಬರುವಂತಾಗಲಿ ಎಂಬ ರಾಜ್ಯ ಸರ್ಕಾರದ ತವಕ ಸರಿಯೇ. ಪೊಲೀಸರು ಕಂಪನಿಗಳ ಹಿತರಕ್ಷಣೆ ಸಲುವಾಗಿ ಜನಕ್ಕೆ ಪೀಡೆಯಾಗಿ ಪರಿಣಮಿಸುವ ಅಪಾಯ ಇದ್ದೇ ಇದೆ. ಯಾರನ್ನು ಎಲ್ಲೆಲ್ಲಿ ಹಿಡಿದು ಹೇಗೆ ಶಿಕ್ಷೆ ವಿಧಿಸಲು ಸಾಧ್ಯ? ನಕಲು ಸಾಫ್ಟವೇರ್ ಬಳಸಿದ ಕಂಪನಿಗಳನ್ನು ಹಿಡಿಯುವಾಗ ಅದರ ಮ್ಯಾನೇಜರರು, ಎಂಜಿನೀಯರುಗಳು, ಇತರ ಉದ್ಯೋಗಿಗಳು ಇವರನ್ನೆಲ್ಲ ಹಿಡಿದು ಒಳಕ್ಕೆ ಹಾಕುವುದು ನಡೆಯುತ್ತದೆ. ಪೊಲೀಸರ ಕಾರ್ಯಶೈಲಿಯೇ ಹಾಗೆ. ಈಚೆಗಿನ ದಾಳಿಯಲ್ಲಿ ಆಗಿದ್ದೂ ಹಾಗೆಯೇ.
ಲಾಭಗೇಡಿ ಕಂಪನಿಗಳು ತಮ್ಮ ಕಡೆಯಿಂದ ಕೈಗೊಳ್ಳಬೇಕಾದ ಕ್ರಮಗಳೇ ಹೆಚ್ಚು ಫಲಕಾರಿ. ಅವು ತಮ್ಮ ಧನಪಿಪಾಸೆಯನ್ನು ಕಡಿಮೆ ಮಾಡಿಕೊಂಡು ಸಾಫ್ಟವೇರ್ ಮಾರಾಟ ದರಗಳನ್ನು (ಲಕ್ಷಗಟ್ಟಲೆ, ಕೋಟಿಗಟ್ಟಲೆ ರೂಪಾಯಿ ಮಟ್ಟದಲ್ಲಿ ಇರುವುದನ್ನು) ಕಡಿಮೆ ಮಾಡಿದರೆ ನಕಲಿನ ಬದಲು ಕೊಂಡು ಬಳಸುವ ಜನರಿಗೆ ಒತ್ತಾಸೆ ಕೊಟ್ಟಂತೆ ಆಗುತ್ತದೆ. ಸಣ್ಣ ಉದಾಹರಣೆ ಕೊಡಬಹುದಾದರೆ ಕಡಲೆ ಪುರಿಯಂತೆ ಖರ್ಚಾಗುವ ಆಫೀಸ್ ೨೦೦೦ ಎಂಬ ಹೆಸರಿನ ಒಂದು ಸಾಫ್ಟವೇರ್ ನ ಬೆಲೆ ಸುಮಾರು ಇಪ್ಪತ್ತು ಸಾವಿರ ರೂಪಾಯಿ, ಬಿಡಿ ವ್ಯಕ್ತಿಗಳು ಬಳಸುವ ಅತಿ ಸರಳ ಕಂಪ್ಯೂಟರ್ ಬೆಲೆಯೇ ಅಷ್ಟಿರುತ್ತದೆ. ಅದನ್ನು ಇಳಿಸಬಾರದೇಕೆ?
ನಕಲು ಪೀಡೆ ವಿರುದ್ಧ ಅತಿರೇಕ ಮಾಡಿದರೆ ಕರ್ನಾಟಕಕ್ಕೇ ನಷ್ಟ. ಒಳ್ಳೆಯ ಕಲಿಕೆ ಅವಕಾಶಗಳು ಇರುವ ಕಾರಣದಿಂದಲೇ ರಾಜ್ಯದ ಸಾಮಾನ್ಯ ಜನರೂ ತರಪೇತಾಗುತ್ತಿದ್ದಾರೆ. ಕಂಪ್ಯೂಟರ್ ಶಿಕ್ಷಿತರ ಸಂಖ್ಯೆ ಬೆಂಗಳೂರಿನಂತೆ ರಾಜ್ಯದ ಇತರೆಡೆ ಸದಾ ಬೆಳೆಯುತ್ತದೆ. ಕಲಿಕಾ ಕೇಂದ್ರಗಳಲ್ಲಿ ನಕಲು ಸಾಫ್ಟವೇರ್ ಬಳಸಬಾರದೆಂದರೆ ಕಲಿಕೆಯ ವೆಚ್ಚ ಅಭ್ಯರ್ಥಿಗಳ ಪಾಲಿಗೆ ಹತ್ತಾರು ಪಟ್ಟು ಆದರೂ ಏರುತ್ತದೆ. ಕಲಿಯುವವರು ಕಡಿಮೆಯಾದರೆ ಕರ್ನಾಟಕದಲ್ಲಿ ಕಂಪನಿಗಳಿಗೆ ಮಣೆ ಹಾಕಿದ್ದರಿಂದ ಆಗುವ ಲಾಭವೇನು? ರಾಜ್ಯ ಸರ್ಕಾರ ಕಂಪನಿ ಪ್ರೇರಿತ ಮಾತ್ರ ಆಗಬಾರದು.
೧೩-೦೬-೨೦೦೧



ಭಾಗ ೬ – ಐಟಿ ಹೊಸ ಸಂಪನ್ಮೂಲ: 
೫೪. ಹಗಲು ರಾತ್ರಿ ವಿದೇಶಿ ಮೂಲದ ಕಡತ ಸೃಷ್ಟಿ
ಮಾಹಿತಿ ತಂತ್ರಜ್ಞಾನ-ಐಟಿ-ಕ್ಷೇತ್ರವೆಂದರೆ ಉದ್ಯಮ ಎಂದು ಸ್ಫುರಿಸುವುದೇ ಅಧಿಕ. ಸಾಫ್ಟವೇರ್ ಸಿದ್ಧಪಡಿಸುವ ತಿಂಗಳುಗಟ್ಟಲೆ ಅಥವಾ ವರ್ಷಗಟ್ಟಲೆ ಚಟುವಟಿಕೆ ಎಂಜಿನೀಯರಗಳ ಕಾಯಕ. ಆದರೆ ಐಟಿ ಕ್ಷೇತ್ರಕ್ಕೆ ಲಗತ್ತಾದಂತೆ ಇನ್ನಿತರ ಚಟುವಟಿಕೆಗಳು ಎಂಜಿನೀಯರುಗಳಲ್ಲದ ಸಾಮಾನ್ಯ ಜನರಿಗೂ ಉದ್ಯೋಗ ಒದಗಿಸುತ್ತವೆ. ಹೀಗೆ ಸಾಮಾನ್ಯ ಜನರಿಗೆ ಒದಗಿ ಬರುವ ಕೆಲಸಗಳೂ ಅನ್ಯ ಕ್ಷೇತ್ರಗಳಿಗೆ ಹೋಲಿಸಿದರೆ ಉತ್ತಮ ಎನ್ನುವಂಥ ಸಂಬಳ ಸಾರಿಗೆಗಳನ್ನು ಕೈಗೆಟಕುವಂತೆ ಮಾಡಿವೆ. ರಾಜ್ಯದ ಹಲವೆಡೆ ಪ್ರಸಿದ್ಧಿಗೆ ಬಂದಿರುವ ’ಮೆಡಿಕಲ್ ಟ್ರಾನ್ಸಕ್ರಿಪ್ಷನ್’ ಎಂಬ ಉದ್ಯೋಗ ಇಂಥದ್ದೇ ಒಂದು.
ಅಮೇರಿಕದಲ್ಲಿ ಹಾಗೂ ಮುಂದುವರಿದ ಇತರ ಹಲವು ರಾಷ್ಟ್ರಗಳಲ್ಲಿ ವಿಮಾ ವ್ಯಾಪಾರ ಬಹಳ ಮುಂದುವರಿದಿವೆ. ನಮ್ಮಲ್ಲಿ ವಾಹನ ವಿಮೆಯಂಥದ್ದನ್ನು ಕಡ್ಡಾಯ ಮಾಡುತ್ತಾರೆ. ಅಲ್ಲೆಲ್ಲ ಹಾಗಿಲ್ಲ, ಎಲ್ಲ ಬಾಬಿನಲ್ಲೂ ವಿಮೆ ಇಳಿಸುವುದು ಬಹಳ. ಅದರಲ್ಲೂ ಆರೋಗ್ಯ ವಿಮೆಯ ಬಗೆಗೆ ಕಾಳಜಿ ಬಹಳ.
ಯಾವುದೇ ವಿಮೆ ಕುರಿತಂತೆ ಪಕ್ಕಾ ದಾಖಲೆ ಸೃಷ್ಟಿ ಮಾಡಿ ಇಡುವುದು ಅನಿವಾರ್ಯ. ಮೆಡಿಕಲ್ ಟ್ರಾನ್ಸಕ್ರಿಪ್ಷನ್ ಎನ್ನುವುದು ದಾಖಲೆ ಮಾಡಿ ಇಡುವ ಅಂಥ ಕಾರ್ಯ. ವಿಮಾ ಕಾರ್ಯ ಲಕ್ಷಾಂತರ ಕಿ,ಮೀ. ಆಚಿನ ಪ್ರದೇಶದಲ್ಲಿ ನಡೆಯುವಂಥದ್ದು. ಅದಕ್ಕೆ ಸಂಬಂಧಿಸಿದ ದಾಖಲಾತಿ ಚಟುವಟಿಕೆ ಇಲ್ಲಿ ಅವರಿಗಾಗಿ, ನಡೆಯುತ್ತದೆ. ಕಂಪ್ಯೂಟರ್ ಜೊತೆಗೆ ಕೆಲಸ ಮಾಡುವ ಜನ ಅಲ್ಲಿ ಬಹಳ ದುಬಾರಿ. ಇಲ್ಲಿ ಅಗ್ಗ. ಅಲ್ಲಿನ ಮಾಹಿತಿಯನ್ನು ಕಂಪ್ಯೂಟರ, ಫೋನ್, ದೂರ ಸಂಪರ್ಕ ಉಪಗ್ರಹ, ಟೆಲಿಫೋನ್, ಕಂಪ್ಯೂಟರ್ ಈ ಮಾರ್ಗದಲ್ಲಿ ಕಳುಹಿಸುತ್ತಾರೆ.
ಆ ಮಾಹಿತಿಯನ್ನು ಇಲ್ಲಿ ಕುಳಿತ ಸಿಬ್ಬಂದಿ ನಿಗದಿತ ನಮೂನೆಯಲ್ಲಿ ದಾಖಲು ಮಾಡಿ ಅದೇ ಮಾರ್ಗದಲ್ಲಿ ವಾಪಸು ಕಳುಹಿಸುತ್ತಾನೆ. ಅಲ್ಲಿ ಆರೋಗ್ಯಕ್ಕೆ ಸಂಬಂಧಿಸಿದಂತೆ ನಾನಾ ಬಗೆಯ ವಿಮೆ ಪಾಲಿಸಿಗಳಿರುತ್ತವೆ. ಅಪಘಾತವಾದರೆ ವಾಹನ ವಿಮೆಗೆ ಸಂಬಂಧಿಸಿದಂತೆ ತಕ್ಷಣ ದಾಖಲೆ ನಿರ್ಮಾಣವಾಗುತ್ತದೆ.
ಬಹಳ ಸುಲಭ. ಅಲ್ಲಿನವರು ಫೋನಿನಲ್ಲಿ ನೀಡಿದ ಬಾಯಿ ಮಾತಿನ ಮಾಹಿತಿ ಇಲ್ಲಿನ ಇಯರ್ ಫೋನಗಳಲ್ಲಿ ಕೇಳಿಸುತ್ತದೆ. ಅದನ್ನು ದಾಖಲೆ ಮಾಡಬೇಕು. ಬದಲಿಗೆ ಇಂಟರನೆಟ್ ಮೂಲಕ ಅದೇ ಮಾಹಿತಿ ಇಲ್ಲಿನ ಪಿಸಿಗಳಿಗೆ ರವಾನೆ ಆಗುತ್ತದೆ. ಬ್ಯಾಂಕುಗಳಲ್ಲಿ ಒಂದೇ ಲೆಕ್ಕ ನಾನಾ ರೀತಿಯಲ್ಲಿ ಹೇಗೆ ದಾಖಲಾಗುತ್ತದೋ ಅದೇ ರೀತಿ ನಿಗದಿತ ಮಾಹಿತಿ ಇಲ್ಲಿ ಅವರಿಗಾಗಿ ಸಂಸ್ಕರಣಗೊಂಡು ನಿಗದಿತ ನಮೂನೆಯಲ್ಲಿ ಅಲ್ಲಿಗೆ ರವಾನೆ ಆಗುತ್ತದೆ. ಈ ಕೆಲಸಕ್ಕೆ ಸಾಮಾನ್ಯ ಜನರು ಸಾಕು. ವಿಶೇಷ ಎಂಜಿನೀಯರಿಂಗ್ ಪ್ರೌಢಿಮೆ ಬೇಕಾಗದು. ಆ ಜನಕ್ಕೆ ಒಂದಿಷ್ಟು ತರಬೇತಿ ಅಗತ್ಯ. ಅಲ್ಲಿನ ಜನ ನೀಡುವ ಮಾಹಿತಿಯ ಸ್ವರೂಪವನ್ನು, ಅಲ್ಲಿನ ಜನರ ಉಚ್ಛಾರಣೆ ಮತ್ತು ಬಳಸುವ ಪದ ಪುಂಜಗಳನ್ನು ಅರ್ಥ ಮಾಡಿಕೊಂಡರೆ ಸಾಕು. ಪಟ ಪಟನೇ ಕೀ ಬೋರ್ಡುಗಳ ಮೇಲೆ ಕೈಯಾಡಿಸಿ ಪಿಸಿಗಳಿಗೆ ತಂದುಕೊಳ್ಳುವ ನಾನಾ ಫೈಲುಗಳಲ್ಲಿ ನಮೂದು ಮಾಡಬಹುದು.
ಅಮೇರಿಕದಂಥ ಕಡೆಯ ಜನರ ಭಾರತದ ಕಡೆಯಂಥವರಿಗೆ ಈ ರೀತಿಯ ಕೆಲಸ ಕೊಡಲು ಕಾರಣಗಳಿಲ್ಲದೇ ಇಲ್ಲ. ದೂರ ಸಂಪರ್ಕ ತಂತ್ರಜ್ಞಾನ ಅಭಿವೃದ್ಧಿ ಹೊಂದಿರುವುದರಿಂದ ಎಲ್ಲಿನ ಕೆಲಸವನ್ನಾದರೂ ಎಲ್ಲಿಯಾದರೂ ಕೂತು ಮಾಡಬಹುದು. ಭಾರತದಲ್ಲಿರುವ ಜನರು ಇಂಥ ಕೆಲಸದಲ್ಲಿ ಕುಶಾಗ್ರಮತಿಗಳು. ಇಲ್ಲಿನ ಜೀವನ ಮಟ್ಟ ಕಡಿಮೆಯಾದ್ದರಿಂದ ಅಲ್ಲಿನ ಲೆಕ್ಕದಲ್ಲಿ ಕೊಡಬಹುದಾದ ಸಾಧಾರಣ ಮಟ್ಟದ ಸಂಭಳವು ಇಲ್ಲಿ ದೊಡ್ಡದಾಗಿ ಕಾಣಿಸುತ್ತದೆ. (ಒಂದು ಅಮೇರಿಕ ಡಾಲರು ೪೫ ರೂಪಾಯಿಗೆ ಸಮಾನ). ಇಲ್ಲಿನ ಜನರಿಗೆ ಉಚ್ಛಾರ ಮುಂತಾದವು ಬದಲಾದರೂ ಇಂಗ್ಲಿಷೆಂಬುದು ಸುಲಭ.
ಎಲ್ಲಕ್ಕಿಂತ ಹೆಚ್ಚಾತಿ ಹಗಲು ರಾತ್ರಿಗಳಲ್ಲಿ ಸಮಯದ ವ್ಯತ್ಯಾಸ ಬಹಳ ಅನುಕೂಲಕರವಾಗಿದೆ. ಅಲ್ಲಿ ಸಂಜೆ ಕೆಲಸ ಮುಗಿಸಿ ಅಂದಿನ ಕಲಾಪಕ್ಕೆ ಸಂಬಂಧಿಸಿದ ಮಾಹಿತಿಯನ್ನೆಲ್ಲ ರವಾನೆ ಮಾಡಿದರೆ ಇಲ್ಲಿ ಹಗಲಿನ ವೇಳೆಯಾಗಿರುವ ಕಾರಣ ಜನರು ಸಹಜವಾಗಿ ಕೆಲಸ ಮಾಡುವ ಕಾಲವಾಗಿರುತ್ತದೆ. ಇಲ್ಲಿನ ಹಗಲಿನಲ್ಲಿ ಅಲ್ಲಿನ ರಾತ್ರಿಯ ಕಾಲದಲ್ಲಿ ಮಾಡಬಹುದಾದ ದಾಖಲಾತಿ ಕಾರ್ಯವನ್ನು ಮಾಡಿ ಮುಗಿಸಿ ರವಾನೆ ಮಾಡಿದರೆ ಅಲ್ಲಿನವರಿಗೆ ಮಾರನೆಯ ದಿನದ ಕಾರ್ಯ ಆರಂಭವಾಗಿರುತ್ತದೆ. ಹಿಂದಿನ ದಿನದ ಇಡೀ ಕಲಾಪದ ವಿವರ ಬೆಳಿಗ್ಗೆ ಕೆಲಸ ಆರಂಭಿಸುವ ವೇಳೆ ಸಿದ್ಧವಾಗಿ ಲಭ್ಯ.
ಈ ಬಗೆಯ ವಿದ್ಯಮಾನವು ಈಗೀಗ ಹೊಸ ಅವಕಾಶಗಳನ್ನು ತೆರೆದಿಡುತ್ತಿದೆ. ಅಮೇರಿಕದ ಕಂಪನಿಗಳು ತಮ್ಮ ಲೆಕ್ಕ ಪತ್ರ ಮತ್ತಿತರ ಕಂಪೆನಿ ವ್ಯವಹಾರದ ಎಲ್ಲ ಮಾಹಿತಿಗಳನ್ನು ಸಿದ್ಧಪಡಿಸಿ ಸಂರಕ್ಷಿಸುವ ಕೆಲಸವನ್ನು ನೂರಾರು ಸಾವಿರಾರು ಕಿ.ಮೀ. ದೂರದ ಕಚೇರಿಗಳಿಗೆ ವಹಿಸುವುದಕ್ಕೆ ತೊಡಗಿದ್ದಾರೆ. ಹತ್ತು ಸಾವಿರ ಇಪ್ಪತ್ತು ಸಾವಿರದಷ್ಟು ದೊಡ್ಡ ಸಂಖ್ಯೆಯಲ್ಲಿ ಕೆಲಸಗಾರರನ್ನು ನೇಮಿಸಿಕೊಂಡು ವಿವಿಧ ಕಂಪನಿಗಳ ಕಡತಗಳನ್ನು ಕರೆಯುವ ವ್ಯವಸ್ಥೆ ಜಾರಿಗೆ ಬಂದಿದೆ.
ದೆಹಲಿ, ಮುಂಬೈ ಮುಂತಾದ ಕಡೆ ನೂರಾರು ಜನರನ್ನು ನೇಮಿಸಿಕೊಳ್ಳುವ ಕರೆ ಕೇಂದ್ರಗಳು ತಲೆಯೆತ್ತಿವೆ. ಬೆಂಗಳೂರು, ಮೈಸೂರುಗಳಲ್ಲಿ ಪ್ರಾರಂಭವಾಗಿದೆ. ಎಲ್ಲ ನಗರಗಳಲ್ಲೂ ದೂರದರ್ಶನ ಕಚೇರಿಗಳೆನಿಸಿದ ಕರೆ ಕೇಂದ್ರಗಳೂ ಬರುತ್ತಿವೆ. ಮೆಡಿಕಲ್ ಟ್ರಾನ್ಸಕ್ರಿಪ್ಷನನಷ್ಟೇ ಇವೂ ಪ್ರಚಲಿತದಲ್ಲಿವೆ. ಈ ವರ್ಷದಲ್ಲಿ ಏಪ್ರಿಲವರೆಗೆ ಟೆಲಿಕಾಂ ಇಲಾಖೆ ೭೦ಕ್ಕೂ ಹೆಚ್ಚು ಹೊಸ ಕರೆ ಕೇಂದ್ರಗಳಿಗೆ ಅನುಮತಿ ನೀಡಿತು. ಅವಸಾನ ಕಾಣುತ್ತಿರುವ ಹಲವಾರು ಡಾಟಕಾಂ ಮಾಹಿತಿ ಕಂಪೆನಿಗಳು ಕರೆ ಕೇಂದ್ರಗಳಾಗಿ ಪರಿವರ್ತನೆಗೊಳ್ಳುತ್ತಿವೆ.
ಟೆಲಿಪೋನ್ ಸಂಪರ್ಕ ಆಧಾರಿತ ಕರೆ ಕೇಂದ್ರಗಳಲ್ಲಿ ಶೇಕಡ ೬೦ ಭಾಗ ವಿದೇಶಿ ಕಂಪನಿಗಳಿಗಾಗಿ ಕಾರ್ಯಾಚರಣೆ ನಡೆಸುತ್ತಿವೆ. ಹಾಗೆ ಭಾರತದ ಕರೆ ಕೇಂದ್ರಗಳನ್ನು ಬಳಸಿಕೊಳ್ಳುವ ವಿದೇಶಿ ಕಂಪನಿಗಳ ಸಂಖ್ಯೆ ಸುಮಾರು ೫೦೦ ಎಂಬ ಅಂದಾಜಿದೆ. ಈಗ ಬಿಡುವಿಲ್ಲದ ಕೆಲಸ ಮಾಡುತ್ತಿರುವ ಕರೆ ಕೇಂದ್ರಗಳಲ್ಲಿ ಶೇಕಡಾ ೧೦ರಷ್ಟು ವಾಸ್ತವವಾಗಿ ಬಹುಪಾಲು ಬಹುರಾಷ್ಟ್ರೀಯ ಕಂಪನಿಗಳ ಶಾಖೆಗಳೇ ಆಗಿರುತ್ತವೆ. ಮುಖ್ಯವಾಗಿ ವಿದೇಶಿ ಸಹಯೋಗದ ಜಂಟಿ ಒಡೆತನ ಕಂಪನಿಗಳ ಪಾಲಿಗೆ ಕರೆ ಕೇಂದ್ರ ವಿದ್ಯಮಾನ ವರವಾಗಿ ಪರಿಣಮಿಸಿದೆ. ಇವು ಆರಂಭಕ್ಕೇ ಅರೆಕುಶಲ ಕೆಲಸಗಾರರಿಗೆ ತಿಂಗಳಿಗೆ ೮ ರಿಂದ ೧೦ ಸಾವಿರ ರೂಪಾಯಿ ಸಂಬಳ ಕೊಡುವುದರಿಂದ ಇವುಗಳ ಪಾಲಿಗೆ ಕೆಲಸಗಾರರಿಗೇನೂ ಕೊರತೆ ಇಲ್ಲ. ಒಂದು ಕಂಪನಿಯು ಈ ಬಗೆಯ ಕೆಲಸಕ್ಕಾಗಿ ೧೦೦ ಜನರನ್ನು ನೇಮಿಸಿಕೊಳ್ಳಲು ಕರೆದಾಗ ಸುಮಾರು ೮೦೦೦ ಅರ್ಜಿಗಳು ಬಂದವು. ಭಾರತದ ಕರೆ ಕೇಂದ್ರಗಳಲ್ಲಿ ಕೆಲಸ ಮಾಡುವವರ ಸಂಖ್ಯೆ ಇದೀಗ ೭೫ ಸಾವಿರ ದಾಟಿದೆ.
೨೭-೦೬-೨೦೦೧

ಭಾಗ ೭ – ಟೆಲಿಕಾಂ ಸಂಪರ್ಕ ಪ್ರವಾಹ: 
೫೫. ಟೆಲಿಕಾಂ ರಂಗದಲ್ಲಿ ಕ್ರಾಂತಿ-ಜಗಳ
ಬಹುಮುಖ ವ್ಯಾಪ್ತಿಯ ದಿವಂಗತ ಉದ್ಯಮಿ ಧೀರೂಭಾಯಿ ಅಂಬಾನಿ ಒಮ್ಮೆ ಹೇಳಿದರಂತೆ:
‘ಮೊಬೈಲ್ ಟೆಲಿಪೋನಗಳು ಸರ್ವವ್ಯಾಪಿ ಆಗಬೇಕೆಂದರೆ ಒಂದು ಕರೆಯ ಬೆಲೆಯು ಪೋಸ್ಟಕಾರ್ಡ ಬೆಲೆಗಿಂತ ಕಡಿಮೆ ಆಗಬೇಕು’.
ಅವರ ಭವಿಷ್ಯವಾಣಿ ನಿಜವಾಗುತ್ತಿದೆ. ಈಗಾಗಲೇ ಮೊಬೈಲ್ (ಸೆಲ್) ಪೋನ್ ಸೌಲಭ್ಯವನ್ನು ಒದಗಿಸುತ್ತಿರುವ ವಿದೇಶಿ ಮೂಲ ಕಂಪನಿಗಳ ಜೊತೆ ಪೈಪೋಟಿಗೆ ಇಳಿದಿರುವ ಅಂಬಾನಿ ಅವರದೇ ಆದ ರಿಲಯನ್ಸ ಹಾಗೂ ಟಾಟಾ ಕಂಪನಿಗಳು ಪೋನ್ ಕರೆ ಅತ್ಯಂತ ಕಡಿಮೆ ಆಗುವಂತೆ ಮಾಡುತ್ತಿವೆ.
ದೇಶೀ ಮೂಲದ ಈ ಸಣ್ಣ ಕಂಪನಿಗಳು ಬೃಹತ್ ಸೆಲಪೋನ್ ಕಂಪೆನಿಗಳು ಸ್ವತಃ ಬೆಲೆಗಳನ್ನು ಇಳಿಸುವಂತೆ ಮಾಡಿವೆ. ಅದಕ್ಕೆ ಕಾರಣ ಬೃಹತ್ ಸೆಲ್ ಕಂಪೆನಿಗಳು ಬಳಸುವುದಕ್ಕಿಂತ ಬಹಳ ಭಿನ್ನವಾದ ತಂತ್ರಜ್ಞಾನವನ್ನು ಬಳಸುತ್ತಿರುವುದು. ಹೊಸ ತಂತ್ರಜ್ಞಾನದ ದೆಸೆಯಿಂದಾಗಿ ದೂರದೂರಿನ ಟೆಲಿಪೋನ್ ಕರೆ ಬೆಲೆ ಒಂದು ನಿಮಿಷಕ್ಕೆ ಕೇವಲ ೨೦ ಪೈಸೆ ಆಗುತ್ತದೆ ಎಂಬುದು ರಿಲಯನ್ಸ್ ಅಂಬೋಣ. ವಾಸ್ತವವಾಗಿ, ಕೇಂದ್ರ ಸರ್ಕಾರ ಹಾಗೂ ಇಡೀ ಟೆಲಿಕಾಂ ಚಟುವಟಿಕೆಯನ್ನು ನಿಯಂತ್ರಿಸುವ ಭಾರತದ ಟೆಲಿಕಾಂ ನಿಯಂತ್ರಣ ಪ್ರಾಧಿಕಾರ (ಟ್ರಾಯ್) ಇವೆರಡೂ ಸೇರಿ ಪೋನ್ ಕರೆಗಳ ಸೇವೆ ಒದಗಿಸುವ ಕಂಪೆನಿಗಳನ್ನು ಪರಸ್ಪರ ಪೈಪೋಟಿಗೆ ಹಚ್ಚಿವೆ. ಸರ್ಕಾರಿ ವಲಯದ ಭಾರತೀಯ ಸಂಚಾರ ನಿಗಮ ಲಿಮಿಟೆಡ್ ಹಾಗೂ ಮಹಾನಗರ ಟೆಲಿಪೋನ್ ನಿಗಮ (ಬಿ.ಎಸ್.ಎನ್.ಎಲ್. ಹಾಗೂ ಎಂ.ಟಿ.ಎನ್.ಎಲ್.) ಒಂದು ಕಡೆ ಭಾರತ ಹೆಚ್. ಆರ್.ಪಿ.ಜಿ., ಬಿಪಿಎಲ್ ಮತ್ತು ಎಸ್ಕೊಟೆಲ್ ಇನ್ನೊಂದು ಕಡೆ ಹೊಸದಾಗಿ ರಂಗಪ್ರವೇಶ ಮಾಡಿರುವ ಟಾಟಾ ಇಂಡಿಕಾಂ ಹಾಗೂ ಪ್ರವೇಶ ಮಾಡಲಿರುವ ರಿಲಯನ್ಸ್ ಮುಂತಾದುವು ಇನ್ನೊಂದು ಕಡೆ ಈ ಮೂರು ಗುಂಪಿನ ಕಂಪೆನಿಗಳು ಇದೀಗ ಪರಸ್ಪರ ಸೆಣಸಾಡುತ್ತಿವೆ. ಫಲಿತ ಬಳಕೆದಾರನಿಗೆ ಇನ್ನಷ್ಟು ಮತ್ತಷ್ಟು ಅಗ್ಗದಲ್ಲಿ ಟೆಲಿಪೋನ್ ಸೇವೆ.
ಭಾರತದಲ್ಲಿ ಟೆಲಿಪೋನ್ ಕಂಪೆನಿಗಳಿಂದ ಇಷ್ಟೊಂದು ಪೈಪೋಟಿಯೆ?
ಈ ಪ್ರಶ್ನೆ ಏಳುವುದು ನಿಜ. ಇತ್ತೀಚಿನವರೆಗೆ ಒಂದು ಟೆಲಿಪೋನ್ ಸಂಪರ್ಕಕ್ಕಾಗಿ ಹಲವು ವರ್ಷ ಕಾಯಬೇಕಾಗುತ್ತಿತ್ತು. ಈಗಲೂ ಮನೆಯಲ್ಲಿ ಒಂದು ಟೆಲಿಪೋನ ಎಂಬುದು ಒಂದು ಭೋಗ ಸಾಧನವೇ ಸರಿ. ವರಮಾನ ತೆರಿಗೆ ಜಾಲದಿಂದ ತಪ್ಪಸಿಕೊಂಡವರನ್ನು ಹುಡುಕುವಾಗ ಅವರ ಮನೆಯಲ್ಲಿ ಪೋನ್ ಇದೆಯೇ ಎಂದು ಅಧಿಕಾರಿಗಳು ವಿಚಾರಿಸುತ್ತಾರೆ. ಇದ್ದರೆ ಅವರು ವರಮಾನ ತೆರಿಗೆ ತರಲು ಯೋಗ್ಯರು ಎಂಬುದೇ ಸರ್ಕಾರದ ನಿರ್ಣಯ!
ಆದರೆ ಆಧುನಿಕ ತಂತ್ರಜ್ಞಾನದ ಪರಿಣಾಮವಾಗಿ ಟೆಲಿಪೋನ್ ಜಾಲ ದೇಶದಾದ್ಯಂತ ಹರಡಿಕೊಂಡಿತು. ಪ್ರತಿ ಸಣ್ಣ ಊರಿನಲ್ಲೂ ಈಗ ಒಂದು ಎಸ್.ಟಿ.ಡಿ ಬೂತ್, ಈಗ ಪ್ರತಿ ಐವರಲ್ಲಿ ಒಬ್ಬರ ಕೈಲಿ ಸೆಲ್ ಪೋನ್. ಈ ಸೆಲ್ ಪೋನ್ ಕಂಪನೆಗಳಂತೂ ಬಗೆ ಬಗೆಯ ಮೊಬೈಲ್‌ (ಕೈಬಳಕೆಯ) ಪೋನ್ ಉಪಕರಣಗಳ ಮಳೆಯನ್ನೇ ಬಳಕೆದಾರನ ಮೇಲೆ ಹರಿಸಿವೆ. ಎರಡೂವರೆ ಸಾವಿರ ರೂಪಾಯಿಗೆಲ್ಲ ಸೆಲ್ ಪೋನ್ ಉಪಕರಣ ಸಿಗುವಂತಾಗಿದೆ.
ಭಾರತದ ಜನರು ತಂತ್ರಜ್ಞಾನದ ರುಚಿ ನೋಡಿದರೆ ಸಾಕು; ಅದನ್ನು ಅರಗಿಸಿಕೊಳ್ಳಲು ಎಷ್ಟು ದೂರ ಬೇಕಾದರೂ ಹೋಗಬಲ್ಲರು. ಈ ಮಾತು ಕಳೆದ ಹಲವು ದಶಕಗಳಲ್ಲಿ ಉದ್ದಕ್ಕೂ ರುಜುವಾತು ಆಗಿದೆ. ಅತ್ಯಂತ ದೊಡ್ಡ ಉದಾಹರಣೆ ಎಂದರೆ ಹಸಿರು ಕ್ರಾಂತಿ ಸಾಧ್ಯವಾಗಿಸಲು ಸಾಂದ್ರ ಬೇಸಾಯ ತಂತ್ರಜ್ಞಾನವನ್ನು ರೈತರು ತಮ್ಮದಾಗಿ ಮಾಡಿಕೊಂಡಿದ್ದು, ಈಗಲೂ ಪ್ರತಿವರ್ಷ ಹಿಂದಿನ ವರ್ಷಗಳಿಗಿಂತ ಅಧಿಕ ಎನಿಸುವಷ್ಟು ಧಾನ್ಯ ಬೆಳೆಯುವ ಹಾದಿಯಲ್ಲೇ ರೈತರು ನಡೆದಿರುವುದು.
ಅದೇ ರೈತರು ಮತ್ತು ಹಳ್ಳಿಗರು ಹಾಲನ್ನು ಸಂಸ್ಕರಿಸುವ ತಂತ್ರಜ್ಞಾನ ಅರಗಿಸಿಕೊಂಡು ಕ್ಷೀರಕ್ರಾಂತಿ ಸಾಧಿಸಿದರು.
ಅನಂತರ ಭಾರತ ಕೈಗೂಡಿಸಿದ ಸಮುದಾಯ ಬಳಕೆಯ ತಂತ್ರಜ್ಞಾನ ಎಂದರೆ ವಾಹನ ತಯಾರಿಕೆಯದು. ಮೊಪೆಡನಿಂದ ಹಿಡಿದು ಲಕ್ಷುರಿ ಕಾರವರೆಗೆ ವಾಹನಗಳೋ, ವಾಹನಗಳು!.
ಐಟಿ (ಮಾಹಿತಿ ತಂತ್ರಜ್ಞಾನ) ಕಳೆದ ಐದೇ ವರ್ಷದಲ್ಲಿ ಬೆಳೆದ ಪರಿ ನಭೂತೋ ನಭವಿಷ್ಯತಿ. ಇದಂತೂ ಭಾರತವನ್ನು ತೆರೆದುಕೊಂಡು ವಿಶ್ವದ ಹೊಸ್ತಿಲಿಗೆ ತಂದು ನಿಲ್ಲಿಸಿತು.
ಇದೀಗ ಟೆಲಿಕಾಂ ಕ್ರಾಂತಿ. ದುಬಾರಿ ಮಾಡದೆ ಕೈಗೆಟಕುವಂತೆ ಮಾಡಿದರೆ ಭಾರತೀಯ ಏನನ್ನಾದರೂ ಬಾಚಿಕೊಳ್ಳಬಲ್ಲ ಎನ್ನುವುದಕ್ಕೆ ಈ ಸೆಲಪೋನ್ ಕ್ರಾಂತಿಯೇ ಅತ್ಯುತ್ತಮ ಉದಾಹರಣೆ.
ಟೆಲಿಕಾಂ ಕಂಪನಿಗಳು ಇದೀಗ ೪೦ ಸಹಸ್ರ ಕೋಟಿ ರೂಪಾಯಿ ವಹಿವಾಟಿನ ಮಾರುಕಟ್ಟೆ ಇರುವುದನ್ನು ಕಂಡುಕೊಂಡಿದೆ. ಮುಂದಿನ ಐದು ವರ್ಷಗಳಲ್ಲಿ ಈ ಮಾರುಕಟ್ಟೆ ೮೦ ಸಹಸ್ತ ಕೋಟಿ ರೂಪಾಯಿ ಗಾತ್ರಕ್ಕೆ ಬೆಳೆಯುತ್ತದೆ.
ಈಗ ಮೊಬೈಲ್ ಪೋನಗಳಲ್ಲಿ ಒಳಬರುವ ಕರೆ ಮತ್ತು ಹೊರಹೋಗುವ ಕರೆಗಳಿಗೆ ಶುಲ್ಕ ವಿಧಿಸುವ ಪದ್ಧತಿ ಇದೆ. ಕಂಪೆನಿಗಳ ಪರಸ್ಪರ ಪೈಪೋಟಿ ಕಾರಣ ಬಳಕೆ ಅನ್ವಯ ಶುಲ್ಕ ವಸೂಲಿ ಪದ್ಧತಿ ಹೋಗಲಿಕ್ಕೂ ಸಾಕು. ನಿಮಿಷಕ್ಕೆ ೬೦ ಪೈಸೆ ಶುಲ್ಕ ಎಂದು ಆದಾಗ ೧೫ ಸೆಕೆಂಡಿಗೆ ಬೀಳುವ ವೆಚ್ಚ ಬರೀ ಐದು ಪೈಸೆ.
ಈಗಾಗಲೇ ಮೊಬೈಲ್ ಅಲ್ಲದ ನೆಲ ತಂತಿ ಜಾಲದ ಸಾಂಪ್ರದಾಯಿಕ ಪೋನಗಳಲ್ಲೇ ಹತ್ತಿರ ಇರುವ ಊರುಗಳ ನಡುವಣ ಕರೆ ಎಸ್.ಟಿ.ಡಿ. ಆಗಿ ಉಳಿದಿಲ್ಲ. ಇನ್ನು ಮುಂದೆ ಮೊಬೈಲ್ ಸಹಾ ಸೇರಿದಂತೆ ದೂರದ ಊರುಗಳ ನಡುವೆ ಕರೆಗಳೇ ಸ್ಥಳೀಯ ಕರೆಗಳಂತೆ ಪರಿವರ್ತನೆಗೊಳ್ಳುವ ಸಂಭವವಿದೆ.
ರಾಜ್ಯದಿಂದ ರಾಜ್ಯಕ್ಕೆ ಒಂದು ಭೂ ಪ್ರದೇಶದಿಂದ ಇನ್ನೊಂದಕ್ಕೆ ಪ್ರಯಾಣ ಮಾಡಿದರೆ ಬೇರೆ ಬೇರೆ ಪೋನ್ ಸೇವೆ ಪೂರೈಕೆದಾರರಿರುತ್ತಾರೆ. ರೋಮಿಂಗ್ ಸೌಲಭ್ಯ ಪಡೆದಾಗ ಕೈಲಿರುವ ಮೊಬೈಲಗಾಗಿ ಸೇವೆ ಪಡೆದ ಕಂಪೆನಿ ಯಾವುದೇ ಆಗಿದ್ದರೂ ಪೋನ್ ಸಂಪರ್ಕ ಚಾಲೂ ಇರುತ್ತದೆ. ಆದರೆ ಶುಲ್ಕ ದರ ಜಾಸ್ತಿ. ನಿಮಿಷಕ್ಕೆ ೧೦ ರೂಪಾಯಿ ಇದ್ದ ಆ ಶುಲ್ಕ ಇದೀಗ ಒಂದೂವರೆ ರೂಪಾಯಿಗೆ ಇಳಿದಿದೆ.
ಟೆಲಿಕಾಂ ಕ್ರಾಂತಿ ಆರಂಭವಾಗಿದ್ದೇ ಸೆಲ್‌ಪೋನಗಳ ಚಲಾವಣೆಯಿಂದ ಎನ್ನಬಹುದು. ಟೆಲಿಕಾಂ ಕ್ಷೇತ್ರವನ್ನು ನಿಯಂತ್ರಣಗಳಿಂದ ಕೇಂದ್ರ ಸರ್ಕಾರ ೧೯೯೫ರಲ್ಲಿ ಮುಕ್ತಗೊಳಿಸಿದ್ದರಿಂದ ತಂತ್ರಜ್ಞಾನ ಪೂರ್ಣ ಪ್ರಮಾಣದಲ್ಲಿ ಒಳಕ್ಕೆ ನುಗ್ಗಿತು. ವಿದೇಶಿ ಕಂಪನಿಗಳು ಇಲ್ಲಿನ ಭಾರೀ ದೊಡ್ಡ ಮಾರುಕಟ್ಟೆ ಆಶೆಯಿಂದ ಭರದಿಂದ ಪ್ರವೇಶ ಮಾಡಿದಾಗ ಕೇಂದ್ರ ಸರ್ಕಾರ ಲೈಸನ್ಸ್ ಶುಲ್ಕವನ್ನು ಅವುಗಳ ಮೇಲೆ ದೊಡ್ಡ ದೊಡ್ಡ ಮೊತ್ತದ ಲೈಸನ್ಸ್ ಶುಲ್ಕಕ್ಕೆ ಸಮ್ಮತಿಸಿ ಸಹಿ ಹಾಕಿದವು. ಕರೆ, ಶುಲ್ಕ ಭಾರತೀಯರಲ್ಲಿ ಬಹುತೇಕ ಜರನ ಕೈಗೆ ಎಟುಕುವಂತಿರಲಿಲ್ಲ. ಒಂದೊಂದು ಬಗೆಯದೂ ೫-೭-೧೨ ಸಾವಿರ ರೂಪಾಯಿ ಬೆಲೆಬಾಳುವ ಉಪಕರಣ ಕೊಂಡರೂ ಕರೆ ಶುಲ್ಕ ‘ಹೊರೆ’ ಎನಿಸುವಂತಿತ್ತು. ಲೈಸೆನ್ಸ್ ಶುಲ್ಕ ತೆರುವಷ್ಟು ಲಾಭ ಕಂಪೆನಿಗಳಿಗೆ ಬರಲಿಲ್ಲ. ತಕರಾರು ಆರಂಭಿಸಿದವು. ಸಹಿ ಹಾಕಿದ್ದ ಕರಾರು ಮುರಿದವು. ಕೊನೆಗೆ ಸರ್ಕಾರ ಮಣಿದು ಕಂಪನಿಗಳಿಸುವ ಆದಾಯವನ್ನು ನಿರ್ದಿಷ್ಟ ಪ್ರಮಾಣದಲ್ಲಿ ಹಂಚಿಕೊಳ್ಳುವ ವಿಧಾನದ ಲೈಸೆನ್ಸ್ ಶುಲ್ಕವನ್ನು ೧೯೯೯ರಲ್ಲಿ ವಿಧಿಸತೊಡಗಿತು. ತಂತ್ರಜ್ಞಾನ, ಉಪಕರಣ, ಕರೆಗಳ ಮೇಲಿನ ಶುಲ್ಕ ಎಲ್ಲ ಕಡಿಮೆಯಾದವು. ಇವುಗಳ ಒಟ್ಟು ಪರಿಣಾಮ ಎಂದರೆ ಸೆಲಪೋನ್ ಸೌಲಭ್ಯ ಅಗ್ಗವಾಗತೊಡಗಿತು.
ತಿಂಗಳಿಗೆ ೩೦೦ ರೂಪಾಯಿ ಕೊಟ್ಟರೆ ಮುಂಚೆಯೇ ನಿರ್ದಿಷ್ಟ ಅವಧಿಯ ಪೋನ್ ಕರೆಗಳಿಗೆ ಆಗುವ ಮೊತ್ತಕ್ಕೆ ಕಾರ್ಡ ಕೊಂಡರೆ ಎಲ್ಲಿಂದ ಎಲ್ಲಿಗೆ ಬೇಕಾದರೂ ಪೋನ್ ಮಾಡಬಲ್ಲದು ಕೈಲಿರುವ ಉಪಕರಣ.
ಇದಕ್ಕಿಂತ ಹೆಚ್ಚಾಗಿ ಯಾವುದೇ ಒಂದು ಮೊಬೈಲ್ ಉಪಕರಣಕ್ಕೆ ಇನ್ನೊಂದರಿಂದ ಕಳುಹಿಸಬಹುದಾದ ಪುಟ್ಟ ಪದಗಳ ಎಸ್.ಎಮ್.ಎಸ್. ಸಂದೇಶಗಳು ಟೆಲಿಕಾಂ ಕ್ರಾಂತಿಯ ಅತ್ಯಂತ ರೋಚಕ ಅಂಶ. ನಿರ್ಲಕ್ಷಿಸಬಹುದಾದಷ್ಟು ಸಣ್ಣ ಮೊತ್ತಕ್ಕೆ ದೇಶದಿಂದ ದೇಶಕ್ಕೆ ಎಸ್.ಎಮ್.ಎಸ್. ಸಂದೇಶಗಳು ಟೆಲಿಕಾಂ ಕ್ರಾಂತಿಯ ಅತ್ಯಂತ ರೋಚಕ ಅಂಶ. ನಿರ್ಲಕ್ಷಿಸಬಹುದಾದಷ್ಟು ಸಣ್ಣ ಮೊತ್ತಕ್ಕೆ ದೇಶದಿಂದ ದೇಶಕ್ಕೆ ಎಸ್.ಎಮ್.ಎಸ್. ಸಂದೇಶ ಕಳುಹಿಸುತ್ತೇವೆ.
ಇಷ್ಟೆಲ್ಲ ಬೆಳವಣಿಗೆ ಆದ ಮೇಲೂ ಟೆಲಿಕಾಂ ರಂಗದಲ್ಲಿ ಭಾರೀ ತುಮುಲವೆದ್ದಿದೆ. ಸರ್ಕಾರಿ ವಲಯದ ಬಿ.ಎಸ್.ಎನ್. ಮತ್ತು ಎಂ.ಟಿ.ಎನ್.ಎಲ್. ಇವು ಸರ್ಕಾರಕ್ಕೇ ಸೇರಿದ ಕಂಪನಿಗಳಾದ್ದರಿಂದ ಬೊಕ್ಕಸಕ್ಕೆ ಹೆಚ್ಚು ಹಣ ತೆರುವುದಿಲ್ಲ. ಲೈಸನ್ಸ್ ಶುಲ್ಕ ಮತ್ತಿತರ ರೂಪದಲ್ಲಿ ಖಾಸಗಿ ವಲಯದ (ವಿದೇಶಿ ಮೂಲದ) ಸೆಲಪೊನ್ ಕಂಪೆನಿಗಳು ತೆರುವುದು ಹೆಚ್ಚು. ಸರ್ಕಾರಿ ವಲಯ ಕಂಪೆನಿ ಸೌಲಭ್ಯ ಪಡೆದ ಗ್ರಾಹಕರ ಪೋನಗೆ ಖಾಸಗಿ ಕಂಪೆನಿ ಕಡೆಯಿಂದ ಬಂದ ಪ್ರತಿಪೋನ್ ಕರೆಗೆ ರೂ. ೧.೨೦ ಪ್ರಕಾರ ಸಂಪರ್ಕ ಶುಲ್ಕ ತೆರಬೇಕು. ಆದರೆ ಖಾಸಗಿ ಪೋನಗೆ ಸರ್ಕಾರಿ ವಲಯ ಕಂಪನಿ ಗ್ರಾಹಕನ ಕಡೆಯಿಂದ ಕರೆ ಬಂದರೆ ಅಂಥ ಸಂಪರ್ಕ ಶುಲ್ಕ ಇರುವುದಿಲ್ಲ. ಇದು ಅನ್ಯಾಯ ಎಂದು ವಿದೇಶಿ ಮೂಲದ ಖಾಸಗಿ ಕಂಪೆನಿಗಳು ವಾದಿಸುತ್ತಿವೆ.
ಇದೀಗ ಟಾಟಾ ರಿಲಯನ್ಸ್ ಮುಂತಾದ ಕಂಪೆನಿಗಳು ಅಗ್ಗದ ದರದಲ್ಲಿ ಸ್ಥಳೀಯವಾಗಿ ಸೀಮಿತವಾದ ಪೋನ್ ಕರೆ ಸೌಲಭ್ಯ ಒದಗಿಸಲು ಲೈಸನ್ಸ್ ಪಡೆದಿದ್ದವು. ಈ ಬಗೆಯ ದೇಶಿ ಕಂಪೆನಿಗಳು ಮೊದಲಿಗೆ ಮೊಬೈಲ್ ಉಪಕರಣಗಳ ಬಳಕಗೆ ಲಗತ್ತಾದಂತೆ ಒದಗಿಸುವ ಸ್ಥಿತಿಯಲ್ಲಿ ಇರಲಿಲ್ಲ. ಅಂದರೆ ನೆಲಹಾಸು ತಂತಿಗಳ ಮೂಲಕ ಲ್ಯಾಂಡಲೈನ್ ಪೋನಗಳ ಸೇವೆ ಮಾತ್ರ ಪೂರೈಸುವ ಉದ್ದೇಶ ಹೊಂದಿದ್ದವು. ೧೯೯೬ರಿಂದ ಅದೇ ಪರಿಸ್ಥಿತಿ ಇದ್ದರೂ ಕ್ರಮೇಣ ತಂತ್ರಜ್ಞಾನದ ಲಾಭ ಪಡೆದು ನಿಸ್ತಂತು ಮೊಬೈಲ್ ಪೋನ್ ಉಪಕರಣಕ್ಕೂ ಸಂಪರ್ಕ ಕೊಡುವ ಮಟ್ಟಕ್ಕೆ ೨೦೦೨ರ ಹೊತ್ತಿಗೆ ಬಂದವು. ಮುಖ್ಯವಾಗಿ ವಿವಿಧ ದೇಶಿ ಕಂಪನಿಗಳು ಆಯ್ದ ನಗರಗಳಲ್ಲಿ ಮತ್ತು ಗ್ರಾಮ ಪ್ರದೇಶಗಳಲ್ಲಿ ಬೇರೂರಲು ಆರಂಭಿಸಿವೆ. ಮೊಬೈಲ್ ಸೇವೆಯನ್ನು ಟಾಟಾ ಕಂಪೆನಿ ಆರಂಭಿಸಿದೆ. ರಿಲಯನ್ಸ್ ತುದಿಗಾಲಲ್ಲಿ ನಿಂತಿದೆ. ಕರೆ ಶುಲ್ಕ ಅಗ್ಗವಾಗುತ್ತಿದೆ.
ಆದರೆ ಬೃಹತ್ತಾಗಿ ಬೆಳೆಯುತ್ತಿರುವ ವಿದೇಶಿ ಮೂಲ ಕಂಪೆನಿಗಳು (ಏರಟೆಲ್, ಸ್ಪೈಸ್ ಇತ್ಯಾದಿ ಬ್ರ್ಯಾಂಡ್ ಹೊತ್ತವು) ಇವುಗಳ ಚಂದಾದಾರರು ಮೊಬೈಲ್ ಮೂಲಕ ತಲುಪಲು ಬಿಡುತ್ತಿಲ್ಲ. ವಿವಾದ ನಡೆದಿದೆ. ಈ ಪತ್ರಿಕೆ ಓದುಗರ ಕೈ ಸೇರುವ ಹೊತ್ತಿಗೆ ವಿವಾದ ಹಾಗೆಯೇ ಇರಲಿಕ್ಕೂ ಸಾಕು. ಇಲ್ಲವೇ ದೊಡ್ಡ ಕಂಪೆನಿಗಳು ಮಣಿದು ಸಣ್ಣವುಗಳ ಚಂದಾದಾರರ ಜೊತೆ ಸಂಪರ್ಕಕ್ಕೆ ಒಪ್ಪಿರಲಿಕ್ಕೂ ಸಾಕು. ಒಪ್ಪಿರದಿದ್ದರೆ ಒಪ್ಪದೇ ವಿಧಿ ಇರದು.
ತಪ್ಪಿದರೆ ವಿವಾದ ಬಹಳ ಕಾಲ ಮುಂದುವರೆದರೆ ನಿಯಂತ್ರಣ ಪ್ರಾಧಿಕಾರ ’ಟ್ರಾಯ್’ ಹೊಣೆ ಹೊತ್ತು ಗ್ರಾಹಕನ ನೆರವಿಗೆ ಬರಬೇಕಾಗುತ್ತದೆ. ಎಲ್ಲಿಂದ ಎಲ್ಲಿಗೆ ಬೇಕಾದರೂ, ಯಾವ ಕಂಪೆನಿಯ ಚಂದಾದಾರ ಆಗಿದ್ದರೂ ಸಂಪರ್ಕ ಸಿಗುವಂತಿರಬೇಕು. ಅದೇ ಬಳಕೆದಾರ ಹಿತ. ಇದಲ್ಲೆ ಬದ್ಧವಾಗದ ಯಾವ ಕಂಪನಿಗೂ ಕೆಲಸ ಮಾಡಲು ಬಿಡಬಾರದು. ತಂತ್ರಜ್ಞಾನ ಬೇರೆ ಬೇರೆ ಇರುವುದು ತಕರಾರಿಗೆ ಕಾರಣವಾಗಬಾರದು.
ಯಾವುದೇ ಕಂಪೆನಿಯ ಜಗಳ ಏನಿದ್ದರೂ ಸರ್ಕಾರದ ಜೊತೆ, ಟ್ರಾಯ್ ಜೊತೆ, ಮಾತ್ರವೇ ಹೊರತು ಕಂಪೆನಿ ಕಂಪೆನಿಗಳ ನಡುವೆ ಇರಕೂಡದು. ಆಗಲೇ ಬಳಕೆದಾರ ಫಲಾವುಭವಿ ಆಗಬಲ್ಲ.
೨೨-೦೧-೨೦೦೩
ಭಾಗ ೭ – ಟೆಲಿಕಾಂ ಸಂಪರ್ಕ ಪ್ರವಾಹ: 
೫೬. ಕೊನೆಗೊಂಡ ಪೋನ್ ಗೂಳಿ ಕಾಳಗ
ಊರಿಗೆ ಬಂದವಳು ನೀರಿಗೆ ಬರದೆ ಇರುತ್ತಾಳೆಯೇ? ಇದು ಹಳೆಯ ಗಾದೆ. ಇದರ ಪರಿಷ್ಕೃತ ಆವೃತ್ತಿ ಎಂದರೆ, ಸಿಟಿಗೆ ಬಂದವಳು ಸಿನಿಮಾಕ್ಕೆ ಬರದೆ ಇರುತ್ತಾಳೆಯೇ?
ಆಧುನಿಕ ಯುಗದಲ್ಲಿ ಇಂಥದೇ ಗಾದೆ ಎಂದರೆ ‘ಟೆಲಿಪೋನ್’ ಇಟ್ಟುಕೊಂಡಿರುವವನು ಇನ್ ಕಂ ಟ್ಯಾಕ್ಸ್ ಕೊಡದೆ ಉಳಿಯಲು ಸಾಧ್ಯವೆ ?’
ವಾಸ್ತವವಾಗಿ ಕಾರನ್ನು ಇರಿಸಿಕೊಂಡಿದ್ದರೂ ಕ್ರೆಡಿಟ್ ಕಾರ್ಡ ಬಳಸುತ್ತಿದ್ದರೂ ಟೆಲಿಪೋನ್ ಖರ್ಚನ್ನು ನಿಭಾಯಿಸುತ್ತಿದ್ದರೂ ವರಮಾನ ಕರ ತೆರಬೇಕಾಗುವುದು ನಿಶ್ಚಿತ. ತೆರಿಗೆಯವರು ತೆರಿಗೆ ತೆರಬೇಕಾದವರನ್ನು ಹಿಡಿದು ಹಾಕುವುದೇ ಇದನ್ನು ಪತ್ತೆ ಹಚ್ಚುವ ಮೂಲಕ.
ಕಾಲ ಸರಿದಂತೆ ಟೆಲಿಪೋನ್ ಸಹಾ ಲಕ್ಷುರಿ ಆಗಿ ಉಳಿದಿಲ್ಲ. ಸೆಲ್ಯುಲರ್ ಪೋನ್ ಅಂದರೆ, ಮೊಬೈಲ್ ಅವತರಿಸಿದ್ದರಿಂದ ಮನೆ ಮನೆಯಲ್ಲಿ ಮಾತ್ರವಲ್ಲ; ರಸ್ತೆ ರಸ್ತೆಯಲ್ಲೆಲ್ಲ ಮೊಬೈಲ್ ಪೋನ್‌ಗಳು ತಲೆ ಚಿಟ್ಟು ಹಿಡಿಸುತ್ತಿವೆ. ೧೯೯೫ರಿಂದೀಚೆಗೆ ನಡೆದಂಥ ಪೋನ್ ಕ್ರಾಂತಿಯನ್ನು ಇನ್ನಾವ ದೇಶದಲ್ಲೂ ನೋಡಲಾಗದು. ಕುಗ್ರಾಮಗಳಲ್ಲಿ ರಸ್ತೆ, ವಿದ್ಯುತ್ತು, ಕುಡಿಯುವ ನೀರು ಇಲ್ಲದಿದ್ದರೂ ಎಸ್.ಟಿ.ಡಿ., ಐಎಸ್.ಡಿ ಬೂತಗಳಿಗೆ ಕೊರತೆ ಇಲ್ಲ. ಸರ್ಕಾರಿ ವಲಯದ ಬಿ.ಎಸ್.ಎನ್.ಎಲ್. ಮತ್ತು ಎಂಟಿಎನ್.ಎಲ್. ಈ ಬೃಹದ್ದೇಹಿ ಸಂಪರ್ಕ ಕಂಪೆನಿಗಳಿಂದಾಗಿ ಐದು ಕೋಟಿ ಪೋನ್ ಸಂಚಾರ ಮಾರ್ಗಗಳು ನಿರ್ಮಾಣವಾಗಿವೆ. ಟೆಲಿಪೋನ್ ಎಕ್ಸಚೇಂಜಗಳ ಸಂಖ್ಯೆಯೇ ೩೫,೦೦೦ ದಾಟಿದೆ.
ಇದು ಸ್ಥಿರವಾಗಿ ಜೋಡಿಸಿಟ್ಟ ಟೆಲಿಪೋನ್ ಉಪಕರಣ ಬಳಕೆಯ ವ್ಯಾಪ್ತಿ. ವೈರಲೆಸ್ ಟೆಲಿಪೋನ ಬಂದ ಮೇಲಂತೂ ಮೊಬೈಲ್ ಉಪಕರಣಗಳು ಸಂಚರಿಸುವ ಜನರ ಜೇಬುಗಳಲ್ಲೂ ಹ್ಯಾಂಡ್ (ವ್ಯಾನಿಟಿ) ಬ್ಯಾಗಗಳಲ್ಲೂ ತಣ್ಣಗೆ ಕುಳಿತಿರುವುದಿಲ್ಲ. ಎಲ್ಲೆಂದರಲ್ಲಿ ಟ್ರಿನಗುಡುಗುತ್ತಲಲೇ ಇರುತ್ತವೆ. ಕಕ್ಕಸಿಗೆ ಹೋಗುವಾಗಲೂ, ವಾಹನ ನಡೆಸುವಾಗಲೂ ಜನರು ಮೊಬೈಲ್‌ನಲ್ಲಿ ಮಾತನಾಡುತ್ತಿರುತ್ತಾರೆ. ೧೯೯೭ರಲ್ಲಿ ಕೇವಲ ಮೂರು ಲಕ್ಷ ಬಳಕೆದಾರರಿದ್ದರು. ಈಗ ಒಂದು ಕೋಟಿಗೂ ಅಧಿಕ ಮೊಬೈಲ್ ಬಳಕೆದಾರರಿದ್ದಾರೆ. ಇನ್ನು ಆರು ತಿಂಗಳಲ್ಲಿ ಅದು ಎರಡು ಕೋಟಿ ಆಗಲಿಕ್ಕೂ ಸಾಕು.
ಟೆಲಿಪೋನ ಸೇವೆ ಒದಗಿಸವುದು ಇದೀಗ ಬಹಳ ದೊಡ್ಡ ವ್ಯಾಪಾರ. ೧೯೯೪ರಲ್ಲಿ ಹಾಗೂ ೧೯೯೭ರಲ್ಲಿ ಭಾರತ, ರಾಷ್ಟ್ರೀಯ ಟೆಲಿಕಾಂ ನೀತಿಯನ್ನು ಅಂಗೀಕರಿಸಿತು. ಹಾಗಿದ್ದರೂ ಪ್ರತಿ ಗ್ರಾಮಕ್ಕೊಂದು ಪಿ.ಸಿ.ಓ. ಸ್ಥಾಪಿಸಲು ಇಟ್ಟುಕೊಂಡ ಗುರಿ ಇನ್ನೂ ಕೈಗೂಡಿಲ್ಲ. ರಾಷ್ಟ್ರೀಯ ಅಂತರ ರಾಷ್ಟ್ರೀಯ ಮಾರ್ಗಗಳನ್ನು ಹಿಡಿದು ಜನರು ಕ್ಷಣ ಮಾತ್ರದಲ್ಲಿ ಲಕ್ಷಗಟ್ಟಲೆ ಮೈಲಿ ಆಚೆ ಇರುವವರ ಜೊತೆ ಸಂಭಾಷಿಸುತ್ತಾರೆ. ಎನ್ನುವುದು ಹೋನನ ಒಂದು ಬಗೆಯ ಬಳಕೆ ಮಾತ್ರ. ಇಂಟರ್ನೆಟ್ ಜಾಲದ ಬೆನ್ನು ಹತ್ತಿ ಮಾಹಿತಿಯೆಂಬ ಸಮುದ್ರದಲ್ಲಿ ಈಜಾಡುವುದಕ್ಕೆ ಸಾಧ್ಯವಾಗಿರುವುದೇ ಪೋನ ಜಾಲವನ್ನು ಬಳಸುತ್ತಿರುವುದರಿಂದ. ಈ ಮಾರ್ಗಗಳಲ್ಲಿ ಧ್ವನಿ ಮಾತ್ರವಲ್ಲದ ಚಿತ್ರ (ಚಲಚ್ಚಿತ್ರ) ರವಾನೆ ಸಹಾ ಸಾಧ್ಯವಾಗಿರುವುದು ನವೀನ ತಂತ್ರಜ್ಞಾನದ ಸೋಜಿಗ.
ಇಂಟರನೆಟ್ ಜಾಲಕ್ಕಿಳಿದು ಮೊಬೈಲಗಳನ್ನು ಕಂಪ್ಯೂಟರ್ ಪಿ.ಸಿ.ಗಳಂತೆ ಬಳಸುವ ಕಾಲ ಕೆಲವೇ ತಿಂಗಳುಗಳಷ್ಟು ಹತ್ತಿರವಿದೆ.
ಸಂಪರ್ಕ ಸಾಧನಕ್ಕೇ ಮೀಸಲಾದ ಉಪಗ್ರಹಗಳನ್ನು ಮಾತ್ರವಲ್ಲದೆ ನೆಲದಡಿಯ ಹಾಗೂ ಸಾಗರದಡಿಯ ಕೇಬಲುಗಳನ್ನೂ ಸುಧಾರಿತ ಆಪ್ಟಿಕ್ ಫೈಬರ್ ಕೇಬಲಗಳನ್ನೂ ಬಳಸುವಂತಾಗಿದೆ. ಸರ್ಕಾರ ನಿರ್ಮಿಸಿಟ್ಟ ಮೂಲ ಸಂಪರ್ಕ ಕಲ್ಪಿಸುವ ಅವಕಾಶವನ್ನು ವಿದೇಶಿ ಸಹಯೋಗದ ಎಂ.ಎನ್.ಸಿ. ಮಾದರಿಯ ಕಂಪನಿಗಳಿಗೆ ವಹಿಸಲಾಗಿದೆ. ಸೆಲ್ಯುಲರ್ ಆಪರೇಟರಗಳೆಂದೇ ಪ್ರಖ್ಯಾತರಾದ ಏರಟೆಲ್, ಸ್ಪೈಸ್, ಹಚ್ ಮುಂತಾದ ವ್ಯಾಪಾರ ನಾಮಗಳನ್ನು ಹೊತ್ತ ಕಂಪೆನಿಗಳು ಮೊಬೈಲ್ ಪೋನ್ ಚಂದಾದಾರರ ಜೊತೆ ವ್ಯಾಪಾರ ಕುದುರಿಸಿಕೊಂಡಿವೆ.
ವಿದೇಶಿ ನಿರ್ವಹಣಾ ತಂತ್ರಗಳಲ್ಲಿ ಬಳಸಿದರೂ ಈ ಮೊಬೈಲ್ ಕಂಪೆನಿಗಳಿಗೆ ಭಾರಿ ಸ್ವಾತಂತ್ರ್ಯವೇನಿಲ್ಲ. ಸರ್ಕಾರ ರಚಿಸಿರುವ ದೂರಸಂಪರ್ಕ ನಿಯಂತ್ರಣ ಪ್ರಾಧಿಕಾರ (ಟ್ರಾಯ್) ಬೆರಳು ತೋರಿಸಿದಂತೆ ನಡೆಯಬೇಕು. ಬಳಕೆದಾರರಿಗೆಂದು ನಿಶ್ಚಯಿಸುವ ಶುಲ್ಕದ ಪರಮಾವಧಿ ಎಷ್ಟೆಂಬುದು ಸಹಾ ನಿಯಂತ್ರಣಕ್ಕೊಳಪಟ್ಟಿದೆ.
ದೂರಸಂಪರ್ಕ ಜಾಲದ ಜವಾಬ್ದಾರಿ ಹೊತ್ತ ಕಂಪೆನಿಗಳ ನಡುವೆ ತಕರಾರು ಇದ್ದರೆ ಅದರ ಪಂಚಾಯ್ತಿ ತೀರ್ಮಾನಕ್ಕೆ ಬೇರೆಯದೇ ವ್ಯವಸ್ಥೆ ಇದೆ. ಬೇರೆ ಬೇರೆ ಪ್ರದೇಶಗಳಿಗೆ ಸಂಬಂಧಪಟ್ಟಂತೆ ದೂರಸಂಪರ್ಕ ಕಲ್ಪಿಸುವ ಹೊಣೆಯನ್ನು ಗೊಂದಲವಿಲ್ಲದಂತೆ ಬೇರೆ ಬೇರೆ ಕಂಪೆನಿಗಳಿಗೆ ವಹಿಸಿಕೊಟ್ಟಿದೆ. ಆದರೂ ಅವು ಪ್ರತ್ಯೇಕ ದ್ವೀಪಗಳಂತೆ ಕೆಲಸ ಮಾಡುವಂತಿಲ್ಲ.
ಬಳಕೆದಾರನಿಗೆ ತೊಂದರೆ ಆಗದಂತೆ ತಮ್ಮ ವ್ಯಾಪ್ತಿಯ ಹಾಗೂ ಪಕ್ಕದ ಪ್ರದೇಶದ ವ್ಯಾಪ್ತಿಯ ಕಂಪನೆ ಜೊತೆ ಸಹಕರಿಸಲೇಬೇಕು.
ದೂರಸಂಪರ್ಕ ವ್ಯವಸ್ಥೆಯ ಸೇವಾಗುತ್ತಿಗೆ ನಿಡುವ ಸಂಬಂಧ ಹಳೆಯ ಚರಿತ್ರೆ ಸ್ವಲ್ಪ ಉಂಟು. ಮೊಲದಿಗೆ ಕಂಪೆನಿಗಳು ಭಾರಿ ಬಿಡ್ ಮೊತ್ತಕ್ಕೆ ಒಪ್ಪಿ ಗುತ್ತಿಗೆ ಹಿಡಿದವು.
ಅನಂತರ ತಮಗೆ ಅಷ್ಟೊಂದು ವರಮಾನ ಇಲ್ಲ ಎಂದಾದಾಗ ತಕರಾರು ಹೂಡಿದವು. ಭಾರತ ಸರ್ಕಾರ ಇಡೀ ವ್ಯವಸ್ಥೆಯನ್ನು ಹೆಚ್ಚು ಕಡಿಮೆ ಮಾಡಿ ಮರುಹಂಚಿಕೆ ಮಾಡಿತು. ಎಂ.ಎನ್.ಸಿ. ಮಾದರಿಯ ಕಂಪನಿಗಳು ಮಾತಿಗೆ ತಪ್ಪಿದಂತೆ ಆಯಿತು.
೨೦೦೩ ಆರಂಭವಾದಂತೆ ಇನ್ನೊಂದು ಸಮಸ್ಯೆ ತಲೆದೋರಿತು. ಹೊಸ ತಂತ್ರಜ್ಞಾನ ಬಂದಿದ್ದು ಅದಕ್ಕೆ ಕಾರಣ. ಎಂ.ಎನ್.ಸಿ. ಮಾದರಿಯ ದೊಡ್ಡ ವ್ಯಾಪ್ತಿಯ ದೇಶೀಯ ಕಂಪೆನಿಗಳು ಪೈಪೋಟಿ ನೀಡತೊಡತಿದ್ದು ಇನ್ನೊಂದು ಕಾರಣ.
ಹೊಸದಾಗಿ ಪ್ರವೇಶಿಸಿದ ರಿಲಯನ್ಸ್ ಇನಪೋಕಾಂ ಮತ್ತು ಟಾಟಾ ಇಂಡಿಕಾಂ ಈ ಎರಡೂ ಕಂಪೆನಿಗಳು ಅತ್ಯಾಧುನಿಕ ಆಪ್ಟಿಕ್ ಫೈಬರ್ ಕೇಬಲಗಳ ಜಾಲವನ್ನು ದೇಶದಾದ್ಯಂತ ಹರಡಿದವು. ಮಾಮೂಲಿನಂತೆ ಸರ್ಕಾರ ಈ ಕಂಪೆನಿಗಳ ನಿರ್ದಿಷ್ಟ ಪ್ರದೇಶಗಳ ಗುತ್ತಿಗೆಯನ್ನು ಹಚ್ಚಿಕೊಟ್ಟಿತು.
ಇವರ ತಂತ್ರಜ್ಞಾನ ಹೊಸದು. ಮೊಬೈಲ್ ಸೇವೆ ಒದಗಿಸುವವರದು ಸೆಲ್ಯುಲರ್ ಮೊಬೈಲ್ ಸರ್ವಿಸ್ ಪ್ರೊವೈಡರ್ಸ್ (ಸಿ.ಎಂ.ಎಸ್.ಪಿ)ಗಳು ಎನಿಸಿಕೊಂಡರು. ಇವರು ಪರಸ್ವರ ಪ್ರದೇಶಗಳ ಕಂಪನಿಗಳವರ ಜೊತೆ ಚೆನ್ನಾಗಿ ಸಹಕರಿಸುವರು. ಬಳಕೆದಾರನಿಗೆ ಸಂಪರ್ಕ ಸಾಧಿಸವು ಸಂಬಂಧ ಯಾವುದೇ ಬಾಧೆ ಇರದು. ಆದರೆ ಹೊಸದಾಗಿ ಬಂದ ಎರಡು ಕಂಪನಿಗಳ ತಂತ್ರಜ್ಞಾನ ಬೇರೆಯಾಗಿದ್ದರಿಂದ ಇವರು ತಕರಾರು ಎತ್ತಲು ಅವಕಾಶವಾಯಿತು.
ಹೊಸ ಕಂಪೆನಿಗಳು ವೈರಲೆಸ್ ಲೋಕಲ್ ಲೂಪ್ (ಡಬ್ಲ್ಯುಎಲ್.ಎಲ್.) ಎಂಬ ತಂತ್ರಜ್ಞಾನ ಹೊಂದಿವೆ. ತಾಮ್ರದ ತಂತಿಯ ಕೇಬಲಗಳನ್ನು ಹಾಕಿಸಿದ್ದರೆ ಎಷ್ಟು ಖರ್ಚು ಬರುತ್ತದೋ ಅದರ ಮೂರನೇ ಒಂದು ಪಾಲಿನ ಖರ್ಚಿನಲ್ಲಿ ಅದೇ ಟೆಲಿಪೋನ್ ಸೇವೆಯನ್ನು ಫೈಬರ್ ಆಪ್ಟಿಕ ಕೇಬಲಗಳ ಮೂಲಕ ಒದಗಿಸಲು ಶಕ್ಯವಾಗುತ್ತದೆ. ಒಂದೇ ಇತಿಮಿತಿ ಎಂದರೆ ಸ್ಥಳೀಯವೆನಿಸಿದ ಪುಟ್ಟ ಪ್ರದೇಶದಲ್ಲಿ ಮಾತ್ರ ಈ ತಂತ್ರಜ್ಞಾನ ಕೈಗೆತ್ತಿಕೊಂಡವರು ಕೆಲಸ ಮಾಡಬೇಕು. ಗ್ರಾಮ ಪ್ರದೇಶಗಳಿಗೆ ಹೇಳಿ ಮಾಡಿಸಿದ ತಂತ್ರಜ್ಞಾನವಿದು. ಇದು ಸಾಂಪ್ರದಾಯಿಕ ಟೆಲಿಪೋನ್ ಮಾತ್ರವಲ್ಲದೆ ಮೊಬೈಲ್ ಟೆಲಿಪೋನ್ ಜೊತೆಗೆ ಹೋಲಿಸಿದರೂ ಸೇವಾ ಸೌಲಭ್ಯ ಬಹಳ ಅಗ್ಗ.
ಭಾರತ ಸರ್ಕಾರ ಇವರಿಗೆ ಅವಕಾಶ ಕೊಟ್ಟ ನಂತರ ರಿಲಯನ್ಸ್ ಮತ್ತು ಟಾಟಾ ಕಂಪೆನಿಗಳು ಬಹಳ ವೇಗವಾಗಿ ಪ್ರಗತಿ ಸಾಧಿಸುತ್ತಿದ್ದಂತೆ ಮೊಬೈಲ್ ಟೆಲಿಪೋನ್ ಕಂಪೆನಿಗಳವರು ಅಸಹಕಾರ ಚಳವಳಿ ಆರಂಭಿಸಿದರು. ಡಬ್ಲ್ಯುಎಲ್.ಎಲ್. ಪ್ರದೇಶ ಪಕ್ಕದಲ್ಲೇ ಇದ್ದರೂ ಮುಂದಿನ ಪೋನ್ ಪ್ರದೇಶಕ್ಕೆ ಸಂಪರ್ಕ ಸಾಧಿಸಿಕೊಳ್ಳುವಲ್ಲಿ ಸಹಕರಿಸುವುದಿಲ್ಲ ಎಂದು ಮೊಬೈಲನವರು ಘೋಷಿಸಿದರು. ಟಾಟಾ ಕಂಪನಿಯವರಿಗಿಂತ ರಿಲಯನ್ಸ್ ಕಂಪೆನಿಯವರ ವಿರುದ್ಧ ಇವರಿಗೆ ಕೋಪ.
ಈ ಕೋಪಕ್ಕೆ ಕಾರಣವಿಲ್ಲದೆ ಇಲ್ಲ. ಅಕ್ಕಪಕ್ಕ ನಿರ್ಮಿಸಿದ ಎಲ್ಲ ಪ್ರದೇಶಗಳಿಗೂ ಸಂಬಂಧಿಸಿದಂತೆ ಚಂದಾದಾರನ ಹೆಸರನ್ನು ರಿಲಯನ್ಸನವರು ನೋಂದಾಯಿಸುತ್ತಾ ಹೋದರು. ಎರಡು ಅಕ್ಕಪಕ್ಕದ ಪ್ರದೇಶಗಳಲ್ಲಿ ಒಬ್ಬನೇ ಚಂದಾದಾರ ಸಮಾನವಾಗಿ ನೋಂದಾಯಿಸಲ್ಪಟ್ಟಿದ್ದರೆ ಸಂಪರ್ಕದ ಸಂಬಂಧ ತಕರಾರೇ ಇರುವುದಿಲ್ಲ. ಹೀಗೆ ೫೦ ಲಕ್ಷ ಚಂದಾದಾರರು ರಿಲಯನ್ಸ್ ಸೇವೆ ಪಡೆಯಲು ಉದ್ಯುಕ್ತರಾದಾಗ ಮೊಬೈಲನವರಿಗೆ ಗಾಬರಿಯಾಗತೊಡಗಿತು.
ಅವರಲ್ಲಿ ಎರಡು ಕಂಪೆನಿಗಳವರು ಏರಟೆಲ್ ಮತ್ತು ಹಚ್ ನವರು ಸುಪ್ರೀಂಕೋರ್ಟಿಗೆ ಹೋದರು.
ಈ ಮಧ್ಯೆ ಟೆಲಿಕಾಂ (ದೂರಸಂಪರ್ಕ) ಖಾತೆಗೆ ನೇರವಾಗಿ ಸಂಬಂಧಿಸಿದ ವಿವಿಧ ಖಾತೆಗಳ ಸಚಿವರ ಗುಂಪೊಂದು ಈ ಹೊಸ ಕಂಪೆನಿಗಳಿಗೂ ಮೊಬೈಲನವರಂತೆಯೇ ಎಲ್ಲಿಂದ ಎಲ್ಲಿಗೆ ಬೇಕಾದರೂ (ನಿರ್ದಿಷ್ಟ ಪ್ರದೇಶಕ್ಕೆ ಮಾತ್ರ ಸೀಮಿತವಾಗಿಲ್ಲದಂತೆ) ಸೇವಾ ಸೌಲಭ್ಯ ಕಲ್ಪಿಸುವ ಏಕೀಕೃತ ಲೈಸನ್ಸ ನೀಡಲು ಸಮ್ಮತಿಸಿತು. ಇದರಿಂದ ಪ್ರಕರಣ ಕೋರ್ಟಿನ ಹೊರಗೇ ನಿರ್ಣಯಗೊಂಡಂತೆ ಆಯಿತು.
ರಿಲಯನ್ಸ್ ಕಂಪೆನಿಯವರು ಹೀಗೆ ಬಳಸು ಮಾರ್ಗ ಅನುಸರಿಸಿದ್ದಕ್ಕೆ ಕೇಂದ್ರ ಸರ್ಕಾರ ೪೮೫ ಕೋಟಿ ರೂಪಾಯಿ ದಂಡ ವಿಧಿಸಿತು. ಮೊಬೈಲ್‌ನವರ ಕಾರ್ಯಕ್ಷೇತ್ರ ಪ್ರವೇಶಿಸಿದ್ದಕ್ಕೆ ೧೫೮೧ಕೋಟಿ ರೂಪಾಯಿನ ಶುಲ್ಕ ವಿಧಿಸಿತು. ಅದಕ್ಕೆ ರಿಲಯನ್ಸ್ ಒಪ್ಪುತ್ತದೆ.
ತಮ್ಮ ಜೊತೆ ಪುಟ್ಟ ಕಾರ್ಯಕ್ಷೇತ್ರದ ಸಂಪೂರ್ಣ ದೇಶೀಯವೆನಿಸಿದ ಕಂಪೆನಿಗಳು ಪೈಪೋಟಿ ನಡೆಸಿರುವುದಕ್ಕೆ ಮೊಬೈಲ್ ಕಂಪೆನಿಯವರಿಗೆ ಸಿಟ್ಟು ಬಂದಿದೆ. ಅದರಲ್ಲೂ ಅಗ್ಗದ ತಂತ್ರಜ್ಞಾನವು ದೇಶಿ ಕಂಪೆನಿಗಳ ಕೈಗೆ ಸಿಕ್ಕಿದ್ದು ಈ ಕಂಪೆನಿಗಳ ಲಾಭ ಸಾಧ್ಯತೆ ಕಡೆಮೆ ಮಾಡಿದೆ. ಒಟ್ಟಾರೆಯಗಿ ಬಳಕೆದಾರನಿಗೆ ಲಾಭವಾಗುತ್ತಿದೆ. ಸರ್ಕಾರವು ಮೊಬೈಲನವರಿಗೂ ಏನಾದರೂ ಅನುಕೂಲ ಮಾಡಿಕೊಡುವ ಭರವಸೆ ನೀಡಿದೆ. ಮೊಬೈಲನವರು ಸಹಾ ಶೇ. ೫೧ ಭಾಗ ದೇಶೀಯ ಬಂಡವಾಳ ಹೊಂದಿರುವವರೇ ಆಗಿದ್ದಾರೆ.
ವಿದೇಶಿ ಸಹಯೋಗದ ಬಹುರಾಷ್ಟ್ರೀಯ ಶೈಲಿಯ ಕಂಪೆನಿಗಳು ಪ್ರಥಮ ಬಾರಿಗೆ ದೇಶಿಯ ಕಂಪೆನಿಗಳಿಗೆ ಪೈಪೋಟಿಯಲ್ಲಿ ಮಣಿದಂತೆ ಆಗಿದೆ. ಬಂಡವಾಳ ಮತ್ತು ತಂತ್ರಜ್ಞಾನ ಹೊತ್ತು ಭಾರತಕ್ಕೆ ಹಣ ಮಾಡಲೆಂದು ಬರುವ ಎಂ.ಎನ್.ಸಿ.ಗಳಿಗೆ ಇಲ್ಲಿ ಒಂದು ಸಂದೇಶವಿದೆ. ದೇಶೀಯರನ್ನು ಲಘುವಾಗಿ ತೆಗೆದುಕೊಳ್ಳಲು ಸಾಧ್ಯವಿಲ್ಲ ಹಾಗೂ ಮಿತಿಮೀರಿದ ಪ್ರಮಾಣದಲ್ಲಿ ಲಾಭ ಮಾಡುವ ಖಾತರಿ ಇರುವುದಿಲ್ಲ.
ಕಂಪೆನಿಗಳ ನಡುವಣ ಹೋರಾಟ ಕಳೆದ ಒಂದು ವರ್ಷದಲ್ಲಿ ಗೂಳಿ ಕಾಳಗದಂತೆ ಗೋಚರಿಸಿತು. ದೇಶೀಯರು ಟಗರು ಕಾಳಗ ಮತ್ತು ಕೋಳಿ ಅಂಕಣಗಳಿಗೆ ಮಾತ್ರ ಪ್ರಸಿದ್ಧರಾದವರೇನಲ್ಲ ಎಂಬುದು ಸಾಬೀತು ಆಯಿತು. ಸರ್ಕಾರ ಮಾತ್ರ ಇವರಿಗೆ ಒತ್ತಾಸೆಯಾಗಿ ನಿಂತಿತು ಎಂಬುದು ನಿಜ.
೦೫-೧೦-೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೫೭. ಹಣ ಸಮೃದ್ಧಿ ತಂದಿರುವ ಸಮಸ್ಯೆ
ಜಾನ ಪೆನಿಂಗ್ ಎಂಬ ಅರ್ಥತಜ್ಞ ಹಣ ಹೂಡಿಕೆ ಮತ್ತು ಅಭಿವೃದ್ಧಿ ಬಗೆಗೆ ಸುಂದರವಾಗಿ ಬರೆದಿದ್ದಾನೆ.
ಅತಿ ಬಡ ರಾಷ್ಟ್ರಗಳ ಬಳಿ ಇನ್ನೆಲ್ಲೋ ಹಣ ಹೂಡುವ ಚೈತನ್ಯ ಇರುವುದಿಲ್ಲ ಮಾತ್ರವಲ್ಲ; ವಿದೇಶಿ ಬಂಡವಾಳ ಆಕರ್ಷಿಸುವುದಕ್ಕೂ ಸಾಧ್ಯವಾಗುವುದಿಲ್ಲ. ತಮ್ಮ ದೇಶದ ನೈಸರ್ಗಿಕ ಸಂಪನ್ಮೂಲವನ್ನು ಆಧರಿಸಿ ಬದುಕುತ್ತವೆ.
ಅವರ ದೇಶ ಅಭಿವೃದ್ಧಿಗೊಂಡಂತೆ ಜನರ ಖರೀದಿ ಸಾಮರ್ಥ್ಯ ಹೆಚ್ಚುತ್ತದೆ. ಆಂತರಿಕ ಮಾರುಕಟ್ಟೆ ಬೆಳೆಯುತ್ತದೆ. ಅನಂತರ ಹೊರದೇಶಗಳವರು ಸರಕು ಮತ್ತು ಸೇವಾ ಸೌಲಭ್ಯಗಳನ್ನು ಈ ಮಾರುಕಟ್ಟೆಗೆ ಪೂರೈಸಲು ಹಾತೊರೆಯುವಂತಾಗುತ್ತದೆ. ಬಹುರಾಷ್ಟ್ರೀಯ ಕಂಪೆನಿಗಳು ಕಾಲಿಡುತ್ತವೆ. ದೇಶಿ, ವಿದೇಶಿ ಪೂರೈಕೆದಾರರು ಈ ಮಾರುಕಟ್ಟೆಯನ್ನು ಹಂಚಿಕೊಳ್ಳುತ್ತಾರೆ.
ಹೊರದೇಶದವರ ಜೊತೆ ಪಾಲುದಾರಿಕೆ ಹೀಗೆ ಬೆಳೆದ ಮೇಲೆ,ಅಲ್ಲಿನ ಬಳಕೆಗಾಗಿ ಸರಕು ಇಲ್ಲಿ ತಯಾರಾಗುವುದು. ಇಲ್ಲಿಗಾಗಿ ಅಲ್ಲಿ ತಯಾರಿಕೆ ನಡೆಯುವುದು ಮಾಮೂಲಾಗಿ ಅನುಕೂಲಸ್ಥ ಎನಿಸಿಕೊಳ್ಳದ ರಾಷ್ಟ್ರ ಸಹಾ ಬಲಿಷ್ಟ ರಾಷ್ಟ್ರಗಳಲ್ಲಿ ಹಣ ತೊಡಗಿಸುವಂತೆ ಆಗುತ್ತದೆ.
ಪಾಲುದಾರಿಕೆ ಮತ್ತು ಸಹಭಾಗಿತ್ವ ಲಾಭಕಾರಿಯಾಗಿ ಪರಿಣಮಿಸಿದಂತೆಲ್ಲ ದೇಶದಿಂದ ಹೊರಕ್ಕೆ ಹೋಗುವ ಬಂಡವಾಳವೇ ಹೆಚ್ಚಾಗಿ ಒಳಕ್ಕೆ ಬರುವ ಬಂಡವಾಳವೇ ಕಡಿಮೆ ಎನಿಸುತ್ತದೆ.
ಕಡೆಯ ಹಂತವೆಂದರೆ ಒಳಕ್ಕೆ ಬರುವ ಬಂಡವಾಳ ಹಾಗೂ ಹೊರಗೆ ಹೂಡುವ ಬಂಡವಾಳ ಸಮತೋಲ ಸಾಧಿಸುತ್ತವೆ. ಒಮ್ಮೆ ಇವರದು ಮೇಲುಗೈ ಒಮ್ಮೆ ಅವರದು ಮೇಲುಗೈ ಎನ್ನುವಂತಾಗುತ್ತದೆ.
ಐದೇ ವರ್ಷದ ಹಿಂದೆ ಸಹಾ ಈ ವೃತ್ತಾಂತವನ್ನು ಓದಿ ಆಸ್ವಾದಿಸುವ ಸ್ಥಿತಿಯಲ್ಲಿ ಭಾರತೀಯರು ಇರಲಿಲ್ಲ.ಆದರೆ ಈಗ ವಿದೇಶಿ ವಿನಿಮಯ ಭಂಡಾರ ತುಂಬಿ ತುಳುಕುತ್ತಿದೆ. ೧೦೦ ಬಿಲಿಯನ್ ಡಾಲರಗಿಂತ ಹೆಚ್ಚಾದ ಹಣ ನಮ್ಮ ಸಂಗ್ರಹದಲ್ಲಿದೆ. ಆ ಹಣವನ್ನು ಏನು ಮಾಡುವುದು ಎಂದು ಚಿಂತಿಸುವಂತಾಗಿದೆ. ಈ ಸನ್ನಿವೇಶದಲ್ಲಿ ನಾವು ನಿಂತಿರುವ ನೆಲೆ ಎಂಥದೆಂದು ಲೆಕ್ಕ ಹಾಕುವುದು ಅನಿವಾರ್ಯ.
ಭಾರತದಲ್ಲಿರುವ ಆಂತರಿಕ ಬಹಳ ದೊಡ್ಡದು. ಬಹುರಾಷ್ಟ್ರೀಯ ಕಂಪೆನಿಗಳು ರಭಸದಿಂದ ಒಳ ನುಗ್ಗಿದೆ. ವ್ಯಾಪಾರದ ಭರಾಟೆ ಜೋರಾಗಿದೆ. ದೇಶದೋಳಕ್ಕೆ ತುಂಬಿ ತುಳುಕುವಷ್ಟು ವಿದೇಶಿ ಮೂಲದ ಬಂಡವಾಳ ಹರಿದು ಬರುತ್ತಿದೆ.
ಅಷ್ಟು ಮಾತ್ರವಲ್ಲ, ಹೊರದೇಶ ಮೂಲದ ಬಹುರಾಷ್ಟ್ರೀಯ ಕಂಪೆನಿಗಳಿಗೆ ಸರಿಸಾಟಿ ಎನ್ನುವಂತೆ ದೇಶೀಯ ಬಹುರಾಷ್ಟ್ರೀಯ ಕಂಪೆನಿಗಳು ಬೆಳೆಯುತ್ತಿವೆ. ತುಂಬಾ ತೀಕ್ಷ್ಣವಾದ ಪೈಪೋಟಿಯನ್ನೇ ಕೊಡುತ್ತಿವೆ. ದೂರಸಂಪರ್ಕ ಕ್ಷೇತ್ರಕ್ಕೆ ಬಹುರಾಷ್ಟ್ರೀಯರನ್ನು ಬಿಟ್ಟುಕೊಂಡಾಗ ಅವರು ಬಿಗಿಮುಷ್ಟಿ ತೋರಿಸಿದರು. ಆರಂಭದಲ್ಲಿ ಭಾರೀ ಲಾಭ ಮಾಡುವ ತರದೂದು ಅವರದಾಗಿತ್ತು. ಆದರೆ ದೇಶೀಯ ರಿಲಯನ್ಸ್ ಕಂಪೆನಿ ಕೊಡುತ್ತಿರುವ ಪೈಪೋಟಿಯು ಹೊರಗಿನ ಬಹುರಾಷ್ಟ್ರೀಯರನ್ನು ತತ್ತರಿಸುವಂತೆ ಮಾಡಿರುವುದು ನಿಜ.
ಇಂಥ ಇನ್ನರ್ಧ ಡಜನ್ ಪ್ರಸಂಗಗಳು ನಡೆದಿದ್ದೇ ಆದರೆ ಬೇರೆ ಎಲ್ಲ ಕಡೆಯ ಬಹುರಾಷ್ಟ್ರೀಯರಿಗೆ ಹೋಗುವ ಸಂದೇಶವೇ ಬೇರೆ. ಭಾರತೀಯರನ್ನು ಲಘುವಾಗಿ ತೆಗೆದುಕೊಳ್ಳಲು ಯಾರಿಗೂ ಸಾಧ್ಯವಾಗುವುದಿಲ್ಲ.
ವಿದ್ಯುತ್ ಕ್ಷೇತ್ರ ಸುಧಾರಣೆಗೆ ಯತ್ನಿಸಿದಾಗ ಎನ್ರಾನ್ ಎಂಬೊಂದು ವಿದೇಶಿ ಸಂಸ್ಥೆ ಭಾರತಕ್ಕೆ ಕಾಲಿಟ್ಟಿತು. ಇಲ್ಲಿ ಭದ್ರವಾಗಿ ತಳವೂರಿ ವಿದ್ಯುತ್ ತಯಾರಿಸುವುದಕ್ಕೆ ಆ ಸಂಸ್ಥೆಗೆ ಸಾಧ್ಯ ಆಗಲೇ ಇಲ್ಲ. ಇಡೀ ವ್ಯವಹಾರವು ಎಷ್ಟೊಂದು ಗೊಂದಲ ಮತ್ತು ಗೋಜಲು ಆಯಿತೆಂದರೆ ಹಗರಣವನ್ನು ನೆನೆದುಕೊಳ್ಳುವುದಕ್ಕೇ ಹೇಸಿಗೆಯಾಗುತ್ತದೆ. ನಮ್ಮನ್ನು ಶೋಷಿಸಲು ಅವರು ಹೊರಟರೋ, ನಾವೇ ಅವರ ಜೊತೆ ವ್ಯಾವಹಾರಿಕವಾಗಿ ನಡೆದುಕೊಳ್ಳಲು ಸಾಧ್ಯವಾಗಲಿಲ್ಲವೋ, ಆ ಮಾತು ಬೇರೆ.
ಪರಿನಾಮವೆಂದರೆ ಭಾರತದಲ್ಲಿ ಬೃಹತ್ತಾಗಿ ಹಣ ಹೂಡಿ ಲಾಭ ಮಾಡುವುದೆಂದರೆ ಸುಲಭದ ಮಾತಲ್ಲ ಎಂದು ವಿದೇಶೀಯರು ಹಿಂಜರಿದರೆ, ಅದು ವಿಶೇಷ ಎನಿಸುವುದಿಲ್ಲ. ಬೃಹತ್ ಯೋಜನೆಗಳಲ್ಲಿ ಹಣ ಕೂಡಲು ಇನ್ನು ಮುಂದೆ ಗಂಭೀರವಾಗಿ ಯಾರಾದರೂ ಯತ್ನಿಸದಿದ್ದರೆ ಆಶ್ಚರ್ಯವಿಲ್ಲ. ವಿದ್ಯುತ್ ಕ್ಷೇತ್ರದಲ್ಲಿ ಸುಧಾರಣೆ ಸಾಧ್ಯವಾಗದೇ ಹೋದುದು ಮಾತ್ರ ವಾಸ್ತವಾಂಶ.
ಇದೆಲ್ಲ ಇರಲಿ; ೨೦೦೪ರ ಮೊದಲ ತಿಂಗಳು ೧೫ ದಿನಗಳು ಸಹಾ ಕಳೆದಿಲ್ಲ ಎನ್ನುವಾಗ ಭಾರತದ ಅರ್ಥ ಸಚಿವ ಜಸವಂತಸಿಂಗ್ ಅವರು ಭಾರತೀಯರು ಹೊರ ದೇಶಗಳಲ್ಲಿ ಹಣ ತೊಡಗಿಸಲು ಅವಕಾಶ ಕೊಡುತ್ತಿರುವುದಾಗಿ ಪ್ರಕಟಿಸಿದ್ದಾರೆ. ಅಂದರೆ ಭಾರತದಿಂದ ಬಂಡವಾಳ ಹೊರಕ್ಕೆ ಭಾರತದೊಳಕ್ಕೆ ಹೊರಗಿನಿಂದ ಮಾಮೂಲಾಗಿ ಬಂಡವಾಳ; ಎರಡೂ ಇನ್ನು ಮೇಲೆ ಸಾಧ್ಯ !
ಯಾವುದೇ ನಾಗರಿಕ ಒಂದು ಬ್ಯಾಂಕ್ ಪ್ರವೇಶಿಸಿ, ರೂಪಾಯಿ ಹಣ ನೀಡುವ ಮೂಲಕ ಗರಿಷ್ಠ ೨೫ ಸಾವಿರ ಡಾಲರ್ ಖರೀದಿಸಬಹುದು. ನೇರವಾಗಿ ವಿದೇಶಕ್ಕೆ ಕಳುಹಿಸಬಹುದು. ಮುಂದಿನ ವರ್ಷ, ಅದರ ಮುಂದಿನ ವರ್ಷ, ಹೀಗೆಯೇ ಮಾಡುತ್ತಾ ಹೋಗಬಹುದು.
ಈ ಹಣವನ್ನು ಏನು ಮಾಡಬಹುದು? ವಿದೇಶಗಳಲ್ಲಿ ಷೇರು ಖರೀದಿಸಬಹುದು, ಅಂಗಡಿ, ಕಾರ್ಖಾನೆ ಮುಂತಾದವನ್ನು ಹಾಕಬಹುದು. ಡಾಲರ್ ಒಯ್ದು ಏನು ಮಾಡಿದೆ ಎಂದು ಯಾರೂ ಯಾರನ್ನೂ ಕೇಳುವುದಿಲ್ಲ. ಇದೇ ಮೊದಲ ಬಾರಿಗೆ ಭಾರತೀಯರಿಗೆ ಇಂಥ ಒಂದು ಅವಕಾಶ ಸಿಕ್ಕಿದೆ. ವಿದೇಶ ಪ್ರಯಾಣಕ್ಕೆ ಧಾರಾಳ ಹಣ ಬೇಕೆಂದರೆ ತೊಂದರೆ ಇಲ್ಲ ಎಂದು ಈಗಾಗಲೇ ಹೇಳಿದ್ದಾರೆ. ವಿದೇಶದಲ್ಲಿ ಓದಲು ಹೋಗಬೇಕಾದರೂ ಸುಲಭವಾಗಿ ವಿನಿಮಯ ಹಣ ಸಿಗುತ್ತದೆ. ಚಿಕಿತ್ಸೆ ಪಡೆಯಲೂ, ಸುಲಭವಾಗಿ ಸಿಗುತ್ತದೆ. ಇದೀಗ ವಾಣಿಜ್ಯೋದ್ಯಮಕ್ಕೆಂದು ಹಣ ಒಯ್ಯಬಹುದು.
ಈ ಹಣವನ್ನು ನಾಗರಿಕನಾದವನು ಗಳಿಸಿರಬೇಕು. ತನ್ನ ಖಾತೆಯಲ್ಲಿ ಇಟ್ಟಿದ್ದ ಹಣ ತೆಗೆದು ವಿನಿಮಯ ಹಣ ಖರೀದಿಸಿ ಒಯ್ಯಲು ಅವಕಾಶ.
ಈ ಹಿಂದೆ ಇಂಥ ಅವಕಾಶ ಅನ್ಯರಿಗೆ ಇತ್ತು. ಅನ್ಯರು ಎಂದರೆ ಅನಿವಾಸಿ ಭಾರತೀಯರು ಮತ್ತು ವಿದೇಶಿ ಸಾಂಸ್ಥಿಕ ಹೂಡಿಕೆದಾರರು ತಮ್ಮದೆಂದು ಭಾರತದೊಳಗೆ ಇರಿಸಿಕೊಂಡಿದ್ದುದನ್ನು ಅನಿರ್ಬಾಧಿತವಾಗಿ ಒಯ್ಯಲು ಅವಕಾಶವಿತ್ತು. ಹಾಗೆ ಹಣ ತಂದಿದ್ದವರು ಭಾರತದೊಳಗೆ ಆಸ್ತಿಪಾಸ್ತಿ ಖರೀದಿಸಿದ್ದರೆ, ಠೇವಣಿ ಇಟ್ಟಿದ್ದರೆ ಅದನ್ನು ವಿನಿಮಯವಾಗಿ ಪರಿವರ್ತಿಸಿ ಪೂರ್ತಿಯಾಗಿ ಒಯ್ಯಬಹುದು ಎಂಬುದಾಗಿ ಅವಕಾಶವಿತ್ತು. ಈಗಲೂ ಇದೆ. ಅದೇ ಸೌಲಭ್ಯ ಭಾರತೀಯ ಹಣವಂತರಿಗೆ ಈಗ ಲಭ್ಯವಾಗಿದೆ.
ಬಂಡವಾಳ ಲೆಕ್ಕದ ಪರಿವರ್ತನಿಯತೆ ಎನ್ನುತ್ತಾರೆ. ಕಳೆದ ಎರಡು ವರ್ಷಗಳಲ್ಲಿ ಸ್ವಲ್ಪ ಧಾರಾಳ ತೋರಿ ಕೆಲವು ಪ್ರಸಂಗಗಳಲ್ಲಿ ಮಾತ್ರ ನಿರ್ದಿಷ್ಟ ಬಾಬುಗಳಿಗಾಗಿ ಪೂರ್ತಾಪರಿವರ್ತನೀಯತೆಗೆ ಅವಕಾಶ ಕೊಟ್ಟಿದ್ದುದುಂಟು. ಆದರೆ ಇದೇ ಪ್ರಥಮ ಬಾರಿಗೆ ಯಾವುದೇ ನಾಗರಿಕನಿಗೆ ೨೫ ಸಾವಿರ ಡಾಲರವರೆಗೆ ಅವಕಾಶ ಕೊಡಲಾಗಿದೆ. ವಿದೇಶಿಯರಿಗೆ ಈ ಸೌಲಭ್ಯ ಕೊಟ್ಟಿಲ್ಲ.
ಈ ಧಾರಾಳತನ ತಾನೇ ಏಕೆ ಬಂದಿತು ? ಓತಪ್ರೋತವಾಗಿ ಹಣ, ಡಾಲರ್ ಹಣ, ಹರಿದು ಬರುತ್ತಿದ್ದರೆ ಇನ್ನೇನು ತಾನೇ ಮಾಡಬೇಕು? ಕೈಲಿರುವ ಡಾಲರ್ ಹೇಗಾದರೂ ಒಂದಿಷ್ಟು ಕೈಬಿಡಲಿ ಎಂದು ಸ್ವತಃ ರಿಸರ್ವ ಬ್ಯಾಂಕೇ ಬಯಸುತ್ತದೆ.
ವಾಸ್ತವವಾಗಿ ಬೇರೆ ಕರೆನ್ಸಿಗಳ ಅನ್ವಯ ಹಾಗೂ ರೂಪಾಯಿನ ಅನ್ವಯ ಅಮೇರಿಕನ್ ಡಾಲರ್ ಬೆಲೆ ಕುಸಿಯುತ್ತಿದೆ. ರೂಪಾಯಿ ಮೌಲ್ಯವು ೨೦೦೩ರಲ್ಲಿ ಶೇ ೫ರಷ್ಟು ಹೆಚ್ಚಾಗಿದೆ. ಡಾಲರ್ ಬೆಲೆ ವಿಪರೀತ ಕುಸಿಯಬಾರದೆಂದು ರಿಸರ್ವ ಬ್ಯಾಂಕ್ ಆಗಾಗ ಪೇಟೆಯಿಂದ ಡಾಲರ್ ಹಣವನ್ನು ಖರೀದಿಸುತ್ತಾ ಇರುತ್ತದೆ. ಆದರೆ ಭಾರತದೊಳಕ್ಕೆ ಬಂಡವಾಳ ರೂಪದಲ್ಲಿ ಡಾಲರ್ ಹಣ ಹರಿದು ಬರುತ್ತಲೇ ಇದೆ. ಎಫ್.ಐ.ಐ.ಗಳು ಏಳು ಬಿಲಿಯನ್ ಡಾಲರ ಹಣವನ್ನು ಭಾರತದೊಳಕ್ಕೆ ತಂದಿವೆ.
ಡಾಲರ್ ಮೌಲ್ಯ ಕುಸಿದರೆ ಕುಸಿಯಲಿ; ರೂಪಾಯಿ ಮೌಲ್ಯ ಹೆಚ್ಚು ಹೆಚ್ಚು ದೃಢಗೊಂಡರೆ ಅನುಕೂಲವಲ್ಲವೆ ?
ಈ ವಾದವನ್ನು ಒಪ್ಪಲಾಗುವುದಿಲ್ಲ. ಡಾಲರ್ ಮೌಲ್ಯ ಕುಸಿದರೆ ಭಾರತದಿಂದ ಆಗುವ ಸರಕು ಮತ್ತು ಸೇವೆಗಳಿಗೆ ಸಿಗುವ ಒಟ್ಟು ಮೊತ್ತ. ಸೇವೆಗಳಿಗೆ ಸಿಗುವ ಒಟ್ಟು ಮೊತ್ತ ಕಡಿಮೆಯಾಗುತ್ತದೆ. ರಫ್ತು ವ್ಯಾಪಾರ ಲಾಭದಾಯಕವಾಗಿ ಉಳಿಯುವುದಿಲ್ಲ.
ಬಂಡವಾಳ ರೂಪದಲ್ಲಿ ಭಾರತದೊಳಕ್ಕೆ ಹಣವನ್ನು ತರುವ ಎಫ್.ಐ.ಐ. ಮುಂತಾದವರ ಉದ್ದೇಶವಾದರೂ ಏನು ? ಈ ಜನ ಭಾರತದಂಥ ರಾಷ್ಟ್ರದೊಳಕ್ಕೆ ಬಂಡವಾಳವನ್ನು ತರದೇ ಹೋದರೆ ಏನು ಮಾಡುತ್ತಾರೆ ? ಅಂತರಾಷ್ಟ್ರೀಯ ಹಣಕಾಸು ಸಂಸ್ಥೆಗಳಲ್ಲಿ ಅವರು ಠೇವಣಿ ಇಡಬೇಕಾಗುತ್ತದೆ.
ಭಾರತದ ಷೇರು ಮಾರುಕಟ್ಟೆಯಲ್ಲಿ ಹಣ ತೊಡಗಿಸಿದರೆ, ಭಾರತದಲ್ಲಿ ಉತ್ಪಾದನಾ ಚಟುವಟಿಕೆ ಲಾಭಕರವಾಗಿ ನಡೆಯುತ್ತಿರುವುದರಿಂದ ಆ ಬಂಡವಾಳ ಬೆಳೆಯುತ್ತದೆ. ಕಾಲಕ್ರಮದಲ್ಲಿ ಷೇರು, ಬಾಂಡು ಮುಂತಾದ ಬಂಡವಾಳ ಪತ್ರಗಳನ್ನು ಮಾರಿದಾಗ ಅಸಲು ಮತ್ತು ಬಡ್ಡಿ ಸೇರಿ ಮೊತ್ತ ಕೈಸೇರುತ್ತದೆ. ಹೀಗೆ ಬರುವ ಪ್ರತಿಫಲವು ಅಂತಾರಾಷ್ಟ್ರೀಯ ಹಣಕಾಸು ಸಂಸ್ಥೆಗಳಲ್ಲಿ ಸಿಗುವ ಬಡ್ಡಿ ಹಣಕ್ಕಿಂತ ಹೆಚ್ಚಾಗಿಯೇ ಇರುತ್ತದೆ.ಈ ಲೆಕ್ಕಾಚಾರದಿಂದೇ ಎಫ್.ಐ.ಐ.ಗಳು ಹಣ ತಂದಿವೆ.
ಆದರೆ ಅಜೀರ್ಣವಾಗುವಷ್ಟು ಬಂದಿರುವ ಹಣವನ್ನು ಉದ್ಯಮಾಭಿವೃದ್ಧಿಗೆ ಮಾತ್ರ ಬಳಸಿದರೇನೇ ಹೂಡಿಕೆದಾರರಿಗೆ ಸರಿಯಾದ ಪ್ರತಿಫಲ ಬರುವಂತೆ ಮಾಡಲು ಸಾಧ್ಯ.
ಭಾರತದವರು ಬಂಡವಾಳದ ಒಂದು ಪಾಲನ್ನು ಸ್ವಂತ ಜವಾಬ್ದಾರಿ ಮೇಲೆವ ವಿದೇಶಕ್ಕೆ ಒಯ್ದು ಅಲ್ಲಿ ಉದ್ಯಮ ನಡೆಸಿದರೆ ಸುಧಾರಿತ ವಾಣಿಜ್ಯೋದ್ಯಮ ಪದ್ಧತಿಗಳು ಮನದಟ್ಟಾಗುತ್ತವೆ.
ತಂತ್ರಜ್ಞಾನವನ್ನು ಹೀರಿಕೊಳ್ಳುವುದು ಹೇಗೆಂದು ಅರ್ಥವಾಗುತ್ತದೆ. ಮಾರಾಟ ಹಾಗೂ ಮ್ಯಾನೇಜಮೆಂಟ್ ಕೌಶಲಗಳು ವೃದ್ಧಿಗೊಳ್ಳುತ್ತವೆ. ಈ ದೃಷ್ಟಿಯಿಂದ ಒಂದಿಷ್ಟು ಬಂಡವಾಳವನ್ನು ಹಿಮ್ಮುಖ ಚಲಿಸುವಂತೆ ಸರ್ಕಾರ ಮಾಡಿದೆ.
ಇದು ಇಷ್ಟಕ್ಕೆ ನಿಲ್ಲುವುದಿಲ್ಲ. ಸಮೃದ್ಧಿ ತರುವ ಸಮಸ್ಯೆಗಳು ಅನೇಕ. ಸಮೃದ್ಧಿ ಮನುಷ್ಯನನ್ನು ಹಾಳುಮಾಡಬಲ್ಲದು. ಜೊತೆಗೆ ಅಧಿಕ ಜವಾಬ್ದಾರಿ ಉಳ್ಳವನನ್ನಾಗಿ ಸಹಾ!

ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೫೮. ತುಂಬಿ ತುಳುಕುವ ವಿನಿಮಯ ಸಂಗ್ರಹ
ಕೈ ತೋರಿಸುವ ಮೂಲಕ ಅಥವಾ ಜಾಕತದ ಪ್ರತಿ ಇಟ್ಟು ‘ವಿದೇಶ ಪ್ರವಾಸ ಯೋಗ ಇದೆಯೇ?’ ಎಂದು ಜ್ಯೋತಿಷಿಗಳನ್ನು ಕೇಳುವ ಕಾಲ ಹಿಂದೆ ಹೋಯಿತು.
ಹಣವಿದ್ದರೆ ಈಗ ವಿದೇಶಕ್ಕೆ ಸುಲಭವಾಗಿ ಹೋಗಿಬರಬಹುದು. ಆದರೆ ಖರ್ಚಿಗೆ ವಿದೇಶಿ ವಿನಿಮಯ? ಇತ್ತೀಚಿನವರೆಗೂ ಪ್ರತಿ ಪ್ರಯಾಣಿಕ ತಾನು ಒಯ್ಯುವ ವಿದೇಶಿ ವಿನಿಮಯವನ್ನು ಅಧಿಕೃತ ಮೂಲಗಳಿಂದ  ಕೊಳ್ಳಲು ರಿಸರ್ವ್‌ ಬ್ಯಾಂಕ್‌ ಅನುಮತಿ ಪಡೆಯಬೇಕಿತ್ತು.
ಆದರೀಗ ವಿದೇಶ ಪ್ರಯಾಣ ಬಯಸುವವರು ವರ್ಷಕ್ಕೆ ೧೦ ಸಾವಿರ ಡಾಲರ್‌‌ವಿನಿಮಯ ಹಣವನ್ನು ಯಾವುದೇ ಅನುಮತಿ ಇಲ್ಲದೆ ಹೊಂದಿಸಿಕೊಳ್ಳಬಹುದು.
ವಿದೇಶ ಪ್ರಯಾಣವನ್ನು ಪ್ರವಾಸಿಗನಾಗಿ ಮಾಡಲು ಮಾತ್ರವಲ್ಲ; ವೈದ್ಯ ಚಿಕಿತ್ಸೆ ಅಥವಾ ವಿದೇಶದಲ್ಲಿ ವ್ಯಾಸಂಗ ಈ ಬಾಬುಗಳಿಗಾಗಿ ವೆಚ್ಚ ಮಾಡಲು ಬೇಕಾಗುವ ವಿನಿಮಯ ಹಣ ಒದಗಿಸುವ ನಿಯಮಗಳನ್ನು ಸಹಾ ಸಿಕ್ಕಾಪಟ್ಟೆ ಉದಾರಗೊಳಿಸಿದ್ದಾರೆ. ಈ ಎರಡೂ ಬಾಬುಗಳಿಗೆ ತಲಾ ಹತ್ತು ಲಕ್ಷ ಡಾಲರ್‌ವರೆಗೆ ವಿನಿಮಯ ಹಣವನ್ನು ಯಾವುದೇ ಅನುಮತಿ ಇಲ್ಲದೆ ಖರೀದಿಸಬಹುದು.
ಇದೇನಿದು? ದೇಶದ ವಿದೇಶಿ ವಿನಿಮಯ ಭಂಡಾರ ತುಂಬಿ ತುಳುಕುತ್ತಿದೆಯೇನು? ಅಕ್ಷರಶಃ ಹೌದು.
ಡಿಸೆಂಬರ್‌ ೧೯ರ ವರ್ಷಾಂತ್ಯದಲ್ಲಿ ಮುಂಬರುವ ವರ್ಷದಲ್ಲಿ ದೇಶದ ಆರ್ಥಿಕ ದಾರ್ಢ್ಯ ಎಷ್ಟೊಂದು ಸುಸ್ಥಿತಿಯಲ್ಲಿದೆ ಎಂಬುದನ್ನು ನಿರೂಪಿಸುತ್ತಿದ್ದಾರೆಯೋ ಎಂಬಂತೆ; ವಿನಿಮಯ ಭಂಡಾರ ತುಂಬಿ ತುಳುಕುತ್ತಿದೆ ಎಂದು ಅಧಿಕೃತವಾಗಿ ಅರ್ಥ ಸಚಿವರು ಹೊರಗೆಡಹಿದ ಪ್ರಕಾರ; ವಿದೇಶಿ ವಿನಿಮಯ ಸಂಗ್ರಹ ಮೊತ್ತವು ಇತಿಹಾಸದಲ್ಲೇ ಪ್ರಥಮ ಬಾರಿಗೆ ಒಂದು ನೂರು ಬಿಲಿಯನ್‌ (೧೦೦೦೦ ಕೋಟಿ) ಡಾಲರ್‌ ದಾಟಿತು. ಇದೇನೂ ಕಡಿಮೆ ಸಾಧನೆಯಲ್ಲ. ಕಳೆದ ವರ್ಷಾಂತ್ಯಕ್ಕೆ ಹೋಲಿಸಿದರೆ ಸಂಗ್ರಹವು ೨೮ ಬಿಲಿಯನ್‌ನಷ್ಟು ಬೆಳೆದಿದೆ.
ಮೊತ್ತದ ಸಂಖ್ಯೆಯ ಕಾರಣದಿಂದ ಮಾತ್ರವೇ ಇದಕ್ಕೆ ಮಹತ್ವ ಎನ್ನುವಂತಿಲ್ಲ. ಹನ್ನೆರಡು ವರ್ಷದ ಹಿಂದೆ ೧೯೯೧ರಲ್ಲಿ ವಿದೇಶಿ ವಿನಿಮಯ ಸಂಗ್ರಹ ಪೂರ್ತಿ ಖಾಲಿಯಾಗಿ ಹೋಗಿತ್ತು. ಆಗ ಮೊತ್ತವು ಒಂದು ಬಿಲಿಯನ್‌ ‌ಡಾಲರ್‌ಗೂ ಕಡಿಮೆ ಆಗಿತ್ತು. ಒಂದು ವಾರದ ಅಮದಿಗೆ ಮಾತ್ರ ಸಾಕಾಗುವಷ್ಟು ವಿನಿಮಯ ಹಣ ಕೈಲಿತ್ತು. ಕೊಲ್ಲಿ ಯುದ್ಧದ ಪರಿಣಾಮವಾಗಿ ಪೆಟ್ರೋಲಿಯಂ ತೈಲದ ಬೆಲೆ ಗಗನಕ್ಕೇರಿತ್ತು. ಅದೇ ಹೊತ್ತಿಗೆ ನಮ್ಮವರೇ ಎಂದು ನಾವು ಭಾವಿಸುವ ಅನಿವಾಸಿ ಭಾರತೀಯರು ತಮ್ಮ ಠೇವಣಿಗಳನ್ನೆಲ್ಲ ವಾಪಸ್‌ ತೆಗೆದುಕೊಂಡಿದ್ದರು.
ಅಲ್ಪಾವಧಿ ಸಾಲದ ಕಂತುಗಳನ್ನು ಕಟ್ಟುವ ಒತ್ತಡವೂ ಇತ್ತು. ಆಗ ಬೊಕ್ಕಸದಲ್ಲಿದ್ದ ಮೀಸಲು ಚಿನ್ನವನ್ನು ಒತ್ತೆ ಇಟ್ಟು ಬ್ಯಾಂಕ್‌ ಆಫ್‌ ಇಂಗ್ಲೆಂಡ್‌ ಮತ್ತು ಬ್ಯಾಂಕ್‌ ಆಫ್ ಜಪಾನ್‌ಗಳಿಂದ ಸಾಲ ಎತ್ತಬೇಕಾಯಿತು. ಅಷ್ಟೇ ಅಲ್ಲ; ಕಳ್ಳಸಾಗಣೆದಾರರಿಂದ ಮುಟ್ಟುಗೋಲು ಹಾಕಿಕೊಂಡಿದ್ದ ೨೦ ಕೋಟಿ ಡಾಲರ್‌ ಮೊತ್ತದ ಚಿನ್ನವನ್ನು ಮಾರಾಟ ಮಾಡಬೇಕಾಯಿತು. ವಿದೇಶಿ ಮೂಲ ಸಾಲದ ಮರುಪಾವತಿ ಸಂಬಂಧ ತಪ್ಪಿತಸ್ಥನ ಸ್ಥಾನದಲ್ಲಿ ನಿಂತುಕೊಳ್ಳುವುದು ಬೇಡ ಎಂಬುದಕ್ಕೆ ಎಷ್ಟೊಂದು ಪಾಡುಪಡಬೇಕಾಯಿತು. ಹಾಗೆ ಏನಾದರೂ ಆಗಿದ್ದರೆ ಭಾರತದ ರೂಪಾಯಿ ಮೌಲ್ಯಚ್ಛೇದ ಮಾಡಬೇಕಾಗುತ್ತಿತ್ತು. ಏಕಾಏಕಿ ಭಾರೀ ಹಾನಿಯುಂಟಾಗುತ್ತಿತ್ತು.
ಒಂದು ರೀತಿಯಲ್ಲಿ ಈ ಬಿಕ್ಕಟ್ಟು ಒಳ್ಳೆಯ ಪಾಠವನ್ನೇ ಕಲಿಸಿತು. ಹಣಕಾಸು, ಆಮದು, ರಫ್ತು ಮುಂತಾದ ವಿಷಯಗಳಲ್ಲಿ ಗಂಭೀರ ಚರ್ಯೆ ತೆಗೆದುಕೊಳ್ಳಲು ಅನಿವಾರ್ಯವಾಗಿ ಮುಂದಾಗಬೇಕಾಯಿತು. ಮೊಟ್ಟಮೊದಲು ಮಾಡಿದ ಕೆಲಸವೆಂದರೆ ಅಂತರರಾಷ್ಟ್ರೀಯ ಹಣಕಾಸು ನಿಧಿ ಬಳಿ ಕೈಚಾಚಿ ಐದು ಬಿಲಿಯನ್‌ ‌ಡಾಲರ್‌ನಷ್ಟು ಸಾಲ ತೆಗೆದುಕೊಂಡೆವು. ಅದನ್ನು ಪಡೆದಾಗ ನಮ್ಮ ಕೈಲಿ ಉಳಿದಿದ್ದುದು ಬರಿದೆ ೦.೮೩ ಬಿಲಿಯನ್‌ ಡಾಲರ್‌ ವಿನಿಮಯ ಹಣ ಮಾತ್ರ. ಅದನ್ನೇ ಒಂದು ಬಿಲಿಯನ್‌ ಡಾಲರ್‌ಗೂ ಕಡಿಮೆ ಹಣ ಕೈಲಿತ್ತು ಎಂಬುದಾಗಿ ಈಗ ಸ್ಮರಿಸುವುದು.
ಆ ವರ್ಷದಿಂದೀಚೆಗೆ ಆರ್ಥಿಕ ಉದಾರೀಕರಣವನ್ನು ಜಾರಿಗೆ ತಂದು ಆಮದು ಮತ್ತು ರಫ್ತು ವ್ಯವಹಾರಗಳನ್ನು ಚುರುಕುಗೊಳಿಸಲಾಯಿತು. ಜಾಗತೀಕರಣ ಎಂಬ ಹೆಸರಿನಲ್ಲಿ ಹೊರ ಜಗತ್ತಿಗೆ ತೆರೆದುಕೊಳ್ಳಲು ಆರಂಭಿಸಿದ್ದು ಆಗಲೇ, ಮುಂದೆ ಸ್ವಲ್ಪ ಸ್ವಲ್ಪವೇ ಪರಿಸ್ಥಿತಿ ಸುಧಾರಿಸಿತು. ವಿನಿಮಯ ಸಂಗ್ರಹ ಬೆಳೆಯತೊಡಗಿತು.
ಹತ್ತು ವರ್ಷ ಕಳೆದ ಮೇಲೆ ಕೂಡಾ ೨೦೦೦-೨೦೦೧ರ ಸಾಲಿನಲ್ಲಿ ಇದ್ದ ವಿನಿಮಯ ಸಂಗ್ರಹ ೪೨ ಬಿಲಿಯನ್‌ ಡಾಲರ್‌ ಮಾತ್ರವೇ. ಮುಂದಿನ ಎರಡು ವರ್ಷ ಅದು ಕ್ರಮವಾಗಿ ೫೪ ಬಿಲಿಯನ್‌ ಮತ್ತು ೭೫ ಬಿಲಿಯನ್‌ ಆಯಿತು. ೨೦೦೩ ಡಿಸೆಂಬರ್‌ನಲ್ಲಿ ೧೦೦ ಬಿಲಿಯನ್‌ ದಾಟಿತು. ೨೦೧೦ರ ವೇಳೆಗೆ ಇದು ೨೦೦ ಬಿಲಿಯನ್‌ ಆಗುತ್ತದೆ ಎಂಬ ಅಂದಾಜಿದೆ.
೧೯೯೧ರ ಬಿಕ್ಕಟ್ಟಿನ ವೇಳೆ ರಿಸರ್ವ್‌ ಬ್ಯಾಂಕ್ ಗವರ್ನರ್‌ ಆಗಿದ್ದ ಎಸ್‌. ವೆಂಕಟರಮಣನ್‌ ಅವರು ಈಗಿನ ಪರಿಸ್ಥಿತಿಯನ್ನು ‘ಇರುಸುಮುರಿಸು ತರುವಂಥ ಶ್ರೀಮಂತಿಕೆ ದೊಡ್ಡ ಸವಾಲು’ ಎಂದೇ ವರ್ಣಿಸುತ್ತಾರೆ. ಅದೇನೇ ಇದ್ದರೂ ದಿಢೀರ್‌ ಹಣ ಬೇಕಾದಾಗ ವಿವಿಧ ರಾಷ್ಟ್ರಗಳ ಕೇಂದ್ರ ಬ್ಯಾಂಕುಗಳ ಮುಂದೆ ಭಿಕ್ಷಾಪಾತ್ರೆಯನ್ನು ಚಾಚುವ ಅಗತ್ಯ ಬೀಳುವುದಿಲ್ಲ.
ಭಾರತದಲ್ಲಿ ಭಂಡಾರ ತುಂಬಬಹುದು. ಬೇರೆ ರಾಷ್ಟ್ರಗಳಿಗೆ ಹೋಲಿಸಿದರೆ ಇದು ಹೇಳಿಕೊಳ್ಳುವಂಥದೇನೂ ಅಲ್ಲ. ಉದಾಹರಣೆಗೆ ಚೀನಾ ಬಳಿ ಸದ್ಯ ಇರುವ ವಿನಿಮಯ ಸಂಗ್ರಹ ೪೦೦ ಬಿಲಿಯನ್‌ ಡಾಲರ್‌ ದಾಟಿದೆ. ಕಳೆದ ಒಂದು ವರ್ಷದಲ್ಲೇ ೧೦೦ ಬಿಲಿಯನ್‌ ಡಾಲರ್‌ನಷ್ಟು ಜಮೆ ಆಗಿದೆ. ಚೀನಾ ಮಾತ್ರವಲ್ಲ; ತೈವಾನ್‌, ದಕ್ಷಿಣ ಕೊರಿಯಾ ಮತ್ತು ಹಾಂಗ್‌ಕಾಂಗ್‌ಗಳಲ್ಲೂ ಭಾರತಕ್ಕಿಂತ ಅಧಿಕ ವಿನಿಮಯ ಸಂಗ್ರಹವಿದೆ. ಆದರೂ ಭಾರತದ ಅಧಿಕಾರಿಗಳ ಪಾಲಿಗೆ ಒಂದು ಸಮಾಧಾನವಿದೆ. ನಾವೇನೂ ರಫ್ತಿನಲ್ಲಿ ಅದ್ಭುತ ಯಶಸ್ಸನ್ನು ಸಾಧಿಸಿಲ್ಲ. ದೊಡ್ಡ ಮೊತ್ತದ ಅಂತರಾಷ್ಟ್ರೀಯ ಸಾಲವನ್ನೂ ಎತ್ತಿಲ್ಲ. ಚೀನಾದಂತೆ ವಿದೇಶೀಯರು ನೇರ ಬಂಡವಾಳ ತಂದು ಹಾಕಿದ ಕಾರಣದಿಂದ ಹರಿದು ಬಂದ ಹಣವೇನಲ್ಲ.
ಅಂತರಾಷ್ಟ್ರೀಯ ಮೂಲಗಳಿಂದ ಹಿಂದೆ ಎತ್ತಿದ್ದ ಸಾಲದ ಕಂತಿಗಾಗಿ ೨೦೦೩ರಲ್ಲಿ ಐದು ಬಿಲಿಯನ್‌ ಡಾಲರ್‌ ಕಳೆದು ಸಂಗ್ರಹವು ೧೦೦ ಬಿಲಿಯನ್‌ ಗೆರೆ ದಾಟಿದೆ.
ಭಾರತದೊಳಕ್ಕೆ ವಿದೇಶಿ ನರ ಬಂಡವಾಳ ಹೆಚ್ಚಾಗಿ ಬರದೇ ಇದ್ದರೂ ವಿದೇಶಿ ಮೂಲದ ಸಾಂಸ್ಥಿಕ ಹಣ ಹೂಡಿಕೆ (ಎಫ್‌ಐಐ) ಮೂಲದಿಂದ ಹೆಚ್ಚು ಹಣ ಬರತೊಡಗಿದೆ. ಅಂದರೆ ಈ ಮೂಲದವರು ನೇರ ಹೂಡಿಕೆದಾರರು ಮಾಡುವಂತೆ ವಿನಿಮಯ ರೂಪದ ಹಣವನ್ನು ಭಾರತದ ಉದ್ಯಮಿಗಳು ರೂಪಿಸಿದ ವ್ಯಾಪಾರ ಯೋಜನೆಗಳಲ್ಲಿ ತೊಡಗಿಸುವುದಿಲ್ಲ. ಬದಲಿಗೆ ವಿವಿಧ ಕಂಪನಿಗಳ ಷೇರುಪತ್ರ ಮತ್ತು ಸಾಲಪತ್ರಗಳನ್ನು ಖರೀದಿಸುವ ಮೂಲಕ ತೊಡಗಿಸುತ್ತಾರೆ. ಈ ವರ್ಷ ಇಲ್ಲಿಯತನಕ ೭ ಬಿಲಿಯನ್‌ ಡಾಲರ್‌ಗೂ ಅಧಿಕ ಹಣವನ್ನು ಇವರು ಭಾರತದೊಳಕ್ಕೆ ತಂದಿದ್ದಾರೆ. ಇಲ್ಲಿಯವರೆಗೆ ಪ್ರತಿ ವರ್ಷ ಎರಡು ಅಥವಾ ಮೂರು ಬಿಲಿಯನ್‌ ಡಾಲರ್‌ ಪ್ರಮಾಣದಲ್ಲಿ ಹೀಗೆ ಹೂಡುತ್ತಿದ್ದರು.
ಈ ಬಗೆಯ ಹೂಡಿಕೆದಾರರು ತಂದು ಹಾಕುವ ಹಣ ಒಂದು ರೀತಿಯಲ್ಲಿ ಅನಿಸ್ಥಿತ ಪರಿಣಾಮ ಬೀರುತ್ತದೆ. ಎಫ್‌ಐಐನವರು ಬೇಕೆಂದಾಗ ತಮ್ಮಲ್ಲಿರುವ ಷೇರುಪತ್ರ ಸಾಲ ಪತ್ರಗಳನ್ನು ಮಾರಿ ತಮ್ಮ ಹಣ ಕೈಸೇರಿಸಿಕೊಂಡು ತಮ್ಮ ದೇಶಕ್ಕೆ ಒಯ್ಯಬಹುದು. ಆದರೂ ಈ ರೂಪದ ಬಂಡವಾಳವನ್ನು ಒಲ್ಲೆ ಎನ್ನಲಾಗದು. ದೇಶ ಸುಸ್ಥಿತಿಯಲ್ಲಿ ಇರುವತನಕ ಅಭಿವೃದ್ಧಿ ಕಾಣಿಸುತ್ತ ಇರುವವರೆಗೆ ಹಣವನನು ಇರಿಸುತ್ತಾರೆ. ಆದರೆ ಅಪಾಯವೊಂದುಂಟು. ಭಾರತಕ್ಕಿಂತ ಬೇರೊಂದು ದೇಶದಲ್ಲಿ ಅಧಿಕ ಗಿಟ್ಟುಪಾಟು ಇದೆ. ಎಂದಾದರೆ ತಕ್ಷಣ ಇಲ್ಲಿ ಖಾಲಿ ಮಾಡಿ ಅಲ್ಲಿ ಹಣ ಹೂಡುತ್ತಾರೆ.
ಎಫ್‌ಐಐಗಳವರು ಹಿಂದೆಯೂ ಭಾರತದಲ್ಲಿ ಹಣ ಹೂಡಲು ಆಸಕ್ತಿ ತೋರಿದ್ದರು. ಆದರೆ ಚೀನಾದಲ್ಲಿ ಸನ್ನಿವೇಶ ಇಲ್ಲಿಗಿಂತ ಪರಶಸ್ತವಾಗಿದೆ ಎಂದು ಮನವರಿಗೆ ಆದಾಗ ಇಲ್ಲಿಂದ ಹಣ ವಾಪಸ್‌ ಪಡೆದು ಅಲ್ಲಿಗೆ ಧಾವಿಸಿದ್ದರು.
ನೇರ ಬಂಡವಾಳ ಹೂಡುವವರು ಇಲ್ಲಿನ ಉದ್ಯಮ ಯೋಜನೆಗಳಲ್ಲಿ ಹಣ ತೊಡಗಿಸಿ ಲಾಭಗಳಿಸಿ, ಭಾರತ ಸರ್ಕಾರ ಅನುಮತಿ ಕೊಟ್ಟ ಪ್ರಮಾಣದಲ್ಲಿ ಬಂಡವಾಳ ಮತ್ತು ಗಳಿಕೆ ಹಣವನ್ನು ಒಯ್ಯುತ್ತಾರೆ. ಆದರೆ ಆ ಬಾಬಿನ ಹೆಚ್ಚು ಹಣ ಹರಿದು ಬರುತ್ತಿಲ್ಲ.
ಇದೇನೇ ಇದ್ದರೂ ೧೦೦ ಬಿಲಿಯನ್‌ ಡಾಲರ್‌ ಬಂಡವಾಳ ಕ್ಷೇಮಕರವಾಗಿಯೇ ಪರಿಣಮಿಸುತ್ತದೆ ಎನ್ನಬಹುದು. ವಾಸ್ತವವಾಗಿ ಭಾರತದ ಒಟ್ಟು ವಿದೇಶ ಸಾಲ ಕೂಡ ಪರಿಣಮಿಸುತ್ತದೆ ಎನ್ನಬಹುದು. ವಾಸ್ತವವಾಗಿ ಭಾರತದ ಒಟ್ಟು ವಿದೇಶ ಸಾಲ ಕೂಡ ೧೦೦ ಬಿಲಿಯನ್‌ಗೆ ಹೋಲಿಕೆಯಾಗುವಷ್ಟು ಮಾತ್ರ ಇದೆ. ವಾಸ್ತವವಾಗಿ ಹಳೆಯ ಸಾಲದ ಕಂತುಗಳನ್ನು ಅವಧಿಗೆ ಮುನ್ನವೇ ತೀರಿಸುವುದು ಸಹ ಕಳೆದ ಹಲವು ತಿಂಗಳಿನಿಂದ ನಡೆದಿದೆ. ಭಾರತವು ಎತ್ತಿರುವ ವಿವಿಧ ಮೂಲದ ಅಲ್ಪಾವಧಿ ಸಾಲ ಸಹ ಸದ್ಯಕ್ಕೆ ೫.೬ ಬಿಲಿಯನ್‌ ಮಾತ್ರ. ಹಳೆಯ ದೀರ್ಘಾವಧಿ ಸಾಲ ಮತ್ತು ಅಲ್ಪಾವಧಿ ಸಾಲದ ಬಾಬ್ದು ಕಂತುಗಳನ್ನು ಕಟ್ಟುವುದು ಸದ್ಯ ವರ್ಷಕ್ಕೆ ೧೧ ಬಿಲಿಯನ್‌ನಷ್ಟು ಮಾತ್ರವಿದೆ.
ಕೇಂದ್ರ ಅರ್ಥ ಸಚಿವರು ಹೇಳುವ ಒಂದು ಮಾತು ಅರ್ಥಗರ್ಭಿತ. ೧೯೯೧ರಿಂದ ಈಚೆಗೆ ವಿದೇಶಿ ವಿನಿಮಯ ಸಂಗ್ರಹವು ೯೪ ಬಿಲಿಯನ್‌ ಡಾಲರ್‌ನಷ್ಟು ಬೆಳೆಯಿತು. ಅದೇ ಅವಧಿಯಲ್ಲಿ ವಿದೆಶಿ ಸಾಲ ಬೆಳೆದಿದ್ದು ೨೦ ಬಿಲಿಯನ್‌ ಡಾಲರ್‌ನಷ್ಟು ಮಾತ್ರ.
ಇದೆಲ್ಲ ಸರಿಯೆ. ಭಾರತದೊಳಕ್ಕೆ ವಿದೇಶಗಳಿಂದ ಹರಿದು ಬರುತ್ತಿರುವ ವಿನಿಮಯ ಹಣವು ಎಷ್ಟರಮಟ್ಟಿಗೆ ಭಾರತಕ್ಕೆ ಸೇರಿದ ಹಣ?. ಸಾಲವಾದರೂ ಅಷ್ಟೆ; ಹರಿದು ಬಂದಿದ್ದು ಹೂಡಿಕೆ ಹಣವಾದರೂ ಅಷ್ಟೆ; ಅದು ಸ್ವಂತ ಗಳಿಕೆ ಅಲ್ಲ. ನೆರೆಯ ಮಿತ್ರನೊಬ್ಬ ಈ ಹಣ ನಿಮ್ಮಲ್ಲಿ ಜೋಪಾನ ಮಾಡಿ, ಎಂದು ಹೇಳಿಕೊಟ್ಟು ಹೋಗಿರುವ ಹಣ. ಅದನ್ನು ಹೆಚ್ಚೆಂದರೆ ಗಳಿಕೆಗೆ ಹಚ್ಚಬೇಕೆ ಹೊರತು ಖಚು ಮಾಡಿಕೊಳ್ಳುವುದಕ್ಕೆ ಬಿಟ್ಟು ಹೋಗಿರುವ ಹಣ ಇದಲ್ಲ.
ನಮ್ಮ ಉದ್ಯಮಿಗಳು ಲಾಭದ ಹಣ ದುಡಿಯುವುದಕ್ಕಾಗಿ ಬಂಡವಾಳವಾಗಿ ಈ ಹಣವನ್ನು ಬಳಸಿಕೊಳ್ಳದಿದ್ದರೆ ಈಗಿನ ಸಂಪನ್ನತೆ ವ್ಯರ್ಥ. ನಮ್ಮ ಉದ್ಯಮಿಗಳಲ್ಲಿ ಅಷ್ಟೊಂದು ಉತ್ಸಾಹ ಎಲ್ಲಿದೆ?. ಬಂಡವಾಳ ತೊಡಗಿಸಿ ಸರಕು ಸಹಿತ ಸಿದ್ಧಪಡಿಸಿ ರಫ್ತು ಮಾಡಿದರೆ ಮಾತ್ರ, ಅದನ್ನು ಲಾಭಕರವಾಗಿ ರಫ್ತು ಮಾಡಿದರೆ ಮಾತ್ರ, ಈ ಬಂಡವಾಳ ಉಪಯುಕ್ತವಾದೀತು. ಇಲ್ಲವೇ ಖರ್ಚಿಗೆ ದಾರಿ ಆದೀತು.
ಭಾರತವಾದರೂ ಹೆಚ್ಚಿಗೆ ಆದ ವಿನಿಮಯ ಹಣವನ್ನು ಏನು ಮಾಡಬಲ್ಲುದು? ಅಂತರಾಷ್ಟ್ರೀಯ ಬ್ಯಾಂಕುಗಳಲ್ಲಿ ಠೇವಣಿ ಇಡಬಹುದು. ಈಗ ಎಫ್‌ಐಐಗಳವರು ಸ್ವತಃ ಆ ಕೆಲಸ ಮಾಡಬಹುದಿತ್ತು. ತಾನೇ?. ಅವರೇ ಆ ರೀತಿ ತೊಡಗಿಸಿದ್ದರೆ ಎಷ್ಟು ಲಾಭವಾಗುತ್ತಿತ್ತೋ ಅದಕ್ಕಿಂತ ಹೆಚ್ಚು ಲಾಭ ಭಾರತದ ಷೇರುಗಳ್ಲಲಿ ತೊಡಗಿಸಿದರೆ ಬರುತ್ತದೆ ಎಂಬ ಲೆಕ್ಕಾಚಾರದಿಂದಲೇ ಭಾರತದೊಳಕ್ಕೆ ವಿನಿಮಯ ಹಣ ತಂದಿದ್ದಾರೆ. ಅವರ ನಿರೀಕ್ಷೆ ಹುಸಿ ಆಗುತ್ತದೆ ಎಂಬ ಸಣ್ಣ ಸುಳಿವು ಸಿಕ್ಕರೂ ಹಣವನ್ನು ವಾಪಸ್‌ ಒಯ್ಯುತ್ತಾರೆ.
ಭಾರತದಲ್ಲಿ ವಿದೇಶಿ ಬಂಡವಾಳ ಹಾಗೂ ಸ್ವದೇಶಿ ಬಂಡವಾಳ ತೊಡಗಿಸಿ ಇಲ್ಲವೇ ಸ್ವಂತ ದುಡಿಮೆಯಿಂದ ಗಳಿಸಿ ಬ್ಯಾಂಕುಗಳಲ್ಲಿ ಇಟ್ಟಿರುವ ಹಣವನ್ನು ಯಾರುಬೇಕಾದರೂ ಎಷ್ಟು ಬೇಕಾದರೂ ವಿದೇಶಕ್ಕೆ ಒಯ್ಯುವಂತಿಲ್ಲ. ಒಯ್ದು ಅಲ್ಲೆಲ್ಲ ಹಣ ಠೇವಣಿ ಇಡುವಂತಿಲ್ಲ.
ವಿದೇಶ ನೇರ ಬಂಡವಾಳ ತಂದವರು ಸಹ ತಾವು ಇಲ್ಲಿನ ಯೋಜನೆಗಳಲ್ಲಿ ಪಾಲ್ಗೊಂಡ ಗಳಿಸಿಟ್ಟ ಹಣವನ್ನು ಪೂರ್ತಿ ಒಯ್ಯುವಂತಿಲ್ಲ. ಭಾಗಶಃ ಒಯ್ಯಲು ಮಾತ್ರ ಅವಕಾಶವಿದೆ.
ವಿನಿಮಯ ಸಂಗ್ರಹ ತುಂಬಿ ತುಳುಕುತ್ತಿದೆ ಎಂಬ ಪರಿಸ್ಥಿತಿಯಲ್ಲಿ ಅದಿಕ ವಿನಿಮಯವನ್ನು ಹೊರಕ್ಕೆ ಸಾಗಿಸಲು ಧಾರಾಳ ಅವಕಾಶ ಕೊಟ್ಟರೆ ಅಲ್ಲಿಗೆ ಮುಗಿಯಿತು. ಮುಂದೆಂದೋ ಹಣ ದುಡಿಯುತ್ತೇನೆಂದು ಹೇಳಿ, ಇಂದು ಕೈಲಿರುವುದನ್ನು ಕಳೆದುಕೊಳ್ಳುವವನ ಪಾಡು ಆಗುತ್ತದೆ ಭಾರತದ್ದು.
೨೧.೧೨.೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೫೯. ಅಜೀರ್ಣವಾಗುವಷ್ಟು ವಿನಿಮಯ ಹಣ ಸಂಗ್ರಹ
ಅಜೀರ್ಣವಾದಾಗ ವೈದ್ಯರ ಬಳಿಗೆ ಹೋದರೆ ಅವರು ಔಷಧ ಕೊಡುತ್ತಾರೆ. ಔಷಧವು ಎರಡು ರೀತಿಯಲ್ಲಿ ಕೆಲಸ ಮಾಡಲು ಶಕ್ಯ. ಮೊದಲನೆಯದಾಗಿ ಉಬ್ಬರಿಸಿಕೊಂಡ ಹೊಟ್ಟೆಯಲ್ಲಿನ ‘ಗ್ಯಾಸ್‌’ ಹೊರಹೊಮ್ಮುವಂತೆ ಮಾಡಿದರೆ ಆರಾಮ ಸಿಗುವುದು. ಜೀರ್ಣಶಕ್ತಿಯನ್ನೇ ವೃದ್ಧಿ ಮಾಡಿ ಆಹಾರ ಸೇವನೆ ಹೆಚ್ಚಾದರೂ ತಡೆದುಕೊಳ್ಳುವಂತೆ ಆಗುವುದು.
ಕೇಂದ್ರ ಅರ್ಥ ಸಚಿವ ಜಸ್ವಂತಸಿಂಗ್‌ ಇದೀಗ ವೈದ್ಯನ ಪಾತ್ರ ನಿರ್ವಹಿಸಿದ್ದಾರೆ. ಅರ್ಥಸಚಿವ ಖಾತೆಯನ್ನು ವಹಿಸಿಕೊಂಡು ವರ್ಷವಾಗುತ್ತಾ ಬಂತು. ಎಲ್ಲರೂ ನಿರೀಕ್ಷಿಸಿದಂತೆ ಏನೂ ಚಮತ್ಕಾರ ಮಾಡಿ ತೋರಿಸಲಿಲ್ಲ. ಇಡೀ ಹಣಕಾಸು ವ್ಯವಸ್ಥೆ ಮತ್ತು ಮಂದಗತಿಯ ಆರ್ಥಿಕ ಚಟುವಟಿಕೆ ಇವು ಜಸ್ವಂತನಂಥವರ ಕೈಯನ್ನು ಸಹಾ ಕಟ್ಟಿ ಹಾಕಿತು. ಆದರೆ ತಾವು ಎಂತಹ ಜಾದೂಗಾರ ಎಂಬುದನ್ನು ಮನದಟ್ಟು ಮಾಡಿಕೊಡಲು ಅವರು ಹವಣಿಸಿಯೇ ಇದ್ದಾರೆ.
ಭಾರತದ ಪಾಲಿಗೆ ಬಹಳ ದೊಡ್ಡ ಕೊರತೆ ಎಂದರೆ ಬಂಡವಾಳದ್ದು. ವಿದೇಶಿ ಬಂಡವಾಳಕ್ಕೆ ಹೆಬ್ಬಾಗಿಲನ್ನು ತೆರೆದಿಟ್ಟರೂ ವಿದೇಶಿ ಹಣದ ಥೈಲಿಯನ್ನು ಹಿಡಿದು ಬಂದವರು ಕಡಿಮೆ. ಹಿಂದಿನ ದಿನಗಳನ್ನು ನೆನಪಿಸಿಕೊಳ್ಳುವುದಾದರೆ ಸ್ವಾತಂತ್ರ್ಯ ಬಂದ ಹೊಸತರಲ್ಲಿ ವಿದೇಶಿ ಗ್ರಾಂಟು ಸಿಗುತ್ತಿತ್ತು. ಅನಂತರ ರಿಯಾಯ್ತಿ ದರದ ಬಡ್ಡಿ ಮೇಲೆ ವಿಶ್ವಬ್ಯಾಂಕೇ ಮುಂತಾದ ಮೂಲಗಳಿಂದ ಸಾಲ ಎತ್ತುವ ದಿನಗಳು. ಜೊತೆ ಜೊತೆಗೇ ಬಂದಿದ್ದು ದುಬಾರಿ ಬಡ್ಡಿಗೆ ಧಾರಾಳ ಸಿಗುವ ಸಾಲ ಎತ್ತುವುದು. ಅನಂತರ ನಾನಾ ಬಾಬುಗಳಲ್ಲಿ ಹಣ ಹೂಡಿರೆಂದು ಬಂಡವಾಳಗಾರರನ್ನು ಕರೆಯುವುದು.
ಮೊದಲು ಅವಕಾಶ ಮಾಡಿಕೊಟ್ಟಿದ್ದು ವಿದೇಶಿ ಹಣಕಾಸು ಸಂಸ್ಥೆಗಳು ಭಾರತದಲ್ಲಿ ಹಣ ಹೂಡುವುದಕ್ಕೆ. ಆದರೆ ಅಂಥ ಸಂಸ್ಥೆಗಳು ಹಣ ತರುವುದಕ್ಕಿಂತ ಹಿಂಜರಿದಿದ್ದೇ ಅಧಿಕ. ಚೀನಾದಂಥ ರಾಷ್ಟ್ರಗಳಲ್ಲಿ ಹಣ ಹೂಡುವುದು ಅನುಕೂಲ ಎಂದೇ ಅವುಗಳ ಭಾವನೆ.
ಹಳೆಯ ಸಾಲದ ಬಾಬ್ತು ತೀರಿಸಲು ಭಾರತಕ್ಕೆ ವಿದೇಶಿ ವಿನಿಮಯ ಬೇಕು. ರಫ್ತು ಏರುತ್ತಿದ್ದರೆ ಚಿಂತೆ ಇರಲಿಲ್ಲ. ಆದರೆ ಜಾಗತಿಕ ಆರ್ಥಿಕ ಹಿಂಜರಿತದ ಕಾರಣ ಭಾರತದ ಸರಕಿಗೆ ಬೇಡಿಕೆ ಇಲ್ಲ. ಆಮದು ಅಗತ್ಯಗಳಿಗೂ ಅಧಿಕಾಧಿಕ ವಿನಿಮಯ ಹಣ ಬೇಕು. ಈ ಪರಿಸ್ಥಿತಿಯಲ್ಲಿ, ಹೂಡಿಕೆ ಬರದೆ ಪೇಚು. ಇದು ಜಸ್ವಂತಸಿಂಗ್‌ ಅರ್ಥಸಚಿವ ಖಾತೆ ವಹಿಸಿಕೊಂಡಾಗ ಇದ್ದ ಪರಿಸ್ಥಿತಿ.
ಆದರೆ ಅಮೆರಿಕದ ಆರ್ಥಿಕ ಪರಿಸ್ಥಿತಿಯ ಪಾಲಿಗೆ ಪ್ರತಿಕೂಲ ಹವೆ ಕಾಣ ತೊಡಗಿದಂತೆ ಡಾಲರ್‌ ತನ್ನ ಮೌಲ್ಯ ಕಾಪಾಡಿಕೊಳ್ಳುವಲ್ಲಿ ಸೋಲತೊಡಗಿತು. ವಿಶ್ವವಾಣಿಜ್ಯ ಸಂಸ್ಥೆ ಕಟ್ಟಡಗಳು ಕುಸಿದ ಮೇಲೆ ಅಮೆರಿಕನ್ನರು ನಿರ್ವಿಣ್ಣರಾಗಿರುವುದು ನಿಜ. ಆದರೆ ಜನತೆ ಮತ್ತೆ ಹಣ ಖರ್ಚು ಮಾಡುವ ಧೋರಣೆ ತೋರಿಸತೊಡಗಿದರು. ಮಾರುಕಟ್ಟೆ ಪ್ರಧಾನ ಆರ್ಥಿಕತೆಗೆ ಚೇತರಿಸಿಕೊಳ್ಳಲು ಇನ್ನೇನು ಬೇಕು? ಭರವಸೆ ಕುದುರಿತು. ಆದರೆ ಸ್ಥೈರ್ಯ ‌ಬಹಳ ದಿನ ಉಳಿಯಲಿಲ್ಲ. ಡಾಲರ್‌ಮೌಲ್ಯ ನಿಧಾನವಾಗಿ ಕಡಿಮೆ ಆಗತೊಡಗಿತು. ಹೇಗೋ ಯಥಾಸ್ಥಿತಿ ಕಾಪಾಡಿಕೊಂಡು ಬರುತ್ತಿರುವ ಭಾರತದ ಕರೆನ್ಸಿಯಾದ ರೂಪಾಯಿಗೆ ಬಲ ಬರತೊಡಗಿತು.
ರೂಪಾಯಿ ಮೌಲ್ಯವರ್ಧನೆ ಆದಾಗಲೆಲ್ಲ ಒಂದು ಅನುಕೂಲವುಂಟು. ವಿದೇಶಿ ವಿನಿಮಯ ಒಳಕ್ಕೆ ಹರಿದು ಬರುತ್ತದೆ. ರಫ್ತುದಾರರು ಸಾಮಾನ್ಯವಾಗಿ ತಮಗೆ ವಿದೇಶಗಳಿಂದ ಬರಬೇಕಾದ ಹಣದ ಸ್ವಲ್ಪ ಭಾಗವನ್ನಾದರೂ ಅಲ್ಲೇ ಇರುವಂತೆ ಕಾಪಾಡಿರುತ್ತಾರೆ. ರೂಪಾಯಿ ಮೌಲ್ಯ ಹೆಚ್ಚಾದರೆ ಮುಂಚಿಗಿಂತ ಕಡಿಮೆ ರೂಪಾಯಿ ಹಣಕೊಟ್ಟರೂ ಹೆಚ್ಚಿಗೆ ಡಾಲರ್‌ ಅಥವಾ ಮತ್ತಿತರ ಕರೆನ್ಸಿ ಸಿಗುವಂತಾಗುತ್ತದೆ. ಆಗ ಭಾರತದೊಳಕ್ಕೆ ಹೆಚ್ಚು ವಿನಿಮಯ ಹರಿದು ಬರುವಂತಾಗುತ್ತದೆ. ಇದು ಸಹಜ ವಿದ್ಯಮಾನ.
ರೂಪಾಯಿ ಮೌಲ್ಯ ಅಧಿಕಗೊಂಡಾಗ ವಿದೇಶಿ ಹಣ ಹೂಡಿಕೆದಾರರೂ ಆಸಕ್ತಿ ವಹಿಸುತ್ತಾರೆ. ಯಾವ ದೇಶದ ಕರೆನ್ಸಿ ಬಲಗೊಳ್ಳುತ್ತಿರುವುದೋ ಅದರತ್ತ ಹೂಡಿಕೆದಾರರ ಕಣ್ಣು ಬೀಳುವುದು ಸಹಜ.
ವಿದೇಶಿ ಹಣಕಾಸು ಸಂಸ್ಥೆಗಳಲ್ಲಿ ಹಲವು, ವಾಸ್ತವವಾಗಿ ಅನಿವಾಸಿ ಭಾರತೀಯರಿಂದ ಸಂಪನ್ಮೂಲ ಸಂಗ್ರಹಿಸಿರುತ್ತವೆ. ಈ ಬಾರಿ ರೂಪಾಯಿ ಬಲಗೊಂಡಂತೆ ಈ ನಮೂನೆಯ ಹೂಡಿಕೆದಾರ ಸಂಸ್ಥೆಗಳು ಜಾಗೃತಗೊಂಡವು. ಭಾರತದಲ್ಲಿ ಹಣ ಹೂಡಲು ಈಗಾಗಲೇ ಅನುಮತಿ ಪಡೆದಿರುವ ವಿದೇಶಿ ಹಣಕಾಸು ಸಂಸ್ಥೆಗಳು ಪೂರ್ಣ ಪ್ರಮಾಣದಲ್ಲಿ ಹಣ ಹೂಡಿಕೆಗೆ ತೊಡಗಬೇಕೆಂದು ರಿಸರ್ವ್‌ ಬ್ಯಾಂಕು ಕಳೆದ ತಿಂಗಳು ಪ್ರೇರೇಪಣೆ ನೀಡಿತು. ಅದರ ಫಲವಾಗಿ ಹೂಡಿಕೆ ಬಾಬಿನ ಹಣ ಒಳಕ್ಕೆ ಹರಿಯತೊಡಗಿತು.
ಇದರ ಒಂದು ಭಾಗವಾಗಿ ಅನಿವಾಸಿ ಭಾರತೀಯರು ತಮ್ಮ ತಾಯ್ನಾಡಿನ ಒಳಕ್ಕೆ ಡಾಲರ್‌ ಮುಂತಾದವು ಬರಲು ವ್ಯವಸ್ಥೆ ಮಾಡಿದರು.
ಹೀಗೆ ಮಾಡುವಾಗ ಹವಾಲಾ ಕಾರ್ಯಾಚರಣೆಯನ್ನು ಬಳಸಿಕೊಂಡಿರಬಹುದು ಎಂದು ವಿಶ್ಲೇಷಕರು ಶಂಕಿಸಿದ್ದಾರೆ. ಹವಾಲಾ ಕಾರ್ಯಾಚರಣೆ ನಡೆಯುವುದೇ ಅನಧೀಕೃತ. ಹಣ ರವಾನೆಗಾಗಿ ವಿದೇಶಗಳಲ್ಲಿ ಹಣ ದುಡಿಯುತ್ತಿರುವವರು ಮತ್ತು ಹಣವನ್ನು ಇಟ್ಟವರು ಅನೇಕ ಬಾರಿ ಹವಾಲಾ ಮೊರೆಹೊಗ್ಗುತ್ತಾರೆ. ಅಂದರೆ ವಿದೇಶದಲ್ಲಿ ಅಲ್ಲಿನ ಕರೆನ್ಸಿ ನೀಡುತ್ತಾರೆ. ಇಲ್ಲಿ ಭಾರತೀಯ ರೂಪಾಯಿ ರೂಪದಲ್ಲಿ ಹವಾಲಾದಾರರಿಂದ ಹಣ ಪಡೆಯುತ್ತಾರೆ. ಅಂದರೆ ವಿದೇಶಿ ವಿನಿಮಯದ ಭಾರತ ಪ್ರವೇಶಕ್ಕೆ ತಡೆ ಒಡ್ಡಿದಂತಾಯಿತು. ಹವಾಲಾದಾರರು ಅಥವಾ ಅವರನ್ನು ಬಳಸಿಕೊಳ್ಳುತ್ತಿರುವವರು ವಾಸ್ತವವಾಗಿ ಬಂಗಾರ ಮತ್ತೀತರ ಕಳ್ಳಸಾಗಣೆ ಮತ್ತಿತರ ದಂಧೆಗಳಲ್ಲಿ ತೊಡಗಿರುತ್ತಾರೆ. ವಿದೇಶದಲ್ಲಿ ಖರೀದಿಸಿದ ಸರಕನ್ನು ಭಾರತದಲ್ಲಿ ಮಾರಿ ಲಾಭ ಮಾಡಿಕೊಳ್ಳುತ್ತಾರೆ. ಅದಕ್ಕಾಗಿ ವಿದೇಶದಲ್ಲಿ ಸಂಗ್ರಹಿಸಿದ ಅಲ್ಲಿನ ಕರೆನ್ಸಿ ಬದಲಿಗೆ ಭಾರತದಲ್ಲಿ ರೂಪಾಯಿ ಹಣವನ್ನು ಪೂರೈಸುತ್ತಾರೆ. ಅಂದರೆ ಭಾರತಕ್ಕೆ ರವಾನಿಸಿರೆಂದು ಕೊಟ್ಟ ಹಣ ಇವರ ಪಾಲಿಗೆ ಬಂಡವಾಳವಾಗುತ್ತದೆ. ಅದರ ಆಧಾರದ ಮೇಲೆ ಕಳ್ಳಸಾಗಣೆ ಆಗುತ್ತದೆ. ಭಾರತದಲ್ಲಿ ರೂಪಾಯಿ ಹಣ ಪಾವತಿ ಆಗುತ್ತದೆ.
ಹವಾಲಾದಾರರು ಈ ಬಾರಿ ವಿದೇಶಿ ವಿನಿಮಯ ಬರುವುದಕ್ಕೆ ತಡೆ ಒಡ್ಡುವ ಬದಲು ಭಾರತದಿಂದ ಹೊರಕ್ಕೆ ಕಳ್ಳ ಸಾಗಣೆ ಆದ ಹಣದಿಂದ ವಿದೇಶ ಮೂಲದ ವಿನಿಮಯ ಹಣವನ್ನು ಭಾರತದೊಳಗೆ ಪಾವತಿ ಮಾಡಿದ್ದಾರೆ ಎನ್ನಲಾಗಿದೆ. ಅಂದರೆ ತಿರುವುಮುರುವಾದ ಹವಾಲಾ.
ಒಟ್ಟಿನಲ್ಲಿ ರೂಪಾಯಿ ಮೌಲ್ಯ ಹೆಚ್ಚಿದಂತೆ ಭಾರತದೊಳಗೆ ವಿದೇಶಿ ವಿನಿಮಯ ಹೆಚ್ಚು ಜಮೆಯಾಗಿ ಹೂಡಿಕೆ ಸಂಸ್ಥೆಗಳು ಹಾಗೂ ಇತರರ ಹಿತಾಸಕ್ತಿಗಳು ಚುರುಕಾದವು.
ಹೀಗಾಗಿ ಈ ಬಾರಿ ಒಂದೇ ವರ್ಷದಲ್ಲಿ ೨೨ ಶತಕೋಟಿ ಡಾಲರ್‌ನಷ್ಟು ವಿನಿಮಯ ಹಣದ ಸಂಗ್ರಹ ವೃದ್ಧಿಗೊಂಡಿತು. ಇಷ್ಟೊಂದು ಹಣ ಏಕಾಏಕಿ ಲಭಿಸಿದ್ದು ಈಚಿನ ವರ್ಷಗಳಲ್ಲಿ ಕಂಡುಬಂದಿಲ್ಲ. ಭಾರತದಲ್ಲಿರುವ ವಿದೇಶಿ ವಿನಿಮಯ ಸಂಗ್ರಹದ ಭಂಡಾರ ೭೦ ಶತಕೋಟಿ ಡಾಲರ್‌  ಮಟ್ಟಕ್ಕೆ ಏರಿದ್ದು ಇದರಿಂದಲೇ.
ಇದು ಒಂದು ರೀತಿಯ ಅಜೀರ್ಣ. ಅಮೆರಿಕದ ಡಾಲರು ದುರ್ಬಲಗೊಂಡಿದ್ದರಿಂದ ಕೊರಿಯ, ಸಿಂಗಪುರ, ಮಲೇಷ್ಯ ಮತ್ತು ಹಾಂಕಾಂಗ್‌ನಂತ ಪರಮಾಯಿಷಿ ವ್ಯಾಪಾರ ಕಂಡಿರುವ ರಾಷ್ಟ್ರಗಳ ಕರೆನ್ಸಿಗಳು ಸದ್ಯ ಬಲಗೊಂಡಿವೆ. ಇವುಗಳಾದರೋ ಚೆನ್ನಾಗಿ ವ್ಯಾಪಾರ ನಡೆಸುತ್ತಿರುವುದರಿಂದ ಅಜಿರ್ಣವಾಗದ ರೀತಿ ಪರಿಸ್ಥಿತಿ ನಿಭಾಯಿಸಿಯಾವು.
ಅಮೆರಿಕ ಡಾಲರ್‌ ದುರ್ಬಲಗೊಂಡರೂ ಐರೋಪ್ಯ ರಾಷ್ಟ್ರಗಳ ಕರೆನ್ಸಿ ದುರ್ಬಲಗೊಂಡಿಲ್ಲ. ಆದ್ದರಿಂದ ಏಷ್ಯದ ರಾಷ್ಟ್ರಗಳ ಪಾಲಿಗೆ ಮಾತ್ರ ಈಗ ಒಂದು ಸವಾಲು.
ದಿಢೀರ್‌ ಆದ ಅಜೀರ್ಣದಿಂದ ಭಾರತಕ್ಕೆ ಸದ್ಯ ಅನಾನುಕೂಲವೇ ಸರಿ. ರೂಪಾಯಿ ಮೌಲ್ಯ ವೃದ್ಧಿಯಾದರೆ ರಫ್ತು ವ್ಯಾಪಾರ ಸಾಮಾನ್ಯವಾಗಿ ಕಡಿಮೆ ಆಗುತ್ತದೆ. ಏಕೆಂದರೆ ಭಾರತದ ಸರಕನ್ನು ಕೊಳ್ಳುವವರು ತಮ್ಮ ಕರೆನ್ಸಿಯ ಹಣವನ್ನು ಹೆಚ್ಚಾಗಿ ತರಬೇಕಾಗುತ್ತದೆ. ಹೊರ ದೇಶದ ಆಮದುದಾರರು ಹಿಂದೆಗೆದರೆ, ಭಾರತದ ರಫ್ತುದಾರರಿಗೆ ವ್ಯಾಪಾರವಿಲ್ಲ!
ಆದ್ದರಿಂದ ಭಾರತದ ಅರ್ಥಸಚಿವರಿಗೆ ಈಗ ಒಂದು ಹೊಸ ಕೆಲಸ. ವಿದೇಶಿ ವಿನಿಮಯ ಹೊರಕ್ಕೆ ಹೋಗುವಂತೆ ಮಾಡಿ ಅಜೀರ್ಣ ನಿವಾರಣೆ ಮಾಡುವುದು. ವರ್ಷಾರಂಭದಲ್ಲಿ ಅವರು ನಾನಾ ರಿಯಾಯ್ತಿಗಳನ್ನು ಪ್ರಕಟಿಸಿದರು. ವಿದೇಶಕ್ಕೆ ಹೋಗುವವರು ಹತ್ತು ಸಾವಿರ ಡಾಲರ್‌ವರೆಗೆ ಖರ್ಚಿಗೆ ಹಣ ಒಯ್ಯಬಹುದು ಎಂದು ಧಾರಾಳ ಅವಕಾಶ ನೀಡಿದರು. ಅನಿವಾಸಿ ಭಾರತೀಯರು ಡಾಲರ್‌ ಲೆಕ್ಕ ಖಾತೆ ತೆರೆಯಲು ಅನುಮತಿ ನೀಡಿದರು. ಬ್ಯಾಂಕುಗಳವರು ರೂಪಾಯಿ ಬದಲು ವಿದೇಶಿ ವಿನಿಮಯ ರೂಪದಲ್ಲಿ ಸಾಲ ನೀಡಬಹುದೆಂದರು. ಮ್ಯೂಚುಯಲ್‌ ಫಂಡ್‌ಗಳವರು ವಿದೇಶಿ ವಿನಿಮಯವನ್ನು ದೇಶದ ಹೊರಕ್ಕೆ ಒಯ್ದು ವಿದೇಶಗಳಲ್ಲಿ ಹಣ ಹೂಡಿಕೆ ಮುಂತಾದ ದಂಧೆ ನಡೆಸಲು ಅವಕಾಶ ಕಲ್ಪಿಸಿದರು. ರಫ್ತುದಾರರು ಮತ್ತು ಇತರರು ವಿದೇಶಗಳ ಷೇರುಪೇಟೆಗಳಲ್ಲಿ ವ್ಯವಹಾರ ನಡೆಸಬೇಕೆಂದರು. ವಿದೇಶಗಳಲ್ಲಿ ಸಾಲ ಮಾಡಿರುವ ಭಾರತೀಯ ಕಂಪನಿಗಳವರು ಅವಧಿಗೆ ಮುಂಚೆಯೇ ಸಾಲ ಚುಕ್ತಾ ಮಾಡಬಹುದೆಂದರು.
ಏಕೆಂದರೆ ಇವನ್ನೆಲ್ಲ ಮಾಡದಿದ್ದರೆ ಸಮೃದ್ಧಿಯೇ ಸಮಸ್ಯೆಯಾಗುತ್ತದೆ.
ಈಗಾಗಲೇ ವಿಪರೀತ ವಿನಿಯಮ ಹಣ ಕೈಸೇಸಿರುವುದರಿಂದ ಆಯ ತಪ್ಪಿದಂತೆ ಆಗಬಾರದೆಂದು ಲೆಕ್ಕಹಾಕಿ ರಿಸರ್ವ್‌ ಬ್ಯಾಂಕ್‌ ಹಲವು ಶತಕೋಟಿ ಮೊತ್ತದ ಡಾಲರ್‌ ಹಣವನ್ನು ಸ್ವಂತ ಸಂಪನ್ಮೂಲ ವ್ಯಯಿಸಿ ಖರೀದಿಸಿದೆ.
ಇದು ತತ್‌ಕ್ಷಣದ ಕ್ರಮ. ಮುಂದೆ ಆಮದು ನಿರ್ಬಂಧಗಳನ್ನು ಸಡಿಲಿಸಲು ಶಕ್ಯವಿದೆ. ಹೂಡಿಕೆದಾರರು ಭಾರತದ ಉದ್ಯಮಗಳಲ್ಲಿ ತೊಡಗಿಸಿರುವ ಹಣ ದುಡಿದಿರುವ ಲಾಭವನ್ನು ಶೇ. ೧೦೦ರಷ್ಟು ಒಯ್ಯಬಹುದೆಂದು ಅವಕಾಶ ಕೊಡುವಂತೆ ಕೂಡಾ ಆಗಬಹುದು. ಅಂದರೆ ಲಾಭ ಗಳಿಕೆ ವಿದೇಶಿ ಕರೆನ್ಸಿ ಪೂರ್ಣ ಪರಿವರ್ತನೆಗೆ ಅನುಮತಿ ನೀಡಲು ಸಾಧ್ಯವಾಗಬಹುದು. ಅಂಥ ಕ್ರಮ ಶಾಶ್ವತಗೊಂಡರೆ ಸಂತೋಷವೇ!
ಆದರೆ ಮತ್ತೆ ಡಾಲರ್‌ ದೃಢಗೊಳ್ಳುವುದಿಲ್ಲ ಎಂದು ಹೇಗೆ ಹೇಳು ಸಾಧ್ಯ?
೨೯.೦೧.೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’
೬೦. ಬಲವರ್ಧನೆಗೆ ಅಂಜುವ ಭಾರತದ ರೂಪಾಯಿ
ಅಮೆರಿಕ ಡಾಲರ್‌ ಎಂದರೆ ಖುಷಿ. ಭಾರತದ ರೂಪಾಯಿಗದು ಜೋಲು ಮುಖ. ಇದು ಭಾರತದ ಗಡಿ ದಾಟಿ ವಿದೇಶಕ್ಕೆ ಹೋಗಿ ಬರುವ ಪ್ರತಿಯೊಬ್ಬರ ಅನುಭವ. ಕೆಲವು ತಿಂಗಳು ಕೆಲವು ವರ್ಷ ವಿದೇಶದಲ್ಲಿದ್ದು ದುಡಿದು ಬರಲು ಲಕ್ಷಾವಧಿ ಭಾರತೀಯರು ಹೋಗುತ್ತಾರೆ. ಬರುವಾಗ ಅಥವಾ ಅವರು ಕಳುಹಿಸಿದ ಹಣದ ರೂಪದಲ್ಲಿ ವಿದೇಶಿ ವಿನಿಮಯ ದೇಶದೊಳಕ್ಕೆ ಹರಿದುಬರುತ್ತದೆ. ವಿದೇಶಗಳಿಗೆ ಹೋದವರು ಅಲ್ಲೆಲ್ಲ ಹೊಟ್ಟೆ ಬಟ್ಟೆ ಕಟ್ಟಿ ಹಣ ಉಳಿಸುತ್ತಾರೆ. ಏಕೆಂದರೆ ವಿದೇಶಿ ಕರೆನ್ಸಿಯ ಒಂದೊಂದು ಘಟಕ ಇಲ್ಲಿ ಹಲವು ಪಟ್ಟು ಬೆಲೆ ಬಾಳುತ್ತದೆ. ಉದಾಹರಣೆಗೆ ಅಮೆರಿಕದಲ್ಲಿ ಉಳಿಸಿದ ಕಾರಣ ಭಾರತವನ್ನು ಸೇರಿದ ಪ್ರತಿ ಒಂದು ಡಾಲರ್‌ ಇಲ್ಲಿ ಸದ್ಯ ೪೮-೪೯ ರೂಪಾಯಿ ಬೆಲೆ ಬಾಳುತ್ತದೆ. ಎಂಥ ಕಷ್ಟಗಳನ್ನು ವಿದೇಶಗಳಲ್ಲಿ ಸಹಿಸಿದರೂ ಸರಿ; ಕೆಲವು ವರ್ಷ ಅಲ್ಲಿ ದುಡಿದರೆ ಭಾರತಕ್ಕೆ ಬಂದ ಮೇಲೆ ನೆಮ್ಮದಿಯ ಜೀವನಕ್ಕೆ ಸಾಕಾಗುವಷ್ಟು ಹಣ ಇರುತ್ತದೆ. ಭಾರತದಲ್ಲಿ ಜೀವನ ಪೂರ್ತಿ ದುಡಿದರೂ ಹೀಗೆ ತಂದ ಹಣಕ್ಕೆ ಸಮ ಎನಿಸುವುದಿಲ್ಲ ಎನ್ನುವ ಭಾವನೆ ತರಿಸುವ ಪ್ರಸಂಗಗಳಿಗೆ ಲೆಕ್ಕವಿಲ್ಲ.
ಇಷ್ಟಕ್ಕೆಲ್ಲ ಕಾರಣ ಭಾರತದ ರೂಪಾಯಿಯ ಶಕ್ತಿಮಾಂದ್ಯತೆ. ಆದರೆ ವಿಶ್ವದೆಲ್ಲ ಜನಕ್ಕೆ ಅಮೆರಿಕದ ಡಾಲರ್‌ ಎಂದರೆ ಪರಮಾಯಿಷಿ. ವಾಸ್ತವವಾಗಿ ಕರೆನ್ಸಿ ಎನ್ನುವುದು ಆಯಾ ದೇಶದ ಸಂಪನ್ನತೆಯನ್ನು ಅಳೆಯುತ್ತದೆ. ಅಮೆರಿಕವು ಅತಿ ಸಂಪನ್ನ ದೇಶ ಆಗಿರುವುದರಿಂದ ವಿಶ್ವದಲ್ಲಿ ಅಮೆರಿಕನ್‌ ಡಾಲರ್‌ನದೇ ಯಜಮಾನಿಕೆ.
ವಾಸ್ತವವಾಗಿ ಭಾರತದ ರೂಪಾಯಿ ಮೌಲ್ಯವನ್ನು ಸದಾ ಅಮೆರಿಕನ್‌ ಡಾಲರ್‌ ಜೊತೆಗೆ ಲಗತ್ತಿಸಲಾಗಿತ್ತು. ಇತರ ಕರೆನ್ಸಿಗಳಿಗೆ ಈಗ ತತ್ಸಮ ಬೆಲೆ ಏನೆಂದು ನಿಗದಿ ಆಗುತ್ತಿತ್ತು. ಇತ್ತೀಚಿನ ವರ್ಷಗಳಲ್ಲಿ ಅದು ತಪ್ಪಿದೆ. ವಿಶ್ವದ ಇತರ ಎಲ್ಲ ಕರೆನ್ಸಿಗಳ ಏರಿಳಿತದ ಅನ್ವಯ (ಅಮೆರಿಕದ ಡಾಲರ್‌ನ ಏರಿಳಿತ ಸಹ ಅನುಸರಿಸಿ) ಭಾರತದ ರೂಪಾಯಿಯ ವಿನಿಮಯ ದರವನ್ನು ನಿಗದಿಪಡಿಸುವ ವಾಡಿಕೆ ಬಂದಿದೆ.
ಸೆಪ್ಟೆಂಬರ್‌ ೧೧ರ ಭಯೋತ್ಪಾದನಾ ಕೃತ್ಯದ ನಂತರ ಅಮೆರಿಕದ ಜನಜೀವನ ಹೇಗೋ ಹಾಗೆ ಅದರ ಆರ್ಥಿಕತೆ ಸಹಾ ತತ್ತರಿಸಿದೆ. ಕಂಪನಿ ವಲಯ ಚೇತರಿಸಿಕೊಂಡಿಲ್ಲ. ಜನರ ಖರ್ಚು ಮಾಡುವ ಪ್ರವೃತ್ತಿ ನಿಧಾನಗೊಂಡಿದೆ. ಉದ್ಯಮಗಳ ಲಾಭಕ್ಷಮತೆ ಏರಿಸುವುದು ಮುಖ್ಯವಾಗಿದೆ. ಆದರೆ ಜನರ ಖರೀದಿ ಸಾಮರ್ಥ್ಯವೇ ಕಡಿಮೆ ಎನಿಸತೊಡಗಿದೆ. ಈ ಹಿನ್ನೆಲೆಯಲ್ಲಿ ಡಾಲರ್‌ ಮೌಲ್ಯ ಕುಸಿಯತೊಡಗಿದೆ.
ಇದೇ ವೇಳೆ ಯೂರೋ (ಯುರೋಪಿನ ರಾಷ್ಟ್ರಗಳ ಏಕೀಕೃತ ಕರೆನ್ಸಿ) ಅನ್ವಯ ಡಾಲರ್‌ ಬೆಲೆ ಶೇ. ೬ ಇಳಿದಿದೆ. ಕಳೆದ ೧೭ ತಿಂಗಳಲ್ಲಿ ಇನ್ನಿಲ್ಲದಷ್ಟು ಕೆಳಕ್ಕೆ ಬಂದಿದೆ. ಯೂರೋ ಮಾತ್ರವಲ್ಲ, ಜಪಾನಿನ ಯೆನ್‌ ಸಹಾ ಸೇರಿದಂತೆ ವಿಶ್ವದ ಪ್ರತಿಯೊಂದು ಪ್ರಮುಖ ರಾಷ್ಟ್ರದ ಕರೆನ್ಸಿ ಅನ್ವಯ ಡಾಲರ್‌ ಬೆಲೆ ಕುಸಿದಿದೆ. ಯೆನ್‌ ಅಂತೂ ಕಳೆದ ಎಂಟು ತಿಂಗಳಲ್ಲಿ ಈಗಿನಷ್ಟು ಎತ್ತರಕ್ಕೆ ಏರಿರಲಿಲ್ಲ. ಎಲ್ಲ ಕರೆನ್ಸಿಗಳ ವಿನಿಮಯ ದರದ ದೈನಿಕ ಏರಿಳಿತದ ವಿದ್ಯಮಾನವನ್ನು ಕಂಡುವರು ಯಾವುದೂ ಹೀಗೆಯೇ ಇರುತ್ತದೆ ಎಂದು ಹೇಳುವುದಿಲ್ಲ. ಆದರೆ ಅಮೆರಿಕದ ವಿದ್ಯಮಾನಗಳನ್ನು ವಿಶ್ಲೇಷಿಸುವ ತಜ್ಞರ ಪ್ರಕಾರ ಮುಂದಿನ ಎರಡು ಅಥವಾ ನಾಲ್ಕು ತಿಂಗಳ ಅವಧಿಯಲ್ಲಿ ಡಾಲರ್‌ ಮೌಲ್ಯ ಹಿಂದಿನ ಮಟ್ಟಕ್ಕೆ ಬರುವುದಿಲ್ಲ.
ಎಲ್ಲ ರಾಷ್ಟ್ರಗಳೂ ತಂತಮ್ಮ ಕರೆನ್ಸಿ ಸ್ಥಿರವಾಗಿರುವಂತೆ ನೋಡಿಕೊಳ್ಳುತ್ತವೆ. ಅಗತ್ಯಾನುಸಾರ ವಿಶ್ವದ ಇತರ ಕರೆನ್ಸಿಗಳ ವಿನಿಮಯ ದರಗಳ ಅನ್ವಯ ತಮ್ಮ ಕರೆನ್ಸಿ ದರ ಸ್ವಲ್ಪ ಇಳಿಯುವಂತೆ ಅಥವಾ ಸ್ವಲ್ಪ ಏರುವಂತೆ ಮಾಡಬಹುದು. ಸಹಾ. ಉದಾಹರಣೆಗೆ ಡಾಲರ್‌ಗೆ ೪೯ ರೂಪಾಯಿ ಇರುವಂತೆ ಭಾರತದ ರಿಸರ್ವ್‌ ಬ್ಯಾಂಕು ಈಗ ನೋಡಿಕೊಂಡಿದೆ. ಅದೇ ರೀತಿ ಯೂರೊ ತನ್ನ ದರವನ್ನು ಡಾಲರ್‌ಗೆ ೯೭ ಸೆಂಟ್‌ ಇರುವಂತೆ ನೋಡಿಕೊಂಡಿದೆ. ಶೀಘ್ರವೇ ತನ್ನ ಯೂರೋ ದರವನ್ನು ಯೂರೋಪು ಒಂದು ಡಾಲರ್‌ಗೆ ಸಮ ಎಂದು ಮಾಡಿಕೊಳ್ಳಬಹುದು ಎಂಬ ನಿರೀಕ್ಷೆ ಇದೆ. ವಾಸ್ತವವಾಗಿ ಯಾವುದೇ ಕರೆನ್ಸಿಯ ವಿನಿಮಯ ದರವನ್ನು ಬೇಕೆಂದ ಹಾಗೆ ಏರಿಸಿಕೊಳ್ಳಲು ಅಥವಾ ಇಳಿಸಿಕೊಳ್ಳಲು ಬರುವುದಿಲ್ಲ. ಆಯಾ ದೇಶದ ಸಂಪತ್ತು ಗಳಿಕೆ, ಆರ್ಥಿಕ ದಾರ್ಢ್ಯತೆ, ಹಣ ಉಳಿಸಿ ಮೀಸಲಾಗಿ ಇಟ್ಟುಕೊಂಡ ನಿಧಿಯ ಗಾತ್ರ ಹೀಗೆ ಹಲವು ಅಂಶಗಳ ಪ್ರಕಾರ ಕರೆನ್ಸಿಯ ಶಕ್ತಿ ತಾನೇತಾತಾಗಿ ನಿರ್ಧಾರವಾಗುತ್ತದೆ. ಆದರೂ ವಿವಿಧ ರಾಷ್ಟ್ರಗಳ ಕೇಂದ್ರ ಬ್ಯಾಂಕುಗಳು ಕರೆನ್ಸಿಯ ವಿನಿಮಯ ದರಗಳನ್ನು ಸ್ವಲ್ಪ ಏರಿಳಿತ ಗೊಳಿಸಿಕೊಳ್ಳಬಹುದು.
ಉದಾಹರಣೆಗೆ ಭಾರತದ ರಿಸರ್ವ್‌ ಬ್ಯಾಂಕು ದೇಶದೊಳಗೆ ಲಭ್ಯವಿರುವ ಡಾಲರ್‌ ಹಣವನ್ನು ಖರೀದಿಸುತ್ತಾ ಹೋದರೆ ಅದಕ್ಕೆ ಬೇಡಿಕೆಯುಂಟಾಗಿ ವಿನಿಮಯ ದರ ಹೆಚ್ಚಾಗುತ್ತದೆ. ಮಾರುತ್ತ ಹೋದರೆ ದರ ಇಳಿಯುತ್ತದೆ. ದೇಶದೊಳಕ್ಕೆ ಹರಿದು ಬರುವ ಡಾಲರ್ ಹಣದ ಪ್ರಮಾಣ ಹೆಚ್ಚಬಹುದು. ಅಂತೂ ಅಮೆರಿಕದಲ್ಲಿ ಭಾರತೀಯರು ಮತ್ತು ಅನಿವಾಸಿಗಳು ಗಳಿಸಿ ಕಳುಹಿಸುವುದು ಹೆಚ್ಚಾಗುವ; ಸಾಲ ಸಂಗ್ರಹ ಅಥವಾ ವಿದೇಶಿ ಬಂಡವಾಳಗಾರರು ಡಾಲರ್‌ ಹಣ ಹೂಡುವುದು ಅಧಿಕಗೊಳ್ಳುವ; ಸಂದರ್ಭಗಳಲ್ಲಿ ಲಭ್ಯತೆ ಹೆಚ್ಚಾಗಿ ಡಾಲರ್‌ ಬೆಲೆ ಕುಸಿಯಬಹುದು. ಹೀಗೆ ನಾನಾ ಪ್ರಸಂಗಗಳಲ್ಲಿ ರಿಸರ್ವ್‌ ಬ್ಯಾಂಕು ಡಾಲರನ್ನು ಬಿಡುಗಡೆ ಮಾಡುವ ಅಥವಾ ಸಂಗ್ರಹಿಸುವ ಕಾರ್ಯ ನಡೆಸುತ್ತದೆ. ಇದನ್ನು ಮಧ್ಯಪ್ರವೇಶ ಎಂದೇ ಕರೆಯುತ್ತಾರೆ.
ಇಂಥ ವಿದ್ಯಮಾನವು ಯೂರೋ, ಯೆನ್‌ ಅಥವಾ ಇನ್ನಾವುದೇ ಕರೆನ್ಸಿ ವಿಷಯದಲ್ಲಿ ಸಹಾ ನಡೆಯಬಹುದು. ಆದರೆ ಅದು ಅಷ್ಟು ಪ್ರಮುಖವಾಗುವುದಿಲ್ಲ. ಕರೆನ್ಸಿಗಳಿಗೆಲ್ಲ ಅಮೆರಿಕನ್ ಡಾಲರೇ ನಾಯಕ. ಭಾರತದ ವಹಿವಾಟು ಅಮೆರಿಕದ ಜೊತೆಗೇ ಅಧಿಕ. ಆದ್ದರಿಂದ ವಿನಿಮಯ ದರ ಡಾಲರ್‌ಗೆ ಲಗತ್ತಾಗುವುದೇ ಸಹಜ.
ಕೇಂದ್ರ ಬ್ಯಾಂಕು, ಅಂದರೆ ಭಾರತದಲ್ಲಿ ರಿಸರ್ವ್‌ ಬ್ಯಾಂಕು, ವಿನಿಮಯ ದರವನ್ನು ಮುಕ್ತವಾಗಿ ನಿಗದಿಗೊಳ್ಳಲು ಬಿಡದೇ ಮಧ್ಯಪ್ರವೇಶ ಮಾಡುವುದಾದರೂ ಏಕೆ? ಅದಕ್ಕೆ ಕಾರಣಗಳಿಲ್ಲದೇ ಇಲ್ಲ. ಕರೆನ್ಸಿಯ ಮೌಲ್ಯ ಕುಸಿದರೆ, ಅಂದರೆ ವಿನಿಮಯ ದರ ಏರಿದರೆ, ಅನ್ಯ ದೇಶದವರು ಸರಕನ್ನು ತರಿಸಿಕೊಳ್ಳುವುದು ಹೆಚ್ಚಾಗುತ್ತದೆ. ದರ ಕಡಿಮೆಯಾದರೆ ಅನ್ಯ ದೇಶದಿಂದ ಸರಕು ತರಿಸುವುದು ಹೆಚ್ಚಾಗುತ್ತದೆ. ನಿದರ್ಶನಕ್ಕೆ ರೂಪಾಯಿ ಬೆಲೆ ಕುಸಿದರೆ. ಅಮೆರಿಕನ್ನರಾಗಲಿ, ಯುರೋಪಿಯನ್ನರಾಗಲಿ, ಜಪಾನಿಗಳಾಗಲಿ, ಭಾರತದ ಸರಕನ್ನು ಹೆಚ್ಚು ಬಯಸುತ್ತಾರೆ. ರಫ್ತು ಏರುತ್ತದೆ. ರೂಪಾಯಿ ಬಲಗೊಂಡರೆ ಇದೇ ದೇಶಗಳಿಂದ ಸರಕು ತರಿಸಲು ಭಾರತಕ್ಕೆ ಸುಲಭವಾಗುತ್ತದೆ. ಆಮದು ಆಕರ್ಷಕವಾಗುತ್ತದೆ.
ರಫ್ತು ಏರಿಸಲು ಅಥವಾ ಆಮದು ಸುಗಮ ಮಾಡಿಕೊಳ್ಳಲು ರಿಸರ್ವ್‌ ಬ್ಯಾಂಕಿನ ಮಧ್ಯಪ್ರವೇಶ ನೆರವಾಗಬಲ್ಲರು. ಮುಂಚೆ ರೂಪಾಯಿ ಮೌಲ್ಯ ನಿರ್ಧಾರ ಪ್ರಕ್ರಿಯೆಯು ಅಮೆರಿಕನ್‌ ಡಾಲರ್ ಜೊತೆಗೆ ಮಾತ್ರ ಲಗತ್ತಾಗಿದ್ದಾಗ ಆಗಾಗ ರೂಪಾಯಿ ಅಪಮೌಲ್ಯ ಅಥವಾ ಮೌಲ್ಯಚ್ಛೇದ ನಡೆಯುತ್ತಿತ್ತು. ಈಗ ಅವೆಲ್ಲ ಇಲ್ಲ. ವಿಶ್ವದ ಒಟ್ಟು ಕರೆನ್ಸಿಗಳ ಮೌಲ್ಯದ ಹಿನ್ನೆಲೆಯಲ್ಲಿ ನಿತ್ಯ ಮಧ್ಯಪ್ರವೇಶ ಮೂಲಕ ಮೌಲ್ಯದ ಏರಿಳಿತವನ್ನು ನಿರ್ಧರಿಸುವುದು ನಡೆದಿದೆ.
ಇದೀಗ ಅಮೆರಿಕದ ಡಾಲರ್‌ ಮೌಲ್ಯ. ಕಿಂಚಿತ್ತು ಕುಸಿದಿರುವುದರಿಂದ ಜಪಾನ್‌, ಯುರೋಪಿನ ರಾಷ್ಟ್ರಗಳು ಮುಂತಾದವು ಎಚ್ಚೆತ್ತುಕೊಂಡಿವೆ. ತಂತಮ್ಮ ಕರೆನ್ಸಿಗಳನ್ನು ಬಲಪಡಿಸಿಕೊಳ್ಳಲು ಮುಂದಾಗಿವೆ. ಅಮೆರಿಕದ ಮೇಲುಗೈ ಕಡಿಮೆ ಆಗುತ್ತಿರುವ ವೇಳೆ ಸ್ವತಃ ಅಂತಃಸತ್ವವುಳ್ಳ ತನ್ನ ಕರೆನ್ಸಿ ತಾನೇತಾನಾಗಿ ಬಲಗೊಳ್ಳಲು ಬಿಡಬೇಕು ಎಂದು ಭಾವಿಸಿರುವ ಜಪಾನು ಮಧ್ಯಪ್ರವೇಶ ಕಾರ್ಯವನ್ನೇ ಸ್ವಲ್ಪ ಕಾಲ ನಿಲ್ಲಿಸಲು ನಿರ್ಧರಿಸಿದೆ. ಯೂರೋ ಸ್ವತಃ ಒಂದು ಡಾಲರ್‌ಗೆ ಸರಿಸಮನಾಗಲು ತವಕಗೊಂಡಿವೆ. ವಿಶ್ವ ಹಣ ಪೇಟೆಯಲ್ಲಿ ಇದೀಗ ಚೇತೋಹಾರಿ ದೃಶ್ಯ. ಕರೆನ್ಸಿಗಳ ನಡುವೆ ಒಂದು ರೀತಿಯ ಯುದ್ಧ.
ಭಾರತಕ್ಕಾದರೋ ಇದೀಗ ಸ್ವಲ್ಪ ಗಲಿಬಿಲಿ. ರೂಪಾಯಿ ಮೌಲ್ಯ ಏರಿಸಿಕೊಳ್ಳಲು ಇದು ಸಕಾಲವೇ ಸರಿ. ಭಾರತದಲ್ಲಿ ಆರ್ಥಿಕ ಹಿನ್ನಡೆ ಪರಿಸ್ಥಿತಿ ಸುಧಾರಿಸಿಲ್ಲ. ಕೃಷಿ ಪ್ರಧಾನ ರಾಷ್ಟ್ರವಾದ್ದರಿಂದ, ಸತತವಾಗಿ ಸಾಕಷ್ಟು ಮಳೆ ಬರುತ್ತಿರುವುದರಿಂದ, ಆಹಾರ ಸ್ವಾಲಂಬನೆ ಅನಿರ್ಬಾಧಿತ.
ಜಪಾನು ಆದರೋ ತನ್ನೆಲ್ಲ ಆರ್ಥಿಕ ಹಿಂಜರಿತ ಎನ್ನುವುದು ಕೊನೆಗೊಂಡಿದೆ ಎಂದು ಖಚಿತವಾಗಿ ಭಾವಿಸಿದೆ. ಈಚೆಗೆ ಸಮಾವೇಶಗೊಂಡಿದ್ದ ಔರೋಪ್ಯ ಒಕ್ಕೂಟವಾದರೋ ಆರ್ಥಿಕ ಹಿಂಜರಿತ ಮುಗಿದ ಮಾತು ಎಂದು ಘೋಷಿಸಿದೆ. ಚೀನಾ, ಕೊರಿಯಾದಂಥ ಏಷ್ಯಾ ರಾಷ್ಟ್ರಗಳು ಹಿಂಜರಿತದ ಬಿಗಿಯಿಂದ ಪಾರಾಗುತ್ತಿವೆ. ಭಾರತದಲ್ಲೂ ಅಂಥ ಭಾವನೆ ಬರುತ್ತಿದೆ ಎನ್ನುತ್ತಾರೆ. ಆದರೆ ಅಧಿಕ ಸರಕು ಆಮದು ಮಾಡಿಕೊಳ್ಳಲು ಕಾಲ ಒದಗುತ್ತಿಲ್ಲ. ಅಧಿಕ ಹಣ ಹೂಡಿಕೆ ಕಂಡುಬರುತ್ತಿಲ್ಲ. ನೆನಸಿದಷ್ಟು ಪ್ರಮಾಣದಲ್ಲಿ ಉದ್ಯಮ ಚೇತರಿಸಿಕೊಳ್ಳುತ್ತಿಲ್ಲ.
ರೂಪಾಯಿ ಬಲವೃದ್ಧಿಗೆ ಯತ್ನಿಸಿದರೆ, ರಫ್ತಿಗೆ ಧಕ್ಕೆ ಒದಗುತ್ತದೆನ್ನುವ ಭಯ ಬೇಡವೆಂದೂ, ಅನ್ಯ ರಾಷ್ಟ್ರಗಳ ಕರೆನ್ಸಿಗಳು ಸಹ ಬಲವೃದ್ಧಿ ಮಾಡಿಕೊಳ್ಳುತ್ತಿರುವುದರಿಂದ ರಫ್ತು ಕುಸಿಯುವ ಪ್ರಮೇಯ ಇಲ್ಲವೆಂದೂ ಆರ್ಥಿಕ ತಜ್ಞರು ವಾದಿಸತೊಡಗಿದ್ದಾರೆ.
ಕೆಲವು ಬಗೆಯ ರಫ್ತು ವಾಸ್ತವವಾಗಿ ಭಾರೀ ಪ್ರಮಾಣದ ಆಮದನ್ನು ಬಯಸುತ್ತದೆ. ಅಂಥ ಬಾಬುಗಳ ರಫ್ತನ್ನು ಪ್ರೋತ್ಸಾಹಿಸಬೇಕು.
ಆರ್ಥಿಕ ಬೆಳವಣಿಗೆ ಸುಗಮ ಎನಿಸಿಕೊಳ್ಳುವ ಪ್ರಸಂಗಗಳಲ್ಲಿ ರೂಪಾಯಿ ಮೌಲ್ಯವನ್ನು ಮಧ್ಯಪ್ರವೇಶದಂಥ ಕೃತಕ ಮಾರ್ಗಗಳಿಂದ ಅದುಮಿಡುವ ಕಾರ್ಯವನ್ನು ಕೈಬಿಡಬೇಕು ಎಂದೆಲ್ಲ ತಜ್ಞರು ಭಾವಿಸಿದ್ದಾರೆ. ಚರ್ಚೆ ನಡೆಯುತ್ತಿದೆ.
ಭಾರತದಲ್ಲಿ ಹಣದುಬ್ಬರವನ್ನು ಈಚೆಗೆ ನಿಯಂತ್ರಿಸಲಾಗಿದೆ. ಈ ವೇಳೆ ಆರ್ಥಿಕ ವೃದ್ಧಿ ಸಾಧಿಸಬೇಕಾದರೆ ಡಾಲರ್‌ನ ಖರೀದಿ ಹೆಚ್ಚಿಸಿ ರೂಪಾಯಿ ಮೌಲ್ಯ ಕಡಿಮೆ ಇರುವಂತೆ ನೋಡಿಕೊಳ್ಳುವುದಕ್ಕಿಂತ ವಿನಿಮಯ ಮೀಸಲು ಕರಗಿಸಬೇಕು ಎನ್ನುವ ವಿಚಾರಕ್ಕೆ ಪುಷ್ಟಿ ಬಂದಿಲ್ಲ.
ಇಂಥದಕ್ಕೆಲ್ಲ ಭಾರತದಂತೆ ಹಿಂಜರಿಯುತ್ತಿರುವ ರಾಷ್ಟ್ರಗಳ ಪೈಕಿ ಪಾಕಿಸ್ತಾನ ಸಹ ಒಂದು.
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೧. ಉಳಿಸಿದ ಹಣ ಕೇಳುವವರಿಲ್ಲದ ದುಸ್ಥಿತಿ
ಒಳ್ಳೆಯ ಹೆಸರು ಪಡೆದ ಒಂದು ಬ್ಯಾಂಕಿನ ಕೌಂಟರಿನಲ್ಲಿದ್ದ ಅಧಿಕಾರಿಯೊಬ್ಬರು ಮೊನ್ನೆ ಯಾರ ಜೊತೆಗೋ ಮಾತನಾಡುತ್ತಾ ಉದ್ಗರಿಸಿದರು; ‘ಯಾರು ಬ್ಯಾಂಕಿಗೆ ಬಂದರೂ ಡಿಪಾಸಿಟ್‌ ಇಡಬೇಕು ಅನ್ನುತ್ತಾರೆಯೇ ಹೊರತು ಸಾಲ ಕೊಡಿ ಅನ್ನುವುದಿಲ್ಲ!’ ಇದು ಇವತ್ತಿನ ವಸ್ತುಸ್ಥಿತಿ. ಸಾಲ ತೀರಿಸುತ್ತಾರೆನ್ನುವ ಭರವಸೆ ಮೂಡಿಸಬಲ್ಲ ಯಾರೂ ಈಗ ಸಾಲ ಎತ್ತುತ್ತಿಲ್ಲ.
ಸ್ಟೇಟ್‌ ಬ್ಯಾಂಕ್‌ ಆಫ್‌ ಮೈಸೂರಿನವರು ಪತ್ರಿಕೆಯಲ್ಲಿ ಸಣ್ಣ ಸಣ್ಣ ಜಾಹೀರಾತು ಪ್ರಕಟಿಸುತ್ತಾರೆ. ಬನ್ನಿ ಸಾಲ ಕೊಡುತ್ತೇವೆ ಎಂದು.
ಹತ್ತಾರು ಸಾವಿರ ಅಥವಾ ಕೆಲವು ಲಕ್ಷ ರೂಪಾಯಿ ಮೊತ್ತದ ವಾಹನ ಕೊಳ್ಳುವವರಿಗೆ ‘೦’ ಪರ್ಸೆಂಟ್‌ ಬಡ್ಡಿಯ ಸಾಲ ಕೊಡುತ್ತೇವೆಂದು ಬೀದಿ ಬೀದಿಗಳಲ್ಲಿ ಬಟ್ಟೆ ಬೋಡುಗಳನ್ನು ಮಾರಾಟಗಾರರು ಹಾಕುತ್ತಾರೆ.
ದೇಶಕ್ಕೆ ಸ್ವಾತಂತ್ರ್ಯ ಬಂದ ಮೇಲೆ ಇಂಥ ಪರಿಸ್ಥಿತಿ ಎಂದೂ ಮೂಡಿದ್ದುದಿಲ್ಲ. ಐದು ವರ್ಷದ ಹಿಂದಿನವರೆಗೂ ನಾನಾ ಉದ್ದೇಶಕ್ಕಾಗಿ ಸಾಲ ಪಡೆಯಬೇಕೆನ್ನುವವರು ಪರಿಪಾಟಲು ಪಟ್ಟಿದ್ದೇ ಬಂತು. ಅವರ ಕಹಿ ನೆನಪು ಮಾಸಿಲ್ಲ ಎನ್ನುವಾಗ ಈ ಪರಿಸ್ಥಿತಿ. ಸಾಲ ಪಡೆಯುವವರು ಸಾಕಷ್ಟಿರಬಹುದು. ಹಣವನ್ನು ಲಾಭದಾಯಕವಾಗಿ ಬಳಸಿ ಸಂಪಾದಿಸಿದ್ದರಲ್ಲಿ ಅಸಲು ಬಡ್ಡಿ ಕಂತುಗಳನ್ನು ಕಟ್ಟಲು ಸಾಧ್ಯವೇ ಎಂದು ಯೋಚಿಸಿದಾಗ ಸಾಲ ಪಡೆಯುವುದೇ ಬೇಡ ಎನಿಸುತ್ತದೆ. ಇನ್ನು ಹಣ ಉಳಿತಾಯ ಮಾಡುವ ಸಂಬಳಗಾರರ, ಮುಂತಾದವರ ವಿಚಾರ. ಹಣವನ್ನು ಎಲ್ಲಿ ಇಡಬೇಕು? ಬ್ಯಾಂಕು ಬಡ್ಡಿ ದರಗಳನ್ನು ಇಳಿಸಿರುವುದರಿಂದ ಆಕರ್ಷಣೆಯೇನೂ ಇಲ್ಲ. ಆದರೂ ವಿಧಿ ಇಲ್ಲದೆ ಠೇವಣಿ ಇಡಲು ಬ್ಯಾಂಕಿಗೇ ಬರುತ್ತಾರೆ. ಈ ಪರಿಸ್ಥಿತಿಯಲ್ಲೇ ಬ್ಯಾಂಕ್‌ ಅಧಿಕಾರಿ ಉದ್ಗಾರ ಬಂದಿದ್ದರು.
ಗಳಿಸಿದ್ದರಲ್ಲಿ ಒಂದಿಷ್ಟು ಹಣವನ್ನು ಕಷ್ಟಕಾಲಕ್ಕೆಂದು ಉಳಿಸುವುದು ಭಾರತೀಯರ ಜಾಯಮಾನ. ಬಂದಿದ್ದನ್ನೆಲ್ಲ ಮುಕ್ಕಿ ‘ಜೀವನ ಅನುಭವಿಸುವ’ ಬಳಕೆಬಾಕ ಸಂಸ್ಕೃತಿಯ ತವರೂರಾದ ಅಮೆರಿಕಕ್ಕೆ ಹೋದರೂ ಭಾರತೀಯರು ಒಂದಿಷ್ಟು ಹಣ ಉಳಿಸುವವರೇ ಸರಿ! ಆದರೆ ಭಾರತದೊಳಗೆ ಉಳಿಸಿದ ಹಣವನ್ನು ಲಾಭಧಾಯಕವಾಗಿ ತೊಡಗಿಸಿ ಆ ಹಣ ಚೆನ್ನಾಗಿ ಬೆಳೆಯುವಂತೆ ಮಾಡುವ ಮಾರ್ಗೋಪಾಯಗಳು ಕಡಿಮೆ. ಸಾಮಾನ್ಯ ಜನರು ಬಂಗಾರ ಕೊಳ್ಳುತ್ತಾರೆ; ಇಲ್ಲವೇ ಮನೆ ಕಟ್ಟಲು ಯೋಜನೆ ಹಾಕುತ್ತಾರೆ. ಕಟ್ಟಿದ ಮನೆಯನ್ನು ಬಡಾಯಿಸಿ ಬಾಡಿಗೆ ದುಡಿಯುವತ್ತ ಯೋಚಿಸುತ್ತಾರೆ. ಇವೆರಡೂ ಈಗ ಆಕರ್ಷಕವಾಗಿ ಉಳದಿಲ್ಲ. ಏಕೆಂದರೆ ಬಂಗಾರ ಮತ್ತು ಸ್ಥಿರಾಸ್ತಿ ಬೆಲೆಗಳು ಏರುತ್ತಿಲ್ಲ ಬಂಗಾರವಂತೂ ಕಳೆದ ಆರು ವರ್ಷಗಳಲ್ಲಿ ಹೆಚ್ಚು ಕಡಿಮೆ ಒಂದೇ ಮಟ್ಟದಲ್ಲಿ ಉಳದಿದಿದೆ. ಕಳೆದ ಮೂರು ವರ್ಷಗಳಿಂದ ಸ್ಥಿರಾಸ್ತಿ ಬೆಲೆಗಳು ಇಳಿದುಹೋಗಿವೆ.
ಏಳೆಂಟು ವರ್ಷದ ಹಿಂದೆ ಬಿಡಿ ಉಳಿತಾಯದಾರರ ಪಾಲಿಗೆ ಷೇರುಗಳಲ್ಲಿ ಹಣ ತೊಡಗಿಸುವ ಮಾರ್ಗೋಪಾಯವಿತ್ತು. ಐದು ವರ್ಷದ ಹಿಂದೆ ಐಟಿ ಷೇರುಗಳು ಹೂಡಿಕೆದಾರರನ್ನು ಹುಚ್ಚೆಬ್ಬಿಸಿದ್ದವು. ಈಗ ಹಳೆಯ ಆರ್ಥಿಕತೆಯ ಷೇರುಗಳಂತೆಯೇ ಐಟಿಯೇ ಮುಂತಾದ ಹೊಸ ಆರ್ಥಿಕತೆಯ ಷೇರುಗಳ ಬೆಲೆ ಕೂಡಾ ಪೂರ್ತಿ ತಳ ಕಚ್ಚಿದೆ. ಹತ್ತರಿಂದ ಹನ್ನೆರಡು ಸಾವಿರ ರೂಪಾಯಿಯವರೆಗೆ ಹೋಗಿದ್ದ ಇನ್ಫೋಸಿಸ್‌ ಷೇರು ಬೆಲೆ ಈಗ ಎರಡೂವರೆ ಸಾವಿರವೂ ಮುಟ್ಟುತ್ತಿಲ್ಲ. ವಾಸ್ತವವಾಗಿ ಹೆಚ್ಚುವರಿ ಹಣ ಇರುವವರು ಒಳ್ಳೆಯ ಷೇರುಗಳನ್ನು ಖರೀದಿ ಮಾಡಿಟ್ಟುಕೊಳ್ಳಬಹುದು. ಆದರೆ ದೇಶದ ಪಕ್ಕದಲ್ಲೇ ಯುದ್ಧ ಆರಂಭವಾಗಿರುವುದರಿಂದ ‘ನಾಳೆ ಏನೂ ಆಗಬಹುದು’ ಎಂಬ ಚಿಂತೆ ಎಲ್ಲರನ್ನೂ ಕಾಡುತ್ತಿದೆ.
ಷೇರುಗಳನ್ನು ಖರೀದಿಸಿ ಇಟ್ಟುಕೊಂಡಿರುವ ಜನರಿಂದ ಅವನ್ನು ಕೊಳ್ಳಲು ಸಣ್ಣ ಉಳಿತಾಯದಾರರು ಬಯಸುವುದಿಲ್ಲ. ಬೆಲೆ ಏರುವ ಬದಲು ಇಳಿಯತೊಡಗಿದರೆ ಹೇಗೆಂಬ ಚಿಂತೆ ಅವರನ್ನು ಕಾಡುತ್ತದೆ. ಅವರ ದೃಷ್ಟಿ ಕಂಪನಿಗಳು ಹೊಸದಾಗಿ ಬಿಡುಗಡೆ ಮಾಡುವ ಷೇರುಗಳ ಮೇಲೆಯೇ ಇರುವುದು. ಹೊಸ ಷೇರುಗಳನ್ನು ಬಿಡುಗಡೆ ಮಾಡುವುದು ಬಹುಪಾಲು ನಿಂತೇ ಹೋಗಿದೆ.
ಕಂಪನಿಗಳ ಪಾಲಿಗೆ ಷೇರುಗಳನ್ನು ಬಿಡುಗಡೆ ಮಾಡಿ ಹಣ ಎತ್ತುವುದು ಭಾರೀ ಅನುಕೂಲಕರ. ಷೇರು ಧನ ಸಂಗ್ರಹಿಸಿದರೆ ಆ ಹಣಕ್ಕೆ ಬಡ್ಡಿ ಕಟ್ಟುವ ಅಗತ್ಯ ಇರುವುದಿಲ್ಲ. ಲಾಭ ಬಂದಾಗ ಡಿವಿಡೆಂಟ್‌ ಕೊಟ್ಟರೆ ಆಯಿತು. ಲಾಭವಾಗಿ ಆಸಕ್ತಿ ಬೆಳೆದಾಗ ಮಾರುಕಟ್ಟೆಯಲ್ಲಿ ಬೆಲೆ ಏರುತ್ತದೆ. ಆಗ ಮಾತ್ರ ಷೇರುದಾರರಿಗೆ ಲಾಭ. ಒಳ್ಳೆಯ ಕಂಪನಿಗಳು ಷೇರು ಬಿಡುಗಡೆ ಮಾಡುವಾಗ ಪ್ರೀಮಿಯಂ ನಿಗದಿ ಮಾಡಿದರೆ, ಪ್ರೀಮಿಯಂ ಭಾಗದ ಹಣ ಸುಮ್ಮನೆ ಬಂದಂತೆಯೇ ಸರಿ. ಇಷ್ಟೊಂದು ಅನುಕೂಲ ಇರುವಾಗ ಆ ಮಾರ್ಗವನ್ನು ಉತ್ಪಾದಕರು ಬಿಡುತ್ತಾರೆಯೇ? ಎಂಟು ವರ್ಷದ ಹಿಂದೆ ಕಂಪನಿ ವಲಯ ಎತ್ತಿದ ಒಟ್ಟು ಬಂಡವಾಳದಲ್ಲಿ ಶೇ. ೪೦ ಭಾಗ ಹೀಗೆ ಎತ್ತಿದ್ದೇ ಆಗಿತ್ತು. ಎರಡು ವರ್ಷದ ಹಿಂದೆ ಅದು ಶೇ. ೧೩ಕ್ಕೆ ಇಳಿಯಿತು. ಸುಲಭವಾಗಿ ಸಿಗುವ ಬಂಡವಾಳವನ್ನು ಕಂಪನಿಗಳವರು ಬಿಡುವುದಾದರೂ ಏಕೆ? ವಾಸ್ತವವಾಗಿ ಹೊಸ ಯೋಜನೆಗಳೇ ಬರುತ್ತಿಲ್ಲ. ಉದ್ಯಮವನ್ನು ಬಡಾಯಿಸಲೂ ಸಾಧ್ಯವಾಗುತ್ತಿಲ್ಲ. ಹಣ ತಾನೇ ಈಗ ಏಕೆ ಬೇಕು? ನಡೆದುಕೊಂಡು ಹೋಗುವ ವ್ಯವಹಾರ ಅದೇ ಮಟ್ಟದಲ್ಲಿ ಮುಂದುವರೆದರೆ ಸಾಕಾಗಿದೆ.
ಉದ್ಯಮದವರಿಗೆ ಬಂಡವಾಳ ಬೇಕಾದರೆ ಈಗ ಬ್ಯಾಂಕುಗಳಿಂದ ಸಾಲ ಎತ್ತುವ ಅನಿವಾರ್ಯತೆಯೂ ಇಲ್ಲ. ವಿದೇಶಿ ಮೂಲದ ನೇರ ಬಂಡವಾಳ ಸಿಗುತ್ತದೆ. ವಿದೇಶಿ ಬಂಡವಾಳ ಸಿಕ್ಕಿದ ಮೇಲೆ ದೇಶೀಯ ಮೂಲದಿಂದ ಷೇರು ಬಿಡುಗಡೆ ಮಾಡಿ ಹಣ ಎತ್ತುವ ಅಗತ್ಯವೂ ಪೂರ್ತಿ ಕಡಿಮೆಯಾಗಿದೆ. ವಿದೇಶಿ ಮೂಲದ ಬಂಡವಾಳ ಸಂಗ್ರಹಿಸಿದರೆ ಯಂತ್ರೋಪಕರಣಗಳೋ, ಅದರ ಜೊತೆಗೆ ತಂತ್ರಜ್ಞಾನವೋ, ಒದಗಿಬರುತ್ತದೆ. ದೇಶೀಯ ಮೂಲದ ಬಂಡವಾಳದ ಮೇಲೆ ಆಧಾರಪಟ್ಟರೆ ಅವಕ್ಕೆಲ್ಲ ವಿದೇಶಿ ಮೂಲದ ಬಂಡವಾಳವನ್ನೂ, ವಿದೇಶಿ ಮೂಲದ ಕಂಪನಿಗಳ ಜೊತೆ ಸಹಭಾಗಿತ್ವವನ್ನೂ ಹಂಚಿಕೊಂಡರೆ ವಿದೇಶ ಮಾರುಕಟ್ಟೆ ಪ್ರವೇಶಕ್ಕೆ ದಾರಿಯಾಗಬಹುದೆಂಬ ಆಸೆ ಸಹಾ ತಯಾರಕರಿಗೆ ಇರುತ್ತದೆ. ಈ ಕಾರಣದಿಂದ ದೇಶದೊಳಗೇ ಹೂಡಿಕೆದಾರರಿಂದ ಬಂಡವಾಳ ಸಂಗ್ರಹಿಸುವ ಗೋಜಿಗೆ ಹೋಗುತ್ತಿಲ್ಲ.
ಹಿನ್ನಡೆಗೆ ಇನ್ನೊಂದು ಕಾರಣವೂ ಉಂಟು. ಷೇರುಪೇಟೆಗಳಲ್ಲಿ ಕರ್ಮಕಾಂಡಗಳು ಕಾಡುತ್ತವೆ. ಹರ್ಷದ್‌ ಮೆಹ್ತಾ ತಪ್ಪಿದರೆ, ಕೇತನ್‌ ಪಾರೀಖ್‌ ಅವತರಿಸುತ್ತಾರೆ. ಷೇರು ಬಿಡುಗಡೆ ಮಾಡಿ ಹಣ ಸಂಗ್ರಹಿಸಿ ಕಣ್ಮರೆಯಾದ ಕಂಪನಿಗಳಿಗೆ ಲೆಕ್ಕವಿಲ್ಲ. ಸುಸ್ಥಿತಿಯಲ್ಲಿರುವ ಕಂಪನಿಗಳ ನಾನಾ ಕಾರಣಗಳಿಗೆ ಹಣ ಬಳಸಿ, ಏನೂ ಲಾಭ ತೋರಿಸದೆ, ಷೇರು ಬೆಲೆ ನಾಮಮಾತ್ರ ಪ್ರಮಾಣಕ್ಕೆ ಕುಸಿದು ಹಣ ಹಾಕಿದವನಿಗೆ ಪಂಗನಾಮ ಆದರೂ ಯಾರೂ ಎಲ್ಲೂ ಸೊಲ್ಲೆತ್ತುವಂತಿಲ್ಲ. ಬಿಡಿ ಹೂಡಿಕೆದಾರರ ಪಾಲಿಗೆ ವರದಾನ ಎನಿಸಬಹುದಾಗಿದ್ದ ಮ್ಯುಚುವಲ್ ಫಂಡ್‌ಗಳಲ್ಲೂ ಮೋಸ. ಎಲ್ಲೂ ಹಣ ಹಾಕುವುದೇ ಬೇಡ ಎನ್ನುವಷ್ಟು ರೋಸಿ ಹೋಗಿದ್ದಾನೆ ಉಳಿತಾಯದಾರ.
ಉದ್ಯಮರಂಗದಲ್ಲಿ ಚಟುವಟಿಕೆಯೂ ಇಲ್ಲ. ಹಣ ಬೇಕಾಗಿಯೂ ಇಲ್ಲ. ಈ ಪರಿಸ್ಥಿತಿಯಲ್ಲಿ ಕೆಲವು ದೊಡ್ಡ ಬ್ಯಾಂಕುಗಳು ಒಂದಿಷ್ಟು ಅಧಿಕ ಬಡ್ಡಿ ದರ ನಮೂದಿಸಿ, ತೆರಿಗೆ ರಿಯಾಯ್ತಿ ಕಾನೂನಿನ ಅನುಕೂಲ ಸೃಷ್ಟಿಸಿ, ಯೋಜನೆ ರೂಪಿಸುವ ಸಾಲಪತ್ರಗಳಿಗೆ ಬೇಡಿಕೆ ಬಂದುಬಿಟ್ಟಿದೆ. ಹಣ ಭದ್ರವಾಗಿತ್ತು ಒಂದಿಷ್ಟು ಬಡ್ಡಿ ಖಚಿತವಾಗಿ ಬಂದರೆ ಸಾಕಾಗಿಬಿಟ್ಟಿದೆ.
ಹೊಸದಾಗಿ ಷೇರು ಬಿಡುಗಡೆ ಮಾಡಿದ ಕಂಪನಿಗೆ ಓಗೊಟ್ಟು ಹೂಡಿಕೆದಾರರು ಮುಂದೆ ಬಂದಿದ್ದರೆ ಯೋಜನೆಯನ್ನು ಹಿಂದಕ್ಕೆ ತೆಗೆದುಕೊಳ್ಳಬೇಕಾಗುತ್ತದೆ. ಕನಿಷ್ಟ ಮಟ್ಟದ ಹಣ ಸಂಗ್ರಹಿಸಲು ಸಾಧ್ಯವಾಗದಿದ್ದರೆ ಅರ್ಜಿ ಸಲ್ಲಿಕೆ ವೇಳೆ ಕೊಟ್ಟ ಹಣವನ್ನು ಕಂಪನಿಯು ವಾಪಸ್‌ ಮಾಡಿಬಿಡಬೇಕು. ಹಾಗೆ ಆಗುವುದು ಕಂಪನಿ ಪಾಲಿಗೆ ಅವಮಾನ. ಈಚೆಗೆ ಒಂದೆರಡು ಒಳ್ಳೆಯ ಕಂಪೆನಿಗಳ ಪಾಲಿಗೆ ಆ ಗತಿ ಬಂತು.
ವಾಸ್ತವವಾಗಿ ಭಾರತದಲ್ಲಿ ಮಾತ್ರ ಹೀಗೆ ಆಗಿರುವುದು ಎಂದೇನಿಲ್ಲ. ವಿಶ್ವಾದ್ಯಂತ ಹೀಗೆಯೇ ಆಗಿದೆ.
ಇನ್ನು ಉಳಿಯುವುದು ಒಂದೇ ಪ್ರಶ್ನೆ: ಮುಂದೆ ಹೇಗೆ? ಷೇರು ಪೇಟೆ ಚಿಗುರುಉದೇ ಇಲ್ಲವೆ? ಕಾಯಬಹುದೆ? ಈ ಪ್ರಶ್ನೆಗಳಿಗೆ ಖಚಿತ ಉತ್ತರ ಸಿಗುವುದಿಲ್ಲ. ಒಳ್ಳೆಯ ದಿನಗಳಿಗೆಂದು ಕಾಯುತ್ತಾ ಎಷ್ಟು ಕಾಲ ತಾಳ್ಮೆ ವಹಿಸಬೇಕಾಗುತ್ತದೆ ಎಂಬುದು ಮನದಟ್ಟಾಗುವುದೇ ಇಲ್ಲ.
ವಿಶ್ವಾದ್ಯಂತ ಅನಿಶ್ಚಿತತೆಯ ಕಾರ್ಮೋಡ ಕವಿದಿರುವಾಗ ಭರವಸೆ ಯಾವ ಕಡೆಯಿಂದ ಬರಬಲ್ಲದು ಎಂಬ ಅಂದಾಜು ಸಿಗುವುದಿಲ್ಲ. ಒಳ್ಳೆಯ ದಿನಗಳಿಗೆಂದು ಕಾಯುತ್ತಾ ಎಷ್ಟು ಕಾಲ ತಾಳ್ಮೆ ವಹಿಸಬೇಕಾಗುತ್ತದೆ ಎಂಬುದು ಮನದಟ್ಟಾಗುವುದೇ ಇಲ್ಲ.
ವಿಶ್ವಾದ್ಯಂತ ಅನಿಶ್ಚಿತತೆಯ ಕಾರ್ಮೋಡ ಕವಿದಿರುವಾಗ ಭರವಸೆ ಯಾವ ಕಡೆಯಿಂದ ಬರಬಲ್ಲದು ಎಂಬ ಅಂದಾಜು ಸಿಗುವುದಿಲ್ಲ. ಯುದ್ಧ ಮನೆ ಬಾಗಿಲಿಗೆ ಬಂದಿದೆ. ಮಧ್ಯ ಪ್ರಾಚ್ಯ, ದೂರ ಪ್ರಾಚ್ಯಗಳ ಹಲವು ದೇಶಗಳು ದಶಕಗಟ್ಟಲೆ ಯುದ್ಧ ಪರಿಣಾಮಗಳಿಂದ ಜರ್ಜಿತವಾಗಿರುವುದುಂಟು. ಭೌಗೋಳಿಕವಾಗಿ ಕ್ಷೇಮಕರ ತಾಣದಲ್ಲಿ ಇರುವ ಭಾರತಕ್ಕೆ ಯುದ್ಧ ಪರಿಣಾಮ ಇಷ್ಟು ದಿನ ಅಷ್ಟಾಗಿ ತಟ್ಟಿರಲಿಲ್ಲ.
‘ವಿದ್ಯೆಯೂ ಇಲ್ಲ ವರ್ಗವೂ ಇಲ್ಲ’ ಎನ್ನುವಂತೆ ಭಾರತ ತನ್ನ ಪಾಡಿಗೆ ತಾನಿತ್ತು. ಭಯೋತ್ಪಾದನೆ ಎಂಬ ರೂಪದ ಮಗ್ಗುಲಮುಳ್ಳು ಈಚೆಗೆ ಚುಚ್ಚತೊಡಗಿತ್ತು. ಆದರೆ ಉಸಿರು ಕಟ್ಟಿಸುವ ಪರಿಸ್ಥಿತಿ ಬಂದಿದೆ. ಈ ಬಾಧಗೆ ‘ಕಾಲ’ ಎಂಬುದೊಂದೇ ಮದ್ದು.
೧೭.೧೦.೨೦೦೧
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೨. ಹಣ ಮೌಲ್ಯ ಸಮತೋಲನಕ್ಕೆ ಕಸರತ್ತು
‘ಸಾಲವನು ಕೊಂಬಾಗ ಹಾಲೋಗರುಂಡಂತೆ. ಸಾಲಿಗರು ಬಂದು ಕೇಳೆವಾಗ ಕಿಬ್ಬದಿಯ ಕೀಲು ಮುರಿದಂತೆ ಸರ್ವಜ್ಞ’. ಹೌದು. ಸಾಲ ವಸೂಲಿಗೆ ಬಂದಾಗ ಜೇಬಿನ್ಲಲಿ ಹಣ ಇಲ್ಲದಿದ್ದರೆ, ಭಂಡಾರ ಬರಿದಾಗಿದ್ದರೆ, ಮೈಪರಚಿಕೊಳ್ಳುವಂತೆ ಆಗುತ್ತದೆ. ಮಾತ್ರವಲ್ಲ; ಪ್ರಾಣ ಹೋದಂತೆ ಆಗುತ್ತದೆ. ನೋವು ಎಷ್ಟೆಂದರೆ, ‘ಕಿಬ್ಬದಿಯ ಕೀಲು ಮುರಿದಂತೆ’. ಸಂಧಿವಾತ ಇದ್ದವರು ಮಾತ್ರ ಈ ನೋವನ್ನು ಅನುಭವಿಸಿ ಬಲ್ಲರು.
ಒಂದು ಪಕ್ಷ ಕೈ ತುಂಬಾ ‘ಹಣವೋ ಹಣ’ ಆಗಿದ್ದರೆ ! ಅದ್ಭುತ. ಕೊಡಬೇಕಾದ ಹಣವನ್ನು ಬಿಸಾಡುವುದೇ ಅಲ್ಲದೆ ಸಾಲ ಪಡೆಯುವ ಬದಲು, ಸಾಲ ಕೊಡುವ ಸ್ಥಿತಿ ಬರುತ್ತದೆ.
ಇದನ್ನು ವಿದೇಶಿ ಬಾಕಿ ಹಣ ಪಾವತಿ ಸ್ಥಿತಿ ಎನ್ನುತ್ತೇವೆ. ವ್ಯಾಪಾರ ಚೆನ್ನಾಗಿ ನಡೆದು ಗಲ್ಲಾಪೆಟ್ಟಿಗೆ ತುಂಬಿದ್ದರೆ, ಅಂದರೆ ಬ್ಯಾಂಕ್‌ ಬ್ಯಾಲೆನ್ಸ್‌ ಚೆನ್ನಾಗಿದ್ದರೆ, ಆತ್ಮ ವಿಶ್ವಾಸವೋ ಆತ್ಮವಿಶ್ವಾಸ. ಸಾಲ ತಂದವರು ಹಣ ಕೊಟ್ಟು ಗಳಿಸಿದ್ದರಲ್ಲಿ ಒಂದಿಷ್ಟು ಉಳಿಸಿಕೊಳ್ಳಬಹುದು.
ವಿದೇಶಿ ಹಣ ಹರಿದು ಬರಲು ಮುಖ್ಯವಾದ ಮಾರ್ಗವೆಂದರೆ ರಫ್ತುವೃದ್ಧಿ. ಆರ್ಥಿಕ ಸುಧಾರಣಾ ಕ್ರಮಗಳು ಜಾರಿಗೆ ಬಂದ ಮೇಲಿನ ಒಂದು ದಶಕದಲ್ಲಿ ರಫ್ತು ಸ್ಥೈರ್ಯ ಜಾಸ್ತಿ ಆಗಿದೆ. ಪ್ರಸ್ತುತ ಹಣಕಾಸು ವರ್ಷದ ಅರ್ಧ ಅವಧಿಯಲ್ಲಿ ಔಷಧಿ ರಫ್ತು, ವಾಹನ ಮತ್ತು ವಾಹನ ಬಿಡಿಭಾಗ, ಕೃಷಿ ಉತ್ಪನ್ನ, ಹಣ್ಣು ಹೂವು ರಫ್ತು ಮುಂತಾದುವೆಲ್ಲ ಏರಿದೆ. ಆಮದು ಕಡಿಮೆಯೇ ಆಗಿದೆ. ರಫ್ತು ಕ್ಷೇತ್ರದಲ್ಲಿ ಏಕಮಾತ್ರ ಎನ್ನುವಂತೆ ವಿಜೃಂಭಿಸುತ್ತಿರುವುದು ಸಾಫ್ಟ್‌ವೇರ್‌ ಮತ್ತು ಕಂಪ್ಯೂಟರ್‌ ಸೇವಾಸೌಲಭ್ಯದ ರಫ್ತು.
ಈ ವರ್ಷ ರಫ್ತು ಬಾಬಿನ ಗಳಿಕೆ ೬೫೦೦ ಕೋಟಿ ಡಾಲರ್‌ ಆಗಲಿಕ್ಕೆ ಸಾಕು. ಇದು ಒಟ್ಟಾರೆ ಆಂತರಿಕ ಉತ್ಪನ್ನ ಜಿಡಿಪಿಯ ಶೇ. ೧೪ ಆಗುತ್ತದೆ. ಒಂದು ದಶಕದ ಹಿಂದೆ ಇದು ಶೇ. ೫ ಆಗಿತ್ತು. ವಿದೇಶಿ ವಿನಿಮಯ ಚಾಲ್ತಿ ಲೆಕ್ಕದಲ್ಲಿ ಈಗ ೨೮೦ ಕೋಟಿ ಡಾಲರ್‌ ಶಿಲ್ಕು ಇದೆ.
ವಿದೇಶಿ ವಿನಿಮಯ ಸಂಗ್ರಹ ಎಷ್ಟೊಂದು ಕ್ಷೇಮಕರವಾಗಿದೆ ಎನ್ನುವುದಕ್ಕೆ ಒಂದು ಉದಾಹರಣೆ ೨೦೦೨ ಸೆಪ್ಟೆಂಬರ್‌ನಲ್ಲಿ ರಿಸರ್ವ್‌ ಬ್ಯಾಂಕ್‌ ಒಂದು ಸೂಚನೆ ಹೊರಡಿಸಿತು. ಕಂಪನಿಗಳು ವ್ಯಾಪಾರೋದ್ದೇಶಕ್ಕೆ ಹಿಂದೆ ಎತ್ತಿದ ಸಾಲದ ಕಂತನ್ನು ಅವಧಿಗೆ ಮುನ್ನವೇ ಬೇಕಾದರೆ ತೀರಿಸಬಹುದು ಎಂಬುದೇ ಆ ಸೂಚನೆ. ಹಾಗೆ ತೀರಿಸುವ ಕಂತಿನ ಮೊತ್ತ ಹತ್ತು ಕೋಟಿ ಡಾಲರ್‌ಗಿಂತ ಕಡಿಮೆ ಇದ್ದರೆ ರಿಸರ್ವ್‌ ಬ್ಯಾಂಕಿನ ಔಪಚಾರಿಕ ಅನುಮತಿಯೂ ಬೇಕಿಲ್ಲ. ವಿನಿಮಯ ಹಣವನ್ನು ಪಡಿತರದಂತೆ ಈಚಿನವರೆಗೂ ಮಂಜೂರು ಮಾಡುತ್ತಿದ್ದರು.
ಅವಧಿಗೆ ಮುನ್ನವೇ ತೀರಿಸಿದ ಬಾಕಿ ಕಂತು ಸೇರಿದಂತೆ ಕಂಪನಿ ವಲಯ ತೀರಿಸಿದ ಮೊತ್ತ ಏಪ್ರಿಲ್‌-ಡಿಸೆಂಬರ್‌ ಅವಧಿಯಲ್ಲಿ ೩೦೮ ಕೋಟಿ ಡಾಲರ್‌. ಸಾಲವೆಂದು ಪಡೆದ ಹಣ ೨೧೦ ಕೋಟಿ ಡಾಲರ್‌ (ಹಿಂದಿನ ವರ್ಷದ ಇದೇ ಅವಧಿಯಲ್ಲಿ ೩೧೦ ಕೋಟಿ ಡಾಲರ್‌ ಹಾಗೂ ೨೩೦ ಕೋಟಿ ಡಾಲರ್‌).
ಕಂಪನಿ ವಲಯ ಮಾತ್ರವಲ್ಲ. ಸರ್ಕಾರ ಸಹಾ ಅಧಿಕ ಬಡ್ಡಿ ದರದ ೧೦೪ ಕೋಟಿ ಡಾಲರ್‌ ಏಷ್ಯಾ ಅಭಿವೃದ್ಧಿ ಬ್ಯಾಂಕ್‌ ಸಾಲವನ್ನೂ, ೧೭೦ ಕೋಟಿ ಡಾಲರ್‌ ವಿಶ್ವಬ್ಯಾಂಕ್‌ ಸಾಲವನ್ನೂ ಈ ಫೆಬ್ರವರಿಯಲ್ಲಿ ಅವಧಿಗೆ ಮುಂಚೆ ತೀರಿಸಿತು.
ಒಟ್ಟಾರೆ ಆರ್ಥಿಕತೆಗೆ ಹೋಲಿಸಿದರೆ ಈ ಮೊತ್ತಗಳೇನೂ ಭಾರಿ ದೊಡ್ಡದಲ್ಲ. ಆದರೆ ವಿದ್ಯಮಾನ ಚೇತೋಹಾರಿ. ಈ ಸನ್ನಿವೇಶದಲ್ಲಿ ಡಾಲರ್‌ ಅನ್ವಯ ರೂಪಾಯಿ ಮೌಲ್ಯ ದೃಢಗೊಂಡಿದ್ದು ಮಾತ್ರ ಇನ್ನಷ್ಟು ಚೇತೋಹಾರಿ ಎನ್ನುವ ವಿದ್ಯಮಾನ. ಕಳೆದ ೧೨ ತಿಂಗಳಲ್ಲಿ ರೂಪಾಯಿ ಮೌಲ್ಯ ಶೆ. ೩.೪ ಹೆಚ್ಚಾಗಿದೆ. ವಿಶ್ವರಂಗದಲ್ಲಿ ಡಾಲರ್‌ ಮೌಲ್ಯ ಶೇ. ೨೧ ಕುಸಿದಿದೆ. ಭಾರತದ ರಫ್ತು ಹೆಚ್ಚಾಗಿ ವಿನಿಮಯ ಸಂಗ್ರಹ ಅಧಿಕಗೊಂಡಿದೆ. ಫಲಿತವೆಂದರೆ ಭಾರತದೊಳಗೆ ಡಾಲರ್‌ಗೆ ಬೇಡಿಕೆ ಕಡಿಮೆ ಆಗಿದೆ. ರೂಪಾಯಿ ಬಲಗೊಂಡಿದೆ.
ರೂಪಾಯಿ ಅಪಮೌಲ್ಯ ಅಥವಾ ಮಲ್ಯಚ್ಛೇದನ ದಶಕಗಳ ಹಿಂದೆ ದುಃಸ್ವಪ್ನವೆನಿಸಿತ್ತು. ೧೯೫೨ರವರೆಗೆ ರೂಪಾಯಿ ಮೌಲ್ಯ ಬ್ರಿಟನ್ನಿನ ಪೌಂಡ್‌ಗೆ ಲಗತ್ತಾಗಿತ್ತು. ೬೦ರ ದಶಕದಲ್ಲಿ (ಆ ವೇಳೆಗೆ ರೂಪಾಯಿ ಡಾಲರ್‌ನ ಸಾದೃಶ್ಯಕ್ಕೆ ಒಳಗಾಗಿತ್ತು) ವಿನಿಮಯ ಹಣ ಕೊರತೆ ಬಿಕ್ಕಟ್ಟು ಮೂಡಿಸಿದಾಗ ಅಂತರಾಷ್ಟ್ರೀಯ ನೆರವು ನಮ್ಮ ದೇಶವನ್ನು ಕಾಪಾಡಿತ್ತು. ೭೦ರ ದಶಕದಲ್ಲಿ ವಿದೇಶಗಳಿಗೆ ಹೋಗಿ ದುಡಿಯತೊಡಗಿದ ಭಾರತೀಯರು ಕಳುಹಿಸಿದ ಹಣವು ನೆರವಿಗೆ ಬಂದಿತ್ತು. ೮೦ರ ದಶಕದ ಅಂತ್ಯದ ವೇಳೆಗೆ ವಿದೇಶಿ ವಿನಿಮಯ ಸಂಗ್ರಹ ಅನ್ವಯ ದೇಶಕ್ಕೆ ಒಂದು ಬಗೆಯ ದಿವಾಳಿತನ. ೯೦ರ ದಶಕ ಆರಂಭದಿಂದ ನಿಜವಾದ ಅರ್ಥದಲ್ಲಿ ದೃಢತೆ.
ವಾಸ್ತವವಾಗಿ ಪೌಂಡ್‌ ನಂತರ ಡಾಲರ್‌ ಹಣದ ಸಾದೃಶ್ಯದ ಅನ್ವಯ; ಅಂದರೆ ಆರ್ಥಿಕ ದೃಢತೆ ಅನ್ವಯ; ಡಾಲರ್‌ ರೂಪಾಯಿ ಪರಸ್ಪರ ಹೇಗೆ ತೂಗುತ್ತವೆ ಎಂದು ಲೆಕ್ಕಹಾಕಿ, ವಿನಿಮಯ ದರವನ್ನು ನಿರ್ಧರಿಸುವುದು ನಡೆದಿತ್ತು. ೧೯೯೩ರಿಂದ ಮಾತ್ರವೇ, ಯಾವುದೇ ವಿದೇಶಿ ಹಣದ ಅನ್ವಯ ರೂಪಾಯಿಯು ಎಷ್ಟೇ ಬೆಲೆಯನ್ನು ಬೇಕಾದರೂ ನಿಗದಿ ಮಾಡಿಕೊಳ್ಳಲಿ ಎನ್ನುವಂತೆ ತೇಲಿ ಬಿಟ್ಟಿದ್ದು. ಅಲ್ಲಿಂದ ಮುಂದೆಯೇ ರೂಪಾಯಿ ಸತ್ವ ತಾನೇತಾನಾಗಿ ವ್ಯಕ್ತವಾಗತೊಡಗಿದ್ದು.
ಹಣದ ಮೌಲ್ಯ ನಿರ್ಧಾರವನ್ನು ಹೀಗೆ ತೇಲಿಬಿಟ್ಟ ಪ್ರಸಂಗಗಳಲ್ಲಿ ಸಹ ಪ್ರತಿಯೊಂದು ರಾಷ್ಟ್ರವೂ, ಈಗ ಭಾರತ ಮಾಡುತ್ತಿರುವಂತೆ, ಕರೆನ್ಸಿ ಮೌಲ್ಯವು ವಿಪರೀತವಾಗಿ ಏರಿ ಇಳಿಯದಂತೆ ಎಚ್ಚರಿಕೆ ವಹಿಸುತ್ತದೆ. ಆಯಾ ರಾಷ್ಟ್ರದ ಕೇಂದ್ರ ಬ್ಯಾಂಕುಗಳು (ನಮ್ಮ ರಿಸರ್ವ್‌ ಬ್ಯಾಂಕಿನಂಥವು) ನಾನಾ ಮಾರ್ಗಗಳಿಂದ ನಿಯಂತ್ರಿಸಲು ಯತ್ನಿಸುತ್ತವೆ.
ರೂಪಾಯಿ, ಡಾಲರ್‌, ಪೌಂಡ್‌, ಯೆನ್‌, ಯೂರೋ ಹೀಗೆ ಹಣ ಯಾವುದೇ ಆದರೂ, ಅದರ ಮೌಲ್ಯವು ದೃಢಗೊಂಡಂತೆ ಆಯಾ ರಾಷ್ಟ್ರದ ಆರ್ಥಿಕ ಆರೋಗ್ಯಕ್ಕೆ ದಿಕ್ಸೂಚಿಯಾಗಿ ಪರಿಣಮಿಸುತ್ತದೆ. ಹಾಗೆ ಆಗುವುದರಿಂದ ಅನೇಕ ವೇಳೆ ಅನುಕೂಲಕ್ಕಿಂತ ಅನಾನುಕೂಲವೇ ಅಧಿಕ.
ರೂಪಾಯಿ ಮೌಲ್ಯ ಕುಸಿದರೆ ವ್ಯಾಪಾರ ಮಾಡುವಾಗ ಡಾಲರ್‌ನವರಿಗೋ ಯೆನ್‌ನವರಿಗೋ ಅನುಕೂಲ. ರೂಪಾಯಿನವರಿಗೆ ಆಮದು ತುಟ್ಟಿಯಾಗುತ್ತದೆ. ಆದರೆ ಅನ್ಯ ಕರೆನ್ಸಿಯವರು ನಮಗೆ ಸರಕು ಮಾರಲು ಮುಂದಾಗುತ್ತಾರೆ. ಏಕೆಂದರೆ ಪ್ರತಿ ಪ್ರಸಂಗದಲ್ಲೂ ಅವರಿಗೆ ಹೆಚ್ಚು ಮೊತ್ತ ಸಂದಾಯ ಆಗುತ್ತಿರುತ್ತದೆ.
ಅದೇ ರೀತಿ ರೂಪಾಯಿ ದೃಢಗೊಂಡರೆ ಅನ್ಯ ರಾಷ್ಟ್ರದವರಿಗೆ ಸರಕು ಮಾರುವುದಕ್ಕೆ ಅನಾನುಕೂಲ. ಏಕೆಂದರೆ ತಮ್ಮ ಕೈಗೆ ಬರುವ ಮೊತ್ತ ಕಡಿಮೆಯೆಂದು ಭಾವಿಸುವಂತಾಗುತ್ತದೆ.
ಅದೇ ರೀತಿ, ರೂಪಾಯಿ ದುರ್ಬಲವಾಗಿದ್ದರೆ ನಾವು ಬೇಕಾದಷ್ಟು ಸರಕು ಮಾರಬಹುದು. ರೂಪಾಯಿ ಸಬಲಗೊಂಡರೆ ರಫ್ತು ಕಷ್ಟವಾಗುತ್ತದೆ.
ಯಾವುದೇ ರಾಷ್ಟ್ರವು ವಿದೇಶ ವ್ಯಾಪಾರ ಮಾಡುವಾಗ ತನ್ನ ಕರೆನ್ಸಿಯು ಪ್ರತಿಷ್ಠೆಯ ಪ್ರತೀಕವಾಗಿದ್ದರೂ ಅಧಿಕ ರಫ್ತು ಸಾಧಿಸಬೆಕೆಂದೇ ಪ್ರಯತ್ನಿಸುತ್ತದೆ. ತನ್ನ ಕರೆನ್ಸಿ ದುಬಾರಿ ಎನ್ನುವ ಕಾರಣಕ್ಕೆ ಗ್ರಾಹಕ ರಾಷ್ಟ್ರ ತನ್ನನ್ನು ಬಿಟ್ಟು ತನ್ನ ಪ್ರತಿಸ್ಪರ್ಧಿ ರಾಷ್ಟ್ರದಿಂದ ಸರಕು ಖರೀದಿಸುವಂತೆ ಆಗಬಾರದು ಎಂದೇ ಭಾವಿಸುತ್ತದೆ.
ಅಮೆರಿಕವು ಜಗತ್ತಿನ ಅತಿ ಬಲಿಷ್ಠ ರಾಷ್ಟ್ರವೆಂದೇ ಬೀಗುತ್ತಿದ್ದರೂ ಕಳೆದ ಒಂದು ವರ್ಷದಲ್ಲಿ ಭಾರೀ ಪ್ರಮಾಣದ ಡಾಲರ್‌ ಮೌಲ್ಯ ಕುಸಿತಕ್ಕೆ ಅವಕಾಶ ಮಾಡಿಕೊಟ್ಟಿತೇಕೆ? ಅದರ ಅಭಿಮಾನಕ್ಕೆ ಭಂಗವುಂಟಾಗಲಿಲ್ಲವೇ? ವಾಸ್ತವವಾಗಿ ಇತರ ಕರೆನ್ಸಿಗಳೆಲ್ಲ ಮುಂಚಿಗಿಂತ ದೃಢಗೊಂಡು, ಡಾಲರ್‌ ಮೌಲ್ಯ ಕುಸಿದಾಗ ಅಮೆರಿಕ ಒಪ್ಪಿಕೊಳ್ಳಲೇಬೇಕು.
ರಫ್ತು ವ್ಯಾಪಾರ ಕುದುರಿಸಿಕೊಳ್ಳುತ್ತಲೇ ಇರಲು ಜಪಾನು ತನ್ನ ಯೆನ್‌ ಮೌಲ್ಯವನ್ನು ಕಾಪಾಡಿಕೊಂಡು ಬಂದಿದೆ.
ಹೀಗೆ ಪ್ರತಿ ರಾಷ್ಟ್ರವೂ ತನ್ನ ವ್ಯಾಪಾರ ಮತ್ತು ಕರೆನ್ಸಿಯ ಮೌಲ್ಯ ಇವುಗಳ ನಡುವೆ ಸಮತೋಲನ ಸಾಧಿಸುವುದಕ್ಕೆ ಹೆಣಗುತ್ತಲೇ ಇರುತ್ತದೆ.
ಯಾವುದೇ ರಾಷ್ಟ್ರ ಸರಕನ್ನೂ, ಸೇವಾ ಸೌಲಭ್ಯಗಳನ್ನೂ ಹೆಚ್ಚು ಹೆಚ್ಚು ಸೃಷ್ಟಿಸಲು ಹೆಣಗುತ್ತದೆ. ಆಗ ಮಾತ್ರ ಅದು ಆರೋಗ್ಯ ಕಾಪಾಡಿಕೊಂಡಂತೆ. ಆದರೆ ಉತ್ಪಾದಿಸಿದ್ದನ್ನು ಮಾರಲು ಸಧ್ಯವಾದರೆ ಮಾತ್ರ ಸಂಪತ್ತು ಸೃಷ್ಟಿಯಾದಂತೆ. ಬಳಸಿ ಮಿಕ್ಕಿದ್ದನ್ನು ಮಾರುವುದೂ ಸಾಧ್ಯವಾಗಬೇಕು. ಬಳಕೆ ಕಡಿಮೆ ಮಾಡಿಕೊಂಡಾದರೂ ಮಾಡಿಕೊಳ್ಳಬೇಕು. ಒಟ್ಟಿನಲ್ಲಿ ಧಾನ್ಯ ಬೆಳೆಯುವ ನಮ್ಮ ಬಡ ರೈತನನ್ನು ಕೇಳಿದರೂ ಸಾಕು; ಈ ಆರ್ಥಿಕ ಅಂಶವನ್ನು ದೃಢಪಡಿಸುತ್ತಾನೆ. ಹೀಗಾಗಿ ರಾಷ್ಟ್ರಗಳು ತಂತಮ್ಮ ವಿನಿಮಯ ದರವನ್ನು ಕೇಂದ್ರ ಬ್ಯಾಂಕ್‌ಗಳ ಮೂಲಕ ನಿಯಂತ್ರಿಸಲು ಸದಾ ಯತ್ನಿಸುತ್ತವೆ.
ಕರೆನ್ಸಿಯನ್ನು ಇತರ ಕರೆನ್ಸಿಗಳ ಅನ್ವಯ ತೇಲಿ ಬಿಟ್ಟಿರುವಾಗ ಮೌಲ್ಯ ಏರುಪೇರು ಆಗುತ್ತಿರುತ್ತದೆ. ಅದು ವಿಪರೀತವಾಗಬಾರದು. ಭಾರತ ಸಹ ಡಾಲರ್‌ ರೂಪಾಯಿ ಅನ್ವಯ ವಿನಿಮಯ ದರ ವಿಪರೀತ ಹೆಚ್ಚು ಕಡಿಮೆ ಆಗದಂತೆ ಮಾಡಲು ಹೆಣಗುತ್ತದೆ. ಉದಾಹರಣೆಗೆ ಮೇ ೨೨ ರಂದು ಡಾಲರ್‌ನ ವಿನಿಮಯ ದರ ರೂ. ೪೬.೯೦ ಆದಾಗ ರಿಸರ್ವ್‌ ಬ್ಯಾಂಕ್ ಹೆಣಗಾಡಿತು. ವಾಸ್ತವವಾಗಿ ರೂ. ೪೬.೯೦ ದಿನದ ಅಂತ್ಯದ ದರ ಮಧ್ಯಾಹ್ನ ೪೬.೮೧ ಆಗಿತ್ತು. ಅಂದರೆ ರೂಪಾಯಿ ಮೌಲ್ಯ ಮಧ್ಯಾಹ್ನ ಜಾಸ್ತಿಯಾಗಿತ್ತು. ಸಂಜೆ ವೇಳೆಗೆ ತಗ್ಗಿತು. ಇದಕ್ಕೆ ಮುಖ್ಯ ಕಾರಣ ರಿಸರ್ವ್ ಬ್ಯಾಂಕು. ಅದು ಆ ಒಂದೇ ದಿನದಂದು ತನ್ನ ಸಂಗ್ರಹದಲ್ಲಿದ್ದ ೨೦ ಕೋಟಿ ಡಾಲರ್‌ ಹಣವನ್ನು ಮಾರಾಟಕ್ಕೆ ಬಿಟ್ಟಿತು. ಡಾಲರ್‌ಗೆ ಬೇಡಿಕೆ ಕಡಿಮೆ ಆಯಿತು. ರಿಸರ್ವ್‌ ‌ಬ್ಯಾಂಕ್ ಮಾತ್ರವಲ್ಲ; ರಫ್ತುದಾರರು ಸಹ ಡಾಲರ್‌ ರೂಪದಲ್ಲಿದ್ದ ತಮ್ಮ ಹಣವನ್ನು ಡಾಲರ್‌ ‌ಮಾರುಕಟ್ಟೆಗೆ ಬಿಡುಗಡೆ ಮಾಡಿದರು. ಕಾರಣ ಗೊತ್ತೆ? ರೂಪಾಯಿ ಮೌಲ್ಯ ಅಧಿಕಗೊಂಡರೆ ರಫ್ತು ಬೆಲೆ ಕುದುರುವುದು ಕಡಿಮೆ. ತಮಗೆ ರಫ್ತು ಸಾಧ್ಯತೆ ಕಡಿಮೆ ಆಗಬಾರದು. ಡಾಲರ್‌ ಲಭ್ಯತೆ ಹೆಚ್ಚಾದಂತೆ ೨೦೦೦ ನವೆಂಬರ್‌ನಲ್ಲಿ ವಿನಿಮಯ ದರ ಈಗಿರುವಷ್ಟೇ ಇತ್ತು. ಮರುವರ್ಷ ಅದೇ ವೇಳೆ ರೂ.೪೭ರ ಗೆರೆ ದಾಟಿತ್ತು. ೨೦೦೨ರ ಜೂನ್‌ನಲ್ಲಿ ಅದು ರೂ. ೪೯. ಮುಂದೆ ಅಂತರಾಷ್ಟ್ರೀಯ ಸ್ಥಿತಿಗತಿ ಬದಲಾದಂತೆ ೨೦೦೩ ಜನವರಿಯಲ್ಲಿ ರೂ. ೪೭.೮೦, ಮೇ ೧೨ ರಂದು ರೂ. ೪೭.೧೭. ಅನಂತರ ರೂ. ೪೭ ಗೆರೆ ಕೆಳಕ್ಕೆ.
ಈ ಏರಿಳಿತಗಳ ನಡುವೆ ಎರಡು ವಿದ್ಯಮಾನಗಳನ್ನು ಪ್ರಧಾನವಾಗಿ ಗಮನಿಸಬೇಕು. ಭಾರತದಿಂದ ವಿದೇಶಗಳಿಗೆ ಹೋಗಿ ಭಾರತಕ್ಕೆ ಹಣ ಕಳುಹಿಸುವವರು, ಭಾರತಕ್ಕೆ ಪ್ರವಾಸಿಗಳಾಗಿ ಬರುವವರು ವಿನಿಮಯ ಹಣವು ದೇಶದೊಳಕ್ಕೆ ಬರಲು ನೆರವಾಗುತ್ತಾರೆ. ಅದೇ ವೇಳೆ ಯಾವುದೇ ಸರಕನ್ನು ರಫ್ತು ಮಾಡದಿದ್ದರೂ ತಜ್ಞರ ಬುದ್ಧಿಶಕ್ತಿ ಬಳಸಿ ಅಭಿವೃದ್ಧಿಪಡಿಸಿದ ಸಾಫ್ಟ್‌ವೇರ್‌ ಮಾರುವವರು ಹಾಗೂ ಕಂಪ್ಯೂಟರ್‌ ಕ್ಷೇತ್ರಕ್ಕೆ ಜನರನ್ನು ಬಳಸಿ ವಿನಿಮಯ ಹಣ ಗಳಿಸುವವರು ಸಹ ರಫ್ತುದಾರರು ಎಂದೇ ಎನಿಸಿಕೊಳ್ಳುತ್ತಾರೆ. ಹೀಗೆ ಐ. ಟಿ. ಕ್ಷೇತ್ರದ ಗಳಿಕೆ ಗಮನಾರ್ಹ ಎನಿಸಿದೆ. ೧೯೯೦-೯೧ರಲ್ಲಿ ಈ ಬಾಬಿನಿಂದ ಇದ್ದ ಗಳಿಕೆ ೭೫೦ ಕೋಟಿ ಡಾಲರ್‌. ಅದೇ ೨೦೦೧-೦೨ರ ವೇಳೆಗೆ ೩೫೦೦ ಕೋಟಿ ಡಾಲರ್‌ಗೆ ಏರಿತು. ಪ್ರತಿಯೊಂದು ಡಾಲರ್‌ ಸರಿಸುಮಾರು ೪೫-೫೦ ರೂಪಾಯಿಗೆ ಸರಿಸಮ ಎಂದಾಗ ಡಾಲರ್‌ಗಳಲ್ಲಿ ದುಡಿಯಲು ಭಾರತೀಯರಾದವರಿಗೆ ಸಹಜವಾಗಿ ಆತುರವಿರುತ್ತದೆ. ವಿದೇಶಗಳಿಗೆ ಹೋಗಿ ಎಷ್ಟು ಪರಿಪಾಟಲು ಪಡಲೂ ಅವರು ಸಿದ್ಧರಿರುತ್ತಾರೆ. ಆದರೆ ರೂಪಾಯಿ ಮೌಲ್ಯ ಅಧಿಕವಾಗಿ ರಫ್ತು ಗಳಿಕೆ ಕಡಿಮೆಯಾದಂತೆಲ್ಲ ಐ.ಟಿ.ಕಂಪನಿಗಳನ್ನು ನಡೆಸುವವರ ಉತ್ಸಾಹ ಕಡಿಮೆಯಾಗುತ್ತದೆ. ಅವರು ತಮ್ಮ ಸಿಬ್ಬಂದಿಗೆ ಕೊಡುವ ವೇತನ ಇತ್ಯಾದಿ ಕಡಿಮೆ ಮಾಡಲು ಮುಂದಾಗುತ್ತಾರೆ. ಆದ್ದರಿಂದ ಸಮತೋಲನ ಸಾಧಿಸುವ ಸರ್ಕಸ್‌ ತಪ್ಪಿಸುವಂತಿಲ್ಲ.
ಸದ್ಯದ ರೂಪಾಯಿ ಪ್ರಾಬಲ್ಯಕ್ಕೆ ಡಾಲರ್‌ನ ಮೌಲ್ಯ ಕುಸಿತ ಮುಖ್ಯವಾದ ಕಾರಣ. ಒಂದು ವರ್ಷದಿಂದ ಡಾಲರ್‌ಗೆ ದುರ್ದೆಸೆ. ಆದರೆ ಕುಸಿತ ಮಿತಿಯಲ್ಲಿದೆ ಎಂದೇ ಅಮೆರಿಕ ಸರ್ಕಾರ ಭಾವಿಸಿದೆ. ಡಾಲರ್‌ ಬಲವಾಗಿರಬೇಕು ಎಂಬ ನೀತಿಗೇನೂ ಅಮೆರಿಕ ಕಟ್ಟು ಬೀಳುತ್ತಿಲ್ಲ ಎನ್ನುವುದು ಮೇ ಎರಡನೇ ವಾರದ ವರದಿ. ಅದೇ ವೇಳೆ ಮೇ ಮೂರನೇ ವಾರದಲ್ಲಿ ಭಾರತದ ರಿಸರ್ವ್‌ ಬ್ಯಾಂಕು ರೂಪಾಯಿ ಮೌಲ್ಯ ಪರಿಸ್ಥಿತಿ ಅರಾಮದಾಯಕವಾಗಿದೆ ಎಂದೇ ಹೇಳಿತು.
ಅಮೆರಿಕ ಪರಿಸ್ಥಿತಿ ಸದ್ಯವೇ ದಿಢೀರನೆ ಸುಧಾರಿಸುವುದಿಲ್ಲ ಎಂಬ ಭಾವನೆ ಬಲವಾಗಿದೆ. ಆದ್ದರಿಂದ ಮುಂದಿನ ಒಂದು ವರ್ಷ ರೂ. ೪೭ರ ಆಸುಪಾಸಿನ ಮಟ್ಟದಲ್ಲೇ ರೂಪಾಯಿಯನ್ನು ಇನ್ನು ಒಂದು ವರ್ಷ ಇಟ್ಟಿರಬೇಕು ಎಂಬ ತಜ್ಞರ ನಿಲುವು ಕಾರ್ಯಸಾಧುವೇ ಸರಿ.
ಅಧಿಕೃತ ಅಂಕಿಸಂಖ್ಯೆ ಅನ್ವಯ ಇದೆಲ್ಲ ಸರಿ. ಆದರೆ ವ್ಯವಹಾರಸ್ಥರು ಈಗಲೂ ಒಂದು ಕಿವಿ ಮಾತು ಹೇಳುತ್ತಾರೆ. ಡಾಲರ್‌ಗೆ ಇನ್ನೂ ಸ್ವಲ್ಪ ಕಡಿಮೆ ರೂಪಾಯಿ ದರ ವಿಧಿಸಬಹುದು ಎಂಬುದು ಅವರ ಅಭಿಮತ. ರೂ. ೪೭ ಅಲ್ಲ. ರೂ. ೪೫.೭೦ ನಿಗದಿ ಮಾಡಿದರೂ ನಡೆಯುತ್ತದೆ. ಅಷ್ಟು ಆಗಬೇಕಾದರೆ ಅಮೆರಿಕದ ಸ್ಥಿತಿ ಇನ್ನೂ ಬಹಳ ಸುಧಾರಿಸಬೇಕಾಗುತ್ತದೆ.
ಭಾರತದ ವಹಿವಾಟೆಲ್ಲ ಅಮೆರಿಕಕ್ಕೆ ಲಗತ್ತಾದಂತೆ ನಡೆಯುವುದರಿಂದ ಇಷ್ಟೆಲ್ಲ ಲೆಕ್ಕಾಚಾರ. ಡಾಲರ್‌ ಬದಲು ಬೇರೆ ಕರೆನ್ಸಿ ನಂಟಸ್ತನ ಬೆಳೆದಂತೆ ಈ ಲೆಕ್ಕಾಚಾರಗಳೂ ಬದಲಾಗುತ್ತವೆ, ಸ್ವಲ್ಪ. 
೦೪, ೦೬, ೨೦೦೩.
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೩. ದೃಢಗೊಂಡ ರೂಪಾಯಿ: ಅಜೀರ್ಣವಾದ ವಿನಿಮಯ ಹಣ
‘ಒಂದು ರೂಪಾಯಿಗೆ ಏನು ಮಹಾ ಬರುತ್ತದೆ?’ ನಿಜ. ಭಿಕ್ಷೆ ಬೇಡುವವರು ಸಹ ಒಂದು ರೂಪಾಯಿ ಕೇಳುತ್ತಾರೆ. ಚಿಲ್ಲರೆ ನಾಣ್ಯ ಕೇಳುವುದಿಲ್ಲ. ಐದು ಪೈಸೆ, ಹತ್ತು ಪೈಸೆ ನಾಣ್ಯಗಳಿಗೆ ಬೆಲೆಯೇ ಇಲ್ಲ.
ಹೀಗೆ ಮಾತ್ರವಲ್ಲದೆ ನಾನಾ ರೀತಿಯಲ್ಲಿ ರೂಪಾಯಿ ಬಗೆಗೆ ಮೂಗೆಳೆಯುತ್ತಿದ್ದವರು ಸಹ ಈಗ ಸುಮ್ಮನಾಗಿದ್ದಾರೆ. ವಿಶ್ವರಂಗದಲ್ಲಿ ರೂಪಾಯಿನ ಕಿಮ್ಮತ್ತು ಏರಿದೆ.
ವಿಶ್ವಕ್ಕೆಲ್ಲ ದೊಡ್ಡಣ್ಣ ಎನಿಸಿಕೊಳ್ಳಲು ಕಾತರಿಸುವ ಅಮೆರಿಕದ ಕರೆನ್ಸಿಯಾದ ಡಾಲರ್‌ ಈತನಕ ಒಂದು ಅಳತೆಗೋಲು. ಯಾವ ದೇಶದ ಕರೆನ್ಸಿಯೇ ಆದರೂ ಒಂದು ಡಾಲರ್‌ಗೆ ಎಷ್ಟು ತೂಗುತ್ತದೆ ಎಂದೇ ಲೆಕ್ಕ ಹಾಕುತ್ತಾರೆ. ಈ ತನಕ ಈ ಬಗೆಯ ಲೆಕ್ಕಾಚಾರಕ್ಕೆ ಧಕ್ಕೆ ಬಂದಿಲ್ಲ. ಆ ರೀತಿಯಲ್ಲಿ ಲೆಕ್ಕ ಹಾಕಿದರೂ ರೂಪಾಯಿ ಮೌಲ್ಯ ಏರುತ್ತದೆ. ಸತತವಾಗಿ ಏರುತ್ತಿದೆ.
ಡಾಲರ್‌ಗಳಲ್ಲಿ ನಮೂದಾದ ಯಾವುದೇ ದೊಡ್ಡ ಮೊತ್ತವನ್ನು ರೂಪಾಯಿಗಳಲ್ಲಿ ಅರ್ಥಮಾಡಿಕೊಳ್ಳಲು ಐವತ್ತರಿಂದ ಗುಣಿಸಿಬಿಡುತ್ತಿದ್ದೆವು. ಸ್ಥೂಲವಾಗಿ ಒಂದು ಡಾಲರ್‌ಗೆ ಐವತ್ತು ರೂಪಾಯಿ ಎಂದೇ ಲೆಕ್ಕಾಚಾರ. ಆದರೀಗ ನಲವತ್ತೈದು ಆಗಿದೆ.
ಡಾಲರ್‌ನ ರೂಪಾಯಿ ವಿನಿಮಯ ದರ ಇನ್ನೂ ೪೫ಕ್ಕೆ ಬಂದಿಲ್ಲ. ಆದರೆ ಕೆಲವೇ ದಿನಗಳಲ್ಲಿ ಅದು ೪೫ ಸಹ ದಾಟಬಹುದು. ಅಂದರೆ ಬರಿದೆ ೪೫ ರೂಪಾಯಿಗೆ ಒಂದು ಡಾಲರ್‌, ವಾರಾಂತ್ಯದಲ್ಲಿ ದರವು ರೂ. ೪೫.೫೦ ಆಗಿತ್ತು.
ಡಾಲರ್‌ ಮಾತ್ರವಲ್ಲ; ವಿಶ್ವದ ಯಾವುದೇ ಪ್ರಮುಖ ಕರೆನ್ಸಿ ತೆಗೆದುಕೊಂಡರೂ ರೂಪಾಯಿ ಸತತವಾಗಿ ಹೆಚ್ಚು ಹೆಚ್ಚು ಬೆಲೆ ಪಡೆದುಕೊಳ್ಳುತ್ತಿದೆ. ಏಕೀಕೃತ ಯೂರೋಪಿನ ಯೂರೋ ಮಾತ್ರವೇ ಭಾರತದ ರೂಪಾಯಿಗಿಂತ ಹೆಚ್ಚು ದೃಢವಾಗಿರುವುದು.
ಈ ಆಸುಪಾಸಿನ ಯಾವುದೇ ದಿನದ ದರಗಳನ್ನು ಹಿಂದಿನ ವರ್ಷದ ಅದೇ ದಿನದ ದರಗಳಿಗೆ ಹೋಲಿಸಿದಾಗ ಡಾಲರ್‌ ಅನ್ವಯ ರೂಪಾಯಿ ಬೆಲೆ ಶೇ. ೫ ಏರಿರುವುದು ಗೊತ್ತಾಗುತ್ತದೆ.
ದಶಕಗಳ ಪರ್ಯಂತ ವಿನಿಮಯ ದರ ಏರಿಳಿಯದೆ ಸಮತೋಲ ಕಾಪಾಡಿಕೊಂಡ ವಿಶ್ವದ ಏಕೈಕ ಕರೆನ್ಸಿ ಎಂದರೆ ಜಪಾನಿನ ಯೆನ್‌. ಅದರ ಅನ್ವಯ ರೂಪಾಯಿ ಏರಿಕೆ ಕಂಡಿದ್ದು ಶೇ. ೭.೬. ಭಾರತದವರಿಗೆ ಬ್ರಿಟನ್ನಿನ ಪೌಂಡ್‌ ಎಂದರೆ ಅಮೆರಿಕದ ಡಾಲರ್‌ನಷ್ಟೇ ಗೌರವ. ಅದಕ್ಕೆ ಚರಿತ್ರೆಯೇ ಕಾರಣ. ಅಂಥ ಪೌಂಡ್‌ ಅನ್ವಯ ಸಹ ರೂಪಾಯಿಯು ಶೇ. ೩.೭ರಷ್ಟು ಬಲಗೊಂಡಿದೆ. ಈಚೆಗೆ ವಿಶ್ವದ ಸರ್ವಮಾನ್ಯ ಕರೆನ್ಸಿ ಎನಿಸಿಕೊಂಡ ಯೂರೋ ಅನ್ವಯ ಮಾತ್ರ ರೂಪಾಯಿಯು ಒಂದು ವರ್ಷದಲ್ಲಿ ಶೇ. ೫ ದುರ್ಬಲಗೊಂಡಿದೆ.
ಭಾರತೀಯರಿಗೆ ರೂಪಾಯಿ ಬೆಲೆ ಕಳೆದುಕೊಳ್ಳುತ್ತಿದೆ ಎಂದೇ ದಶಕಗಳ ಪರ್ಯಂತ ಚಿಂತೆ ಮಾಡಿ ರೂಢಿ. ರೂಪಾಯಿನ ಅಪಮೌಲ್ಯ ಅಥವಾ ಮೌಲ್ಯಚ್ಛೇದ ಎಂಬ ದುಃಸ್ವಪ್ನ ಆಗಾಗ ಕಾಡಿದೆ. ವಿದೇಶಗಳ ಒತ್ತಡ ರಾಜಕೀಯ ಕಾರಣ ಮುಂತಾದ ರೀತಿಯಲ್ಲಿ ರೂಪಾಯಿ ಮೌಲ್ಯಚ್ಛೇದವನ್ನು ವಿಶ್ಲೇಷಿಸುತ್ತಿದ್ದುಂಟು. ಹಾಗೆ ವಿನಿಮಯ ದರವನ್ನು ನಿಗದಿಪಡಿಸುತ್ತಿದ್ದುದು ಹಳೆಯ ಮಾತು. ವಿಶ್ವದ ನಾನಾ ಕರೆನ್ಸಿಗಳ ಅನ್ವಯ ರೂಪಾಯಿಯನ್ನು ಸಹ ತೇಲಿಬಿಡಲಾಗಿದೆ. ಅಂದರೆ ನಿತ್ಯ ರೂಪಾಯಿ ತನ್ನ ಬೆಲೆಯನ್ನು ತಾನೇ ಕಂಡುಕೊಳ್ಳುತ್ತದೆ. ಅದೇ ಈಗಿನ ವ್ಯವಸ್ಥೆ. ಬಹುತೇಕ ಎಲ್ಲ ರಾಷ್ಟರಗಳಲ್ಲೂ ಅದೇ ಈಗಿನ ರೂಢಿ. ನಿತ್ಯ ಮೌಲ್ಯಚ್ಛೇದ. ಇಲ್ಲದೇ ಮೌಲ್ಯವರ್ಧನೆ.
ದೇಶದ ಆರ್ಥಿಕ ದಾರ್ಢ್ಯ ಹೆಚ್ಚುತ್ತಾ ಹೋದಂತೆಲ್ಲ ರೂಪಾಯಿ ಬೆಲೆ ಏರುತ್ತಾ ಹೋಗುತ್ತದೆ. ಇನ್ನೊಂದು ದೇಶದ ಕರೆನ್ಸಿಗೆ ಸರಿಸಮನಾಗಿ ಕೊಡಬೇಕಾಗುವ ರೂಪಾಯಿ ಮೊತ್ತ ಕಡಿಮೆಯಾಗುತ್ತಾ ಹೋಗುತ್ತದೆ.
ರೂಪಾಯಿ ಬೆಲೆಯಲ್ಲಿ ಏನೇ ವ್ಯತ್ಯಾಸವಾದರೂ ಆಮದು ರಫ್ತು ಮೊತ್ತ ವ್ಯತ್ಯಾಸವಾಗುತ್ತಾ ಹೋಗುತ್ತದೆ. ರೂಪಾಯಿ ಬಲಗೊಂಡಂತೆಲ್ಲ ಆಮದು ಮಾಡಿಕೊಳ್ಳುವ ರಕು ಅಥವಾ ಸೇವಾ ಸೌಲಭ್ಯಕ್ಕೆ ತೆರಬೇಕಾಗುವ ಹಣ ಕಡಿಮೆಯಾಗುತ್ತದೆ. ಅಂದರೆ ಬಳಕೆದಾರನ ಪಾಲಿಗೆ ಆಮದು ಅಗ್ಗವಾಗುತ್ತದೆ. ಇಲ್ಲಿನ ಸರಕು ಸೇವೆ ಇವನ್ನು ರಫ್ತು ಮಾಡಿದಾಗ ಕೈಗೆ ಹತ್ತುವ ರೂಪಾಯಿ ಹಣ ಕಡಿಮೆಯಾಗುತ್ತದೆ.
ಒಂದು ಉದಾಹರಣೆ: ರೂಪಾಯಿ ಮೌಲ್ಯವರ್ಧನೆ ಕಾರಣ ಈಗ ಭಾರತವು ಹತ್ತಾರು ಲಕ್ಷ ಸಂಖ್ಯೆಯಲ್ಲಿ ಕೊಳ್ಳುತ್ತಿರುವ ಸೆಲ್‌ಫೋನ್‌ ಉಪಕರಣ ಅಗ್ಗವಾಗುತ್ತಿದೆ. ಅದೇ ರೀತಿ ಆಮದು ಮಾಡಿಕೊಳ್ಳುತ್ತಿರುವ ಪೆಟ್ರೋಲಿಯಂ ಕಚ್ಚಾ ತೈಲಕ್ಕೆ ಸಂದಾಯ ಮಾಡುವ ಹಣ ರೂಪಾಯಿ ಲೆಕ್ಕದಲ್ಲಿ ಕಡಿಮೆ ಆಗುತ್ತಿದೆ.
ಅದೇ ರೀತಿ ಭಾರತವು ಮುಖ್ಯವಾಗಿ ರಫ್ತು ಮಾಡುತ್ತಿರುವ ಸಾಫ್ಟ್‌ವೇರ್‌ ತರುವ ರೂಪಾಯಿ ಹಣದ ಮೊತ್ತ ಕಡಿಮೆಯಾಗುತ್ತದೆ.
ಒಬ್ಬ ಮನುಷ್ಯನ ಬಳಿ ಕೈನಿಂದ ಖರ್ಚು ಮಾಡಲು ಎಷ್ಟು ಹಣ ಲಭ್ಯವಿದೆ ಅರ್ಥಾತ್‌ ಖರ್ಚುಮಾಡಬಲ್ಲಂತ ಹಣ ಎಷ್ಟಿದೆ ಎಂಬುದರಿಂದ ಆತನ ಹೆಚ್ಚುಗಾರಿಕೆ ಅಳೆಯುತ್ತಾರೆ. ಅದೇ ರೀತಿ ಭಾರತದಲ್ಲಿ ಎಷ್ಟು ಮಾತ್ರ ವಿದೇಶಿ ವಿನಿಮಯ ಸಂಗ್ರಹ ಲಭ್ಯವಿದೆ ಎಂಬುದರಿಂದ ರೂಪಾಯಿನ ಮೌಲ್ಯ ನಿರ್ಧಾರವಾಗುತ್ತದೆ. ಭಾರತದ ಬಳಿ ಜಮೆ ಆಗಿರುವ ವಿನಿಮಯ ಸಂಗ್ರಹ ಸತತವಾಗಿ ಹೆಚ್ಚಾಗುತ್ತಿದೆ. ಅದೇ ಈಗಿನ ಸುಸ್ಥಿತಿ.
ಸದ್ಯ ವಿನಿಮಯ ಸಂಗ್ರಹ ೮೫ ಬಿಲಿಯನ್‌ ಡಾಲರ್‌ ದಾಟಿದೆ. (ಬಿಲಿಯನ್‌ ಎಂದರೆ ಶತಕೋಟಿ, ಡಾಲರ್‌ ಎಂದರೆ ಸದ್ಯಕ್ಕೆ ರೂ. ೪೫.೫೦) ಇದು ಇನ್ನು ಕೆಲವೇ ದಿನಗಳಲ್ಲಿ ೯೦ ಬಿಲಿಯನ್‌ ಆಗಲಿದೆ ಎಂಬುದು ಬಹುಪಾಲು ಖಚಿತ. ಮುಂದಿನ ಮಾರ್ಚ್‌ ಅಂತ್ಯಕ್ಕೆ ಮುಂಚೆಯೇ ವಿದೇಶಿ ವಿನಿಮಯ ಸಂಗ್ರಹವು ೧೦೦ ಬಿಲಿಯನ್ ಗೆರೆ ದಾಟುತ್ತದೆ ಎಂಬುದಕ್ಕೆ ದಟ್ಟ ನಿರೀಕ್ಷೆ.
ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿ ಮಾಡಿದ ೧೯೯೧ರಲ್ಲಿ ಭಾರತದ ಬಳಿ ಇದ್ದ ವಿನಿಮಯ ಸಂಗ್ರಹ ಕೇವಲ ೫೦೮ ಬಿಲಿಯನ್‌ ಡಾಲರ್‌. ೯೭ ರಲ್ಲಿ ಅದು ೨೪ ಬಿಲಿಯನ್‌ ಆಗಿತ್ತು. ೨೦೦೩ರ ಮಾರ್ಚ್‌ನಲ್ಲಿ ೭೪.೮ ಬಿಲಿಯನ್‌ ಹಾಗೂ ದರ ಮುಂದಿನ ತಿಂಗಳು ೭೭ ಬಿಲಿಯನ್‌ಗೆ ಏರಿತು. ಜುಲೈ ಮಧ್ಯಭಾಗದಲ್ಲಿ ೮೨.೭ ಬಿಲಿಯನ್‌.
ನಿಜವಾಗಿ ನಿಬ್ಬೆರಗಾಗುವಂತೆ ಮಾಡಿದ ವಿದ್ಯಮಾನ ಈ ಗ್ರಹ ಏರಿಕೆ.
ವಿನಿಮಯ ಸಂಗ್ರಹ ಎಂಬುದು ಆರ್ಥಿಕ ಸಾಮರ್ಥ್ಯವನ್ನೇ ಬಿಂಬಿಸಿದರೂ ಅಷ್ಟೂ ಹಣವು ರಫ್ತಿನಿಂದ ಗಳಿಸಿದ್ದಲ್ಲ. ಅನ್ಯ ದೇಶೀಯರು ಅಥವಾ ಅನಿವಾಸಿ ಭಾರತೀಯರು ಬಂಡವಾಳ ರೂಪದಲ್ಲಿ, ಠೇವಣಿ ರೂಪದಲ್ಲಿ ಭಾರತದೊಳಕ್ಕೆ ತಂದ ಹಣವೂ ಇದರಲ್ಲಿ ಸೇರಿರುತ್ತದೆ. ಏನೇ ಆದರೂ ಇದು ದೇಶದ ದಾರ್ಢ್ಯಕ್ಕೆ ಸೂಚಿಯೇ ಸರಿ. ನಂಬಿಕೆ ಇಲ್ಲದ ಕಡೆ ಯಾರೂ ಹಣವನ್ನು ತಂದಿಡುವುದಿಲ್ಲ.
ಭಾರತದಲ್ಲಿ ಕಂಪನಿಗಳ ಆರ್ಥಿಕ ಸ್ಥಿತಿ ಸುಧಾರಿಸಿದೆ. ರಫ್ತು ವೃದ್ಧಿಯಾಗುತ್ತಿದೆ. ಭಾರತದಿಂದ ಅನ್ಯ ದೇಶಗಳಿಗೆ ಉದ್ಯೋಗ ಅರಸಿ ಹೋದವರು ಅಲ್ಲಿಂದೆಲ್ಲ ತಮ್ಮ ಗಳಿಕೆಯ ಒಂದು ಪಾಲು ಹಣವನ್ನು ಆಯಾ ದೇಶದ ಕರೆನ್ಸಿಯಲ್ಲಿ ಕಳುಹಿಸುತ್ತಾರೆ. ಭಾರತದ ಬಂಡವಾಳ ಪೇಟೆಗಳಿಗೆ ಮುಖ್ಯವಾಗಿ ಕಂಪನಿಗಳ ಷೇರುಗಳಿಗೆ ವಿದೇಶಿ ಹಣಕಾಸು ಸಂಸ್ಥೆಗಳು ನಾನಾ ಕರೆನ್ಸಿಗಳ ರೂಪದಲ್ಲಿ ಹಣ ಪೂರೈಸುತ್ತಿವೆ. ಈಚೆಗೆ ಪರಮಾಯಿಷಿ ಎನಿಸಿದ ವಿದೇಶಿ ನೇರ ಬಂಡವಾಳ ಸಹ ದೇಶದೊಳಕ್ಕೆ ಬರುವುದು ಹೆಚ್ಚಾಗುತ್ತಿದೆ.
ದೇಶದೊಳಕ್ಕೆ ಬಂದು ಸಂಚಯಗೊಳ್ಳುತ್ತಿರುವ ವಿದೇಶಿ ವಿನಿಮಯವು ಅಮೆರಿಕನ್‌ ಡಾಲರ್‌ಗಳ ರೂಪದಲ್ಲಿ ಮಾತ್ರವೇ ಇಲ್ಲ. ಎಲ್ಲ ಕರೆನ್ಸಿಗಳೂ ಇರುತ್ತವೆ. ಸದ್ಯ ಶೇ. ೩೦ ಭಾಗ ಯೂರೋಗಳಲ್ಲಿದೆ.
ವಿನಿಮಯ ಭಂಡಾರ ಇದ್ದಕ್ಕಿದ್ದಂತೆ ಹೆಚ್ಚಲು ಕಾರಣವಾದರೂ ಏನು?
ಭಾರತದಲ್ಲಿ ಬಡ್ಡಿ ದರಗಳನ್ನು ಏಕಪ್ರಕಾರವಾಗಿ ಇಳಿಸುವ ವಾಡಿಕೆ ಹೊಸದಾಗಿ ಏನಿದೆಯೋ, ಅದು ವಾಸ್ತವವಾಗಿ ವಿಶ್ವ ವಿದ್ಯಮಾನ. ಅಮೆರಿಕ ಮತ್ತಿರ ಕಡೆ ಬಡ್ಡಿದರ ಇಳಿತ ಭಾರತಕ್ಕಿಂತ ಅಧಿಕ. ಈ ಕಾರಣದಿಂದ ಮತ್ತು ಇನ್ನಿತರ ಬ್ಯಾಂಕಿಂಗ್ ವಲಯದ ವಾಡಿಕೆಗಳಿಂದಾಗಿ ವಿದೇಶದಲ್ಲಿ ಇರುವವರಿಗೆ, ಮುಖ್ಯವಾಗಿ ಅನಿವಾಸಿ ಭಾರತೀಯರಿಗೆ ಭಾರತದಲ್ಲಿ ಹಣವನ್ನು ತಂದಿಡುವುದು ಲಾಭದಾಯಕವಾಗಿ ಪರಿಣಮಿಸಿದೆ. ಕೆಲವೊಮ್ಮೆ ಅನಿವಾಸಿ ಭಾರತೀಯರು ಅಗ್ಗದ ಬಡ್ಡಿ ದರದಲ್ಲಿ ಹಣ ಸಂಗ್ರಹಿಸಿ, ಅಧಿಕವಾಗಿಟಟಿರುತ್ತದೆ ಎನ್ನುವ ಕಾರಣದಿಂದ ಭಾರತದೊಳಕ್ಕೆ ತರುತ್ತಾರೆ. ಷೇರುಪೇಟೆಗಳಲ್ಲಿ ಹಣ ಹೂಡಲು ಮಾರಿಷಸ್‌ನಂಥ ಅನುಕೂಲಕರ ದೇಶದೊಳಕ್ಕೆ ಭಾರತ ಮೂಲಗಳಿಂದಲೇ ಹಣ ಸಾಗಿಸಿ, ಅಲ್ಲಿಂದ ಪುನಃ ಹೆಬ್ಬಾಗಿಲಿನ ಮೂಲಕ ಭಾರತಕ್ಕೆ ಬಂಡವಾಳ ತರುತ್ತಾರೆ. ಈಚೆಗೆ ಇಂಥ ಕ್ರಮಗಳ ವಿರುದ್ಧ ಕೇಂದ್ರ ಸರ್ಕಾರ ನಿರ್ಬಂಧಿತ ಕ್ರಮಗಳನ್ನು ಜಾರಿಗೆ ತಂದಿತು.
ಸದ್ಯ ಬಹಳವಾಗಿ ಚರ್ಚೆಗೆ ಬಂದಿರುವ ವಿಚಾರ ಎಂದರೆ, ರೂಪಾಯಿ ಬಲಗೊಂಡಿದ್ದರಿಂದ ರಫ್ತುದಾರರಿಗೆ ಅನುಕೂಲ ತಪ್ಪುತ್ತದೆ ಎನ್ನುವುದು. ರೂಪಾಯಿ ಮೌಲ್ಯವರ್ಧನೆ ಆದಾಗ ಮುಂಚಿಗಿಂತ ಹೆಚ್ಚು ಪ್ರಮಾಣದಲ್ಲಿ ವಿದೇಶಿ ವಿನಿಮಯ ದೇಶದ ಒಳಗೆ ಹರಿದು ಬರುತ್ತದೆ. (ರೂಪಾಯಿ ಮೌಲ್ಯ ಹಾಗೇ ಇದ್ದಿದ್ದರೆ ಒಳಕ್ಕೆ ಬರುತ್ತಿದ್ದ ವಿನಿಮಯಕ್ಕಿಂತ ಹೆಚ್ಚು). ಈ ಹೆಚ್ಚುವರಿ ಸಂಪನ್ಮೂಲವನ್ನು ರಫ್ತುದಾರರು ಹಾಗೂ ಇತರ ಉದ್ಯಮದವರಿಗೆ ಬೇಕಾದ ರಸ್ತೆ, ವಿದ್ಯುತ್‌, ಸಂಪರ್ಕ ಮತ್ತಿತರ ಮೂಲ ಸೌಲಭ್ಯ ಸೃಷ್ಟಿಗಾಗಿ ಬಳಸಲು ಶಕ್ಯವಾಗುತ್ತದೆ. ಅದೇ ವೇಳೆ ರಫ್ತುದಾರರಿಗೆ ಅನಗತ್ಯವಾಗಿ ನೀಡುವ ಸಬ್ಸಿಡಿ, ರಿಯಾಯ್ತಿ, ವಿನಾಯ್ತಿಗಳನ್ನು ಕಡಿಮೆ ಮಾಡಬಹುದು. ವಿಶ್ವವಾಣಿಜ್ಯ ಸಂಸ್ಥೆಯು ಇವನ್ನು ಕಡಿಮೆ ಮಾಡಬೇಕೆಂದು ಹೇಳುತ್ತಲೇ ಬಂದಿದೆ.
ಕೆಲವು ರಫ್ತು ಬಾಬುಗಳಲ್ಲಿ ಕಚ್ಚಾ ಸಾಮಗ್ರಿ ಮುಂತಾದುವನ್ನು ವಿಫುಲವಾಗಿ ಆಮದು ಮಾಡಿಕೊಳ್ಳುವುದು ವಾಡಿಕೆ. ರೂಪಾಯಿ ಬಲವರ್ಧನೆಯಿಂದ ಆಮದು ಅಗ್ಗವಾಗುವುದರಿಂದ ಅಂಥ ಬಾಬಿನ ರಫ್ತುದಾರರಿಗೆ ಅನುಕೂಲವೇ ಹೌದು. ಏಕೆಂದರೆ ಅವರ ಅಸಲು ವೆಚ್ಚ ಕಡಿಮೆ ಆಗುತ್ತದೆ. ಹೆಚ್ಚುತ್ತಿರುವ ವಿನಿಮಯ ಸಂಗ್ರಹವು ಹಲವು ಬಗೆಯ ತೊಡಕುಗಳನ್ನು ಸೃಷ್ಟಿಸುತ್ತಿದೆ. ವಿನಿಮಯ ಹಣ ವ್ಯತ್ಯಾಸವಾದರೂ ವಿನಿಮಯ ವಹಿವಾಟಿನಲ್ಲಿ ಕೋಟಿಗಟ್ಟಲೆ ಹಣವು ವ್ಯವಹಾರಸ್ಥನ ಕೈ ಸೇರುತ್ತದೆ, ಇಲ್ಲವೇ ಕೈಜಾರುತ್ತದೆ. ವ್ಯವಹಾರವೇ ಅಷ್ಟೊಂದು ಸೂಕ್ಷ್ಮ. ರಫ್ತಿನ ಮೇಲಿನ ಪರಿಣಾಮವೂ ಗಂಭೀರ. ಅನುಕೂಲ ಅನಾನುಕೂಲಗಳನ್ನು ಏನೇ ಪಟ್ಟಿ ಮಾಡಿದರೂ ಹೊರದೇಶಗಳ ಪೈಪೋಟಿಯು ರಫ್ತು ಆಮದು ರಂಗದ ಮೇಲೆ ದುಷ್ಪರಿಣಾಮ ಬೀರಲು ಅವಕಾಶ ಕೊಡಬಾರದು.
ಈ ಎರಡೂ ಕಾರಣಗಳಿಂದ ವಿನಿಮಯ ಪೇಟೆಯಲ್ಲಿ ವಿಪರೀತ ಏರುಪೇರು ಆಗುವುದಕ್ಕೆ ಅವಕಾಶ ಕೊಡಬಾರದು. ಆ ಕಾರಣದಿಂದ ದೇಶದೊಳಕ್ಕೆ ಹರಿದು ಬರುವ ವಿನಿಮಯ ಹಣವನ್ನು ರಿಸರ್ವ್‌ ಬ್ಯಾಂಕು ತನ್ನ ಭಂಡಾರಕ್ಕೆ ಸೇರಿಸಿಕೊಳ್ಳುತ್ತಾ ಹೋಗುತ್ತದೆ. ವಿನಿಮಯ ದರ ಹಾಗೂ ತತ್ಪರಿಣಾಮವಾಗಿ ರೂಪಾಯಿ ಮೌಲ್ಯ ನಿಯಂತ್ರಿಸಲು ನಿತ್ಯ ಕ್ರಮ ಕೈಗೊಳ್ಳುತ್ತದೆ. (ತನ್ನ ಕರೆನ್ಸಿ ಸಮತೋಲ ಸಾಧಿಸುವಂತೆ ಪ್ರತಿಯೊಂದು ದೇಶವೂ ಇಂಥ ಕ್ರಮ ಕೈಗೊಳ್ಳುವುದುಂಟು) ಏರುಪೇರು ತಡೆಯಲು ವಿನಿಮಯ ಹಣವನ್ನು ಖರೀದಿಸುತ್ತದೆ. ಇಲ್ಲವೇ ಪೇಟೆಗೆ ಬಿಡುಗಡೆ ಮಾಡುತ್ತದೆ. ಇಲ್ಲಿಯೇ ರಿಸರ್ವ್‌ ಬ್ಯಾಂಕಿನ ಕಾರ್ಯಕ್ಷಮತೆ ವ್ಯಕ್ತವಾಗುತ್ತಿರುವುದು.
ವಿನಿಮಯ ಸಂಗ್ರಹವು ೧೦೦ ಬಿಲಿಯನ್‌ ಮಟ್ಟಕ್ಕೆ ಏರುತ್ತಿರುವ ಸದ್ಯದ ಕಾಲ ಘಟ್ಟದಲ್ಲಿ ಎದ್ದಿರುವ ಪ್ರಶ್ನೆ ಎಂದರೆ ಭಾರತವು ಕ್ಷೇಮವಾಗಿ ಎಷ್ಟು ವಿನಿಮಯ ಹಣವನ್ನು ಗುಡ್ಡೆ ಹಾಕಿ ಇಟ್ಟುಕೊಳ್ಳಬಹುದು? ಎಂಬುದು. ನಿಜ, ಸಮೃದ್ಧಿಯೂ ಸಮಸ್ಯೆಯಾಗಬಲ್ಲದು.
ಹಣವನ್ನು ಏನು ಮಾಡಬೇಕು? ಖರ್ಚು ಮಾಡಿಬಿಡಲು ಸಾಧ್ಯವಾಗದು. ಸದ್ಯ ಸಂಗ್ರಹವಾಗಿರುವ ವಿದೇಶಿ ವಿನಿಮಯದಲ್ಲಿ ಗಳಿಸಿದ್ದೂ ಇದೆ. ಬಂಡವಾಳವಾಗಿ ಸಂಗ್ರಹಿಸಿದ್ದೂ ಇದೆ. ಬಂಡವಾಳವಾಗಿ ಬಂದ ಹಣವು ಹೂಡಿಕೆಯಾಗಬೇಕೇ ಹೊರತು ಅಭಿವೃದ್ಧಿ ಕಾರ್ಯಗಳ ನೆಪದಲ್ಲಿ ಸಹ ಖರ್ಚಾಗಿ ಬಿಡಬಾರದು. ಬಂಡವಾಳ ಹಣವನ್ನು ತಕ್ಷಣವೇ ತೊಡಗಿಸಲು ಸಾಧ್ಯವಾಗುವುದಿಲ್ಲ ಕೂಡಾ.
ಆದ್ದರಿಂದ ವಿನಿಮಯ ಸಂಗ್ರಹ ವಿಪರೀತವಾಗಿ ಬೆಳೆಯಲು ಅವಕಾಶ ಕೊಡಬಾರದು ಎಂದೇ ತಜ್ಞರು ಹೇಳುತ್ತಾರೆ. ೬೫ ರಿಂದ ೭೦ ಬಿಲಿಯನ್‌ ಡಾಲರ್‌ ‌ಮಟ್ಟಕ್ಕೆ ಮೀರಿದರೆ ಸದ್ಯದ ಪರಿಸ್ಥಿತಿಯಲ್ಲಿ ಆ ಹಣ ನಿರುತ್ಪಾದಕ ಆಗುತ್ತದೆ ಎಂಬುದು ಒಂದು ನಿಲುವು.
ವಿನಿಮಯ ಸಂಗ್ರಹ ಪರಿಸ್ಥಿತಿ ಚೆನ್ನಾಗಿರುವುದರಿಂದ ಕೇಂದ್ರ ಸರ್ಕಾರವು ತಾನು ಮಾಡಿರುವ ಸಾಲವನ್ನು ಅವಧಿಗೆ ಮುಂಚೆಯೇ ತೀರಿಸಲು ಮುಂದಾಗಿದೆ. ಒಳ್ಳೆಯ ಕೆಲಸವೇ ಸರಿ. ಆದರೆ ಹಾಗೆ ಮಾಡಬೇಕಾದರೆ ಒಪ್ಪಂದದಲ್ಲಿ ಹೇಳಿರುವಂತೆ ಕೆಲವು ಬಗೆಯ ದಂಡ ತೆರಬೇಕಾಗುತ್ತದೆ.
ಖಾಸಗಿ ಉದ್ಯಮಿಗಳು ತಾವು ಮಾಡಿರುವ ವಿದೇಶಿ ಸಾಲ ತೀರಿಸಲು ವಿನಿಮಯ ಹಣ ಒದಗಿಸುವುದಾಗಿ ಸಹ ಕೇಂದ್ರ ತಿಳಿಸಿದೆ. ಸಾಲ ತಿರಿಸಲು ವಿನಿಮಯ ಹಣ ಒದಗಿಸುವುದಾಗಿ ಸಹ ಕೇಂದ್ರ ತಿಳಿಸಿದೆ.
ಸಾಲ ತೀರಿಸುವ ಕ್ರಮಗಳು ಸಹ ಅನೇಕ ಪ್ರಕರಣಗಳಲ್ಲಿ ಉತ್ಪಾದಕ ಎನಿಸುವುದಿಲ್ಲ ಎನ್ನುವುದು ವಾಸ್ತವಾಂಶ. ಸದ್ಯ ಭಾರತವು ತನ್ನ ಬಳಿ ಸಂಗ್ರಹವಾದ ವಿದೇಶಿ ವಿನಿಮಯ ಹಣದ ಶೇ. ೩೫ ಭಾಗವನ್ನು ಬಡ್ಡಿಗೆ ಇಟ್ಟಿದೆ. ಇದು ಆರೋಗ್ಯಕರವಾದ ಕ್ರಮವೇನೂ ಅಲ್ಲ.   ೦೧. ೧೦. ೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೪. ಸಂಪನ್ನರಾಗಲು ನೆರವಾಗಬೇಕಾದ ಲೆಕ್ಕಾಚಾರ
‘ನಿಮ್ಮ ಕಡೆ ಮಳೆ ಹೇಗಿದೆ?’ – ಬೇರೆ ಪ್ರದೇಶದವರು ಯಾರಾದರೂ ಬಸ್ಸು ರೈಲಿನಲ್ಲಿ ಸಿಕ್ಕಿದಾಗ ಕೂಡಾ ಲೋಕಾಭಿರಾಮ ಕೇಳುವ ಪ್ರಶ್ನೆ ಇದು.
ಭಾರತದಲ್ಲಿ ಮಳೆ ಬೆಳೆಯದೇ ಜೀವನದ ಮುಖ್ಯ ಪ್ರಶ್ನೆ. ಕಾಲಕಾಲಕ್ಕೆ ಮಳೆಯಾಗಿ ಒಳ್ಳೆಯ ರೈತನ ಕೈಗೆ ಹತ್ತಿದರೆ, ಆ ಬೆಳೆಯಲ್ಲಿ. ಸ್ವಂತಕ್ಕೆ ಬಳಕೆಯಾಗಿ ಮಾರಾಟಕ್ಕೆ ಸಾಕಷ್ಟು ಉಳಿಸಿದರೆ, ರೈತನಿಗೆ ಅದೇ ದೊಡ್ಡ ಭಾಗ್ಯ. ಜೀವನೋಪಾಯಕ್ಕೆ ವ್ಯವಸ್ಥೆ ಆಗಿ ಖರ್ಚಿಗೆ ಒಂದಿಷ್ಟು ಹಣ ಉಳಿಯುತ್ತದೆ. ಆಗ ಕೈಗಾರಿಕೆಯ ಚಕ್ರಗಳು ಜೋರಾಗಿ ತಿರುಗುತ್ತವೆ.
ಅನಾವೃಷ್ಟಿಯ ಕಾವಿಗೆ ಭೂಮಿ ಬೆಂದಿರುವ ಹಿನ್ನೆಲೆಯಲ್ಲಿ ನಿರೀಕ್ಷೆಗಿಂತ ಒಳ್ಳೆಯ ಮಳೆ ಈ ಬಾರಿ ಆದಾಗ ಪ್ರಧಾನಿಯಿಂದ ಮೊದಲ್ಗೊಂಡು ಎಲ್ಲರೂ ದೇಶದ ಸಂಪನ್ನತೆ ಯಾವ ಪ್ರಮಾಣದಲ್ಲಿ ಹೆಚ್ಚುತ್ತದೆ ಎಂದು ಮಾತನಾಡಿದವರೇ ಸರಿ. ಆಡಳಿತಗಾರರು, ತಜ್ಞರು, ಪತ್ರಕರ್ತರು ಎಲ್ಲರೂ ಜಿಡಿಪಿ ಎಷ್ಟಕ್ಕೆ ಏರುತ್ತದೆ ಎಂದೇ ಲೆಕ್ಕ ಹಾಕಿದರು.
ಯಾವುದಿದು ಆರ್ಥಿಕಾಭಿವೃದ್ಧಿಯ ಮಾನದಂಡ?
ಆರ್ಥಿಕ ವಿಷಯಗಳನ್ನು ಕುರಿತು ಸಾಮಾನ್ಯ ಜ್ಞಾನವನ್ನು ಮೈಗೂಡಿಸಿಕೊಳ್ಳುವ ಪ್ರಯತ್ನಿಯೊಬ್ಬರೂ ಜೆಡಿಪಿ ಬಗೆಗೆ ಮಾತನಾಡುತ್ತಾರೆ. ಗ್ರಾಸ್‌ ಡೊಮೆಸ್ಟಿಕ್‌ ಪ್ರಾಡಕ್ಟ್‌ ಎಂಬುದರ ಸಂಕ್ಷಿಪ್ತ ರೂ. ಸ್ಥೂಲವಾಗಿ ಗ್ರಾಸ್‌ ನ್ಯಾಷನಲ್‌ ಪ್ರಾಡಕ್ಟ್‌ (ಜಿಎನ್‌ಪಿ) ಎಂದೂ ಭಾರತಕ್ಕೆ ಅನ್ವಯವಾಗುವಂತೆ ಹೇಳುತ್ತಾರೆ. ಮುಂಚೆ ಇದನ್ನು ರಾಷ್ಟ್ರೀಯ ಉತ್ಪನ್ನ ಎಂದು ಕರೆಯುತ್ತಿದ್ದರು. ನೆಟ್‌ ನ್ಯಾಷನಲ್‌ ಪ್ರಾಡಕ್ಟ್‌ ಎಂದೂ ಕರೆಯುತ್ತಿದ್ದರು.
ಜುಲೈನಲ್ಲಿ ಮಳೆ ಬರತೊಡಗಿದಂತೆ ಮೋರ್ಗನ್‌ ಸ್ಟಾನ್ಸಿ ಎಂಬ ಹಣ ಹೂಡಿಕೆ ವಯವಹಾರ ನಿರತ ಸಂಸ್ಥೆಯು ೨೦೦೩-೦೪ ಸಾಲಿನ ಜಿ.ಡಿ.ಪಿ. ವೃದ್ಧಿ ಶೇ. ೬.೨ ಇರುತ್ತದೆ ಎಂದು ಅಂದಾಜು ಮಾಡಿತು. ಮಳೆ ಬರುವುದು ಅನಿಶ್ಚಿತ ‌ಇದ್ದಾಗ ಅದು ೫.೩ ಇರುವುದೆಂದು ಅಂದಾಜು ಮಾಡಿತ್ತು.
೨೦೦೪-೦೫ರಲ್ಲಿ ಇದು, ಅಂದರೆ ಜೆಡಿಪಿ ಶೇಕಡಾ ವೃದ್ಧಿ ೫.೫ ಎಂದು ಅಂದಾಜು ಮಾಡಿದ್ದುದನ್ನು ೫.೯ ಎಂದು ಪರಿಷ್ಕರಿಸಿತು.
ಇದು ಆದ ಒಂದು ತಿಂಗಳ ನಂತರ ಅಂತಾರಾಷ್ಟ್ರೀಯ ಹಣಕಾಸು ನಿಧಿ (ಎಎಂಎಫ್‌)ಯ ಅಂದಾಜು ಹೊರಬಿತ್ತು. ಎರಡು ಸಾಲಿನಲ್ಲಿ ಭಾರತದ ಜಿಡಿಪಿ ವೃದ್ಧಿ ಶೇ. ೫.೬ ಮತ್ತು ಶೇ. ೫.೯ ಇರುತ್ತದೆ ಎಂಬುದು ಅದರ ಲೆಕ್ಕಾಚಾರ.
ಜಿಡಿಪಿ ಎಂದರೆ ದೇಶದಲ್ಲಿರುವ ಜನರು ಒಂದು ವರ್ಷದಲ್ಲಿ ಉತ್ಪಾದಿಸುವ ವಸ್ತುಗಳು ಮತ್ತು ಸೇವೆಗಳ ಒಟ್ಟಾರೆ ಮೊತ್ತ. ಅದು ಬೆಳೆದಷ್ಟೂ ದೇಶವು ಹೆಚ್ಚು ಹೆಚ್ಚು ಸಂಪನ್ನವಾಗುತ್ತಿದೆ ಎಂದು ಅರ್ಥ. ಅದರ ವೃದ್ಧಿ ಎಂಬ ಲೆಕ್ಕಾಚಾರವು ದೇಶವು ವರ್ಷದಿಂದ ವರ್ಷಕ್ಕೆ ಎಷ್ಟು ವೇಗವಾಗಿ ಶ್ರೀಮಂತವಾಗುತ್ತಿದೆ ಎಂಬುದನ್ನು ನಿರೂಪಿಸುತ್ತದೆ.
ದೇಶದ ಒಟ್ಟಾರೆ ಜನಸಂಖ್ಯೆಯ ಎಲ್ಲರೂ ಉತ್ಪಾದಕ ಚಟುವಟಿಕೆಯಲ್ಲಿ ಭಾಗವಹಿಸಿದ್ದಾರೆ ಎಂದು ಭಾವಿಸಿ ಲೆಕ್ಕ ಹಾಕುವುದುಂಟು. ಜಿಡಿಪಿಯನ್ನು ಜನಸಂಖ್ಯೆಯಿಂದ ಭಾಗಿಸಿದರೆ ತಲಾ ಜಿಡಿಪಿಯೂ ಅದರ ತಲಾ ವೃದ್ಧಿಯೂ ಸಿಗುತ್ತದೆ.
ಐಎಂಎಫ್‌ ವರದಿ ಪರಕಾರ ಇಡೀ ಏಷ್ಯದಲ್ಲಿ ಚೇತೋಹಾರಿ ಎನಿಸಿದ ಅಂಶ ಎಂದರೆ ಚೀನಾ ಮತ್ತು ಭಾರತಗಳೆರಡರ ತಲಾ ಜಿಡಿಪಿ ಬಹಳ ಆರೋಗ್ಯಕರ ಎನ್ನುವ ರೀತಿಯಲ್ಲಿ ವೃದ್ಧಿಗೊಳ್ಳುತ್ತಿದೆ. ಜಾಗತಿಕ ಆರ್ಥಿಕತೆ ದುರ್ಬಲವಾಗಿದ್ದಾಗಲೂ ಈ ಎರಡೂ ದೇಶಗಳ ತಲಾ ಜಿಡಿಪಿ ಸ್ವತಃ ದುರ್ಬಲಗೊಳ್ಳದೆ ದೃಢವಾಗಿ ಉಳಿದಿತ್ತು!
ಕೃಷಿ, ಉದ್ಯಮ, ಸೇವಾ ಸೌಲಭ್ಯ ಸೃಷ್ಟಿ, ವಾಣಿಜ್ಯೋದ್ಯಮ ಮುಂತಾದ ನಿರ್ದಿಷ್ಟ ಕ್ಷೇತ್ರಗಳ ವಹಿವಾಟನ್ನು ಭಾರತದ ಅಂಕಿಸಂಖ್ಯೆ ಇಲಾಖೆ ಮಾತ್ರವಲ್ಲದೆ ಖಾಸಗಿ ಸಂಸ್ಥೆಗಳವರು ಸಹಾ ಅಧಿಕೃತ ಹಾಗೂ ಇತರ ಬಗೆಯ ಅಂಕಿಸಂಖ್ಯೆ ಆಧಾರದ ಮೇಲೆ ಅಳೆದಿರುತ್ತಾರೆ. ಆರ್ಥಿಕ ವಿಷಯಗಳಿಗೆ ಮೀಸಲಾದ ಪತ್ರಿಕೆ ನಿಯತಕಾಲಿಕಗಳು ಸಹಾ ಆ ಕೆಲಸ ಮಾಡುತುವುದುಂಟು. ಪ್ರತಿವರ್ಷ ಮಾತ್ರವಲ್ಲ; ಪ್ರತಿ ಮೂರು ತಿಂಗಳ ಅಂಕಿಸಂಖ್ಯೆ ವಿಶ್ಲೇಷಿಸಿ ಇಡುವುದೂ ಉಂಟು. ಒಂದು ಪತ್ರಿಕೆಯಂತೂ ಬೆಳೆಯುವ ಸಾಧ್ಯತೆ ಹೆಚ್ಚಿದ್ದರಿಂದ ೨೦೦೩-೦೪ರ ಸಾಲಿನ ಜಿಡಿಪಿ ಶೇ. ೭ ಅಥವಾ ೮ ಪ್ರಮಾಣದಲ್ಲಿ ವೃದ್ಧಿಯಾಗುತ್ತದೆ ಎಂದು ಹೇಳಿದ್ದುಂಟು.
ಜನಸಂಖ್ಯೆ ಏರುತ್ತಾ ಹೋದರೆ, ಜಿಡಿಪಿ ಯಾವ ವೇಗದಲ್ಲಿ ಏರುತ್ತಿದೆಯೋ ಅದಕ್ಕಿಂತ ಹೆಚ್ಚಿನ ವೇಗದಲ್ಲಿ ಏರದಿದ್ದರೆ ದುಡಿಯುವವರಿಗಿಂತ ತಿನ್ನುವ ಕೈಗಳು ಅಧಿಕವಾದಂತೆ ಎಂದೇ ಅರ್ಥ. ಏಕೆಂದರೆ ಇದ್ದುದನ್ನು ಮಾತ್ರವೇ ಎಲ್ಲರೂ ಹಂಚಿಕೊಳ್ಳಬೇಕು. ಜನಸಂಖ್ಯೆ ಕಡಿಮೆ ಕಡಿಮೆ ಏರುವಂತಾದರೆ ಜಿಡಿಪಿ ದೊಡ್ಡದಾಗಿ ಕಾಣುತ್ತದೆ. ಭಾರತದ ವಿಷಯದಲ್ಲಿ ಹೀಗೆ ಆಗಿದೆ.
ಉತ್ಪನ್ನ ಮತ್ತು ಸೇವಾ ಸೌಲಭ್ಯಗಳ ಮೌಲ್ಯ ನಿರ್ಧರಿಸಿ ತಾನೇ ಜಿಡಿಪಿ ಎಷ್ಟೆಂದು ನಿರ್ಧರಿಸುವುದು? ದೀರ್ಘ ಕಾಲದಲ್ಲಿ ರೂಪಾಯಿನ ಮೌಲ್ಯವೇ ಕುಸಿಯುತ್ತದೆ! ೧೯೮೦ರಲ್ಲಿ ಡಾಲರ್‌ಗೆ ಎಂಟು ರೂಪಾಯಿ ಸಮ. ಈಗ ೪೫ ರೂಪಾಯಿ. ಹಣದುಬ್ಬರ ಹೆಚ್ಚುತ್ತಾ ಹೋದಂತೆಲ್ಲ ಜಿಡಿಪಿ ಹಾಗೂ ತಲಾ ಜಿಡಿಪಿ ಏರುತ್ತಾ ಹೋಗುತ್ತದೆ. ಅಂಥ ವೇಳೆ ಈ ಅಂಕಿಸಂಖ್ಯೆಯನ್ನು ಹೋಲಿಕೆಗೆ ಬಳಸುವುದು ಎಷ್ಟು ಯುಕ್ತ? ಅದರಲ್ಲೂ ಹತ್ತಾರು ವರ್ಷಗಳ ಅಂತರದ ಅಂಕಿಸಂಖ್ಯೆಯನ್ನು! ಆದ್ದರಿಂದಲೇ ಯಾವ ವರ್ಷದ ಬೆಲೆಗಳ ಆಧಾರದ ಮೇಲೆ ಜಿಡಿಪಿ ವೃದ್ಧಿ ನಿರ್ಧಾರ ಮಾಡಲಾಗಿದೆ ಎಂದು ನಮೂದಿಸುತ್ತಾರೆ. ಉದಾ: (ಆಧಾರ ೧೯೯೩ = ೧೦೦).
ಹಣದುಬ್ಬರ ಹತೋಟಿಯಲ್ಲಿದ್ದರೆ (ಪ್ರಸ್ತುತದಂತೆ) ಅದು ಹಾಗಿದ್ದಷ್ಟು ಕಾಲವೂ ಜಿಡಿಪಿ ನಿಜವಾದ ಮೌಲ್ಯಾಧಾರಿತವೇ ಆಗಿರುತ್ತದೆ. ಜನಸಂಖ್ಯೆ ಹಣದುಬ್ಬರ ಇತ್ಯಾದಿ ಹಲವು ರೀತಿ ವ್ಯತ್ಯಾಸಕ್ಕೊಳಗಾವುದಿದ್ದರೂ ಜಿಡಿಪಿ ನಿರ್ಣಯ ಮಾಡುವ ವಿಧಾನ ಹೆಚ್ಚು ಹೆಚ್ಚು ವೈಜ್ಞಾನಿಕ ಆಗಿರುವಂತೆ ಮಾಡಲು ಅರ್ಥಶಾಸ್ತ್ರಜ್ಞರು ಹೋಗುತ್ತಾರೆ.
ಕೃಷಿ ಉತ್ಪನ್ನ ಲೆಕ್ಕ ಹಾಕುವಾಗ ಅದರ ಜೊತೆಗೆ ಅರಣ್ಯ ಉತ್ಪನ್ನ ಮತ್ತು ಮೀನುಗಾರಿಕೆ ಸೇರಿಸಿ ಒಂದಾಗಿ ಪರಿಗಣಿಸುತ್ತಾರೆ.
ಗಣಿಗಾರಿಕೆ ಮತ್ತು ಕೈಗಾರಿಕೋತ್ಪಾದನೆ ಇನ್ನೊಂದು ಸಮೂಹ. ವಿದ್ಯುತ್‌, ತೈಲೋತ್ಪಾದನೆ, ನಿರ್ಮಾಣ ಉದ್ಯಮ ಇವೆಲ್ಲ ಸೇರುತ್ತವೆ. ಈ ಎರಡೂ ಸೇರಿದಂತೆ ಉತ್ಪಾದನಾ ವಲಯ ಎನಿಸಿಕೊಳ್ಳುತ್ತವೆ.
ಸೇವಾಸೌಲಭ್ಯ ವಲಯದಲ್ಲಿ ಸಾರಿಗೆ, ದೂರಸಂಪರ್ಕ, ವಾಣಿಜ್ಯೋದ್ಯಮಗಳು ಒಂದು ಸಮೂಹವಾದರೆ, ಹಣಕಾಸು ಮತ್ತು ಸ್ಥಿರಾಸ್ಥಿ ವ್ಯವಹಾರ ಇನ್ನೊಂದು ಸಮೂಹ, ಸಮುದಾಯ ಕಲ್ಯಾಣ (ಶಿಕ್ಷಣ, ಆರೋಗ್ಯ ಮುಂತಾದವು) ಇನ್ನೊಂದು ಸಮೂಹವಾಗಿ ಪರಿಣಮಿಸುತ್ತದೆ.
ಕೃಷಿ ಮತ್ತು ಇತರ ಬಾಬುಗಳನ್ನು ಪ್ರಾಥಮಿಕ ವಲಯ ಎಂದೇ ಕರೆಯುತ್ತಾರೆ. ಇದರಲ್ಲಿ ಕೃಷಿಯೇ ಮುಖ್ಯ ಬಾಬು. ೫೦ ವರ್ಷದ ಹಿಂದೆ ಜಿಡಿಪಿಗೆ ಕೃಷಿಯ ಕೊಡುಗೆ ಶೇಕಡಾ ೫೭.೭ ಇದ್ದುದು ಈಗ ಶೇಕಡಾ ೨೫ಕ್ಕೆ ಇಳಿದಿದೆ.
ಸೆಕೆಂಡರಿ ವಲಯ ಎನಿಸಿಕೊಂಡ ಉದ್ಯಮ ಉತ್ಪಾದನಾ ವಲಯದ ಕೊಡುಗೆ ಶೇಕಡಾ ೧೬ ಇದ್ದುದು ಶೇಕಡಾ ೨೭ಕ್ಕೆ ಏರಿದೆ. ವಾಣಿಜ್ಯ, ಸಾರಿಗೆ, ದೂರ ಸಂಪರ್ಕ, ಬ್ಯಾಂಕಿಂಗ್‌, ವಿಮೆ, ಸ್ಥಿರಾಸ್ತಿ, ಸಮುದಾಯ ಕಲ್ಯಾಣ ಇಲ್ಲೆಲ್ಲ ಸೇವೆ ಸಂದಾಯವಾಗುವುದೇ ಅಧಿಕ. ಜನರ ಸ್ವಯಂ ವೃತ್ತಿಯೂ ಇದರಲ್ಲಿ ಸೇರುತ್ತದೆ. ಇದರ ಪಾಲು ಶೇ. ೨೮ ಇದ್ದುದು ಶೇ ೫೧ಕ್ಕೆ ಏರಿದೆ.
ತಾತ್ಪರ್ಯ ಇಷ್ಟೇ: ದಿನೇ ದಿನೇ ಜಿಡಿಪಿಯಲ್ಲಿ; ಅಂದರೆ ದುಡಿಮೆ ಮಾಡಿ ಸಂಪತ್ತು ಸೃಷ್ಟಿಸುವಲ್ಲಿ ಕೃಷಿ ಕಡಿಮೆ ಆಗುತ್ತಿದೆ. ಕೃಷಿಯೇತರ ಬಾಬುಗಳು ಹೆಚ್ಚಾಗುತ್ತಿವೆ. ಅಂದರೆ ಜನಜೀವನ ಶೈಲಿಯು ಮುಂದುವರಿದ ರಾಷ್ಟ್ರಗಳ ಧಾಟಿಗೆ ಬಂದಿದೆ.
ಭಾರತದಲ್ಲಿ ವೈವಿಧ್ಯತೆಯಿಂದಾಗಿ ಮಾಹಿತಿ ಕಲೆಹಾಕುವುದೇ ಪ್ರಯಾಸದ ಕೆಲಸ. ಮುಖ್ಯವಾದ ಉದಾಹರಣೆಯಾಗಿ ಕೃಷಿಯನ್ನೇ ತೆಗೆದುಕೊಳ್ಳಬಹುದು. ಕೃಷಿ ಒಂದು ಜೀವನೋಪಾಯ. ಬಳಸಿ ಮಿಕ್ಕಿದ್ದು ಮಾತ್ರ ವ್ಯಾಪಾರಕ್ಕೆ ಬರುವುದು. ಆಹಾರ ಧಾನ್ಯ ಮುಂತಾದವನ್ನು ಮಾರದೆ ಸೇವೆ ಮತ್ತಿತರ ಸೌಲಭ್ಯಗಳ ಸಂದಾಯಕ್ಕೆ ವಿನಿಮಯ ಮಾಡಿಕೊಂಡರೆ ಅದು ಲೆಕ್ಕಕ್ಕೆ ಬರುವುದು. ಕೃಷಿಕ ಕುಟುಂಬವು ಹಲವಾರು ಜನರನ್ನು ನಿಯೋಜಿಸಿಕೊಂಡು ಕೃಷಿ ಉತ್ಪನ್ನ ಮೂಲಕವೇ ಪ್ರತಿಫಲ ನೀಡುವುದುಂಟು. ಅವೆಲ್ಲ ಲೆಕ್ಕಕ್ಕೇ ಬರುವುದಿಲ್ಲ.
ವಾಸ್ತವ ಬೆಳೆ ಎಷ್ಟೆಂದು ಲೆಕ್ಕ ಹಾಕಲು ಶೇ. ೮೦ ರಷ್ಟು ಭೂಭಾಗದಲ್ಲಿ ವೈಜ್ಞಾನಿಕ ಕ್ರಮಗಳನ್ನು ಅನುಸರಿಸುವುದುಂಟು. ೬೩ ಬಗೆಯ ಬೆಳೆಗಳ ಸಂಬಂಧ ಮಾದರಿಗಾಗಿ ಪೈರಿನ ಮಾದರಿಗಳನ್ನು ಕತ್ತರಿಸಿ ತೆಗೆದುಕೊಂಡು ಐದು ಲಕ್ಷಕ್ಕೂ ಹೆಚ್ಚು ತಾಕುಗಳಲ್ಲಿ ಪ್ರಯೋಗ ನಡೆಸಿ ವಿಶ್ಲೇಷಿಸುತ್ತಾರೆ. ಆದರೂ ಲೆಕ್ಕಕ್ಕೆ ಸಿಗದೆ ಹೋಗುವುದು ಬಹಳ. ಹಣ್ಣು ತರಕಾರಿ ಬೆಳೆ ಬಗೆಗೆ ವೈಜ್ಞಾನಿಕ ಮಾಪನವೇ ಇನ್ನೂ ಸಾಧ್ಯವಾಗಿಲ್ಲ. ಆದರೂ ಸಿದ್ಧಪಡಿಸುವ ಕಾರ್ಯ ತಪ್ಪಿಲ್ಲ. ಈಚೆಗೆ ಭಾರೀ ರಫ್ತು ಸಾಧಿಸಿರುವ ಪುಷ್ಪೋತ್ಪನ್ನ ಸಹಾ ಲೆಕ್ಕಕ್ಕೆ (ಸ್ಥೂಲವಾಗಿ) ಒಳಪಡುತ್ತಿದೆ. ಅದೇ ರೀತಿ ಭಾರೀ ವಿದೇಶಿ ವಿನಿಮಯ ಗಳಿಕೆಗೆ ಕಾರಣವಾದ ಸಾಫ್ಟ್‌ವೇರ್‌ ಉತ್ಪನ್ನದ ಕೊಡುಗೆಯನ್ನು ಕೈಗಾರಿಕಾ ವಲಯದಲ್ಲಿ ಲೆಕ್ಕ ಹಾಕಲು ಹಿಂದೆ ಉಳಿದಿಲ್ಲ.
ಸೇವಾ ಸೌಲಭ್ಯ ಎಷ್ಟೊಂದು ಸೃಷ್ಟಿ ಆಗುವುದೋ ಅಷ್ಟೂ ಲೆಕ್ಕಾಚಾರಕ್ಕೆ ಸಿಲುಕುತ್ತಿಲ್ಲ. ಶಿಕ್ಷಕರು, ವಕೀಲರು, ವೈದ್ಯರು, ಲೆಕ್ಕಿಗರು, ವಿವಿಧ ಬಗೆಯ ಸಮಾಲೋಚನೆ ನೀಡುವ ತಜ್ಞರು ಇವರೆಲ್ಲ ತಮ್ಮ ಸಂಪಾದನೆ ಎಷ್ಟೆಂಬುದನ್ನು ಮರೆಮಾಚುತ್ತಾರೆ. ಕಪ್ಪು ಹಣದ ವ್ಯವಹಾರ ಮತ್ತು ಚಲಾವಣೆಯು ಸಂಪತ್ತಿನ ಸೃಷ್ಟಿಗೆ ನೆರವಾಗುವ ಬಾಬಿಗೆ ಸೇರಿದ್ದರೂ ಜಿಡಿಪಿ ಲೆಕ್ಕಾಚಾರದ ವ್ಯಾಪ್ತಿಯ ಹೊರಗೇ ಉಳಿಯುತ್ತದೆ.
ಹೀಗಾಗಿ ವಾಸ್ತವ ಜಿಡಿಪಿ ಬಹಳ ಹೆಚ್ಚೇ ಇದ್ದರೂ ನಾವು ಬಡವರೆಂದೇ ಚಿತ್ರಿತರಾಗುತ್ತೇವೆ.
ವೇತನದ ಕೊರತೆ ತುಂಬಿಕೊಡಲು ಸಂಘಟಿತ ವಲಯ ಶ್ರಮಿಕರಿಗೆಂದೇ ಕೈಗಾರಿಕಾ ಉತ್ಪಾದನೆ ಸೂಚ್ಯಂಕ (ಐಐಪಿ), ಸಗಟು ಬೆಲೆ ಸೂಚ್ಯಂಕ ಮುಂತಾದವನ್ನು ಅನ್ವಯಿಸುವುದುಂಟು. ತುಟ್ಟಿಭತ್ಯ ನಿರ್ಣಯಕ್ಕೆ ಇವು ಸಹಾಯಕ. ಜೀವನ ಎಷ್ಟು ತುಟ್ಟಿಯಾಗುತ್ತಿದೆಯೋ ಅದಕ್ಕಿಂತ ಬಹಳ ಕಡಿಮೆ ಪ್ರಮಾಣದ ತುಟ್ಟಿಭತ್ಯ ತಮಗೆ ಸಿಗುತ್ತದೆ ಎಂದು ಶ್ರಮಿಕರು ದೂರುತ್ತಾರೆ. ಹಲವಾರು ಬಾಬುಗಳಲ್ಲಿ ಲೆಕ್ಕಕ್ಕೇ ಸಿಗದೇ ಹೊರಗೆ ಉಳಿಯುವ ಅಂಶಗಳಿರುವುದೇ ಅದಕ್ಕೆ ಕಾರಣ.
ಅಂಕಿಸಂಖ್ಯೆಗಳನ್ನು, ಮಾಹಿತಿಯನ್ನು ಕಲೆ ಹಾಕುವಲ್ಲಿ ಕೇಂದ್ರ ಸರ್ಕಾರಕ್ಕೆ ಸೇರಿದ ಸಂಸ್ಥೆಗಳು ಸಾಕಷ್ಟು ಶ್ರಮಿಸುತ್ತಿದ್ದರೂ ರಾಜ್ಯ ಸರ್ಕಾರಗಳು ನಿರಾಸ್ಥೆ ವಹಿಸುವುದು ಅಧಿಕ. ಈ ಲೋಪಕ್ಕೆ ಅದೇ ಮುಖ್ಯ ಕಾರಣ.
ಎಷ್ಟೆಲ್ಲ ಕಸರತ್ತು ಮಾಡಿ ಜಿಡಿಪಿ ಮತ್ತಿತರ ಬಗೆಯ ಲೆಕ್ಕಾಚಾರಗಳನ್ನು ಮಾಡಿ ಇಟ್ಟರೂ, ವಿದೇಶಗಳ ಇಂಥದೇ ಚಟುವಟಿಕೆ ಜೊತೆ ಹೋಲಿಸಿದಾಗ, ಭಾರತದ ಕಸರತ್ತು ಶಭಾಷ್‌ ಎನಿಸಿಕೊಂಡರೂ ಇಡೀ ಮಾಹಿತಿ ನಿರ್ವಹಣೆ ಟೀಕೆಗೆ ತುತ್ತಾಗಿಯೇ ಉಳಿದಿದೆ. ಸಂಪತ್ತಿನ ಸಮಾನ ಹಂಚಿಕೆಗೆ, ಬಡತನ ನಿವಾರಣೆಗೆ ಈ ಮಾಹಿತಿ ನಿರ್ವಹಣೆ ನೆರವಾಗಿಲ್ಲ ಎಂದು ಅರ್ಥಶಾಸ್ತ್ರಜ್ಞರು ದೂರುತ್ತಾರೆ. ವೃದ್ಧಿ, ವೃದ್ಧಿ ದರ, ತಲಾ ಲೆಕ್ಕಾಚಾರ ಮುಂತಾದವೆಲ್ಲ ವಾಸ್ತವಕ್ಕಿಂತ ದೂರವಾದುದು ಎಂಬುದು ಅವರ ಟೀಕೆ. ಅದು ವ್ಯವಸ್ಥೆಯ ದೋಷ ಎನಿಸಿಕೊಳ್ಳುವುದೇ ಹೊರತು ಅನ್ಯಥಾ ಅಲ್ಲ. ಮಾಹಿತಿ ನಿರ್ವಹಣೆಯನ್ನು ಸದಾ ಕಾಲ ಸುಧಾರಣೆಗೆ ಒಳಪಡಿಸಲಾಗುತ್ತಿದೆ ಎಂಬುದು ಮಾತ್ರ ನಿಜ. ಕಂಪ್ಯೂಟರೀಕರಣದ ಬಳಕೆ ಈ ದಿಸೆಯಲ್ಲಿ ಇದು ಇನ್ನೂ ಹೆಚ್ಚಬೇಕಿದೆ.
ಇತ್ತೀಚೆಗೆ ಗೋಲ್ಡನ್‌ ಸ್ಯಾಕ್ಸ್‌ ಎಂಬ ಬಂಡವಾಳ ಪೇಟೆ ವಹಿವಾಟು ಸಂಸ್ಥೆಯೊಂದು ಜಿಡಿಪಿ ಆಧಾರದ ಮೇಲೆ ಲೆಕ್ಕ ಹಾಕಿ ವಿಶ್ವದಲ್ಲಿ ಆರ್ಥಿಕ ಭವಿಷ್ಯವನ್ನು ನಿರ್ಣಯಿಸುವ ರಾಷ್ಟ್ರಗಳಲ್ಲಿ ಭಾರತವೂ ಒಂದಾಗಲಿದೆ ಎಂದು ಹೇಳಿದೆ. ೨೦೫೦ರ ವೇಳೆಗೆ ಭಾರತವು ಅತಿ ವೇಗದಲ್ಲಿ ವೃದ್ಧಿ ಕಾಣುವ ಹಾಗೂ ವಿಶ್ವದ ಮೂರನೇ ಅತಿದೊಡ್ಡ ಆರ್ಥಿಕತೆಯಾಗಿ ಪರಿಣಮಿಸುತ್ತದೆ ಎಂಬುದು ಅದರ ಭವಿಷ್ಯವಾಣಿ.
ಬ್ರೆಜಿಲ್‌, ರಷ್ಯಾ, ಭಾರತ ಮತ್ತು ಚೀನಾ ಇವು ಇಂಗ್ಲಿಷಿನ ಮೊದಲ ಅಕ್ಷರಗಳು ಸೇರಿದಾಗ ‘ಬ್ರಿಕ್‌’ ಎಂದಾಗುತ್ತದೆ. ಈ ಬ್ರಿಕ್‌ ರಾಷ್ಟ್ರಗಳು ಸದ್ಯದ ಶ್ರೀಮಂತ ರಾಷ್ಟ್ರಗಳಾದ ಅಮೆರಿಕ, ಜಪಾನ್‌, ಜರ್ಮನಿ, ಫ್ರಾನ್ಸ್‌, ಇಟಲಿ ಮತ್ತು ಬ್ರಿಟನ್‌ (ಜಿ-೬ ರಾಷ್ಟ್ರಗಳ ಕೂಟ) ಇವನ್ನು ಹಿಂದಕ್ಕೆ ಹಾಕುತ್ತವೆ.
ಬ್ರಿಕ್‌ ರಾಷ್ಟ್ರಗಳು ಮುಖ್ಯವಾಗಿ ಉದ್ಯೋಗಾವಕಾಶಗಳನ್ನು ಸೃಷ್ಟಿ ದುಡಿಮೆ ಹಾಗೂ ಅದರ ಪ್ರತಿಫಲ ಹಂಚಿಕೆಯಲ್ಲಿ ಸುಧಾರಣೆ ತರಬೇಕು ಮಾತ್ರ. ಆಗ ಮಾತ್ರ ಈ ಭವಿಷ್ಯವಾಣಿ ನಿಜವಾಗುತ್ತದೆ.
ಭಾರತದ ಮಟ್ಟಿಗೆ ಮಾಡಿದ ವಿಶ್ಲೇಷಣೆಯಲ್ಲಿ ಅಸಂಖ್ಯಾತ ಅಶಿಕ್ಷಿತರ ಶ್ರಮಿಕ ವರ್ಗಕ್ಕೆ (ಕೃಷಿಕರು ಸಹಾ ಸೇರಿದಂತೆ) ಅಧಿಕ ಕೆಲಸ ಒದಗಿಸಬೇಕು. ಅವರ ಪಾಲಿಗೆ ದುಡಿಮೆ ಪ್ರತಿಫಲಕಾರಿ ಆಗಬೇಕು. ಅವರು ತಮ್ಮ ಸೌಖ್ಯಕ್ಕಾಗಿ ಹಣ ಖರ್ಚು ಮಾಡುವುದು ಹೆಚ್ಚಬೇಕು. ಆಗ ಮಾತ್ರ ಭವಿಷ್ಯವಾಣಿ ನಿಜವಾಗುತ್ತದೆ.
ಉತ್ಪಾದನಾ ರಂಗದಲ್ಲಿ ಸದ್ಯ ಕಾಲ ಮತ್ತು ಶ್ರಮ ಪೋಲಾಗುವುದೇ ಅಧಿಕ. ಕಾರ್ಮಿಕ ವಿಷಯಗಳ ಸುಧಾರಣಾ ಕ್ರಮಗಳ ಜಾರಿಯು ವ್ಯಾಪಕ ನಿರುದ್ಯೋಗಕ್ಕೆ ದಾರಿ ಮಾಡಿಕೊಡುತ್ತದೆ.
ಅಂಥ ಪರಿಸ್ಥಿತಿ ಒದಗದಂಥ ಸುಧಾರಣಾ ಕ್ರಮಗಳನ್ನು ರೂಪಿಸುವುದೇ ಈಗಿನ ದೊಡ್ಡ ಸವಾಲು.
೧೨.೧೧.೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೫. ಕೂಡಿಟ್ಟ ಕುಡಿಕೆ ಹಣ ಮ್ಯೂಚುವಲ್‌ ಫಂಡ್‌
ಚೆನ್ನಾಗಿ ನಡೆಯುತ್ತಿರವಾಗ ನಾಲ್ಕು ಕಾಸು ಕೂಡಿಡಬೇಕು. ಇದು ಸದಾ ಕಾಲಕ್ಕೂ ಅನ್ವಯಿಸುವ ಮಾತು.
ಆದರೆ ಪಾಶ್ಚಾತ್ಯ ಪ್ರಧಾನ ಜನಜೀವನ ಇರುವ ಕಡೆಯೆಲ್ಲ ಜನರು ನಂಬುವ ಸಿದ್ಧಾಂತವೇ ಬೇರೆ ಗಳಿಸಿದ್ದನ್ನು ಖರ್ಚು ಮಾಡಿ ಸುಖಪಡು ಎಂಬುದು.
ಆರ್ಥಿಕ ಸುಧಾರಣಾ ಕ್ರಮಗಳ ಹೆಸರಿನಲ್ಲಿ ಭಾರತದಲ್ಲಿ ಇದೇ ಧೋರಣೆಯನ್ನು ಪೋಷಿಸುತ್ತಾರೇನೋ ಎಂದೆನಿಸುತ್ತದೆ.
ಒಂದು ಕಡೆ ಖರೀದಿ ಸಾಮರ್ಥ್ಯವೇ ಇಲ್ಲದೆ ಬಡವರು ಮತ್ತು ಕೆಳ ಮಧ್ಯಮ ವರ್ಗದವರು ಪರಿತಪಿಸುತ್ತಿದ್ದಾರೆ. ಸಾಕು ಸಾಕಾದಷ್ಟು ಸರಕುಗಳೂ ಸೌಲಭ್ಯಗಳೂ ಧಂಡಿಯಾಗಿ ಲಭಿಸುತ್ತಿದೆ. ಆದರೆ ಅದಕ್ಕಾಗಿ ವ್ಯಯ ಮಾಡಲು ಹಣ ಇಲ್ಲ. ಅದೇ ವೇಳೆ ಮೇಲ್ಮಧ್ಯಮ ಮತ್ತು ಶ್ರೀಮಂತ ವರ್ಗಗಳಿಗೆ ಸೇರಿದ ಜನರಲ್ಲಿ ಉಳಿಸಬಹುದಾದಷ್ಟು ವರಮಾನವಿದ್ದರೆ ಉಳಿಸಲು ಪ್ರೋತ್ಸಾಹವಿಲ್ಲ. ಉಳಿಸಿದ ಹಣವನ್ನು ಇಡುವುದಾದರೂ ಎಲ್ಲಿ? ಮಡಿಕೆಯಲ್ಲಿಟ್ಟು ನೆಲದಲ್ಲಿ ಹೂತಿಡುವ ಕಾಲ ಇದಲ್ಲ.
ವಾಸ್ತವವಾಗಿ ಇದ್ದುದರಲ್ಲಿ ಸ್ವಲ್ಪ ಉಳಿಸುವ ಜಾಯಮಾನ ಭಾರತದ ಎಲ್ಲ ವರ್ಗದ ಜನರಲ್ಲೂ ಇದೆ. ಕಷ್ಟಕಾಲಕ್ಕೆಂದು ಒಂದಿಷ್ಟು ಚಿನ್ನವಾದರೂ ಖರೀದಿ ಮಾಡಿ ಇಡುವ ಪ್ರವೃತ್ತಿ ಅವರದ್ದು. ಪ್ರತಿಯೊಬ್ಬರಲ್ಲೂ ಸ್ವಂತಕ್ಕೆ ಒಂದು ಸೂರು ಮಾಡಿಕೊಳ್ಳುವ ಹಂಬಲ ಇರುತ್ತದೆ. ಕಷ್ಟಕಾಲಕ್ಕೆಂದು ವಿಮೆ ಕಂತು ಕಟ್ಟುತ್ತಾರೆ. ಷರುಗಳಲ್ಲಿ ಹಣ ತೊಡಗಿಸುತ್ತಾರೆ.
ಯಾವುದೇ ರೂಪದಲ್ಲಿ ಉಳಿತಾಯ ಮಾಡಿದರೂ ಕಾಲಕ್ರಮೇಣ ಸಂಪತ್ತು ತಾನಾಗಿ ವೃದ್ಧಿಗೊಳ್ಳಬೇಕು ಎಂದು ಜನ ಸಹಜವಾಗಿ ಬಯಸುತ್ತಾರೆ. ಅದು ಸಾಧ್ಯವಾಗದೇ ಇದ್ದಲ್ಲಿ ಸ್ವಾರಸ್ಯ ಕಡಿಮೆ.
ಈಚೆಗೆ ಚಿನ್ನದ ಬೆಲೆ ಏರುತ್ತಿಲ್ಲ. ಒಡವೆ ಮಾಡಿಸಿಕೊಂಡು ಧರಿಸುವಾಗ ಆನಂದ ಪಡುವುದಕ್ಕೆಂದು ಮಾತ್ರ ಚಿನ್ನ ಖರೀದಿಸಬಹುದೇ ಹೊರತು ಹಣ ಕೂಡಿಡುವುದಕ್ಕಲ್ಲ. ಅದೇ ರೀತಿ ಮನೆಮಾರು ಸಹಾ ಸ್ವಂತ ಭೋಗಕ್ಕೆ ಬೇಕೇ ಹೊರತು ಹಣ ವೃದ್ಧಿಗೆ ನೆರವಾಗುವಂಥದಲ್ಲ. ವಿಮೆ ವ್ಯಾಪಾರ ಬಹಳ ತೇಜಿ ಎಂದು ಭಾವಿಸಿ ವಿದೇಶಿ ಮೂಲದ ಕಂಪನಿಗಳು ಭಾರತಕ್ಕೆ ಲಗ್ಗೆ ಇಟ್ಟಿವೆ. ಭಾರತದ ಹಣಕಾಸು ಸಂಸ್ಥೆಗಳ ಜೊತೆಗೂಡಿ ನಾನಾ ಬಗೆಯ ಪಾಲಿಸಿಗಳನ್ನು ರೂಪಿಸಿವೆ. ಆದರೆ ಜನಕ್ಕೆ ಅವುಗಳಲ್ಲಿ ನಂಬಿಕೆಯೇ ಬರುತ್ತಿಲ್ಲ. ಷೇರುಗಳಲ್ಲಿ ಹಣ ತೊಡಗಿಸಿದವರು ಕೈಸುಟ್ಟುಕೊಂಡಿದ್ದೇ ಅಧಿಕ.
ಇದನ್ನೆಲ್ಲ ನೋಡಿದಾಗ ಹಣ ಉಳಿಸಿ ಜೋಪಾನ ಮಾಡುವುದಕ್ಕೆ ಬ್ಯಾಂಕ್‌ನಲ್ಲಿ ಠೇವಣಿ ಇಡುವುದಷ್ಟೇ ಅತ್ಯಂತ ಸುರಕ್ಷಿತ ಮಾರ್ಗ ಎನಿಸದಿರದು. ಆದರೆ ಜಾಗತೀಕರಣದ ಅಂಗವಾಗಿ ಬಡ್ಡಿ ದರಗಳನ್ನು ಒಂದೇ ಸಮನೆ ಇಳಿಸುತ್ತಿದ್ದಾರೆ. ಮೊನ್ನೆ ಸಹಾ ರಿಸರ್ವ್‌ ಬ್ಯಾಂಕ್‌ ಬಡ್ಡಿದರವನ್ನೂ ಇನ್ನೂ ಸ್ವಲ್ಪ ಕೆಳಕ್ಕೆ ತಂದಿತು. ಬಡ್ಡಿ ದುಡಿಯದ ಹಣ ಇಟ್ಟುಕೊಂಡು ಏನು ಮಾಡುವುದು ಖರ್ಚು ಮಾಡಿ ಬಿಡುವುದೇ ಯುಕ್ತ ಎಂದು ಭಾವಿಸುವಂತಾಗಿದೆ.
ಠೇವಣಿಗಳು ತರುವ ಬಡ್ಡಿ ಹಣವನ್ನೇ ನೆಚ್ಚಿಕೊಂಡಿರುವ ನಿವೃತ್ತರು ಮುಂತಾದವರ ಪಾಡು ಹೇಳತೀರದು.
ಇದರ ನಡುವೆಯೂ ಈಚಿನ ವರ್ಷಗಳಲ್ಲಿ ಮ್ಯೂಚುವಲ್‌ ಫಂಡ್‌ಗಳು ಆಕರ್ಷಕವಾಗಿ ಕಂಡಿದ್ದುಂಟು. ೧೯೬೩ರಲ್ಲಿ ಕೇಂದ್ರ ಸರ್ಕಾರವು ಕಾನೂನು ಮಾಡಿ ಯುಎಸ್‌ ೬೪ ಎಂಬ ಫಂಡ್‌ ಯೋಜನೆಯನ್ನು ಮರುವರ್ಷದಿಂದ ಸ್ಥಾಪಿಸಲು ಅವಕಾಶ ಮಾಡಿಕೊಟ್ಟಿತು. ಖಾಸಗಿ ವಲಯ ಹಣಕಾಸು ಸಂಸ್ಥೆಗಳು ಅಂಥ ಫಂಡ್‌ ಯೋಜನೆಯನ್ನು ಸ್ಥಾಪಿಸಲು ಸುಮಾರು ೨೫ ವರ್ಷವೇ ಹಿಡಿಯಿತು. ಆದರೆ ಯುಎಸ್‌ ೬೪ನಲ್ಲಿ ಹಣ ತೊಡಗಿಸುವುದು ನಷ್ಟಕಾರಿ ಎಂದು ಜನರು ಭಾವಿಸತೊಡಗಿದಾಗ ಒಟ್ಟಾರ ಮ್ಯೂಚುವಲ್‌ ಫಂಡ್‌ಗಳ ಬಗೆಗೆ ಭ್ರಮನಿರಸನ ಆಯಿತೆಂಬುದು ನಿಜ.
ಫಂಡ್‌ಗಳ ಧ್ಯೇಯೋದ್ದೇಶವೇ ಕುತೂಹಲಕಾರಿ. ಚಿನ್ನದ ಬೆಲೆ, ಷೇರುಪೇಟೆ, ಸ್ಥಿರಾಸ್ತಿ ಬೆಲೆ, ಬಡ್ಡಿ ದರ ಮುಂತಾದವೆಲ್ಲ ದೇಶದ ಸ್ಥಿತಿಗತಿ ಮತ್ತು ವಿಶ್ವದ ಆಗುಹೋಗುಗಳನ್ನು ಅವಲಂಬಿಸಿದ್ದು. ಹೀಗೆ ಹೊರಗಿನ ಸ್ಥಿತ್ಯಂತರಗಳು ಬಿಡಿ ವ್ಯಕ್ತಿಯ ಉಳಿತಾಯ ಹಣದ ಗಿಟ್ಟುಪಾಡನ್ನು ನಿರ್ಧರಿಸುತ್ತದೆ.
ಪರಿಸ್ಥಿತಿ ಹೀಗಿದ್ದರೂ ತೊಡಗಿಸಿದ ಹಣವು ಒಳ್ಳೆಯ ರೀತಿಯಲ್ಲಿ ‘ದುಡಿಯು’ವಂತಾಗಲು ಏನು ಮಾಡಬೇಕು? ಈ ಪ್ರಶ್ನೆಗೆ ಉತ್ತರ ಎನ್ನುವಂತೆ ಮೂಡಿದ್ದು ಫಂಡ್‌ಗಳ ವಿದ್ಯಮಾನ.
ಸಾಮಾನ್ಯವಾಗಿ ಷೇರು ಮಾತ್ರವಲ್ಲದೆ ಬಾಂಡು ಡಿಬೆಂಚರು ಮುಂತಾದ ಪತ್ರಗಳಲ್ಲಿ ಹಣ ಹೂಡಬಹುದು. ಫಂಡ್‌ಗಳನ್ನು ನಡೆಸುವವರು ಇಂಥ ಪತ್ರಗಳನ್ನು ಕೊಂಡು ಗುಡ್ಡೆ ಹಾಕುತ್ತಾರೆ. ಈ ಫಂಡ್‌ ನಿರ್ಮಿಸಲು, ಅಂದರೆ ಉಳಿತಾಯದ ಹಣ ಸಂಗ್ರಹಿಸಲು, ರೂಪಿಸಿದ ಯೋಜನೆಯಲ್ಲಿ ಪಾಲ್ಗೊಳ್ಳಲು ಜನರಿಗೆ ಆಹ್ವಾನ ನೀಡುತ್ತಾರೆ. ಯುಎಸ್‌ ೬೪ ಸಹಾ ಇಂಥದೇ ಒಂದು ಯೋಜನೆಯಾಗಿತ್ತು.
ಜನರು ಇದರಲ್ಲಿ ಹಣ ತೊಡಗಿಸಬಹುದು. ಹಾಗೆ ಒಟ್ಟುಗೂಡಿಸಿದ ಮ್ಯುಚುವಲ್ ಫಂಡ್‌ ಯೋಜನೆಯಲ್ಲಿ, ಸಂಗ್ರಹಿಸಿದ ಹಣದಿಂದ ನಾನಾ ಬಗೆಯ ಉಳಿತಾಯ ಪತ್ರಗಳನ್ನು ಖರೀದಿಸಿ ಇಟ್ಟುಕೊಳ್ಳುತ್ತಾರೆ. ಷೇರು ಪೇಟೆಯ ಏರಿಳಿತಗಳನ್ನು ಅನುಸರಿಸಿ ಒಂದು ಯೋಜನೆಯಲ್ಲಿ ಕೂಡಿಸಿ ಇಟ್ಟ ಪತ್ರಗಳ ಮೊತ್ತ, ಅಂದರೆ ಆಸ್ತಿಮೌಲ್ಯ, ಏರುಪೇರಾಗುತ್ತಾ ಇರುತ್ತದೆ. ಕೆಲವು ಷೇರುಗಳ ಬೆಲೆ ಏರಬಹುದು; ಮತ್ತೆ ಕೆಲವು ಷೇರುಗಳ ಬೆಲೆ ಇಳಿಯಬಹುದು. ಬುದ್ಧಿವಂತಿಕೆಯಿಂದ ಲೆಕ್ಕ ಹಾಕಿ ಸರಿಯಾದ ರೀತಿಯಲ್ಲಿ ಹಣ ತೊಡಗಿಸಿದರೆ ನಷ್ಟವಾಗುವುದೇ ಇಲ್ಲ ಎನ್ನುವಂತೆ ಮಾಡಬಹುದು. ಅಷ್ಟೇ ಅಲ್ಲ; ಒಂದು ಯೋಜನೆಯಲ್ಲಿ ಕೂಡಿಸಿಟ್ಟ ಒಟ್ಟಾರೆ ಆಸ್ತಿ ಮೊತ್ತ ಎನ್‌ಎವಿ ಸದಾಕಾಲ ಏರುತ್ತಲೇ ಇರುವಂತೆ ನೋಡಿಕೊಳ್ಳಬಹುದು. ಹಾಗೆ ಏರುತ್ತಲೇ ಇದ್ದರೆ, ಠೇವಣಿಯು ಬಡ್ಡಿಯನ್ನು ದುಡಿಯುವಂತೆ ಹುಟ್ಟುವಳಿ ದುಡಿಯಬಹುದು. ಅಷ್ಟು ಮಾತ್ರವಲ್ಲ; ಸಂಗ್ರಹಿಸಿಟ್ಟ ಉಳಿತಾಯ ಪತ್ರಗಳನ್ನು (ಷೇರು ಪತ್ರಗಳನ್ನು ಸಹಾ)ಕೊಳ್ಳುತ್ತಾ ಮಾರುತ್ತಾ ಇದ್ದರೆ ಎನ್‌ಎವಿ ಇಳಿಯುವುದೇ ಇಲ್ಲ ಎನ್ನುವಂತೆ ಮಾಡಬಹುದು. ಸಣ್ಣ ಹೂಡಿಕೆದಾರನೊಬ್ಬ ಸ್ವತಃ ಷೇರುಗಳನ್ನು ಕೊಳ್ಳುತ್ತಾ ಮಾರುತ್ತಾ ತನ್ನಲ್ಲಿರುವ ಹಣವನ್ನು ವೃದ್ಧಿಸಿಕೊಳ್ಳಬಹುದು. ಅದೇ ಕಾರ್ಯವನ್ನು ಫಂಡ್‌ಗಳವರು ಮಾಡುತ್ತಾರೆ.
ಅದಕ್ಕಾಗಿ ಬೇಕಾಗುವ ತಜ್ಞರನ್ನು ನೇಮಿಸಿಕೊಳ್ಳುತ್ತಾರೆ. ಆ ತಜ್ಞರೂ, ಫಂಡ್‌ ಮ್ಯಾನೇಜರುಗಳೂ ವಿಫಲರಾಗುವುದುಂಟು. ಅನಿರೀಕ್ಷಿತ ಬೆಳವಣಿಗೆಗಳೂ ಆಗಬಹುದು. ಆದರೆ ಯಶಸ್ವಿಯಾಗಿ ನಡೆದ ಫಂಡ್‌ ಯೋಜನೆಗಳೂ ಇಲ್ಲದಿಲ್ಲ.
ಯೂನಿಟ್‌ ಟ್ರಸ್ಟ್‌ನಲ್ಲಿ ಬಂಡವಾಳದ ಯೂನಿಟ್‌ಗಳಲ್ಲಿ ಹಣ ತೊಡಗಿಸುವ ಪರಿಕಲ್ಪನೆಯನ್ನು ಸಾಕಾರಗೊಳಿಸಿದ ಆಗಿನ ಅರ್ಥ ಸಚಿವ ಟಿ.ಟಿ. ಕೃಷ್ಣಮಾಚಾರಿ ಅವರು ‘ಬಿಡಿ ಹೂಡಿಕೆದಾರರಿಗೆ, ಅದರಲ್ಲೂ ಯಾರ ಬಳಿ ಅತಿ ಸಣ್ಣ ಮೊತ್ತ ಉಳಿತಾಯ ಹಣ ಇದೆಯೋ ಅಂಥವರ ಅನುಕೂಲಕ್ಕೆ ಯುಟಿಐ’ ಎಂದಿದ್ದರು.
ಕಾಲ ಶತಮಾನಕಾಲ ಯುಟಿಐ ವಿಜೃಂಭಿಸಿದ ನಂತರ ನೆಲೆಯೂರಿದ ಬೇರೆ ಬೇರೆ ಕಂಪನಿಗಳ, ಬ್ಯಾಂಕುಗಳ ಫಂಡ್‌ಗಳು ಯಶಸ್ವಿಯಾಗಿ ಕಾರ್ಯ ನಿರ್ವಹಿಸಿದರೂ ಜನರಿಗೆ ಪೂರ್ತಿ ವಿಶ್ವಾಸ ಮೂಡಿಲ್ಲ ಎಂಬುದು ನಿಜ.
ಯೂನಿಟ್‌ ಟ್ರಸ್ಟ್‌ ಆಫ್‌ ಇಂಡಿಯಾ ಎರಡು ಕೋಟಿಗೂ ಅಧಿಕ ಹೂಡಿಕೆದಾರರಿಂದ ವಿವಿಧ ಯೋಜನೆಗಳ ಮೂಲಕ ಸಂಗ್ರಹಿಸಿರುವ ನಿಧಿ ೭೦ ಸಹಸ್ರ ಕೋಟಿ ರೂಪಾಯಿಗೂ ಅಧಿಕವಿದೆ. ಯುಟಿಐ ಜೊತೆಗೆ ಇನ್ನು ೩೪ ಬ್ಯಾಂಕುಗಳು ಖಾಸಗಿ ಹಣಕಾಸು ಸಂಸ್ಥೆಗಳೂ ಫಂಡ್‌ ಯೋಜನೆಗಳನ್ನು ರೂಪಿಸಿವೆ. ಒಟ್ಟಾರೆ ಉಳಿತಾಯ ಹಣ ಯುಟಿಐ ಸೇರಿ ಸಂಗ್ರಹವಾಗಿರುವುದು ೧೦೦ ಸಹಸ್ರ ಕೋಟಿ ರೂಪಾಯಿ ಮೀರುತ್ತದೆ. ಇದರಲ್ಲಿ ವಿದೇಶಿ ಸಂಸ್ಥೆಗಳ ಸಹಯೋಗ ಹೊಂದಿರುವ ಖಾಸಗಿ ಕಂಪನಿಗಳ ಫಂಡ್‌ಗಳಲ್ಲಿರುವ ೨೦ ಸಹಸ್ರ ಕೋಟಿ ರೂಪಾಯಿ ಎನ್‌ಎವಿ ಸಹ ಸೇರಿದೆ.
ಮ್ಯೂಚುವಲ್‌ ಫಂಡ್‌ಗಳು ವಾಸ್ತವವಾಗಿ ದಿಢೀರ್‌ ಬೆಳೆಯಬೇಕಾದ ವೇಳೆಯಲ್ಲೇ (ಅಂದರೆ ಬಡ್ಡಿ ದರಗಳು ಇಳಿಯತೊಡಗಿದ ಕಾಲದಲ್ಲೇ) ಹೂಡಿಕೆದಾರರಿಗೆ ಷಾಕ್‌ ಕೊಟ್ಟಿತು. ಯೂನಿಟ್‌ ಟ್ರಸ್ಟ್‌ನ ಅತಿ ವಿಶ್ವಾಸಾರ್ಹ ಹಾಗೂ ಆದ್ಯ ಪ್ರವರ್ತಕ ಯೋಜನೆ ಎನಿಸಿದ ಯುಎಸ್‌ ೬೪ ಕಳೆದ ವರ್ಷ ನೆಲ ಕಚ್ಚಿತು. ಅದರ ಎನ್‌ಎವಿ ಕೆಳಕ್ಕಿಳಿಯಿತು. ಯೂನಿಟ್‌ನ ಬೆಲೆಯು ಅದರ ಮುಖ ಬೆಲೆಗಿಂತ ಕೆಳಕ್ಕಿಳಿಯಿತು. ಕಣ್ಣು ಮುಚ್ಚಿಕೊಂಡು ಯೂನಿಟ್‌ಗಳಲ್ಲಿ ಹಣ ತೊಡಗಿಸುತ್ತಿದ್ದವರು ಕಣ್ಣು ಕಣ್ಣು ಬಿಡುವಂತಾಯಿತು.
ಷೇರುಪೇಟೆಗಳು ಕುಸಿದಿದ್ದು ಮಾತ್ರವೇ ಕಾರಣವಲ್ಲ. ಕೇಂದ್ರ ಅರ್ಥ ಸಚಿವರು, ರಿಸರ್ವ್‌ ಬ್ಯಾಂಕ್‌ ಗವರ್ನರ್‌ ಮತ್ತು ಷೇರು ವಿನಿಮಯ ಕೇಂದ್ರ ‘ಸೆಬಿ’ಯ ಮುಖ್ಯಸ್ಥ ಇವರು ಮೂವರು ಜವಾಬ್ದಾರಿಯಿಂದ ವರ್ತಿಸಲಿಲ್ಲ ಎಂದು ಹೂಡಿಕೆದಾರರು ಭಾವಿಸುವಂತೆ ಆಯಿತು. ಈಚೆಗೆ ಯೂನಿಟ್‌ಗಳನ್ನು ವಾಪಸು ಕೊಟ್ಟು ಹಣ ಮರಳಿ ಪಡೆಯುವ ಆತುರ ತೋರಿದ ಹೂಡಿಕೆದಾರರಿಗೆ ತೀವ್ರ ನಿರಾಶೆ ಆಗಿದ್ದೆಂದರೆ, ಯೂನಿಟ್‌ಗಳ ಮಾರಾಟಕ್ಕೆ ನಿಷೇಧ ಒಡ್ಡಿದಾಗ. ಕೊನೆಗೂ ವಿವಾದವನ್ನು ಅಂತ್ಯಗೊಳಿಸಲು ಕೇಂದ್ರ ಸರ್ಕಾರವು ಯುಟಿಐ ಅನ್ನು ಎರಡಾಗಿ ಒಡೆದಿಡುವ ನಿರ್ಧಾರಕ್ಕೆ ಬಂದಿದೆ.
ಎನ್‌ಎವಿಗಳನ್ನು ಆಧರಿಸಿದ ಯೋಜನೆಗಳನ್ನೆಲ್ಲ ಮಾಡಿ ಸೆಬಿ ಅಡಿ ಕಾರ್ಯ ನಿರ್ವಹಿಸುವಂತೆ ಮಾಡುವುದು; ಆದರೆ ಎನ್‌ಎವಿ ಗೋಜಿಲ್ಲದ (ಅಂದರೆ ಷೇರು ಬೆಲೆಗಳಿಗೆ ಲಗತ್ತಾಗದ) ಉಳಿತಾಯ ಯೋಜನೆಗಳನ್ನು ಸರ್ಕಾರಿ ಅಂಕೆಯಲ್ಲೇ ಯುಟಿಐ ಅಡಿ ಇರಿಸಿಕೊಳ್ಳುವುದು. ಇದರಿಂದ ಹೂಡಿಕೆದಾರರಿಗೆ ಎಷ್ಟು ತೃಪ್ತಿಯಾಗುತ್ತದೆ ಎನ್ನುವುದು ಖಚಿತವಲ್ಲ. ಯುಟಿಐ ತನ್ನ ಪಾಲಿಗೆ ಸಮಸ್ಯೆಯಾಗಿ ಪರಿಣಮಿಸಿದ ತನ್ನದೇ ಆದ ಒಂದು ಆವಯವವನ್ನು ತುಂಡರಿಸಿ ಸೆಬಿ ಅಡಿಗೆ ದೂಡಿ ಕೈ ತೊಳೆದುಕೊಂಡಿತು ಎಂಬುದು ವಾಸ್ತವಾಂಶ. ಪೂಜೆಗಿಟ್ಟ ಕಲಶ ಒಡೆದುಹೋಗಿ ಅಮೂಲ್ಯ ನಿಧಿ ಭೂಮಿ ಪಾಲು ಆಗುತ್ತಿದೆ ಎಂದರೆ ಹೂಡಿಕೆದಾರನಿಗೆ ಆಗುವ ಗಾಬರಿ ಕಡಿಮೆಯೇ?
ಇದೇ ಯುಎಸ್‌ ೬೪ ಯೋಜನೆಯಡಿ ಆರಂಭದಲ್ಲಿ ಒಂದು ವರ್ಷ ಹೂಡಿಕೆದಾರರಿಗೆ ಶೇ. ೨೬ ಡಿವಿಡೆಂಡ್‌ ನೀಡಿದ್ದರು! ಈಚೆಗೆ ೨೦೦೦ ಇಸ್ವಿಯಲ್ಲಿ ಡಿವಿಡೆಂಡ್‌ ಶೇ. ೧೦ಕ್ಕೆ ಇಳಿಯಿತು. ಆದರೆ ಇಡೀ ಆರ್ಥಿಕತೆ ತತ್ತರಿಸುವಂತೆ ಆದಾಗ ಯುಟಿಐ ತಾನೇ ಏನು ಮಾಡಬಲ್ಲದು?
ಒಳ್ಳೆಯ ದಿನಗಳು ಮಾತ್ರ ಬಂದಾಗ ಮ್ಯುಚುವಲ್‌ ಫಂಡ್‌ಗಳ ಸಣ್ಣ ಹೂಡಿಕೆದಾರರ ವಿಶ್ವಾಸ ಗಳಿಸಿಕೊಳ್ಳುವುದರಲ್ಲಿ ಸಂಶಯವಿಲ್ಲ. ೨೪.೧೨.೨೦೦೩
ಭಾಗ ೮ – ಹಣ ‘ನಿನ್ನಯ ಗುಣವೇ ಗುಣ’: 
೬೬. ಬಂಗಾರಕ್ಕೆ ಏರುಬೆಲೆ: ಇಂದಲ್ಲ ನಾಳೆ ನಿಸ್ಸಂಶಯ
ಬಂಗಾರದ ಬೆಲೆ ಗಗನಕ್ಕೆ. ಹತ್ತು ಗ್ರಾಂ ಅಪರಂಜಿ ಬಂಗಾರಕ್ಕೆ ೬೧೫೦ ಸರ್ವಕಾಲಿಕ ದಾಖಲೆ ಇದೆ.
ಗುರುವಾರದ ಈ ಸುದ್ದಿ ಒಂದು ದಿನ ಮಾತ್ರ ದಾಖಲೆ ಮಟ್ಟದಿಂದ ಕೆಳಕ್ಕೆ ಬಂತು. ಆದರೆ ರೂ. ೬೦೦೦ ಮಟ್ಟದ ಮೇಲೆ ಇತ್ತು.
ವಾಸ್ತವವಾಗಿ ಕಳೆದ ಆರು ವರ್ಷಗಳಿಂದ ಬಂಗಾರ, ಬೆಲೆ ದೃಷ್ಟಿಯಿಂದ ಕಾಂತಿಹೀನನಾಗಿತ್ತು. ಬೆಲೆ ಏರಿಸಿಕೊಂಡಿದ್ದರಿಂದ ಲೋಹದ ಮೇಲೆ ಕುಳಿತಿದ್ದ ದೂಳನ್ನು ಕೊಡವಿದಂತೆ ಆಗಿದೆ.
ಬಂಗಾರದ ಬೆಲೆ ಏರಿತೆಂದರೆ, ಭಾರತದಲ್ಲಿ ಮಹಿಳೆಯರ ಮನ ಮಿಡುಕುತ್ತದೆ. ಮಂಪರಿನಲ್ಲಿ ಕುಳಿತವರು ಸಹಾ ಎದ್ದು ಸರಿಯಾಗಿ ಕುಳಿತುಕೊಳ್ಳುತ್ತಾರೆ.
ಹೆಣ್ಣೆಂದ ಮೇಲೆ ಕಿಂಚಿತ್ತು ಬಂಗಾರ ಇರಲೇಬೇಕು ಎನ್ನುವುದು ಭಾರತೀಯರ ನಂಬಿಕೆ. ಮುಖ್ಯವಾಗಿ ಬಂಗಾರದ ಒಡವೆ ಹಾಕದೆ ಎಂಥವರ ಮನೆಯ ಮದುವೆಯೂ ಅಪೂರ್ಣ. ಅದು ಒಂದು ರೀತಿಯಲ್ಲಿ ಅಪದ್ಧನ. ಕಷ್ಟಕಾಲ ಬಂದಾಗ ಬಂಗಾರದ ಒಡವೆ ಅಡವಿಟ್ಟು ಅಥವಾ ಮಾರಾಟ ಮಾಡಿ ಬವಣೆ ತೀರಿಸಿಕೊಳ್ಳುತ್ತಾರೆ. ಅದಕ್ಕಾಗಿಯೇ ಮನೆಯ ಜೀವಂತ ಲಕ್ಷ್ಮೀಯನ್ನು ಬಂಗಾರದ ಒಡವೆಗಳಿಂದ ಶ್ರೀಮಂತಗೊಳಿಸುವುದು.
ವಿದೇಶಗಳಲ್ಲಿ ಬಂಗಾರಕ್ಕಿಂತ ತುಟ್ಟಿ ಎನಿಸಿದ ಪ್ಲಾಟಿಸಂ ಲೋಹದಿಂದ ಒಡವೆ ಮಾಡಿಸುವುದುಂಟು. ಭಾರತದಲ್ಲೂ ಬಂಗಾರದ ಮೋಜಿಗಿಂತ ವಜ್ರ (ಡೈಮಂಡ್‌) ಮೋಹ ಶ್ರೀಮಂತರಲ್ಲಿ ಹೆಚ್ಚಿರುವುದುಂಟು. ಆದರೆ ಬಂಗಾರಕ್ಕೆ ಇರುವ ಮರು ಮಾರಾಟ ಅವಕಾಶ ಇವಕ್ಕಿಲ್ಲ. ಬಂಗಾರದ ಒಡವೆಗಳನ್ನು ಖರೀದಿಸಲೂ ಹಣ. ಕರಗಿಸಿ ಮಾರಿದರೂ ಹಣ.
ವ್ಯಾಪಾರಸ್ಥರಲ್ಲಿ ಒಂದು ನಂಬಿಕೆ ಇದೆ. ಹೆಂಡತಿಯ ಮೈಮೇಲಿನ ಒಡವೆಗಳನ್ನು ವಾಪಸು ಪಡೆಯಬಾರದು; ವ್ಯಾಪಾರದಲ್ಲಿ ನಷ್ಟವಾದರೆ ಬಂಡವಾಳದ ಕೊರತೆ ಬಂದರೆ ಮಾತ್ರ ಹೆಂಡತಿ ಬಂಗಾರ ವಾಪಸ್‌ ಪಡೆಯಬಹುದು. ನಂತರ ಸಹಾ ಅಡವಿಟ್ಟ ಒಡವೆ ವಾಪಸ್‌ ಬೇಗ ಪಡೆಯಬೇಕು. ಕರಗಿಸಿದ್ದರೆ ಹೊಸ ಒಡವೆ ಮಾಡಿಸಬೇಕು. ಇದಕ್ಕೆ ತಪ್ಪಿದರೆ ಅವಮಾನ. ಇದರ ಹೊರತಾಗಿ ಪೋಲಾಗುವಂಥ ಖರ್ಚು ಬಾಬಿಗಾಗಿ ಹೆಂಡತಿ ಒವಡೆ ಮಾರುವವರು ನಾಲಾಯಖ್‌, ಮನೆ ಕಟ್ಟುವುದು, ಮದುವೆ ಮಾಡುವುದು ಮುಂತಾದ ಬಾಬಿಗಾಗಿ ಗೃಹಿಣಿಯರು ತಾವಾಗಿ ಒಡವೆ ಬಿಚ್ಚಿಕೊಡುತ್ತಾರೆ. ಹೀಗಾಗಿ ಬಂಗಾರ ವಾಸ್ತವವಾಗಿ ಅಪದ್ಧನ.
ಭಾರತವೇ ಅತಿ ಹೆಚ್ಚು ಬಂಗಾರ ಬಳಸುವ ರಾಷ್ಟ್ರ. ಬಂಗಾರದ ಗಣಿಗಳು ಖಾಲಿ ಆಗಿವೆ ಎಂದರೆ ಯೋಚಿಸುವುದಿಲ್ಲ. ದೇಶವು ಬಂಗಾರವನ್ನು ಆಮದು ಮಾಡಿಕೊಳ್ಳುತ್ತದೆ. ಭಾರತೀಯರ ಮನೆಗಳಲ್ಲಿ ಸಂಗ್ರಹ ಆಗಿರುವ ಒಟ್ಟು ಬಂಗಾರ ೧೨,೦೦೦ದಿಂದ ೧೫,೦೦೦ ಟನ್‌ ಇರಬಹುದೆಂಬ ಅಂದಾಜಿದೆ.
ಬಂಗಾರ ಮನೆಗಳ ಒಳಗೆ ನಿರುಪಯುಕ್ತವಾಗಿ ಬಿದ್ದಿರುತ್ತದೆ. ಅಂದರೆ ಹಣವು ಬಂಗಾರದ ರೂಪದಲ್ಲಿ ಅನುಪಯುಕ್ತವಾಗಿರುತ್ತದೆ ಎಂದು ಅರ್ಥಶಾಸ್ತ್ರಜ್ಞರು ಹೇಳುವುದುಂಟು. ಒಂದು ಅರ್ಥದಲ್ಲಿ ಅದು ನಿಜ ಇರಬಹುದು. ಈ ವ್ಯಾಖ್ಯಾನಕ್ಕೆ ಹೊರತಾದ ಇನ್ನೊಂದು ಮುಖವೂ ಬಂಗಾರಕ್ಕಿದೆ.
ಬಂಗಾರದೊಡವೆ ಬೇಕೆನ್ನುವ ನೀರೆ ಎಷ್ಟೇ ಸಣ್ಣವಳಿರಲಿ, ಶ್ರೀಮಂತಳಿರಲಿ; ಅವಳಿಗೆ ಅದು ದೊರಕಿದಾಗ ಆಗುವ ಆನಂದಕ್ಕೆ ಬೆಲೆ ಕಟ್ಟುವುದುಂಟೆ? ಮನೆಯಲ್ಲಿ ಬಂಗಾರ ಸ್ವಲ್ಪ ಕೂಡಾ ಇಲ್ಲದಿದ್ದರೆ ಕಷ್ಟಕಾಲದಲ್ಲಿ ಹೇಗಪ್ಪಾ ಎಂಬ ಅಭದ್ರತೆ ಏನು ಉಂಟಾಗುತ್ತದೋ, ಅದನ್ನು ಅಳೆಯಲುಂಟೇ? ಮೊದಲಿನಿಂದಲೂ ಬಂಗಾರವನ್ನು ಉಳಿತಾಯದ ರೂಪದಲ್ಲಿ ಸಂಗ್ರಹಿಸಿ ಇಡುವುದೇ ವಾಡಿಕೆ. ಬಂಗಾರದ ಬೆಲೆ ಸತತವಾಗಿ ಏರುತ್ತಲೇ ಇರುತ್ತದೆ ಎನ್ನುವ ಕಾರಣಕ್ಕೆ ಬ್ಯಾಂಕಿನಲ್ಲಿ ಠೇವಣಿ ಇಡುವ ಬದಲು ಬಂಗಾರ ಕೊಳ್ಳುವುದರಲ್ಲೇ ಜನರು ಆಸಕ್ತರಾಗುತ್ತಿದ್ದರು. ಆದರೆ ಏಳೆಂಟು ವರ್ಷದಿಂದ ಬೆಲೆ ಏರಲೇ ಇಲ್ಲ. ಆಗೆಲ್ಲ ಬಂಗಾರ ಕಾಂತಿಹೀನವಾಯಿತು ಎನ್ನತೊಡಗಿದ್ದರು.
ವಾಸ್ತವವಾಗಿ ಬಂಗಾರಕ್ಕೂ ಹಣದುಬ್ಬರಕ್ಕೂ ಒಂದು ರೀತಿಯ ನಂಟು. ಹಣದುಬ್ಬರ ವಿಜೃಂಭಿಸಿದಂತೆಲ್ಲ ಬೆಲೆಗಳು ಸತತ ಏರುತ್ತಾ ಇರುತ್ತದೆ. ಅದು ನಿಯಂತ್ರಣಕ್ಕೆ ಬಂದಂತೆಲ್ಲ ಬಂಗಾರದ ಬೆಲೆ ಏರಿಕೆಗೆ ತಡ.
ಭಾರತದಲ್ಲಿ ಉದಾರೀಕರಣ ನೀತಿ ಜಾರಿಗೆ ಬಂದಂತೆ ೯೦ರ ದಶಕದಿಂದ ಈಚೆಗೆ ಹಣದುಬ್ಬರ ನಿಯಂತ್ರಣ ಸಾಧ್ಯವಾಯಿತು. ಬಂಗಾರದ ಬೆಲೆ ಏರಲು ಅವಕಾ ಆಗಲೇ ಇಲ್ಲ. ಆರ್ಥಿಕ ಹಿಂಜರಿತದ ವೇಳೆ ಎಲ್ಲ ದೇಶಗಳಲ್ಲಿ ಜನರ ಜೀವನೋಪಾಯಕ್ಕೆ ಕಷ್ಟ. ಇನ್ನು ಒಡವೆ ಮಾಡಿಸುವುದು ಆದ್ಯತೆ ಇಲ್ಲದ ಬಾಬು.
ಅಂಥ ಪರಿಸ್ಥಿತಿಯಲ್ಲೂ ಭಾರತದಲ್ಲಿ ಪ್ರತಿವರ್ಷ ೫೫೦ ರಿಂದ ೬೦೦ ಟನ್‌ನಷ್ಟು ಬಂಗಾರವನ್ನು ವಿದೇಶಗಳಿಂದ ಕೊಳ್ಳುವುದು, ಮಾರುವುದು ಕರಗಿಸುವುದು ಒಡವೆ ಮಾಡಿಸುವುದು ನಡೆದೇ ಇರುತ್ತದೆ. ಮಳೆ ಬರದೆ ಕ್ಷಾಮ ಕಾಲಿಟ್ಟರೆ ಒಡವೆಗಳಲ್ಲೆ ಮನೆಗಳಿಂದ ಕಾಣೆ ಆಗುತ್ತವೆ. ಮಳೆ ಸರಿಯಾಗಿ ಬಂದು ನಾಲ್ಕು ಕಾಸು ಕೈಗೆ ಹತ್ತಿದರೆ ಒಡವೆ ಕಡೆ ಗಮನ ಹೋಗುತ್ತದೆ.
ಉದಾರೀಕರಣ ಜಾರಿಗೆ ಬಂದ ಹೊಸತರದಲ್ಲಿ ಷೇರು ಮಾರುಕಟ್ಟೆ ಚಿಗುರಿಕೊಂಡಿತು. ಆಗೆಲ್ಲ ಮಧ್ಯಮ ವರ್ಗದವರು, ಕೆಳಮಧ್ಯಮ ವರ್ಗದವರು ಕೂಡಾ, ಬಂಗಾರದ ಬದಲು ಷೇರುಗಳನ್ನು ಖರೀದಿಸುತ್ತಾ ಹೋದರು. ಹುಚ್ಚೇರಿದಾಗ ಬಂಗಾರ ಮಾರಿ ಷೇರುಗಳಲ್ಲಿ ಹಣ ಹಾಕಿ ಕೈಸುಟ್ಟುಕೊಂಡರು. ಒಟ್ಟಿನಲ್ಲಿ ಬಂಗಾರ ಮುಂಚಿನಷ್ಟು ಆಕರ್ಷಕವಾಗಿ ಉಳಿದಿರಲಿಲ್ಲ.
ಸಾಮಾನ್ಯವಾಗಿ ನಾಗರಿಕ ಹೇಗೋ ದೇಶ ಕೂಡಾ. ಬೊಕ್ಕಸದಲ್ಲಿ ಮೀಸಲು ಧನವನ್ನು ಬಂಗಾರದ ರೂಪದಲ್ಲಿ ಸಂಗ್ರಹಿಸಿ ಇಡುವುದು ವಾಡಿಕೆ. ಅದು ಈಗಲೂ ಮುಂದುವರಿದಿದೆ. ವಿದೇಶಿ ವಿನಿಮಯವನ್ನು ದಾಸ್ತಾನು ಮಾಡುವುದು ಬಂಗಾರದ ರೂಪದಲ್ಲೇ. ಸಂಗ್ರಹ ಶೇಕಡಾ ಎಷ್ಟು ಭಾಗ ಬಂಗಾರದ ರೂಪದಲ್ಲಿ ಇರುತ್ತದೆ ಎನ್ನುವುದು ಕುತೂಹಲಕಾರಿ; ಅಮೆರಿಕ ಶೇ. ೫೭, ಇಟಲಿ ಶೇ. ೪೫, ಜರ್ಮನಿ ಶೇ. ೩೯, ಸ್ವಿಟ್ಜರ್ಲೆಂಡ್‌ ಶೇ. ೩೫, ಐರೋಪ್ಯ ಕೆಂದ್ರ ಬ್ಯಾಂಕ್‌ ಶೇ. ೧೫, ಭಾರತ ಶೇ. ೬, ಚೀನಾ ಶೇ. ೨.
ಬಂಗಾರಕ್ಕೂ ಅಮೆರಿಕನ್‌ ಡಾಲರ್‌ಗೂ ಒಂದು ರೀತಿಯ ಸಾಮ್ಯ. ಅಮೆರಿಕಕ್ಕೆ ನಾನಾ ತಾಪತ್ರಯ ಆಗಿ ಡಾಲರ್‌ ಮೌಲ್ಯ ಕುಸಿದಾಗ, ಬಂಗಾರದ ಬೆಲೆ ನಿಗದಿ ವೇಳೆ ಗೊಂದಲ ಸಾಮಾನ್ಯವಾಗಿ ಏರುಬೆಲೆ ಡಾಲರ್‌ಗಿಂತ ಯೂರೋಪ ಆಕರ್ಷಕವಾದಾಗ, ಸ್ವಲ್ಪ ದೃಢತೆ. ತನ್ನ ಕರೆನ್ಸಿ ದೃಢವಾಗಿದ್ದಾಗ ಜಪಾನ್ ಬಂಗಾರವನ್ನು ಲೆಕ್ಕಿಸುತ್ತಿರಲಿಲ್ಲ. ಚೀನಾ ದೂರವೇ ಉಳಿದಿರುತ್ತಿತ್ತು. ಆದರೆ ಈಗ ಅವು ಸಹಾ ಬೊಕ್ಕಸದಲ್ಲಿ ಮುಂಚಿಗಿಂತ ಸ್ವಲ್ಪ ಹೆಚ್ಚಿಗೆ ಬಂಗಾರ ಇರಲಿ ಎನ್ನತೊಡಗಿವೆ.
ಈ ಮಧ್ಯೆ ೯೦ರ ದಶಕದ ಮಧ್ಯಭಾಗದಿಂದ ಈಚೆಗೆ ವಿಶ್ವದಲ್ಲಿ ಉತ್ಪಾದನೆ ಹೆಚ್ಚಿದ್ದೇ ಅಲ್ಲದೆ ಬೇಡಿಕೆ ಕಡಿಮೆ. ಆದುದರಿಂದ ಬೆಲೆ ಇಳಿಯತೊಡಗಿತು. ಆರ್ಥಿಕ ಹಿಂಜರಿತದ ಪರಿಣಾಮವಿದು. ೯೮-೯೯ರಲ್ಲಿ ಬ್ಯಾಂಕ್‌ ಆಫ್‌ ಇಂಗ್ಲೆಂಡ್‌ ನೇತೃತ್ವದಲ್ಲಿ ಯುರೋಪಿನ ವಿವಿಧ ಕೇಂದ್ರ ಬ್ಯಾಂಕುಗಳು ತಮ್ಮ ಮೀಸಲು ಧನರೂಪದ ಬಂಗಾರವನ್ನು ಮಾರತೊಡಗಿದವು. ಬಂಗಾರಪೇಟೆ ತತ್ತರಿಸಿ ಹೋಯಿತು. ಬೆಲೆ ಸರ್ರನೆ ಇಳಿಯತೊಡಗಿತು. ಕೈಲಿರುವ ಬಂಗಾರಕ್ಕೆ ಬೆಲೆ ಇಲ್ಲ ಎಂದಾದರೆ ಯಾರಿಗೆ ತಾನೇ ಗಾಬರಿ ಆಗುವುದಿಲ್ಲ. ಐರೋಪ್ಯ ಕೇಂದ್ರ ಬ್ಯಾಂಕುಗಳ ಮೇಲೆ ಒತ್ತಡ ಬಂದಿತು. ೧೫ ಕೇಂದ್ರ ಬ್ಯಾಂಕುಗಳು ಒಂದುಗೂಡಿ ಬಂಗಾರ ಮಾರಾಟಕ್ಕೆ ತಡೆ ಒಡ್ಡುವ ಒಪ್ಪಂದವನ್ನು ೯೯ ಸೆಪ್ಟೆಂಬರ್‌ನಲ್ಲಿ ಮಾಡಿಕೊಂಡವು. ಯಾವುದೇ ವರ್ಷದಲ್ಲಿ ೪೦೦ ಟನ್‌ಗಿಂತ ಅಧಿಕ ಬಂಗಾರ ಮಾರಬಾರದು. ಇದು ೨೦೦೪ರವರೆಗೆ ಜಾರಿಯಲ್ಲಿ ಇರುತ್ತದೆ. ಈ ಸ್ವಯಂ ನಿರ್ಬಂಧಕ್ಕೆ ಇನ್ನು ೧೫ ದೇಶಗಳ ಕೇಂದ್ರ ಬ್ಯಾಂಕುಗಳೂ ಸೇರಿದವು. ಬೆಲೆ ಕುಸಿತ ತಪ್ಪಿತು.
ಬೆಲೆ ಎನ್ನುವುದು ನದಿ ಅಥವಾ ಸಮುದ್ರದ ನೀರಿನ ಭರತ ಇಳಿತ ಇದ್ದ ಹಾಗೆ. ಇಳಿದ ಬೆಲೆ ಏರಬೇಕು; ಅದು ನಂತರ ಇಳಿಯಬೇಕು ಎಂಬುದೇ ಮಾರುಕಟ್ಟೆ ನಿಯಮ.
ಭಾರತದಲ್ಲೇ ನಾಲ್ಕು ವರ್ಷದ ಹಿಂದೆ ಬಡ್ಡಿ ದರಗಳನ್ನು ಇಳಿಸುವ ಸರ್ಕಾರದ ಉಮೇದು ಆರಂಭವಾಯಿತು. ಹಂತ ಹಂತಗಳಲ್ಲಿ ಇಳಿತ, ಠೇವಣಿಗಳನ್ನು ಇಟ್ಟು ಬಡ್ಡಿಯಿಂದ ಜೀವಿಸುವವರಿಗೆ ಬವಣೆ, ಮತ್ತೆ ಉಳಿತಾಯದಾರರು ಬಂಗಾರದತ್ತ ಕಣ್ಣು ಹಾಯಿಸಿದರೇನು? ಇಲ್ಲ. ಏಕೆಂದರೆ ಅದರ ಬೆಲೆ ಏರುತ್ತಿಲ್ಲ! ಜೊತೆಗೆ ಬರ ಪರಿಸ್ಥಿತಿ. ಆದರೆ ಅಮೆರಿಕವು ಇರಾಕ್ ದಾಳಿ ಆರಂಭಿಸಿದಾಗ ಬಂಗಾರದ ಬೆಲೆ ಏರಿದಂತೆ ಭಾಸವಾಯಿತು. ಸ್ವಲ್ಪ ಏರಿತು. ಆದರೆ ಯುದ್ಧ ಬಹಳ ದಿನ ಮುಂದುವರೆಯಲಿಲ್ಲ. ಮತ್ತೆ ಇಳಿಯಿತು.
ವಾಸ್ತವವಾಗಿ ಬಂಗಾರದ ಬೆಲೆ ವಿಪರೀತ ಇಳಿಯುವುದಕ್ಕೆ ವಿವಿಧ ದೇಶಗಳ ಕೇಂದ್ರ ಬ್ಯಾಂಕುಗಳ ಸಮೂಹ ಅವಕಾಶ ಕೊಡುವುದಿಲ್ಲ. ಅವುಗಳಲ್ಲಿ ಒಟ್ಟು ೩೨ ರಿಂದ ೩೫ ಸಾವಿರ ಟನ್‌ ಬಂಗಾರದ ಸಂಗ್ರಹವಿದೆ.
ಬಂಗಾರದ ಅಂತಾರಾಷ್ಟ್ರೀಯ ಬೆಲೆ ೧೯೮೦ರಲ್ಲಿ ಔನ್ಸಿಗೆ ೮೮೭ ಡಾಲರ್‌ ಇದ್ದದ್ದು ೯೮ರಲ್ಲಿ ೨೫೦ ಡಾಲರ್‌ಗೆ ಬಂದಿತು. ಮತ್ತೆ ಏರತೊಡಗಿ ಸದ್ಯ ೪೦೦ ರಿಂದ ೪೧೦ ಡಾಲರ್‌ ಮಟ್ಟದಲ್ಲಿದೆ. ಬಲ್ಲವರ ಅಂದಾಜಿನ ಪ್ರಕಾರ ೨೦೧೦ರ ವೇಳೆಗೆ ಅದು ೬೦೦ ಡಾಲರ್‌ ಮಟ್ಟಕ್ಕೇರಬಹುದು.
ಭಾರತದಲ್ಲಿ ಬಂಗಾರಕ್ಕೆ ಬೇಡಿಕೆ ತೀವ್ರವಾಗಿ ಏರಬಹುದು ಎನ್ನುವ ಭಾವನೆಯೇ ಇದೆ. ಜನರ ಕೈಲಿ ಹಣ ಆಡುವುದು ಸ್ವಲ್ಪ ಹೆಚ್ಚಾದರೂ ಸಾಕು ಜನರು ಸ್ಥಿರಾಸ್ತಿಯತ್ತ ಅಧಿಕ ಗಮನವನ್ನು ಕೊಟ್ಟಂತೆ ಬಂಗಾರದತ್ತ ಸಹಾ ಕೊಡುತ್ತಾರೆ. ಏಕೆಂದರೆ ಬಡ್ಡಿ ದರಗಳನ್ನು ಸರ್ಕಾರ (ರಿಸರ್ವ್‌ ಬ್ಯಾಂಕ್‌ ಮೂಲಕ) ಏರಿಸುವ ಸಾಧ್ಯತೆಗಳು ಕಾಣಿಸುತ್ತಿಲ್ಲ. ಬಂಡವಾಳ ಪೇಟೆಗಳು ಮತ್ತೆ ವಿಪರೀತ ತೇಜಿ ಆಗುವಂತೆಯೂ ಕಾಣಿಸದು.
ಆದರೆ, ಪ್ರಸ್ತುತ ಎನ್‌ಡಿಎ ಸರ್ಕಾರವು ಬಂಗಾರದ ವಹಿವಾಟನ್ನು ಅಧಿಕಗೊಳಿಸುವ ನೀತಿ ಅನುಸರಿಸುತ್ತಿದೆ. ೨೦೦೩ರ ಆರಂಭದಲ್ಲೇ, ಅಂದರೆ ಬಜೆಟ್‌ ಪ್ರಸ್ತಾವಗಳು ಹೊರಬಿದ್ದಾಗಲೇ ಅದು ವ್ಯಕ್ತವಾಯಿತು. ಬಂಗಾರದ ಆಭರಣ ತಯಾರಿಕೆ ಮತ್ತು ರಫ್ತು ಚೆನ್ನಾಗಿ ನಡೆದಿದೆ. ಭಾರತದಲ್ಲಿ ಗ್ರಾಹಕರಿಗೂ ಕೊರತೆ ಇಲ್ಲ. ಅವರು ಮುಂಚಿನಂತೆ ಷರಾಫರ ಮೂಲಕ ಚಿನಿವಾರದಲ್ಲಿ ಆಭರಣ ಮಾಡಿಸಿಕೊಳ್ಳುವ ವಾಡಿಕೆ ಕೈಬಿಡುತ್ತಿದ್ದಾರೆ. ಬಂಗಾರದ ಫ್ಯಾನ್ಸಿ ಒಡವೆಗಳ ಮಾರಾಟ ಷೋರೂಂ ಮೂಲಕ ಅಧಿಕಗೊಂಡಿದೆ. ಮಾಡಿಸಿದ ಒಡವೆಯನ್ನು ಕರಗಿಸಿದರೆ ಎಷ್ಟು ಹಣ ವಾಪಸ್‌ ಬರುತ್ತದೆ ಎಂದು ಯೋಚಿಸುವುದನ್ನು ನಗರಗಳ ಗ್ರಾಹಕರು ಕಡಿಮೆ ಮಾಡಿದ್ದಾರೆ. ಆಭರಣ ವ್ಯಾಪಾರಕ್ಕಿಳಿಯಲು ವಿವಿಧ ರಾಷ್ಟ್ರಗಳು ಬಹುರಾಷ್ಟ್ರೀಯ ಕಂಪನಿಗಳೂ ಆಸಕ್ತಿ ತೋರಿಸಿವೆ. ಈ ಹಿನ್ನೆಲೆಯಲ್ಲಿ ೨೦೦೩ರ ಬಜೆಟ್‌ನಲ್ಲಿ ಕೇಂದ್ರ ಅರ್ಥ ಸಚಿವ ಸಜ್ವಂತ್‌ಸಿಂಗ್‌ ಅವರು ಆಮದು ಬಂಗಾರದ ಹತ್ತು ಗ್ರಾಂ ಮೇಲಿನ ಸುಂಕ. ೨೫೦ ಇದ್ದುದನ್ನು ರೂ. ೧೦೦ಕ್ಕೆ ಇಳಿಸಿದರು. ಅನಿವಾಸಿಗಳು ಭಾರತಕ್ಕೆ ಬರುವಾಗ ಒಮ್ಮೆಗೆ ೫ ಕೆ. ಜಿ. ಬಂಗಾರವನ್ನು ಮುಕ್ತವಾಗಿ ತರಬಹುದು ಎಂದು ಮಾಡಿದಾಗ ಕಳ್ಳಸಾಗಾಣಿಕೆ ಬಹುಪಾಲು ನಿಂತುಹೋಯಿತು. ಅಧಿಕೃತ ಆಮದೇ ಈಗ ಲಾಭಕರವಾಗಿದೆ.
ಬಜೆಟ್‌ ಕ್ರಮಕ್ಕೆ ಮುನ್ನ ಹತ್ತು ತೊಲಗಳ ಬಿಸ್ಕತ್‌ ರೂಪದ ಬಂಗಾರ ಭಾರತಕ್ಕೆ ಬರುತ್ತಿತ್ತು. ವಿದೇಶಿ ಮೂಲದ ಬಂಗಾರ ಎಷ್ಟು ಅಧಿಕೃತ, ಎಷ್ಟು ಕಳ್ಳಸಾಗಾಣಿಕೆಯದು ಎಂಬುದೇ ನಿಖರ ಲೆಕ್ಕ ಸಿಗುತ್ತಿರಲಿಲ್ಲ. ಕ್ರಮಾಂಕ ಸಂಖ್ಯೆ ಮುದ್ರೆ ಮಾಡಿದ ಕೆ. ಜಿ. ಗಟ್ಟಿ ಚಿನ್ನ ಮಾತ್ರ ಪೇಟೆಯಲ್ಲಿ ಸಿಗುವಂತೆ ಮಾಡಿದ್ದರಿಂದ, ಅದರ ಮೇಲೆ ಆಮದು ಸುಂಕ ವಿಧಿಸುವುದು ಸುಲಭ. ಆದುದರಿಂದ ಪೇಟೆ ಹದ್ದುಬಸ್ತಿನಲ್ಲಿದೆ.
ಭಾರತವನ್ನು ಪ್ರಮುಖ ಬಂಗಾರ ಮತ್ತು ವಜ್ರದ ವ್ಯಾಪಾರ ಕೇಂದ್ರವಾಗಿ ಅಭಿವೃದ್ಧಿಪಡಿಸಬೇಕೆನ್ನುವುದು ತಮ್ಮ ಆಶೆ ಎಂದು ಕೇಂದ್ರ ಸಚಿವರು ಬಜೆಟ್‌ ಭಾಷಣದಲ್ಲಿ ಹೇಳಿದ್ದರು. ಬಹುಶಃ ಅದು ನಿಜವಾಗಬಹುದು. 
೨೪. ೧೨. ೨೦೦೩

ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೬೭. ಭಾರತದಲ್ಲೀಗ ಬಂಡವಾಳ ಸುಗ್ಗಿ
‘ನಾವು ಎವರೆಸ್ಟ್‌ ಸಿಖರದ ಮೇಲೆ ನಿಂತಿದ್ದೇವೆ.’- ಇದು ಷೇರು ವ್ಯಾಪಾರ ಸಂಸ್ಥೆಯೊಂದರ ಮುಖ್ಯಸ್ಥ ಮಾಡಿದ ಉದ್ಘಾರ.
ಷೇರು ಬೆಲೆ ಏರುತ್ತಲೇ ಹೋಗುತ್ತಾ ಯಾವಾಗ ಹಿಂದಿನೆಲ್ಲ ದಾಖಲೆ ಮುರಿಯುತ್ತದೆ ಎಂದು ಎದುರು ನೋಡುತ್ತಿದ್ದಾಗ ಮುಂಬೈ ಷೇರುಪೇಟೆಯ ಸಂವೇದಿ ಬೆಲೆ ಸೂಚ್ಯಂಕವು ವಹಿವಾಟು ದಿನದ ಕೊನೆಯಲ್ಲಿ ೬೦೦೦ ದಾಟಿ ನಿಂತಾಗ; ಹೊಸ ವರ್ಷದ ಮೊದಲ ವಾರಾಂತ್ಯ ಶುಕ್ರವಾರದಂದು ಮುಹೂರ್ತ ನಿಗದಿ ಆಗಿತ್ತೆಂಬಂತೆ ವಹಿವಾಟು ಅಂತ್ಯದಲ್ಲಿ ೬೦೦೦ ಗೆರೆ ದಾಟಿ ೬೦೨೬ ಆಯಿತು. ವಹಿವಾಟು ದಿನದ ಮಧ್ಯದಲ್ಲಿ ೬೦೩೪ಕ್ಕೆ ಎರಿದದುದು ಉಂಟು.
೨೦೦೦ ಫೆಬ್ರವರಿ ೧೧ ರಂದು ವಹಿವಾಟು ದಿನದ ಮಧ್ಯದಲ್ಲಿ ಸೂಚ್ಯಂಕವು ೬೦೦೫ ಆಗಿದ್ದುದು ಉಂಟು. ಆದರೆ ವಹಿವಾಟು ಅಂತ್ಯಕ್ಕೆ ೫೯೩೩ಕ್ಕೆ ವಾಪಸಾಗಿತ್ತು.
ಷೇರುಪೇಟೆಯಲ್ಲಿ ಬೆಲೆಗಳ ಏರಿಳಿತವನ್ನು ಅರಹುವ ಹಲವಾರು ಸೂಚ್ಯಂಕಗಳಿಗವೆ. ಆದರೆ ಮುಂಬೈ ಷೇರುಪೇಟೆಯ ಸಂವೇದಿ ಸೂಚ್ಯಂಕವು ಪ್ರಮುಖ ೩೦ ಷೇರುಗಳಿಗೆ ಸೀಮಿತ. ಆದರೆ ಪ್ರಾತಿನಿಧಿಕ. ಈ ಸೂಚ್ಯಂಕ ದಾಖಲಾತಿಯು ಒಟ್ಟಾರೆ ವಹಿವಾಟು ಪ್ರವೃತ್ತಿಯ ದಿಕ್ಸೂಚಿ.
ಸೂಚ್ಯಂಕವು ೬೦೦೦ ದಾಟಿದ ಪ್ರಸಂಗವು ಸಾಮಹಿಕ, ಸಾರ್ವತ್ರಿಕ ಹರ್ಷೋದ್ಗಾರಕ್ಕೆ ಕಾರಣವಾಯಿತು. ಸ್ವತಃ ಅರ್ಥಸಚಿವ ಜಸವಂತ್‌ ಸಿಂಗ್‌ ಅವರು ಇದು ನಮ್ಮ ಆರ್ಥಿಕತೆ ಎಷ್ಟು ಸುಸ್ಥಿತಿಯಲ್ಲಿ ಹಾಗೂ ಸ್ಥಿರವಾಗಿ ಇದೆ ಎಂಬುದನ್ನು ಸೂಚಿಸುತ್ತದೆ ಎಂದೇ ಹೇಳಿದರು.
ನವೆಂಬರ್‌ ೩ ರಂದು ರಿಸರ್ವ್‌ ಬ್ಯಾಂಕ್‌ ಗವರ್ನರ್‌ ಆಗಿ ಹೊಸದಾಗಿ ಬಂದಿದ್ದ ವೈ. ವಿ. ರೆಡ್ಡಿ ಅವರು ತಮ್ಮ ಅಧಿಕಾರಾವಧಿಯ ಮೊಟ್ಟ ಮೊದಲ ಉದ್ದರಿ ನೀತಿಯನ್ನು ಪ್ರಕಟಿಸುತ್ತಾ ಟಿ.ಡಿ.ಪಿ. (ಒಟ್ಟಾರೆ ಆಂತರಿಕ ಉತ್ಪನ್ನ) ವೃದ್ಧಿ ೬.೫ರಿಂದ ೭ ಮಟ್ಟಕ್ಕಿಂತ ಅಧಿಕವೇ ಇರುತ್ತದೆಂದು ಪ್ರಕಟಿಸಿದರು. ಆರ್ಥಿಕ ಸ್ಥಿತಿ ಕುರಿತಂತೆ ಸರ್ವತ್ರ ಒಂದು ಬಗೆಯ ನೀರಸ ಧೋರಣೆಯೇ ಇದ್ದ ಹಿನ್ನೆಲೆಯಲ್ಲಿ ಈ ಹೇಳಿಕೆ ಭಾರೀ ಉತ್ತೇಜಕವಾಗಿ ಪರಿಣಮಿಸಿತು, ಕೆಲವೇ ನಿಮಿಷಗಳಲ್ಲಿ. ಅಂದರೆ ಅಂದು ೧೦.೧೩ಕ್ಕೆ ಇದೇ ಸೂಚ್ಯಂಕವು ೫೦೦೦ ಗೆರೆ ದಾಟಿ ದಾಖಲೆ ಸೃಷ್ಟಿಸಿತು.
ಸ್ವತಃ ರಿಸರ್ವ್‌ ಬ್ಯಾಂಕ್‌ ಗವರ್ನರ್‌ ಅವರು “ವೃದ್ಧಿ ಸಾಧ್ಯತೆ ಚೆನ್ನಾಗಿದೆ. ಹಣದುಬ್ಬರವು ಕಾಟ ಕೊಡುವಂತೆ ಇಲ್ಲ. ಬಡ್ಡಿದರ ಮತ್ತು ವಿದೇಶಿ ವಿನಿಮಯ ಸಂಗ್ರಹ ಇವೆರಡೂ ಭಾರೀ ಆರಾಮ ಎನಿಸುವಂತಿದೆ. ಒಟ್ಟಾರೆ ವ್ಯವಸ್ಥೆಯಲ್ಲಿ ಹಣ ಲಭ್ಯತೆ ಅಬಾಧಿತ” ಎಂದರು. ಒಟ್ಟಾಗಿ ಇಷ್ಟೊಂದು ಕಾರಣಗಳನ್ನು ನೀಡಿದರೆ ಹಣಕಾಸು ವಿದ್ಯಮಾನಕ್ಕೂ ದೋಹದಕಾರಿಯೇ ಸರಿ!
ಇದಕ್ಕೂ ಮುಂಚೆ ದೀಪಾವಳಿ ವೇಳೆ ೪೫೦೦ ದಾಟಿದಾಗ ೫೦೦೦ ಯಾವಾಗ ಎಂಬ ಪ್ರತೀಕ್ಷೆ ನಡೆದಿತ್ತು. ಅನಂತರ ೬೦೦೦ ದಾಟುವುದು ಯಾವಾಗ ಎಂಬುದೇ ನಿರೀಕ್ಷೆ.
ಷೇರುಪೇಟೆ ಎನ್ನುವುದು ಹಿದಿಯಷ್ಟು ಜನರ ನಿಯಂತ್ರಣದಲ್ಲಿ ಮಾತ್ರ ಇರುವುದಿಲ್ಲ. ವ್ಯವಹಾರದಲ್ಲಿ ಸದಾ ಕಾಲ ಒಂದಿಷ್ಟು ಹಣ ದುಡಿಯುವ ಅನಿವಾರ್ಯತೆಯಿಂದ ಷೇರು ಬ್ರೋಕರುಗಳು ಸದಾ ಕಾಲ ಷೇರುಬೆಲೆಗಳು ಏರುತ್ತಾ, ಇಳಿಯುತ್ತಾ ಇರುವಂತೆ ನೋಡಿಕೊಳ್ಳುತ್ತಾರೆ. ಅದೊಂದು ನೈಮಿತ್ತಿಕ ಚಟುವಟಿಕೆ. ಆದರೆ ವಿಪರೀತ ಏರುವುದಕ್ಕೆ ಅಥವಾ ಇಳಿಯುವುದಕ್ಕೆ ನಿಜವಾದ ಕಾರಣಗಳೇ ಇರುತ್ತವೆ. ರಿಸರ್ವ್‌ ಬ್ಯಾಂಕ್‌ ಗವರ್ನರ್‌ ಅವರು ಸುಳ್ಳನ್ನೇನೂ ಹೇಳಿರಲಿಲ್ಲ. ಆದರೆ ಈ ಬಾರಿ ಏರಿಕೆ ಕ್ಷಿಪ್ರವೇ ಹೌದು.
ಸೂಚ್ಯಂಕವು ೧೯೯೦ರಲ್ಲಿ ೧೦೦೦ ಆಗಿತ್ತು. ಎರಡೂವರೆ ವರ್ಷದ ನಂತರ ೪೪೦೦ಕ್ಕೆ ಏರಿತು.
ಮತ್ತೆ ಇಳಿದಿದ್ದ ಸೂಚ್ಯಂಕವು ೧೯೯೯ರಲ್ಲಿ ೩೦೦೦ ದಿಂದ ೫೦೦೦ ಕ್ಕೆ ಏರಲು ೧೧ ತಿಂಗಳು ತೆಗೆದುಕೊಂಡಿತು. ಪುನಃ ಇದೀಗ ೬೦೦೦ಕ್ಕೆ ಏರಿತು. ಈ ಬಾರಿಯ ಏರಿಕೆಗೆ ಎರಡು ತಿಂಗಳೂ ಹಿಡಿಯಲಿಲ್ಲ.
ಎರಡು ತಿಂಗಳಲ್ಲಿ ಏನಂಥ ಪವಾಡ ನಡೆಯಿತು? ನಿಜವಾಗಿ ಕುತೂಹಲಕಾರಿ.
ವಿದೇಶಿ ಮೂಲದ ಬಂಡವಾಳ ದೇಶದ ಒಳಕ್ಕೆ ಹರಿದು ಬಂದಿದ್ದೇ ಇದಕ್ಕೆ ಮೂಲ ಕಾರಣ. ಏಪ್ರಿಲ್‌ನಿಂದ ಅಕ್ಟೋಬರ್‌ವರೆಗಿನ ಅವಧಿಯಲ್ಲಿ ವಿದೇಶಿ ಸಾಂಸ್ಥಿಕ ಹೂಡಿಕೆದಾರರು ೨೯,೭೪೮ ಕೋಟಿ ರೂಪಾಯಿನಷ್ಟು ಹಣವನ್ನು ದೇಶದೊಳಕ್ಕೆ ತಂದರು. ಭಾರತದಲ್ಲಿರುವ ಲಾಭಕಾರಿ ಕಂಪನಿಗಳ ಷೇರುಗಳನ್ನು ಕೊಳ್ಳಲು ಅದನ್ನು ವಿನಿಯೋಗಿಸಿದರು. ನವೆಂಬರ್‌, ಡಿಸೆಂಬರ್‌ನಲ್ಲೂ ಸತತವಾಗಿ ಇವುಗಳ ಹಣ ಹೂಡಿಕೆ ಮುಂದುವರೆಯಿತು.
“ಕಂಪೆನಿಗಳು ಲಾಭ ದುಡಿಯುತ್ತಿವೆಯೇ ಎಂಬುದು ಈ ಹೂಡಿಕೆ ಸಂಸ್ಥೆಗಳವರ ಪಾಲಿಗೆ ಮುಖ್ಯ ಎಂದು ಅನಿಸಲೇ ಇಲ್ಲ. ಇವು ಉದ್ಯಮ ನಡೆಸುವ ಮೂಲಕ ಒಟ್ಟು ಎಷ್ಟು ಆಸ್ತಿ ಸೃಷ್ಟಿಸಿ ಇಟ್ಟಿವೆ (ಅಂದರೆ ನೆಟ್‌ ಅಸೆಟ್‌ ವ್ಯಾಲ್ಯೂ ಎನ್‌. ಎ. ವಿ. ಹೊಂದಿವೆ) ಎಂಬುದನ್ನು ನೋಡುತ್ತ ನೋಡುತ್ತ ಷೇರು ಖರೀದಿಸುತ್ತ ಹೋದರು’’ ಎಂದು ವಹಿವಾಟುದಾರರೊಬ್ಬರು ವಿಶ್ಲೇಷಿಸುತ್ತಾರೆ.
ಹೂಡಿಕೆ ಸಂಸ್ಥೆಗಳವರು ಈ ಎನ್‌.ಎ.ವಿ. ಕಳೆದ ಒಂದು ವರ್ಷದಲ್ಲಿ ಎಷ್ಟು ಬೆಳೆದಿವೆ ಎಂಬುದನ್ನೂ ನೋಡಿದರು ಎಂಬುದು ಮುಖ್ಯ. ಏಕೆಂದರೆ ಕಳೆದ ಒಂದು ವರ್ಷದ ಅವಧಿಯಲ್ಲಿ ಕಂಪೆನಿ ವಲಯ ಚೆನ್ನಾಗಿ ಲಾಭ ಮಾಡಿದೆ. ಹೊಸ ಹೊಸ ಉದ್ಯಮ ಸ್ಥಾಪಿಸುವುದನ್ನಾಗಲಿ, ಹಳೆಯ ಉದ್ಯಮವನ್ನು ಬದಲಾಯಿಸುವುದನ್ನಾಗಲಿ ಮಾಡಿಲ್ಲ. ಸುಲಭ ಬಡ್ಡಿದರದಲ್ಲಿ ಬಂಡವಾಳ ಸುಲಭವಾಗಿ ಸಿಗುತ್ತಿರುವಾಗ, ಆಂತರಿಕ ಪೇಟೆ ಅನಿರ್ಬಾಧಿತವಾಗಿ ಲಭ್ಯವಿರುವಾಗ ಕಂಪೆನಿ ವಲಯಕ್ಕೆ ಲಾಭಕರ ಪರಿಸ್ಥಿತಿಯೇ ಇದೆ. ಹಣ ಹೂಡುವವರಿಗೆ ಇನ್ನೇನು ಸುಸ್ಥಿತಿ ಬೇಕು?
ಷೇರುಪೇಟೆಗಳು ಚೇತರಿಕೆಯಿಂದ ಕೂಡಿವೆ. ಕಂಪೆನಿಗಳು ವಿಶ್ವದಲ್ಲಿ ಹರಡಿರುವ ಆರ್ಥಿಕ ಹಿಂಜರಿತ ಕರಗಿಲ್ಲ ಎನ್ನುವ ಕಾರಣದಿಂದ ಉದ್ಯಮ ಬೆಳೆಸಲು ಹಿಂಜರಿಯುತ್ತಿದ್ದರೂ ಅವುಗಳ ಲಾಭ ಗಳಿಕೆಗೆ ಅಡ್ಡಿ ಇಲ್ಲ. ಇಂಥ ವೇಳೆ ಷೇರುಪೇಟೆ ಕುಸಿತಕ್ಕೆ ಕಾರಣವೇ ಇಲ್ಲ.
ಜೊತೆಗೆ ಪ್ರಮುಖ ರಾಜ್ಯಗಳ ವಿಧಾನಸಭೆಗಳ ಚುನಾವಣಾ ಫಲಿತ ಏನಾದಿತೋ ಎಂಬ ಆತಂಕ ದೂರವಾಯಿತು. ಕೇಂದ್ರದ ಆಡಳಿತಾರೂಢ ಕೂಟಕ್ಕೆ ಅನುಕೂಲ ಎನಿಸುವಂಥ ಫಲಿತಾಂಶವೇ ಬಂದಿತು. ಹಾಗೆ ಆಗದೆ ಅನ್ಯಥಾ ಫಲಿತಾಂಶ ಬಂದಿದ್ದರೆ ಯೋಚನೆ ಮಾಡುವಂತೆ ಆಗುತ್ತಿತ್ತು. ಅಂಥ ಸಂದರ್ಭದಲ್ಲಿ ಮುಂಬರುವ ಲೋಕಸಭಾ ಚುನಾವಣೆಗೆ ಕಾದು ನೋಡಬೇಕೆನ್ನುವ ಪರಿಸ್ಥಿತಿ ಬರುತ್ತಿತ್ತು. ಈಗ ಹಾಗಿಲ್ಲ. ಲೋಕಸಭಾ ಚುನಾವಣೆ ನಡೆದರೂ ಇಂಥ ಫಲಿತಾಂಶವೇ ಬರುವುದೆನಿಸುತ್ತದೆ. ಅಲ್ಲಿಗೆ ಅಸ್ಥಿರತೆ ತಪ್ಪಿತು.
ಷೇರುಪೇಟೆ ದಿಢೀರ್‌ ಚೇತರಿಕೆಗೆ ಇದೂ ಒಂದು ಕಾರಣವಾಯಿತು. ಸೂಚ್ಯಂಕವು ೫೦೦೦ಕ್ಕೆ ನವೆಂಬರ್‌ನಲ್ಲಿ ಬರುವುದಕ್ಕೂ, ನಂತರ ಡಿಸೆಂಬರ್‌ ಮುಗಿಯುತ್ತಿದ್ದಂತೆ ೬೦೦೦ಕ್ಕೆ ಬರುವುದಕ್ಕೂ ಮುಖ್ಯ ಕಾರಣ ಎಂದರೆ ವಿದೇಶಿ ಮೂಲದ ಹಣ ಹೂಡಿಕೆ. ದೇಶೀಯ ಹೂಡಿಕೆದಾರರು ಮುಚ್ಯುವಲ್‌ ಫಂಡ್‌ಗಳ ಮೂಲಕ, ಮುಖ್ಯವಾಗಿ, ಹಣ ಹೂಡಿರುವುದುಂಟು. ಅದೇನಿದ್ದರೂ ಒಂದೆರಡು ಸಾವಿರ ಕೋಟಿ ರೂಪಾಯಿನಷ್ಟು ಮಾತ್ರ. ಅದರ ಹೊರತಾಗಿ ಬಿಡಿಬಿಡಿಯಾಗಿ ಬೇಕೆನಿಸಿದಂತೆ ಷೇರುಗಳನ್ನು ಹಕ್ಕಿಕೊಳ್ಳುವ ಚಿಲ್ಲರೆ ಪ್ರಮಾಣದ ಹೂಡಿಕೆದಾರರು ಷೇರುಗಳಲ್ಲಿ ಹಣ ತೊಡಗಿಸಲು ಮುಂದೆ ಬರಲಿಲ್ಲ.
ಈ ಹಿಂದೆ ಷೇರುಪೇಟೆ ವಿಪರೀತ ತೇಜಿಯಾಗಿದ್ದಾಗ ಏನಾಯಿತೆಂಬುದನ್ನು ನೆನೆಸಿಕೊಳ್ಳಬಹುದು. ೧೯೯೨ರ ಮಾರ್ಚ್‌ ೨೪ ರಂದು ಒಂದೇ ದಿನ ಸೂಚ್ಯಂಕವು ೪೨೬ ಅಂಶ ಏರಿತ್ತು. ಏಪ್ರಿಲ್‌ ೨೮ ರಂದು ಒಂದೇ ದಿನ ೫೭೦ ಅಂಶ ಕುಸಿದಿತ್ತು.
ಹರ್ಷದ್‌ ಮೆಹ್ತಾ ಕೈವಾಡದ ವಿದ್ಯಮಾನ ನಡೆದಿದ್ದು ಆಗಲೇ. ಷೇರು ಬೆಲೆಗಳನ್ನು ವಿಪರೀತ ಏರಿಸುವ, ಇಳಿಸುವ ಹುಚ್ಚಾಟದಲ್ಲಿ ಹಣ ತೊಡಗಿಸಿ ಬೆಪ್ಪಾದವರು ಸಾಮಾನ್ಯ ಜನರೇ. ಹಣ ಕಳೆದುಕೊಂಡವರು ಅವರೇ. ಪುನಃ ಕೇತನ್‌ ಪಾರೀಖ್‌ ವಿದ್ಯಮಾನದಲ್ಲೂ ಹೀಗೆಯೇ ಆಗಿದ್ದುದು ಚರಿತ್ರೆ.
ಆದರೆ ಜನ ಈ ಬಾರಿ ಹಣ ತೊಡಗಿಸಿ ಕೈಸುಟ್ಟುಕೊಳ್ಳಲಿಲ್ಲ. ಷೇರು ಬೆಲೆಗಳು ನಿಜವಾದ ಅರ್ಥದಲ್ಲಿ ಏರಿತು. ಕಂಪೆನಿ ವಲಯವು ಲಾಭ ಗಳಿಕೆಯಲ್ಲಿ ಹಿಂದೆ ಬೀಳದಿದ್ದರೆ ವಿದೇಶಿ ಮೂಲಗಳಿಂದ ಬಂದ ಬಂಡವಾಳ ಉಳಿದೇ ಉಳಿಯುತ್ತದೆ. ಇಲ್ಲವೇ ವಿದೇಶಿ ಹೂಡಿಕೆದಾರರಿಗೆ ಬೇರೆ ರಾಷ್ಟ್ರದಲ್ಲಿ ಇದಕ್ಕಿಂತ ಹೆಚ್ಚಿನ ಲಾಭಕಾರಿಯಾದ ಸಾಧ್ಯತೆಗಳು ಕಂಡುಬಂದರೆ ಮಾತ್ರ ಬಂಡವಾಳವು ಪರಾರಿ ಆಗುತ್ತದೆ. ಅಂದರೆ ಈಗ ಹಣ ಹೂಡಿದ ವಿದೇಶಿ ಮೂಲ ಸಾಂಸ್ಥಿಕ ಹೂಡಿಕೆದಾರರು ತಮ್ಮ ಹಣ ತಾವು ವಾಪಸ್‌ ಒಯ್ಯಲು ಇದೇ ಭಾರತೀಯ ಷೇರುಗಳನ್ನು ಮಾರಿ ಬೇರಡೆಗೆ ಒಯ್ಯುತ್ತಾರೆ.
ಸದ್ಯಕ್ಕೆ ಆ ಸಾಧ್ಯತೆ ಕಡಿಮೆ ಇದೆ. ಏಕೆಂದರೆ ಹಿಮದೆ ಇದೇ ಮೂಲಕ ಹೂಡಿಕೆದಾರರು ಭಾರತದಲ್ಲಿ ಹೂಡಿದ್ದ ಹಣವನ್ನು ಎತ್ತಂಗಡಿ ಮಾಡಿದ್ದರು. ಆಗ ಚೀನಾದತ್ತ ಅವರ ಗಮನ ಹರಿದಿತ್ತು. ಈಗ ಅಂಥ ಯಾವ ಸಾಧ್ಯತೆಯೂ ಕಾಣಿಸುತ್ತಿಲ್ಲ.
ಅವರದೇ ಲೆಕ್ಕಾಚಾರವೂ ಭಾರತದಲ್ಲಿ ಹಣ ಹೂಡಿಕೆಗೆ ಒತ್ತು ಕೊಡುಂಥದೇ ಆಗಿರುತ್ತದೆ. ಇದೇ ಬಂಡವಾಳವನ್ನು ಅಂತಾರಾಷ್ಟ್ರೀಯ ಹಣಕಾಸು ಸಂಸ್ಥೆಗಳಲ್ಲಿ ತೊಡಗಿಸಿದರೆ ಏನು ಹುಟ್ಟುವಳಿ ಆಗುವುದೋ ಅದಕ್ಕಿಂತ ಹೆಚ್ಚಿನ ಪ್ರತಿಫಲವು ಭಾರತದ ಷೇರುಗಳಲ್ಲಿ ಹೂಡಿದರೆ ಬರುವುದು ಎಂಬುದೇ ಅವರ ಲೆಕ್ಕಾಚಾರ ಆಯಿತು.
ವಿದೇಶಿ ಹೂಡಿಕೆದಾರರೂ ದೇಶದ ಒಳಕ್ಕೆ ವಿನಿಮಯ ಹಣ ತಂದು ಹೂಡಿದ್ದರಿಂದ ಭಂಡಾರದಲ್ಲಿರುವ ಹಣ ಒಂದು ಸಾವಿರ ಬಿಲಿಯನ್‌ ಆಯಿತು. ಕೈಲಿ ಹಣ ತುಂಬಿ ತುಳುಕುತ್ತದೆ. ಇನ್ನು ಕಂಪೆನಿಗಳು ಲಾಭ ಮಾಡಲಿ ಎಂದು ಕಾಯುತ್ತಾ ಕುಳಿತುಕೊಳ್ಳುವುದಷ್ಟೇ ಕೆಲಸವೇ? ದೇಶದೊಳಗಿನ ಷೇರುಗಳಲ್ಲಿ ಪುನಃ ನೀರಸ ಪ್ರವೃತ್ತಿ ಕಾಣಿಸುವುದೇನು?
ಸದ್ಯಕ್ಕೆ ಅಂಥ ಪ್ರಮೇಯವೇನೂ ಕಾಣಿಸುತ್ತಿಲ್ಲ. ಏಕೆಂದರೆ ಷೇರುಪೇಟೆಗಳಲ್ಲಿ ಸಾಂಸ್ಥಿಕ ಹೂಡಿಕೆದಾರರಿಂದಾಗಿ ಇಷ್ಟೊಂದು ವಹಿವಾಟು ನಡೆದಿರುವಾಗ ಬಿಡಿ ಬಿಡಿ ಷೇರು ಕೊಳ್ಳುವ ದೇಶೀಯ ಚಿಲ್ಲರೆ ಹೂಡಿಕೆದಾರರು ಸುಮ್ಮನೆ ಕೂರುತ್ತಾರೆಯೇ? ಅವರೂ ನೀರಿಗೆ ಇಳಿಯುತ್ತಾರೆ. ಇವರ ಹಸಿವನ್ನು ನೀಗಿಸುವ ಸನ್ನಿವೇಶವೂ ಕಾಣಸಿಗುತ್ತಿದೆ.
ಭಾರತೀಯ ಕಂಪೆನಿಗಳು ತಮ್ಮ ಉದ್ಯಮಕ್ಕೆ ಬೇಕಾದ ಹಣಕ್ಕಾಗಿ ಹೊಸದಾಗಿ ಷೇರುಗಳನ್ನು ಬಿಡುಗಡೆ ಮಾಡಲಿದ್ದಾರೆ. ಹೂಡಿಕೆದಾರರು ಈಗಾಗಲೇ ಮಾರುಕಟ್ಟೆಯಲ್ಲಿ ಲಭ್ಯವಿರುವ ಷೇರು ಬೆಲೆಗಳನ್ನು ಮುಖಬೆಲೆಗಿಂತ ಹೆಚ್ಚಾದ ಮಾರುಕಟ್ಟೆ ಬೆಲೆಗೆ ಕೊಳ್ಳುವುದು ಒಂದು ರೀತಿ. ಇದು ಸೆಕೆಂಡರಿ ಮಾರುಕಟ್ಟೆ ಖರೀದಿ. ಉದ್ಯಮದವರು ಹೊಸದಾಗಿ ಷೇರುಗಳನ್ನು ರೂಪಿಸಿ ಹೂಡಿಕೆದಾರರಿಗೆ ನೇರವಾಗಿ ಬಿಡುಗಡೆ ಮಾಡಿದರೆ ಅದನ್ನು ಬಿಡಿ ಬಿಡಿ ಹೂಡಿಕೆದಾರರಾಗಲೀ ಮುಚ್ಯುವಲ್‌ ಫಂಡ್‌ಗಳವರಾಗಲೀ ಕೊಂಡರೆ ಅದು ಪ್ರಾಥಮಿಕ ಪೇಟೆ ಖರೀದಿ.
ಇನಿಷಿಯಲ್‌ ಪ್ರಮೋಟರ್ಸ್‌ ಆಫರ್‌ (ಐ.ಪಿ.ಓ.) ಎನಿಸಿದ ಬಿಡುಗಡೆಗಾಗಿ ಸುಮಾರು ೧೦೦ ಕಂಪೆನಿಗಳು ಕಾದು ನಿಂತಿವೆ. ವಿದೇಶಿ ಮೂಲ ಹೂಡಿಕೆದಾರರು ಈ ತನಕ ಮಾಡಿರುವ ಖರೀದಿಯು ಸುಮಾರು ೩೦ ಸಾವಿರ ಕೋಟಿ ರೂಪಾಯಿಯಷ್ಟು ಇದ್ದರೆ, ಈ ದೇಶೀಯ ಕಂಪೆನಿಗಳ ಐ.ಪಿ.ಓ. ಮೂಲಕ ಸುಮಾರು ೫೦ ಸಾವಿರ ಕೋಟಿ ರೂಪಾಯಿನಷ್ಟು ಷೇರುಗಳ ಮಾರಾಟ ನಡೆಯಲಿದೆ. ಆದರೆ ಇವುಗಳ ಮೂಲಕ ಹೂಡಿಕೆದಾರರಿಗೆ ದೀರ್ಘ ಕಾಲದ ಅವಧಿಯಲ್ಲಿ ಲಾಭ ಆಗುವ ಬದಲು ನಷ್ಟವೇ ಆಗುವುದೇನೋ ಎಂಬುದನ್ನು ಹೇಳಲಿಕ್ಕಾಗದು.
ಹಿಂದೆ ಷೇರು ಬೆಲೆಗಳು ವಿಪರೀತ ಏರಿಕೆಯಾಗಿದ್ದಕ್ಕೆ ಇದ್ದಂಥ ಹಗರಣ ಸ್ವರೂಪದ ಕಾರಣಗಳು ಸದ್ಯಕ್ಕೆ ಕಾಣಿಸುತ್ತಿಲ್ಲ ಎಂಬುದು ನಿಜ.
ಸರ್ಕಾರವು ತನ್ನ ಬಳಿ ಷೇರು ವಿಕ್ರಯಕ್ಕೆಂದೇ ನಿಗದಿಯಾದ ಸರ್ಕಾರಿ ವಲಯ ಘಟಕಗಳ ಷೇರುಗಳನ್ನು ಇರಿಸಿಕೊಂಡಿದೆ. ತೈಲ ಸಂಸ್ಥೆಗಳೇ ಮುಂತಾದ ಕಂಪೆನಿಗಳ ಷೇರುಗಳನ್ನು ಖಾಸಗಿಯಾಗಿ ಪರಭಾರೆ ಮಾಡುವ ಬದಲು ಐ.ಪಿ.ಓ. ಮಾರ್ಗದಲ್ಲಿ ವಿಲೇ ಮಾಡಬೇಕು ಎಂಬ ಒತ್ತಾಯವೂ ಇದೆ. ಸರ್ಕಾರ ಅದಕ್ಕೆ ಸ್ವಲ್ಪವಾದರೂ ಮಣಿದರೆ ಆ ಷೇರುಗಳು ಖಾಸಗಿ ಉದ್ಯಮಿಗಳ ಪಾಲಾಗುವುದರ ಜೊತೆಗೆ ಜನರ ಕೈಸೇರಿದಂತಾದರೂ ಆಗುತ್ತದೆ. 
೦೭. ೦೧. ೨೦೦೪


ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೬೮. ದಿಗಿಲನ್ನೇ ಹುಟ್ಟಿಸುವ ಚುರುಕು ಷೇರುಪೇಟೆ
‘ಬಂಡವಾಳವಿಲ್ಲದ ಬಡಾಯಿ’. ಕನ್ನಡದ ಸೊಗಸಾದ ನುಡಿಗಟ್ಟುಗಳಲ್ಲಿ ಇದೂ ಒಂದು. ದಿವಂಗತ ಕೈಲಾಸಂ ಅವರು ತಮ್ಮ ಒಂದು ನಾಟಕಕ್ಕೆ ಇದೇ ಹೆಸರು ಇಟ್ಟಿದ್ದರು.
ಅಂತಃಸತ್ವ ಏನೂ ಇಲ್ಲದಿದ್ದರೂ ಮೇಲೆ ಮೇಲೆ ಬಡಿವಾರ ತೋರಿಸುತ್ತಿದ್ದರೆ ಬಂಡವಾಳವಿಲ್ಲದ ಬಡಾಯಿ ಎಂದೇ ಹೇಳುತ್ತಾರೆ.
ಷೇರುಪೇಟೆ ವಿಷಯದಲ್ಲೂ ಈಚೆಗೆ ಹೀಗೆ ಆಯಿತು. ಮಳೆಯೇ ಬರುತ್ತಿಲ್ಲ; ಬೆಳೆ ಇಲ್ಲ; ಹಣಕಾಸು ಚಲಾವಣೆ ಕಡಿಮೆ; ಬಡ್ಡಿದರ ಕಡಿಮೆ; ವಸ್ತುಗಳ ಬೇಡಿಕೆ ಕುಸಿದಿದೆ; ತಯಾರಕರು ಉತ್ಪಾದಿತ ವಸ್ತುಗಳನ್ನು ಮಾರಲು ಪಾಡುಪಡುತ್ತಾ ನಾನಾ ಬೆಲೆ ರಿಯಾಯ್ತಿ ಕೊಡುತ್ತಾರೆ ಮುಂತಾದ ಕಾರಣಗಳನ್ನು ನೀಡಿ ವಿಶ್ಲೇಷಕರು, ನೀರಸ ವಾತಾವರಣ ಎನ್ನುತ್ತಾರೆ. ಕೈಯಲ್ಲಿ ಕಾಸಿಲ್ಲ ಎನ್ನುವುದೇ ಎಲ್ಲ ಜನ ಸಾಮಾನ್ಯರ ಅಳಲು. ಸರ್ಕಾರವು ಹಣದುಬ್ಬರವನ್ನು ಹದ್ದುಬಸ್ತಿನಲ್ಲಿ ಇಟ್ಟಿದ್ದೇವೆ ಎಂದು ಪ್ರತಿವಾರ ಘೋಷಿಸುತ್ತಿದ್ದರೆ, ತಜ್ಞರು ಆರ್ಥಿಕ ಹಿಂಜರಿತ ಎಂದು ಕರೆಯುತ್ತಾರೆ. ಮುಂದಿನ ದಿನಗಳು ಹೇಗೆ ಎಂಬುದೇ ಎಲ್ಲರ ಕಾತರ.
ಅಭಿವೃದ್ಧಿ ಕಾರ್ಯಗಳ ನೆಪದಲ್ಲಿ ಸರ್ಕಾರಗಳು ಹಣ ಖರ್ಚು ಮಾಡುತ್ತಿದ್ದರೆ ಅದು ನಾನಾ ರೂಪದಲ್ಲಿ ಉದ್ಯೋಗವನ್ನೂ, ಜನರ ಕೈಗೆ ಕಾಸನ್ನೂ ಒದಗಿಸುತ್ತದೆ. ಆದರೆ ಸರ್ಕಾರದ ಕೈಗೆ ಹಣ ಎಲ್ಲಿಂದ ಬರಬೇಕು? ಸಾಲ ತರುವ ಕಾರ್ಯ ಮುಗಿದುಹೋಗಿದೆ.
ಇಂಥ ಸನ್ನಿವೇಶದಲ್ಲಿ ಷೇರುಪೇಟೆ ಚಿಗುರಲು ಸಾಧ್ಯವೇ? ಹಾಗೆ ಚಿಗುರುತ್ತಿರುವ ವಿದ್ಯಮಾನ ಜೂನ್‌ ತಿಂಗಳ ಕೊನೇ ಭಾಗದಲ್ಲಿ ಕಾಣಿಸಿಕೊಂಡಿತು. ಇದು ಗೊಂದಲ ಹುಟ್ಟಿಸುವಂಥ ವಿದ್ಯಮಾನ. ಮುಂಗಾರು ಸಹಿತ ಜೋರಾಗಿ ಆರಂಭವಾಗಿರಲಿಲ್ಲ. ಇನ್ನೂ ಅನಿಶ್ಚಿತತೆ ಇತ್ತು. ಆಗ ಷೇರುಪೇಟೆ ಚುರುಕಾಗತೊಡಗಿತು.
ಷೇರುಪೇಟೆಯ ತೇಜಿ ಅಥವಾ ಮಂದಿ ಪ್ರವೃತ್ತಿಯನ್ನು ಸಾಮಾನ್ಯವಾಗಿ ಮುಂಬೈನ ಸೆನ್ಸೆಕ್ಸ್‌ ಎಂಬ ಮಾನದಂಡದಲ್ಲಿ ಅಳೆಯುತ್ತಾರೆ. ಬೇರೆ ಬೇರೆ ಕೆಲವೊಂದು ಮಾನದಂಡಗಳಿವೆ. ಅಂದರೆ ಸೆನ್ಸೆಕ್ಸ್‌ ಎಂಬುದು ಸೂಕ್ಷ್ಮ ಸಂವೇದಿ ಸೂಚ್ಯಂಕ. ಅದು ೨೦೦೩ರ ಜೂನ್‌ ೩೦ರಂದು ೩೬೦೦ ತಲುಪಿತು. ವಾಸ್ತವವಾಗಿ ಏಪ್ರಿಲ್‌ನಿಂದಲೇ ಸೂಚ್ಯಂಕ ಏರುಮುಖ. ಈಗ ಅದು ಸೆಪಟೆಂಬರ್‌ ಮೂರನೇ ವಾರದ ಅಂತ್ಯದಲ್ಲಿ ೪೨೧೭.
ಈ ಸೂಚ್ಯಂಕವು ಷೇರು ಬೆಲೆಗಳು ಒಟ್ಟಾರೆಯಾಗಿ ಏರುತ್ತಿವೆಯೇ; ಷೇರುಗಳು ದೊಡ್ಡ ಸಂಖ್ಯೆಯಲ್ಲಿ ಹಸ್ತಾಂತರಗೊಂಡು ವಹಿವಾಟಿಗೆ ಕಾರಣವಾಗಿಯೇ ಎಂಬುದಕ್ಕೆ ದಿಕ್ಸೂಚಿ.
ಸೆನ್ಸೆಕ್ಸ್‌ ಏಪ್ರಿಲ್‌ನಿಂದ ಸೆಪ್ಟೆಂಬರ್‌ವರೆಗಿನ ಸುಮಾರು ಆರು ತಿಂಗಳ ಅವಧಿಯಲ್ಲಿ ಒಂದು ಸಾವಿರಕ್ಕೂ ಹೆಚ್ಚು ಅಂಕ ಮೇಲಕ್ಕೆ ಹೋಗಿದೆ. ಅಂದರೆ ಷೇರು ಬೆಲೆಗಳು ಶೇ. ೩೦ಕ್ಕೂ ಹೆಚ್ಚು ವೃದ್ಧಿಗೊಂಡವು.
ಯಾವುದೋ ಕೆಲವು ಷೇರುಗಳು, ಅಂದರೆ ನಿರ್ದಿಷ್ಟ ಕ್ಷೇತ್ರದ (ಔಷಧ, ಸಿಮೆಂಟು ಇತ್ಯಾದಿ)  ಕಂಪೆನಿಗಳು ಲಾಭ ಮಾಡಿವೆ ಎಂಬ ಕಾರಣಕ್ಕೆ ಆ ಷೇರುಗಳು, ಹೆಚ್ಚಿನ ಬೆಲೆಗೆ ಮಾರಾಟವಾಗಿವೆ ಎಂಬುದೇನೂ ಇಲ್ಲ. ಮಾಹಿತಿ ತಂತ್ರಜ್ಞಾನ ಐ.ಟಿ. ಹೊರತುಪಡಿಸಿ ಮಿಕ್ಕೆಲ್ಲ ಷೇರುಗಳು ಒಟ್ಟಾರೆಯಾಗಿ ಬೆಲೆ ಏರಿಸಿಕೊಂಡಿವೆ. ಇದಕ್ಕೆ ಕಾರಣವೇನು?
ಇರಾಕ್‌ ಯುದ್ಧ ಕೊನೆಗೊಂಡಿದೆ. ಅಮೆರಿಕದ ಆರ್ಥಿಕತೆಯು ಭಯೋತ್ಪಾದನೆ ಘಟನೆ (ಸೆ.೧೧)ನಂತರ ಚೇತರಿಸಿಕೊಂಡಿದೆ. ವಿಶ್ವಾದ್ಯಂತ ಕಚ್ಚಾತೈಲ ಬೆಲೆ ಕುಸಿದು ಉದ್ಯಮಗಳಿಗೆಲ್ಲ ಅನುಕೂಲಾಗಿದೆ. ಭಾರತದಲ್ಲಿ ಬಡ್ಡಿದರಗಳನ್ನು ಇಳಿಸಿದ್ದರಿಂದ, ಸಣ್ಣ ಪುಟ್ಟ ಹೂಡಿಕೆದಾರರು ಸಹಾ ತಮ್ಮ ಉಳಿತಾಯದ ಹಣವನ್ನು ಷೇರುಗಳಲ್ಲಿ ತೊಡಗಿಸಲು ಮುಂದೆ ಬರುತ್ತಿದ್ದಾರೆ. ಮಳೆಮಾರುತಗಳು ಆಶಾದಾಯಕವಾಗಿವೆ. ಭಾರತದ ಕಂಪೆನಿಗಳಿಗೆಲ್ಲ ಯಾವುದೇ ಅಡೆತಡೆ ಇಲ್ಲದೆ ಲಾಭ ಮಾಡುತ್ತಿರುವುದು ಅವುಗಳ ಬ್ಯಾಲೆನ್ಸ್‌ ಷೀಟುಗಳಲ್ಲೇ ವ್ಯಕ್ತವಾಗುತ್ತಿದೆ. ಒಳ್ಳೆಯ ಡಿವಿಡೆಂಟ್‌ ಘೋಷಿಸುತ್ತಿವೆ… ಇತ್ಯಾದಿ… ಇತ್ಯಾದಿ ಕಾರಣಗಳೆಲ್ಲ ಚರ್ಚೆಗೆ ಬಂದವು. ಆದರೆ ಭಾರತದ ಷೇರುಪೇಟೆ ಚೇತರಿಸಿಕೊಳ್ಳುವುದಕ್ಕೆ ನಿಜವಾದ ಕಾರಣ ಏನೆಂಬುದು ಗೋಚರಕ್ಕೆ ಬರಲು ಬಹಳ ಕಾಲ ಹಿಡಿಯಲಿಲ್ಲ. ವಿದೇಶಿ ಹೂಡಿಕೆ ಸಂಸ್ಥೆಗಳು ಭಾರತದೊಳಕ್ಕೆ ಹಣ ಹೂಡಲು ಆರಂಭಿಸಿರುವುದು ಪತ್ತೆ ಆಯಿತು.
ಭಾರತವು ಸಾಲದ ಮೂಲದಿಂದ ಬಂಡವಾಳ ಕಂಡುಕೊಳ್ಳುವುದಕ್ಕೆ ಇನ್ನು ಸಾಧ್ಯವಿಲ್ಲ ಎಂದು ಮನವರಿಕೆ ಆದ ಮೇಲೆ, ಆರ್ಥಿಕ ಸುಧಾರಣಾ ಕ್ರಮಗಳು ಜಾರಿಗೆ ಬಂದ ೧೯೦೦ ಇಸವಿ ನಂತರ, ವಿದೇಶಿ ಬಂಡವಾಳವನ್ನು ದೇಶದೊಳಕ್ಕೆ ತಂದು ಷೇರುಪೇಟೆಗಳ ಮೂಲಕ ಉದ್ಯಮಗಳಲ್ಲಿ ತೊಡಗಿಸುವ ಸಂಸ್ಥೆಗಳಿಗೆ ಮನ್ನಣೆ ಹೆಚ್ಚಾಗಿದೆ. ಹೀಗೆ ಹಣ ತರುವ ಎಫ್‌.ಐ.ಐ.ಗಳು ಫಾರಿನ್‌ ಇನ್‌ವೆಸ್ಟ್‌ಮೆಂಟ್‌ ಇನ್‌ಸ್ಟಿಟ್ಯೂಷನ್‌ಗಳು, ಅಂದರೆ ವಿದೇಶಿ ಹೂಡಿಕೆ ಸಂಸ್ಥೆಗಳು ಭಾರತಕ್ಕೆ ಬಂಡವಾಳ ತರುವುದು ಅನಿರ್ಬಾಧಿತವೇನಲ್ಲ. ಏಷ್ಯಾ ಹಣ ಬಿಕ್ಕಟ್ಟು ಸಂಭವಿಸಿದಾಗ ಹಲವು ಏಷ್ಯನ್‌ ರಾಷ್ಟ್ರಗಳು ದಿವಾಳಿ ಅಂಚಿಗೆ ಬಂದಿದ್ದವು. ಈ ಸಂಸ್ಥೆಗಳು ಆ ದೇಶಗಳಲ್ಲಿ ಷೇರು ಖರೀದಿ ಮೂಲಕ ತೊಡಗಿಸಿದ್ದ ಹಣವನ್ನು ದಿಢೀರನೇ ವಾಪಸು ಪಡೆದಿದ್ದು ಏಷ್ಯ ರಾಷ್ಟ್ರಗಳ ಆರ್ಥಿಕ ಪತನಕ್ಕೆ ಕಾರಣವಾಗಿದ್ದವು. ಈ ಸಂಸ್ಥೆಗಳು ಬೇಕೆಂದಾಗ ಹಣ ತೊಡಗಿಸಿ ಷೇರು ಖರೀದಿಸುತ್ತವೆ. ಏಷ್ಯಾ ಬಿಕ್ಕಟ್ಟಿನಲ್ಲಿ ಭಾರತಕ್ಕೆ ಹೆಚ್ಚು ತೊಂದರೆ ಆಗಿರಲಿಲ್ಲ. ಏಕೆಂದರೆ ಈ ಸಂಸ್ಥೆಗಳು ಇತರ ಏಷ್ಯಾ ರಾಷ್ಟ್ರಗಳಲ್ಲಿ ಭಾರೀ ದೊಡ್ಡ ಮೊತ್ತ ತೊಡಗಿಸಿದ್ದವು. ಭಾರತದಲ್ಲಿ ಹೆಚ್ಚಾಗಿ ತೊಡಗಿಸಿರಲಿಲ್ಲ.
ಇಂಥ ಹಣ ಹೂಡಿಕೆ ಸಂಸ್ಥೆಗಳ ಉಸಾಬರಿಯೇ ಬೇಡವೆಂದು ಭಾರತವು ವಿದೇಶೀ ನೇರ ಬಂಡವಾಳ (ಎಫ್‌.ಡಿ.ಐ) ಆಕರ್ಷಿಸುವ ಮಾರ್ಗ ಹಿಡಿದಿದೆ. ಈ ಬಗೆಯ ಬಂಡವಾಳವು ಹೆಚ್ಚು ಜವಾಬ್ದಾರಿಯುತ. ವಿದೇಶಿ ಹೂಡಿಕೆದಾರನು ಭಾರತದಲ್ಲಿ ಯಾವುದಾದರೂ ನಿರ್ದಿಷ್ಟ ಉದ್ಯಮ ಯೋಜನೆಯಲ್ಲಿ ಮಾತ್ರ ಹಣ ತೊಡಗಿಸಬೇಕು. ಅದನ್ನು ಯಂತ್ರೋಪಕರಣ, ತಂತ್ರಜ್ಞಾನ ಮುಂತಾದ ರೂಪದಲ್ಲೂ ತೊಡಗಿಸಬಹುದು. ಹಣ ತೊಡಗಿಸಿದ ಯೋಜನೆಯಲ್ಲಿ, ಅಂದರೆ ಉದ್ಯಮದಲ್ಲಿ ಹೂಡಿಕೆದಾರ ಪಾಲ್ಗೊಳ್ಳಬೇಕು. ತೊಡಗಿಸಿದ ಬಂಡವಾಳವು ಲಾಭ ದುಡಿಯಲು ನೆರವಾಗಬೇಕು. ಬೇಡೆಂದಾಗ ಹಣ ಎತ್ತಿಕೊಂಡು ವಾಪಸಾಗಲು ಸಾಧ್ಯವಿಲ್ಲ. ಇದೇನೇ ಇದ್ದರೂ ಎಫ್‌ಐಐಗಳು ತರುವ ಬಂಡವಾಳಕ್ಕೆ ಭಾರತವು ಬಾಗಿಲು ಮುಚ್ಚಿಲ್ಲ.
೨೦೦೩ರ ಜೂನ್‌ನಿಂದ ಆರಂಭವಾದ ಷೇರುಪೇಟೆ ಚೇತರಿಕೆ ವಿದ್ಯಮಾನವನ್ನು ಸಮೀಕ್ಷಿಸುತ್ತಿರುವ ಕರಣ ೨೦೦೨ರ ಜೂನ್‌ನಲ್ಲಿ ಇದ್ದ ಪರಿಸ್ಥಿತಿ ಏನೆಂದು ನೋಡಬಹುದು. ಆ ವರ್ಷದ ಆ ತಿಂಗಳು ೩೮೧ ಕೋಟಿ ರೂಪಾಯಿನಷ್ಟು ಬಂಡವಾಳವನ್ನು ಎಫ್‌.ಐ.ಐ. ಗಳು ವಾಪಸು ತೆಗೆದುಕೊಂಡಿದ್ದವು. ಅಂದರೆ ಹಾಕಿದ್ದನ್ನು ವಾಪಸು ಪಡೆಯುವ (ಷೇರುಗಳನ್ನು ಮಾರುವ) ಕಾರ್ಯಕ್ರಮ ನಡೆದಿತ್ತು. ಎರಡು ತಿಂಗಳ ನಂತರ ಮತ್ತೆ ಹೂಡಿಕೆ ಆರಂಭವಾಯಿತು. ಸೆಪ್ಟೆಂಬರ್‌, ಅಕ್ಟೋಬರ್‌ನಲ್ಲಿ ವಾಪಸ್‌ ಪಡೆದಿದ್ದು ೧೦೦೦ ಕೋಟಿ ರೂಪಾಯಿನಷ್ಟು. ಮುಂದಿನ ತಿಂಗಳುಗಳಲ್ಲಿ ಏರಿ ಇಳಿದು ೨೦೦೩ರ ಮೇನಲ್ಲಿ ಮೊದಲ್ಗೊಂಡಂತೆ ಹಣ ಹೂಡಿಕೆ ಜೋರಾಗಿದೆ. ಜೂನ್‌ ಅಂತ್ಯದಲ್ಲಿ ಒಟ್ಟು ಹೂಡಿಕೆ ೨೩೩೧ ಕೋಟಿ ರೂಪಾಯಿ ಆಗಿತ್ತು.
ಇನ್ನೊಂದು ಲೆಕ್ಕಾಚಾರದ ಪ್ರಕಾರ ೨೦೦೨ರ ಪೂರಾ ವರ್ಷದಲ್ಲಿ ಈ ವಿದೇಶಿ ಹಣ ಪೂರೈಕೆ ಸಂಸ್ಥೆಗಳು ತೊಡಗಿಸಿದ ಒಟ್ಟು ಹಣ ೭೫೦೦ ಲಕ್ಷ ಡಾಲರ್‌. ಅಂದರೆ ೩೭೫೦ ಕೋಟಿ ರೂಪಾಯಿ.
ಅವ್ಯಾಹತವಾಗಿ ಹಣ ಹೂಡಿದ್ದರಿಂದ ೨೦೦೩ರ ಸಾಲಿನಲ್ಲಿ ಸೆಪ್ಟೆಂಬರ್‌ ಮಧ್ಯಭಾಗದವರೆಗೆ ೨೭೦ ಕೋಟಿ ಡಾಲರ್‌, ಅಂದರೆ ೧೩೫೦೦ ಕೋಟಿ ರೂಪಾಯಿ ಹಣವು ಭಾರತದ ಬಂಡವಾಳಪೇಟೆ ಸೇರಿದಂತಾಗಿದೆ. ಹಿಂದಿನ ವರ್ಷಕ್ಕೆ ಹೋಲಿಸಿದರೆ ಎಷ್ಟುಪಟ್ಟು ಬಂಡವಾಳ ಬರುತ್ತಿದೆ ಎಂಬುದನ್ನು ಸುಲಭವಾಗಿ ಲೆಕ್ಕ ಹಾಕಬಹುದು.
ಇದೇನಿದು ಕುತೂಹಲ? ವಿದೇಶಿ ಹೂಡಿಕೆದಾರರಿಗೆ ಭಾರತದ ಬಗೆಗೆ ಏಕೆ ಈ ಆಕರ್ಷಣೆ? ಸೋಜಿಗದ ಪ್ರಶ್ನೆ ಇದು.
ಭಾರತದಲ್ಲಿ ಕೇಂದ್ರ ಸಕಾðರ ಬದಲಾದರೂ ಆರ್ಥಿಕ ಸುಧಾರಣಾ ಕಾರ್ಯಕ್ರಮ ಸ್ವಲ್ಪವೂ ಬದಲಾಗಲಿಲ್ಲ. ಸತತವಾಗಿ ವಿಶ್ವಬ್ಯಾಂಕೇ ಮುಂತಾದ ಅಗ್ರ ಸಂಸ್ಥೆಗಳ ಮಾರ್ಗದರ್ಶನವನ್ನು ಚಾಚೂ ತಪ್ಪದೆ ಅನುಸರಿಸುತ್ತಿರುವುದರಿಂದ ಅಮೆರಿಕ ಮೂಲದ, ಅಮೆರಿಕ ಪ್ರೇರಣೆಗೆ ಹೆಸರಾದ, ಶಕ್ತಿಗಳು ಭಾರತವನ್ನು ಪ್ರಶಂಸಿಸುತ್ತಲೇ ಬಂದಿವೆ.
ಭಾರತೀಯರು ವಿದೇಶಗಳಲ್ಲಿ ಒಳ್ಳೆಯ ಹೆಸರು ಪಡೆದಿದ್ದಾರೆ. ವಿದೇಶಿ ವಾಣಿಜ್ಯೋದ್ಯಮ ಹಿತ ಕಾಪಾಡುವ ಚಟುವಟಿಕೆಗಳನ್ನು (ಗುತ್ತಿಗೆಯ ಮುಂತಾದ ಕಾಮಗಾರಿಗಳನ್ನು) ನಿಭಾಯಿಸುವಲ್ಲಿ ಕಂಪೆನಿಗಳು ಯಶಸ್ವಿಯಾಗುತ್ತಿವೆ. ಇದರಿಂದ ‘ವಿಶ್ವಾಸ’ ಪ್ರಾಪ್ತವಾಗಿದೆ. ಎಲ್ಲಕ್ಕಿಂತ ಹೆಚ್ಚಾಗಿ ಜಗತ್ತಿನ ಜನಸಂಖ್ಯೆಯ ಶೇ. ೧೫ ಪಾಲು ಹೊಂದಿರುವ ಭಾರತದಲ್ಲಿ ವ್ಯಾಪಾರಕ್ಕೆ ವಿಪುಲ ಅವಕಾಶಗಳಿವೆ ಎಂಬುದು ವಿದೇಶಿ ಮೂಲಗಳಿಗೆ ಮನದಟ್ಟಾಗಿದೆ. ಕೆಲವೇ ವರ್ಷಗಳ ಹಿಂದೆ ಈ ಪರಿಸ್ಥಿತಿ ಇರಲಿಲ್ಲ. ಇದು ವಿಶ್ಲೇಷಕರೊಬ್ಬರ ಅಭಿಪ್ರಾಯ.
ಇಂಥ ಕಾರಣಗಳು ಏನೇ ಇದ್ದರೂ ಭಾರತ ಸುರಕ್ಷಿತ ಎಂಬುವಷ್ಟು ಭಾವನೆ ಇರಲಿಕ್ಕೆ ಸಾಕು. ಏಕೆಂದರೆ ಸಿಂಗಪುರ ಸರ್ಕಾರವು ಎಫ್‌.ಐ.ಐ. ರೂಪದಲ್ಲಿ ತನ್ನಲ್ಲಿರುವ ನೌಕರರ ಭವಿಷ್ಯ ನಿಧಿ ಹಣವನ್ನು ಭಾರತದ ಷೇರುಗಳಲ್ಲಿ ತೊಡಗಿಸುತ್ತಿದೆ. ನ್ಯೂಜಿಲೆಂಡ್‌ ಮತ್ತು ಆಸ್ಟ್ರೇಲಿಯಗಳ ಅಧಿಕೃತ ಸ್ವರೂಪದ ಹಣ ಸಹ ಇದೇ ರೀತಿ ಹರಿದುಬರುತ್ತಿದೆ.
ಎಬಿಎನ್ ಆಮ್ರೊ ಎಎಂಸಿ ಬ್ಯಾಂಕು, ಎಚ್‌. ಎಸ್‌. ಬಿ. ಸಿ. ಬ್ಯಾಂಕು ಮುಂತಾದ ವಿದೇಶಿ ಮೂಲದ ಹಣಕಾಸು ಸಮಸ್ಥೆಗಳು ಸಂಪನ್ಮೂಲವನ್ನು ತೊಡಗಿಸುತ್ತಿವೆ.
ಭಾರತದ ಷೇರುಗಳನ್ನು ಕೊಳ್ಳಲು ಬಯಸಿದಾಗ ಭಾರತದೊಳಗಿನ ಮುಚ್ಯುವಲ್‌ ಫಂಡ್‌ಗಳು ಮತ್ತು ಇತರ ಹೂಡಿಕೆದಾರರ ಬಳಿ ಇರುವ ಗಟ್ಟಿ ಕಂಪೆನಿಗಳ ಷೇರುಗಳು ಸುಲಭವಾಗಿ ಲಭ್ಯವಾಗುತ್ತಿವೆ. ಭಾರತದ ಸರ್ಕಾರಿ ವಲಯ ಕಂಪೆನಿಗಳ ಷೇರು ವಿಕ್ರಯ ನೀತಿ ಸಹ ಅನುಕೂಲಕರ ಪರಿಸ್ಥಿತಿ ಒದಗಿಸಿವೆ. ಉದಾಹರಣೆಗೆ ೨೦೦೪ರ ಮಾರ್ಚ್‌ ೩೧ರ ಹೊತ್ತಿಗೆ ಷೇರು ವಿಕ್ರಯದ ಮೂಲಕ ಭಾರತ ಸರ್ಕಾರವು ೧೩೨೦೦ ಕೋಟಿ ರೂಪಾಯಿ ಸಂಗ್ರಹಿಸಲು ಭಾರತ ಸರ್ಕಾರ ಗುರಿ ಇಟ್ಟುಕೊಂಡಿತ್ತು. ಆ ಮೊತ್ತದ ಒಂದು ಸಣ್ಣ ಭಾಗದಷ್ಟು ಸಂಪನ್ಮೂಲ ಸಂಗ್ರಹಿಸಲೂ ಅರುಣ್‌ ಶೌರಿ ಅವರ ಇಲಾಖೆಗೆ ಸಾಧ್ಯವಾಗಲಿಲ್ಲ.
ಷೇರು ಪೇಟೆಯ ತೇಜಿ ವಿದ್ಯಮಾನ ನಡೆದಿರುವಾಗಲೇ ಸುಪ್ರಿಂಕೋರ್ಟ್‌ ಎರಡು ಸರ್ಕಾರಿ ತೈಲ ಕಂಪೆನಿ ಷೇರು ವಿಲೇವಾರಿ ಪ್ರಕ್ರಿಯೆಗೆ ತಡೆ ಒಡ್ಡಿತು. ಸರ್ಕಾರಿ ವಲಯದ ಈ ಬೃಹತ್‌ ಕಂಪೆನಿಗಳ ಖಾಸಗೀಕರಣ ಕುರಿತಂತೆ ಸಂಸತ್ತಿನ ಅಂಗೀಕಾರ ಪಡೆದಿಲ್ಲ ಎಂಬ ತಾಂತ್ರಿಕ ಕಾರಣವಷ್ಟೇ ಸುಪ್ರೀಂಕೋರ್ಟ್‌ ತಡೆ ತಂದಿತು. ತಕ್ಷಣಕ್ಕೆ ಅಂಥ ಅಂಗೀಕಾರ ಪಡೆಯಲು ಸಮಂಜಸ ರಾಜಕೀಯ ಪರಿಸ್ಥಿತಿ ಇಲ್ಲ ಎಂದು ಭಾವಿಸಿದರೂ, ಅಂಥ ಅಂಗೀಕಾರ ಪಡೆಯಲು ತಡವಾಗುತ್ತದೆ ಎಂದಾದರೂ ಚಿಂತೆಯಿಲ್ಲ. ಕಾಯಬಹುದು. ಅಂಥ ಕಡೆ ಸುದ್ದಿ ಹೊರಬಿದ್ದಾಗಲು ಷೇರುಪೇಟೆಯಲ್ಲಿ ದೀರ್ಘಕಾಲೀನ ತಲ್ಲಣ ಮೂಡಲಿಲ್ಲ. ವಿದೇಶಿ ಮೂಲ ಬಂಡವಾಳ ಬರುವುದು ಮುಂದುವರೆಯಲು ಅಡ್ಡಿಯಾಗಲಿಲ್ಲ.
ವಿದೇಶಿ ಹೂಡಿಕೆದಾರರು ಭಾರತದಲ್ಲಿ ಷೇರುಗಳು ಅಗ್ಗವಾಗಿವೆ ಎಂದೇ ಭಾವಿಸುತ್ತಾರೆ. ಭಾರತೀಯ ಕಂಪೆನಿಗಳ ದಾರ್ಢ್ಯತೆ, ವ್ಯವಹಾರ ವೈಖರಿ ಇವನ್ನು ನೋಡಿದರೆ ಚೀನಾದಂಥ ರಾಷ್ಟ್ರದಲ್ಲಿ ತೊಡಗಿಸುವುದಕ್ಕಿಂತ ಇಲ್ಲಿಗೆ ಬರುವುದೇ ವಾಸಿ ಎನಿಸುತ್ತದೆ.
ವಿದೇಶಿ ಬಂಡವಾಳಕ್ಕೆ ಹಾತೊರೆಯುತ್ತಿರುವಾಗ ನಡೆದ ಈ ವಿದ್ಯಮಾನ ನಿಜವಾಗಿ ಅಪಾಯಮಾನಕಾರಿ. ಆದರೆ ಭಾರತದ ಷೇರುಪೇಟೆಗಳ ಗುಣಲಕ್ಷಣಗಳನ್ನು ಬಲ್ಲವರು ಆತಂಕವನ್ನೇ ವ್ಯಕ್ತಪಡಿಸುತ್ತಿದ್ದಾರೆ. ಬಂಡವಾಳ ಪೂರವು ಭಾರತದ ಷೇರುಗಳ ಬೆಲೆಗಳನ್ನು ವಿಪರೀತವಾಗಿ ಏರಿಸುತ್ತಿವೆ. ಎಷ್ಟೋ ಷೇರುಗಳ ಅಂತಃಸತ್ವ ನೋಡಿದರೆ ಅವು ಅಷ್ಟು ಬೆಲೆ ಬಾಳುವುದಿಲ್ಲ. ಇಂಥ ಖರೀದಿಯು ಒಟ್ಟಾರೆ ಸಮತೋಲನವನ್ನು ಕೆಡಿಸುತ್ತದೆ ಎಂಬುದು ವಿಶ್ಲೇಷಕರ ಭಾವನೆ.
ಅದಕ್ಕಿಂತ ಹೆಚ್ಚಾಗಿ ಹಿಂದಿನ ಷೇರು ಹಗರಣಗಳಿಂದಾಗಿ ಭಾರತದೊಳಗಿನ ಸಣ್ಣ ಹೂಡಿಕೆದಾರರು ಈ ಹಿಂದೆ ತತ್ತರಿಸಿದ್ದಾರೆ. ಪೆಟ್ಟು ತಿಂದಿದ್ದಾರೆ. ಹರ್ಷದ್‌ ಮೆಹ್ತಾ ಪ್ರಕರಣದಲ್ಲಿ ಆತ ಬ್ಯಾಂಕುಗಳ ದುರ್ಬಳಕೆ ಮಾಡಿ, ಜನರು ತಮ್ಮ ಹಣ ತೊಡಗಿಸಿ ಅಂತಿಮವಾಗಿ ನಷ್ಟಕ್ಕೆ ಒಳಗಾಗುವಂತೆ ಮಾಡಿದ. ಸುಮಾರು ಹತ್ತು ವರ್ಷದ ನಂತರ ನಡೆದ ಕೇತನ್‌ ಪಾರೀಖ್‌ ಹಗರಣದಲ್ಲಿ ಆತ ಸಹಕಾರ ಬ್ಯಾಂಕ್‌ಗಳ ಮೂಲಕ ಹಣ ಸೆಳೆದು ಸಾಮಾನ್ಯ ಜನ ಭಂಗಪಡುವಂತೆ ಮಾಡಿದ. ಈ ಎರಡೂ ಪ್ರಕರಣಗಳಲ್ಲಿ ಸೂಚ್ಯಂಕ ಆಕಾಶಕ್ಕೆ ಹೋಗಿತ್ತು.
ಹರ್ಷದ್ ಮೆಹ್ತಾ ಕಾಲದಲ್ಲಿ ಅದು ೪೦೦೦ ಕ್ಕೆ ಹೋಗಿತ್ತು. ಈಗ ಅದು ೪೫೦೦ ಗೆರೆಯನ್ನು ಎಂದು ದಾಟುವುದೋ ಎಂಬ ನಿರೀಕ್ಷೆ ಇದೆ.
ಇದೇ ಷೇರುಪೇಟೆ ಎಂದು ಬೇಕಾದರೂ ಕುಸಿಯಬಹುದು ಎಂಬ ಭಾವನೆ ಹಳೇ ವಿಚಾರಧಾರೆ ಹೊಂದಿರುವವರಲ್ಲಿ ಇದ್ದೇ ಇದೆ. ದಿಢೀರನೆ ನಡೆಯುವ ಬೆಳವಣಿಗೆಗಳು ದಿಗಿಲು ಹುಟ್ಟಿಸುವುದು ಸಹಜ. ಆದ್ದರಿಂದ ಸದ್ಯದ ಬೆಳವಣಿಗೆಯ ವ್ಯವಹಾರದಲ್ಲಿ ಸಣ್ಣ ಹೂಡಿಕೆದಾರರು ಅತ್ಯಾಸ್ಥೆಯಿಂದ ಪಾಲ್ಗೊಳ್ಳುತ್ತಿಲ್ಲ. ದೇಶದ ಒಟ್ಟಾರೆ ಸ್ಥಿತಿಯಿಂದ ಅವರಿಗೆ ನಿರಾಶೆ ಆಗಬಾರದು. ಠೇವಣಿಗಳು ಬಡ್ಡಿಯನ್ನು ಹೆಚ್ಚಾಗಿ ತರುತ್ತಿಲ್ಲವೆಂಬ ಕಾರಣಕ್ಕೆ ಅನ್ಯ ಹೂಡಿಕೆ ಮಾರ್ಗಗಳನ್ನು ಹುಡುಕುತ್ತಾ ಕಂಗಾಲಾಗಿರುವ ಸಣ್ಣ ಹೂಡಿಕೆದಾರರಿಗೆ ಷೇರುಪೇಟೆ ಈ ಬಾರಿ ನಿರಾಶೆ ಮಾಡಬಾರದು. 
೨೪.೦೯. ೨೦೦೩
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೬೯. ಕಾಣದ ಕೈನ ನೆರವು ಬಯಸುವ ಷೇರು ವ್ಯವಹಾರ
ಹರಿಕಥೆ ಭಾಗವತರಿಗೆ ಹಿಂದೆ ಮತ್ತು ಇಂದು ಬಹಳ ಪ್ರಿಯವಾದ ಒಂದು ದಾಸರ ಪದವೆಂದರೆ ‘ಎಲ್ಲಿರುವ ತಂದೆ ಬಾರೋ ಮಾರುತಿ; ಎಲ್ಲೆಲ್ಲಿ ನೋಡಲು ಅಲ್ಲಿ ನಿನ್ನ ಕೀರುತು’.
ಈಗ ಮಾರುತಿಯ ಭಜನ ಕೇಳಿ ಬರಲು ಕಾರಣವೆಂದರೆ ಆ ಹೆಸರಿನ ಕಾರು ಮಾತ್ರವಲ್ಲ. ಅದರ ಕಂಪೆನಿಯ ಷೇರು!
ಕಳೆದ ಎರಡು ವರ್ಷಗಳಿಂದ ಷೇರುಪೇಟೆ ಬಹುಪಾಲು ಸತ್ತೇ ಹೋಗಿತ್ತು. ಇದಕ್ಕಿದ್ದಂತೆ ಚೇತರಿಕೆ ಕಾಣಿಸಿಕೊಂಡಿದ್ದೇ ಮಾರುತಿ ಕಾರಿನ ಷೇರು ಪೇಟೆಗೆ ಬರುವುದರ ಮೂಲಕ.
ಮಾರುತಿ ಕಾರು ಸಂಸ್ಥೆ ಹೂಡಿಕೆದಾರರಿಗೆ ತನ್ನ ಷೇರುಗಳನ್ನು ಬಿಡುತ್ತಿರುವುದು ಇದೇ ಮೊದಲು. ಕಾರು ಮತ್ತು ಕಾರು ಕಂಪೆನಿ ಪ್ರಖ್ಯಾತವಾಗಿದ್ದರಿಂದ ಷೇರು ಬಿಡುಗಡೆ ನಿಜವಾಗಿ ಸುದ್ದಿ ಎನಿಸಿಕೊಂಡಿತ್ತು. ಅದಕ್ಕಿಂತ ಹೆಚ್ಚಾಗಿ ಹಣಕಾಸು ಸಂಸ್ಥೆಗಳ ಬದಲಿಗೆ ಜನರಿಗೆ, ಅದರಲ್ಲೂ ಸಣ್ಣ ಪ್ರಮಾಣದ ಹೂಡಿಕೆದಾರರಿಗೆ, ಅಧಿಕ ಷೇರುಗಳನ್ನು ಹಂಚಲು ಸರ್ಕಾರ ಅವಕಾಶ ಮಾಡಿಕೊಟ್ಟಿತು. ವಾಸ್ತವವಾಗಿ ಶೇ. ೪೫ರಷ್ಟು ಅಧಿಕ ಪ್ರಮಾಣದಲ್ಲಿ ಇದರ ಷೇರುಗಳು ಸಣ್ಣವರ ಕೈ ಸೇರಲಿವೆ. ಒಂದು ಸಾವಿರ ಷೇರು ಮತ್ತು ಅದಕ್ಕಿಂತ ಕಡಿಮೆ ಸಂಖ್ಯೆ ಷೇರುಗಳಿಗೆ ಅರ್ಜಿ ಹಾಕಿದವರಿಗೆಲ್ಲ ಷೇರು ಸಿಗುವುದು ಖಚಿತ.
ಮಾರುತಿ ಷೇರು ಬಿಡುಗಡೆಯು ಷೇರುಪೇಟೆ ಪಾಲಿಗೆ ಒಂದು ಶುಭ ಸೂಚನೆ, ಸರಿ. ವಾಸ್ತವವಾಗಿ ಮಳೆ ಈ ಬಾರಿ ಚೆನ್ನಾಗಿ ಆಗುತ್ತದೆ ಎನ್ನುವ ವರದಿಗಳಲ್ಲಿ ನಂಬಿಕೆ ಹುಟ್ಟಿದ್ದರಿಂದ ಷೇರುಪೇಟೆ ಚಿಗುರಿಕೊಂಡಿದೆ. ಭಾರತದ ಆರ್ಥಿಕತೆ ನಿಂತಿರುವುದೇ ಹಿಂಗಾರು ಮುಂಗಾರು ಮಾರುತಗಳ ಆಧಾರದ ಮೇಲೆ. ಇನ್ನು ಇಷ್ಟೇ ಅಭಿವೃದ್ಧಿ ಸಾಧ್ಯವಾದರೂ ದಾರ್ಢ್ಯವು ಮೂಲತಃ ಬರುವುದೇ ಮಳೆ ಬೀಳುವುದೆಂಬ ಖಾತರಿಯಿಂದ. ಈ ಬಾರಿ ಅಂಥ ಖಾತರಿ ಲಭಿಸಿದ್ದರಿಂದ ಷೇರುಪೇಟೆಯಲ್ಲಿ ತಂಗಾಳಿ ಬೀಸಿತು.
ಇದರ ಜೊತೆಗೆ ಬಂಡವಾಳ ತರುವ ವಿದೇಶಿ ಹಣಕಾಸು ಸಂಸ್ಥೆಗಳು ಮತ್ತೆ ಭಾರತದಲ್ಲಿ ಕಾರ್ಯಾಚರಣೆ ಆರಂಭಿಸಿವೆ. ಎಫ್‌ಐಐ (ಫಾರಿನ್‌ ಇನ್‌ವೆಸ್ಟ್‌ಮೆಂಟ್‌ ಇನ್ಸ್‌ಟೀಟ್ಯೂಷನ್‌) ಎಂಬ ಹೆಸರಿನ ಈ ಸಂಸ್ಥೆಗಳು ತಮ್ಮ ಪಾಲಿಗೆ ಎಲ್ಲಿ ಲಾಭಕರವೋ ಅಂಥ ದೇಶಗಳಲ್ಲಿ ಹಣ ತೊಡಗಲು ಮುಂದಾಗುತ್ತವೆ. ಬೇರೆ ಕಡೆ ಅನುಕೂಲ ಕಂಡರೆ ಅಲ್ಲಿಗೆ ದಾಳಿ ಇಡಲು ಕಾಲು ಕೀಳುತ್ತವೆ. ಹೀಗೆ ಬೇಕೆಂದ ಕಡೆಗೆ ಹೋಗಲು ಸಿದ್ಧ ಇರುವ ಇವು ಷೇರು ಮತ್ತು ಸಾಲಪತ್ರಗಳಲ್ಲಿ ಹಣ ತೊಡಗಿಸಲು ಬಯಸುವುದೇ ಹೆಚ್ಚು. ನೇರವಾಗಿ ಸಾಲ ಕೊಡುವುದು ಕಡಿಮೆ. ಏಕೆಂದರೆ ತಮ್ಮ ಬಂಡವಾಳ ವಾಪಸ್‌ ಪಡೆಯಲು ಷೇರುಪತ್ರ ಮತ್ತು ಸಾಲಪತ್ರಗಳನ್ನು ಸುಲಭವಾಗಿ ಮಾರಿಬಿಡಬಹುದು.
ಷೇರುಪೇಟೆ ವ್ಯವಹಾರಸ್ಥರು (ದಲ್ಲಾಳಿಗಳು ಮುಂತಾದವರು)ಸಿಕ್ಕಾಪಟ್ಟೆ ಬೆಲೆಗಳನ್ನು ಏರಿಸಿ ಹೂಡಿಕೆದಾರರಿಗೆ ಹುಚ್ಚು ಹಿಡಿಸುತ್ತಾರೆ. ಹುಡಿಕೆದಾರರು ಪೈಪೋಟಿ ಮೇಲೆ ಕೈಗೆ ಸಿಕ್ಕಿದ ಷೇರುಗಳನ್ನೆಲ್ಲ ಬಾಚಿಕೊಳ್ಳುತ್ತಾರೆ. ದಿಡೀರನೇ ಅನಂತರ ಬೆಲೆಗಳು ಕುಸಿಯುತ್ತವೆ. ಏರುತ್ತಲೇ ಹೋದ ಬೆಲೆಗನ್ನು ಕಂಡು ಕಂಡು ಲಾಭ ಮಾಡಲೆಂದು ಖರೀದಿಸುತ್ತಲೇ ಹೋದ ಹೂಡಿಕೆದಾರರು ಇದ್ದಕ್ಕಿಂತೆ ಬೆಲೆ ಕುಸಿದಾಗ ಪೆಟ್ಟು ತಿನ್ನುತ್ತಾರೆ. ಕೈಸುಟ್ಟುಕೊಳ್ಳುತ್ತಾರೆ. ಷೇರುಪೇಟೆ ಭಾಷೆಯಲ್ಲಿ ಬೆಲೆ ಏರುವುದುನ್ನು ‘ಗೂಳಿ’ ವಿದ್ಯಮಾನವೆಂದೂ, ಬೆಲೆ ಇಳಿಯುತ್ತಲೇ ಹೋಗುವುದನ್ನು ‘ಕರಡಿ’ ವಿದ್ಯಮಾನವೆಂದೂ ಕರೆಯುತ್ತಾರೆ. ಮಾಮೂಲಿ ಪೇಟೆ ಭಾಷೆಯ್ಲಲಿ ಇದನ್ನು ‘ತೇಜೀ’ ಮತ್ತು ‘ಮಂದಿ’ ಎನ್ನುತ್ತಾರೆ. ಈ ವಿದ್ಯಮಾನಗಳು ವಿಪರೀತ ಆಗುವುದರಿಂದ ವಿದೇಶಿ ಹಣ ಹೂಡಿಕೆದಾರರು ಹೆಚ್ಚು ಗಾಬರಿಗೊಳ್ಳುತ್ತಾರೆ.
ಸದ್ಯ ಬಂಡವಾಳ ಪೇಟೆಯಲ್ಲಿ ಬಿಗಿ ಕ್ರಮಗಳು ಫಲ ನೀಡಿ ಶಿಸ್ತು ಕಾಣಿಸಿಕೊಂಡಿರುವ ಕಾರಣ ಹಾಗೂ ಅನಾವೃಷ್ಟಿ ನಡುವೆಯೂ ದೇಶದ ಆರ್ಥಿಕ ಸ್ಥಿರವಾಗಿ ಇರುವುದರಿಂದ ಎಫ್‌. ಐ.ಐ.ಗಳು ಭಾರತದಲ್ಲಿ ಬಂಡವಾಳ ತೊಡಗಿಸಲು ಮತ್ತೆ ಮುಂದಾಗಿವೆ. ಜನವರಿಯಿಂದ ಈಚೆಗೆ ಅವು ೬೦೦೦ ಕೋಟಿ ರೂಪಾಯಿನಷ್ಟು ಅಧಿಕ ಬಂಡವಾಳವನ್ನು ಬಿಡುಗಡೆ ಮಾಡಿವೆ. ಕಳೆದ ಇಡೀ ವರ್ಷ ಇವು ಹೊಸದಾಗಿ ತಂದು ಹಾಕಿದ ಹಣ ೪೦೦೦ ಕೋಟಿ ರೂಪಾಯಿ ಮೀರಿರಲಿಲ್ಲ. ಅದರಲ್ಲೂ ಕಳೆದ ಎರಡು ತಿಂಗಳಲ್ಲಿ ವರ್ಷಾರಂಭದ ತಿಂಗಳುಗಳಲ್ಲಿ ಬಿಡುಗಡೆ ಮಾಡಿದ್ದು ಅಧಿಕ.
ಮಾರುತಿಯಂಥ ಕಂಪೆನಿಗಳು (ಈಚೆಗೆ ಷೇರು ಬಿಡುಗಡೆ ಮಾಡಿದ ಬ್ಯಾಂಕುಗಳು) ಹೂಡಿಕೆದಾರರ ಹಸಿವನ್ನು ನೀಗುಸುವುದು ಒಂದು ರೀತಿ. ಅಲಾಟ್‌ ಆದ ಷೇರುಗಳಲ್ಲಿ ಹಣ ತೊಡಗಿಸಿ ಸ್ವಲ್ಪ ಬೆಲೆ ಏರಿದಾಗಲೂ ಮಾರಿಕೊಳ್ಳುವವರು ಇರುತ್ತಾರೆ. ಮಾರುವುದಕ್ಕೆ ಹಲವು ವರ್ಷ ಕಾಯುವವರು ಇರುತ್ತಾರೆ. ಷೇರು ಬಿಡುಗಡೆಯಿಂದ ಮೂಡುವುದು ಪ್ರಾಥಮಿಕ ಮಾರುಕಟ್ಟೆ; ಈಗಾಗಲೇ ಕೈಲಿರುವ ಹೊಸ ಹಾಗೂ ಹಳೆಯ ಷೇರುಗಳನ್ನು ಮಾರುವುದರಿಂದ ಹುಟ್ಟುವ ಮಾರುಕಟ್ಟೆ ಸೆಕೆಂಡರಿ ಮಾರುಕಟ್ಟೆ, ಸದ್ಯ ಪ್ರಾಥಮಿಕ ಹಾಗೂ ಸೆಕೆಂಡರಿ ಮಾರುಕಟ್ಟೆಗಳೆರಡೂ ಇದೀಗ ಜೀವಕಳೆ ಪಡೆದವು. ಕೇಂದ್ರ ಸರ್ಕಾರ ಸಹಾ ಲಾಭಕಾರಿ ವಲಯ ಕಂಪೆನಿಗಳ ಷೇರುಗಳನ್ನು ವಿಕ್ರಯಿಸಿ ಬೊಕ್ಕಸಕ್ಕೆ ಹಣ ತುಂಬಿಕೊಳ್ಳುವ ಚಟುವಟಿಕೆಯನ್ನು ಈ ಹಣಕಾಸು ವರ್ಷದಲ್ಲಿ ಚುರುಕುಗೊಳಿಸಲು ನಿರ್ಧರಿಸಿರುವ ಸುದ್ದಿ ಹೂಡಿಕೆದಾರರಲ್ಲಿ ಹೊಸ ಆಸೆಯನ್ನು ಮೂಡಿಸಿದೆ. ಜೊತೆಗೆ ವಾಹನ ತಯಾರಿಕಾ ಘಟಕಗಳಿಗೆ ಬೇಕಾಗುವ ಬಿಡಿ ಭಾಗಗಳನ್ನು ತಯಾರಿಸಿಕೊಡಲು ವಿದೇಶಿ ಕಂಪನಿಗಳು ಭಾರತದ ಕಂಪೆನಿಗಳಿಗೆ ಭಾರೀ ಆರ್ಡರುಗಳನ್ನು ಕೊಡತೊಡಗಿವೆ. ಈ ಬಾಬಿನ ರಫ್ತು ವ್ಯಾಪಾರ ಏರುವಂತಾಯಿತು.
ಸರ್ಕಾರಿ ವಲಯ ಕಂಪೆನಿಗಳ ಷೇರುಗಳು ಲಭ್ಯವಾಗುತ್ತವೆ ಎಂಬ ಅಂಶವಂತೂ ಪೇಟೆಯಲ್ಲಿ ವಿಶೇಷ ಉತ್ಸಾಹಕ್ಕೆ ಕಾರಣವಾಗಿದೆ. ವಿ.ಎಸ್‌.ಎನ್‌.ಎಲ್‌., ಸಿ.ಎಂ.ಸಿ., ಬಾಲ್ಕೊ, ಎಲ್‌.ಐ.ಪಿ.ಸಿ.ಎಲ್‌. ಮತ್ತು ಐ.ಬಿ.ಪಿ. ಕಂಪೆನಿಗಳಲ್ಲಿರುವ ತನ್ನ ಪಾಲಿನ ಅಳಿದುಳಿದ ಷೇರುಗಳನ್ನು ಈಗ ಮಾರುವುದು ಸೂಕ್ತ ಎಂದು ಸರ್ಕಾರ ಭಾವಿಸಿರುವುದು ಒಂದು ಜಾಣತನ ಎಂದೇ ವಿಶ್ಲೇಷಕರು ಭಾವಿಸಿದ್ದಾರೆ. ಮಾರುತಿ ಷೇರುಗಳಿಗೆ ಸಿಕ್ಕಿದ ಸ್ವಾಗತ ಸಹಾ ಸರ್ಕಾರದ ಸಕಾಲಿಕ ನಿರ್ಧಾರಕ್ಕೆ ಕಾರಣ.
ಕಾರಣಗಳು ಹೀಗೆ ಏನೇ ಇದ್ದರೂ ಷೇರುಪೇಟೆಗೆ ಜೀವ ಬಂದಿದೆ ಎಂಬುದಷ್ಟೇ ಮುಖ್ಯ. ಷೇರು ಬೆಲೆಯ ಮಟ್ಟವನ್ನು ಒಟ್ಟಾರೆಯಾಗಿ ಅಳೆಯುವ ವಿಧಾನವುಂಟು. ನಾನಾ ಸೂಚ್ಯಂಕಗಳು ಸದ್ಯ ಲಭ್ಯವಿದೆ. ಅತ್ಯಂತ ಹಳೆಯ ಹಾಗೂ ಸಾಮಾನ್ಯ ಜನ ಕೂಡಾ ಸುಲಭವಾಗಿ ಗ್ರಹಿಸುವ ಸೂಚ್ಯಂಕವೆಂದರೆ ಮುಖ್ಯ ಷೇರುಪೇಟೆಯ ಸೂಕ್ಷ್ಮ ಸಂವೇದಿ ಷೇರುಗಳ ಬೆಲೆಗಳ ಆಧಾರದ ಮೇಲೆ ಸಿದ್ಧಪಡಿಸುವ ‘ಬಿ.ಎಸ್‌.ಇ. ಸೆನ್ಸೆಕ್ಸ್‌’ ಸೂಚ್ಯಂಕ. ಕಳೆದ ಗುರುವಾರದಂದು ಅದು ೩೬೮೦ ತಲುಪಿದಾಗ ೧೬ ತಿಂಗಳ ಹಿಂದೆ ಇದ್ದ ಮಟ್ಟವನ್ನು ಮುಟ್ಟಿದಂತೆ ಆಯಿತು. ಮರುದಿನ ವಹಿವಾಟು ಮುಗಿದಾಗ ಅದು ೩೬೯೭ ಸಹಾ ಆಗಿತ್ತು. ವಾಸ್ತವವಾಗಿ ಕಳೆದ ಒಂದೇ ತಿಂಗಳಲ್ಲಿ ೪೦೦ ಪಾಯಿಂಟ್‌ಗಳಷ್ಟು ಏರಿ ಸುಸ್ಥಿತಿ ತಲುಪಿತ್ತು.
ಹೂಡಿಕೆದಾರರಿಗೆ ಅದರಲ್ಲೂ ಸಣ್ಣ ಹೂಡಿಕೆದಾರರಿಗೆ ಎದುರಾಗಿರುವ ಪ್ರಶ್ನೆ ಎಂದರೆ ಇನ್ನೆಷ್ಟು ದಿನ ಈ ಲವಲವಿಕೆ ಇದ್ದೀತು? ಎಂಬುದೇ ಆಗಿದೆ.
ನೀರಿನ ಗುಳ್ಳೆಯಂತೆ ಇದು ಒಡೆದು ಹೋದರೇ?
ಐಟಿ, ಜವಳಿ, ವಾಹಣ ತಯಾರಿಕೆ, ಕಟ್ಟಡ ನಿರ್ಮಾಣ, ಜವಳಿ ಬ್ಯಾಂಕಿಂಗ್‌, ಉಕ್ಕು, ಮೂಲ ಸೌಲಭ್ಯ, ಔಷಧ ಹೀಗೆ ನಾನಾ ಕ್ಷೇತ್ರಗಳ ಚಟುವಟಿಕೆ ಗುರುತಿಸಿ ಷೇರುಗಳನ್ನು ಕೊಳ್ಳುತ್ತಾ ಹೋದರೆ ಪೇಟೆಯು ದಿಢೀರನೇ ಕುಸಿಯುವ ಸಂಭವ ಇಲ್ಲದಿಲ್ಲ. ಆದ್ದರಿಂದ ಹೂಡಿಕದಾರರು ತಾವು ಇರಬೇಕಾದ ಹುಷಾರಿತನದಲ್ಲಿ ತಾವು ಇರಬೇಕು. ಸಣ್ಣ ಮತ್ತು ಅತಿಸಣ್ಣ ಹೂಡಿಕೆದಾರರು ಹಿಂದೆ ಷೇರುಗಳನ್ನು ಕೊಳ್ಳಲು ಮನೆ ಇನ್ನಿತರ ಆಸ್ತಿ ಮಾರಿದ್ದುಂಟು. ಬೆಲೆಗಳು ಕುಸಿದಾಗ ಅವನ್ನು ಕಳೆದುಕೊಂಡಿದ್ದೂ ಉಂಟು. ಆ ಕಹಿ ನೆನಪು ಇನ್ನೂ ಮಾಸಿಲ್ಲ. ಬಿಡಿ ಬಿಡಿಯಾಗಿ ಕಂಪೆನಿಗಳ ಆರೋಗ್ಯ ಸ್ಥಿತಿ ಮತ್ತು ಅದು ಯಾವ ಕ್ಷೇತ್ರಕ್ಕೆ ಸೇರಿದೆಯೋ ಅದರ ಭವಿಷ್ಯ ಹೇಗಿದೆ ಎಂಬುದನ್ನು ಅಳೆದು ಷೇರು ಖರೀದಿಸಬೇಕು.
ಕೊಂಡ ಷೇರುಗಳನ್ನು ಬೆಲೆ ನೋಡಿಕೊಂಡು ತಕ್ಷಣ ಮಾರುವವರದು ಒಂದು ಬಗೆ. ಉಳಿತಾಯ ಹಣವನ್ನು ನಿರ್ದಿಷ್ಟ ಕಂಪೆನಿಗಳ ಷೇರುಗಳಲ್ಲಿ ತೊಡಗಿಸಿ, ಆ ಕಂಪೆನಿಗಳು ಲಾಭ ಮಾಡಿದಂತೆಲ್ಲ ಅದರ ಆಸ್ತಿ ಮೌಲ್ಯ ಬೆಳೆದಂತೆಲ್ಲ ಷೇರಿನ ನಿಜ ಮೌಲ್ಯ ಬೆಳೆಯಲು ಕಾದು, ಅನಂತರ ಮಾರುವುದು ಆರೋಗ್ಯಕರ ವಹಿವಾಟು.
ಭಾರತದಲ್ಲಿ ಸಾರ್ವತ್ರಿಕವಾಗಿ ಬಡ್ಡಿ ದರಗಳನ್ನು ರಿಸರ್ವ್‌ ಬ್ಯಾಂಕು ಇಳಿಸಿದೆ. ಠೇವಣಿಗಳಿಗೆ ನೀಡುವ ಬಡ್ಡಿದರ ಜನಸಾಮಾನ್ಯರ ಪಾಲಿಗೂ ಆಕರ್ಷಕವಾಗಿ ಉಳಿದಿಲ್ಲ. ಅಲ್ಪಸ್ವಲ್ಪ ಉಳಿತಾಯ ಹಣವನ್ನು ಜೋಪಾನ ಮಾಡಿಕೊಂಡು ಇರುವವರು ಸಹ ಬಡ್ಡಿದರಕ್ಕಿಂತ ಅಧಿಕ ಹುಟ್ಟುವಳಿ ನೀಡುವ ಮಾರ್ಗೋಪಾಯಗಳು ಏನಾದರೂ ಲಭ್ಯವಿರುವವೇನೋ ಎಂದು ತಡಕಾಡುತ್ತಿದ್ದಾರೆ. ಇಂಥವರು ಷೇರುಗಳಲ್ಲಿ ಲಾಭಕರವಾಗಿ ತೊಡಗಿಸಲು ಅವಕಾಶ ಸಿಕ್ಕಿತೆಂದು ಆತುರದಲ್ಲಿ ಖರೀದಿಗೆ ತೊಡಗಬಹುದು. ಆಗ ಪೆಟ್ಟು ತಿನ್ನುವ ಅವಕಾಶ ಇದ್ದೇ ಇದೆ.

ಸಾಮಾನ್ಯವಾಗಿ ಎಲ್ಲ ಬಗೆಯ ಹೂಡಿಕೆದಾರರು, ಷೇರು ಬ್ರೋಕರುಗಳು ನೀಡುವ ಮಾಹಿತಿಯನ್ನು ನಂಬುತ್ತಾರೆ. ಅತ್ಯಲ್ಪ ಜನಕ್ಕೆ ಮಾತ್ರ ಕಂಪೆನಿಳ ‘ಒಳ ವರ್ತಮಾನ’ ಲಭಿಸುವುದು. ಅಂಥವರು ಮಾತ್ರವೇ ಲೆಕ್ಕಾಚಾರದಿಂದ ಹಣ ಮಾಡುತ್ತಾರೆ. ಆದ್ದರಿಂದ ಆಕಾಶಕ್ಕೆ ಏಣಿ ಹಾಕದೆ ಸೂಕ್ಷ್ಮವಾಗಿ ಲೆಕ್ಕ ಹಾಕಿ ಜಾಗರೂಕತೆಯಿಂದ ಹಣ ತೊಡಗಿಸಬೇಕು.
ಕಂಪೆನಿಗಳು ಉದ್ಯಮ ನಡೆಸಿ ಕಷ್ಟಪಟ್ಟು ಲಾಭ ಸಂಪಾದನೆ ಮಾಡುತ್ತವೆ. ಷೇರುದಾರರು ಆ ಲಾಭದ ಪಾಲುದಾರರು ನಿಜ. ಆದರೆ ವಾಸ್ತವವಾಗಿ ಷೇರುದಾರರಿಗೆ ಕಂಪೆನಿಗಳನ್ನು ನಡೆಸುವವರು ಲಾಭವನ್ನು ಹಂಚಿಕೊಟ್ಟರೆ ಉಂಟು, ಇಲ್ಲವಾದರೆ ಇಲ್ಲ. ಡಿವಿಡೆಂಡ್‌ ವಿನಾ ಬೆಲೆ ಏರಿಕೆ ಬಿಟ್ಟರೆ ಷೇರಿನಿಂದ ಹೂಡಿಕೆದಾರನಿಗೆ ಬೇರೆ ಲಾಭವಿಲ್ಲ. ಇದೆಲ್ಲ ಸರಿಯೇ. ಕಂಪೆನಿಗಳು ಲಾಭವನ್ನು ಘೋಷಿಸುತ್ತಿರುವಂತಿರಬೇಕು. ಆಗ ಮಾತ್ರ ಆಸ್ತಿ ಬೆಳೆದು, ಕಂಪೆನಿಯ ಮೌಲ್ಯ ಹೆಚ್ಚಿ, ಅದು ಷೇರು ಬೆಲೆಗಳಲ್ಲಿ ಪ್ರತಿಫಲನಗೊಳ್ಳುತ್ತದೆ. ಕಂಪೆನಿಗಳನ್ನು ನಡೆಸುವವರು ಸವತಃ ದುಡಿದದ್ದನ್ನು ಹೊರಕ್ಕೆ ಸೋರಿ ಹೋಗುವಂತೆ ಮಾಡಿದರೆ ಷೇರುದಾರ ಏನೂ ಮಾಡುವಂತಿಲ್ಲ. ಕಂಪೆನಿಯಲ್ಲಿ ಆತ ಪಾಲುದಾರನೆಂಬುದು ಹೆಸರಿಗೆ ಮಾತ್ರ. ಎಷ್ಟೋ ಕಂಪೆನಿಯ ಷೇರುಗಳಿಗೆ, ಷೇರುಪತ್ರ ಅಚ್ಚು ಮಾಡಿರುವ ಕಾಗದದಷ್ಟು ಬೆಲೆ ಇರುವುದಿಲ್ಲ. ಯಾವುದೇ ಕಂಪೆನಿಯ ವಿವರಗಳನ್ನು ಪರಿಶೀಲಿಸುವಾಗ ಅದು ಲಾಭ ಮಾಡುತ್ತಿದೆಯೇ ಎಂಬುದು ಮುಖ್ಯವಾಗಿರುತ್ತದೆ. ನಷ್ಟದ ಕಂಪೆನಿಯ ಷೇರು ಕೊಂಡರೆ ನಷ್ಟವೇ ಗಂಟು ಬೀಳುವುದು.
ಕಂಪೆನಿಯ ಮೀಸಲು ನಿಧಿ ತುಂಬಿ ತುಳುಕುತಿದೆಯೇ? ಕಂಪೆನಿಯು ತನಗೆ ಅಗತ್ಯವಾಗುವ ನಗದಿಗೆ ಸದಾ ಕಾಲ ಸುರಕ್ಷಿತವಾಗಿ ವ್ಯವಸ್ಥೆ ಮಾಡಿಕೊಳ್ಳುತ್ತಿದೆಯೇ? ಸಕಾðರದ ಸದ್ಯದ ನೀತಿಯು ಅದರ ಕಾರ್ಯ ನಿರ್ವಹಣೆಗೆ ಬಾಧಕ ಆಗಿಲ್ಲ ತಾನೆ? ಸದ್ಯದ ಮಾರುಕಟ್ಟೆ ಮತ್ತಿರ ಪರಿಸ್ಥಿತಿಗಳಲ್ಲಿ ಕಂಪೆನಿಯು ಅನಿರ್ಭಾಧಿತವಾಗಿ ವ್ಯವಹಾರ ನಡೆಸಿ ಲಾಭ ಗಳಿಸುವ ಸ್ಥಿತಿಯಲ್ಲಿ ಇದೆಯೇ? ಕಂಪೆನಿ ನಡೆಸುವ ಜನರ ನಡುವೆ ಜಗಳ ಇಲ್ಲ ತಾನೇ? ಕೋರ್ಟ್‌ ಕೇಸು ಮುಂತಾದವು ಕಾಡುತ್ತಿವೆಯೇ? ಇಂಥ ಹಲವಾರು ಅಂಶಗಳನ್ನು ತುಲನೆ ಮಾಡಬೇಕು.
ಷೇರು ಬೆಲೆ ಪ್ರಕಟಿಸುವಾಗ ಪತ್ರಿಕೆಗಳು ನಿರ್ದಿಷ್ಟ ಷೇರು ಅತಿ ಹೆಚ್ಚು ಎಷ್ಟಕ್ಕೆ ಹೋಗಿತ್ತು ಅಥವಾ ೫೨ ವಾರಗಳಲ್ಲಿ ಅತಿ ಕಡಿಮೆ ಆಗಿದ್ದು ಎಷ್ಟು ಎಂದೆಲ್ಲ ವಿವರ ನೀಡುತ್ತಾರೆ. ಯಾವುದೇ ರೀತಿಯಲ್ಲಿ ನೋಡಿದರೂ ಇಷ್ಟು ಅಗ್ಗಕ್ಕೆ ಈ ಷೇರು ಇನ್ನೆಂದೂ ಸಿಗದು ಎಂದು ಭಾವಿಸಿದರೆ ಆತುರಪಟ್ಟಂತೆಯೇ ಸರಿ. ಏಕೆಂದರೆ ಷೇರು ವಿಪರೀತ ಅಗ್ಗ ಆಗಿರುವುದೇ ಅದೇ ಕೆಟ್ಟ ಲಕ್ಷಣ. ಕೆಳಕ್ಕೆ ಬೀಳುತ್ತಿರುವ ಚಾಕುವನ್ನು ಅಡ್ಡ ಕೈಹಾಕಿ ಹಿಡಿಯಲು ಹೋದವರಿಗೆ ಅಪಾಯ ತಪ್ಪಿದ್ದಲ್ಲ.
ಯಾವುದೇ ಷೇರು ಹೋದ ರ್ಷ ೧೦೦ ರೂಪಾಯಿ ಇದ್ದುದು ೨೫ ರೂಪಾಯಿಗೆ ಬಂದಿದ್ದರೆ, ಅದಕ್ಕಿಂತ ಐದು ರೂಪಾಯಿಯಿಂದ ೨೦ ರೂಪಾಯಿಗೆ ಬಂದಿರುವ ಷೇರು ಉತ್ತಮ. ಬೆಲೆಗಿಂತ ಮುಖ್ಯವಾಗಿ ಉತ್ತಮವಾದ ಕಂಪೆನಿ ಷೇರು ಕೊಳ್ಳಬೇಕು ಎನ್ನುವುದು ಅಪೇಕ್ಷಣೀಯ.
ಬೆಲೆ ಮೇಲಕ್ಕೆ ಹೋಗಿದ್ದು ಕೆಳಕ್ಕೆ ಬರಲೇಬೇಕು ಎಂದು ನಿರೀಕ್ಷಿಸುವುದೂ ತಪ್ಪು. ಕಂಪೆನಿ ಸತತವಾಗಿ ಲಾಭಕಾರಿಯಾಗಿ ನಡೆಯುತ್ತಿದ್ದರೆ ಮಾರುಕಟ್ಟೆ ಪರಿಸ್ಥಿತಿ ಏನೇ ಇದ್ದರೂ ಷೇರು ಬೆಲೆ ಏರುತ್ತಲೇ ಹೋಗುತ್ತದೆ. ಮಧ್ಯಂತರ ಬೆಲೆಯಲ್ಲಿ ಖರೀದಿಸಿ ಬಿಡಬೇಕಿತ್ತು ಎಂದು ವರ್ಷಗಳ ನಂತರ ಪರಿತಪಿಸುವಂತಾಗಬಾರದು.
ಷೇರು ಮತ್ತು ಕಂಪೆನಿ ಕುರಿತ ವಿವರ ಸಾಕಷ್ಟು ಲಭ್ಯ ಇಲ್ಲಿದಿರುವಾಗಲೂ ಸಾಧ್ಯವಾದಷ್ಟು ಲೆಕ್ಕಾಚಾರ ಹಾಕಿಯೇ ಮುಂದುವರೆಯಬಾರದು. ಷೇರುಗಳ ಬಗೆಗೆ ವಿಶ್ಲೇಷಣೆ ನಡೆಸಿ ಸಮಾಲೋಚನಾ ಸೇವೆ ಒದಗಿಸುವ ತಜ್ಞರೇ ಇರುತ್ತಾರೆ. ಅಂಥವರನ್ನು ಬಳಸಿಕೊಳ್ಳಬೇಕು. ಷೇರು ಬ್ರೋಕರುಗಳನ್ನು ನಂಬುವುದಕ್ಕಿಂತ ಇಂಥವರ ಸಲಹೆಯನ್ನು ಆಧರಿಸುವುದು ಯುಕ್ತ.
ಇದೆಲ್ಲ ಏನೇ ಇದ್ದರೂ ಹೂಡಿಕೆದಾರನು ಹಣ ನಷ್ಟವಾದರೆ ಅದು ತನ್ನದು ಮಾತ್ರವೇ ಎಂಬುದನ್ನು ಸದಾ ಜ್ಞಾಪಕದಲ್ಲಿ ಇರಿಸಿಕೊಳ್ಳಬೇಕು. ಷೇರು ವಹಿವಾಟು ನಡೆಸುವವರು ಸದಾ ಅನಿಶ್ಚಿತ ಅಂಶಗಳನ್ನು ಎದುರಿಸುವವರೇ. ಆದ್ದರಿಂದ ಅದೃಷ್ಟ ಎನ್ನುವ ಕಾಣದ ಕೈನ ನೆರವು ಏನಿರುವುದೋ ಅದನ್ನು ನೆಚ್ಚಿಕೊಳ್ಳದೇ ವಿಧಿ ಇಲ್ಲ. 
೧೬.೦೬.೨೦೦೩
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೦. ತೈಲ ಕಂಪೆನಿ ವ್ಯವಹಾರವೆಂದರೆ ಜಾರಿಕೆ ಬಹಳ
ವಾಸ್ತವದ ಸಂಗತಿಯು ಮೇಲೆ ಕಾಣಿಸುವುದಕ್ಕಿಂತ ಆಂತರ್ಯದಲ್ಲಿ ಬೇರೆಯೇ ಆಗಿರುತ್ತದೆ. ರಾಜಕೀಯದಲ್ಲಂತೂ ಈ ಮಾತು ಪೂರ್ತಿ ಅನ್ವಯ. ಭಾರತದಲ್ಲಿ ನಿಸ್ಸಂಶಯವಾಗಿ ಒಪ್ಪುವ ಮಾತು.
ಷೇರು ವಿಷಯದಲ್ಲೂ ಹಾಗೆಯೇ ಆಗಿದೆ. ವಾಸ್ತವವಾಗಿ ಷೇರು ವಿಕ್ರಯವು ಬಂಡವಾಳವನ್ನು ಮಾರಿಕೊಳ್ಳುವ ಒಂದು ದಂಧೆ. ಹಿರಿಯರು ಮಾಡಿಟ್ಟ ಆಸ್ತಿಯನ್ನು ಹೊಸ ಪೀಳಿಗೆಯವರು ತಂತಮ್ಮ ಅಗತ್ಯಾನುಸಾರ ಮಾರಿಕೊಳ್ಳುವುದು ಸಹಜವಾದರೂ ಹೇಗೆ ಆಪೇಕ್ಷಕ್ಕೆ ಗುರಿ ಆಗುವುದೋ ಷೇರು ವಿಕ್ರಯ ಕೂಡಾ. ಇಲ್ಲಿ ಆಕ್ಷೇಪಕ್ಕೆ ಗುರಿ ಆಗುವುದು ಏಕೆಂದರೆ, ಈ ವಿದ್ಯಮಾನದ ಲಾಭವು ಖಾಸಗಿ ವಲಯಕ್ಕೆ ಸೇರುತ್ತದೆ. ಉದ್ಯಮ ಘಟಕದ ಆಸ್ತಿಪಾಸ್ತಿ, ಹೆಸರು, ಬಲ ಎಲ್ಲವೂ ಖಾಸಗೀಯವರ ಸೊತ್ತಾಗುತ್ತದೆ. ಆದ್ದರಿಂದ ಷೇರು ವಿಕ್ರಯಕ್ಕೆ ಸಲ್ಲುವ ಹೆಸರು ಖಾಸಗೀಕರಣ.
ಸತ್ತು ಸುಣ್ಣವಾಗುತ್ತಿರುವ ಉದ್ಯಮ ಘಟಕ ಯಾರ ಕೈಗೋ ಸೇರಿದರೆ ಅಷ್ಟೊಂದು ಗದ್ದಲವಾಗುವುದಿಲ್ಲ. ಆದರೆ ಆರೋಗ್ಯಕರವಾಗಿ ಬೆಳೆದಿರುವ ಹಾಗೂ ಭವಿಷ್ಯದಲ್ಲಿ ಸುಪುಷ್ಟವಾಗಿ ಬೆಳೆಯುವ ಸಾಧ್ಯತೆಗಳಿರುವ ಘಟಕ ವಿಲೇವಾರಿಗೆ ಬಂದಾಗ ಸಮಸ್ಯೆಗಳು ಏಳುತ್ತವೆ.
ಸರ್ಕಾರಿ ವಲಯದ ‘ನಾಲ್ದೊ’ವನ್ನು ಯಾರಿಗಾದರೂ ವಿಲೇವಾರಿ ಮಾಡಿದರೆ ಈಗಲೇ ಉದ್ಯಮ ರಂಗದಲ್ಲಿ ಬಲ ಕೂಡಿಸಿಕೊಂಡಿರುವ ಖಾಸಗಿ ಅಲ್ಯುಮಿನಿಯಂ ಕಂಪನಿಗಳಿಗೆ ಒಂದಿಲ್ಲೊಂದು ರೀತಿ ತೊಂದರೆ ಆಗಲಿಕ್ಕೆ ಸಾಕು. ಆ ಕಂಪೆನಿಗಳವರು, ಸರ್ಕಾರಿ ಕಂಪೆನಿಯ ಷೇರುಗಳು ವಿಲೇ ಆಗುವ ಪ್ರತಿಕ್ರಿಯೆಗೆ ಅಡ್ಡಗಾಲು ಹಾಕುತ್ತಾರೆ. ತಾವು ಸ್ವತಃ ಷೇರು ಖರೀದಿಸುವ ಗೋಜಿಗೂ ಹೋಗುವುದಿಲ್ಲ. ಅನ್ಯರು ಖರೀದಿಸಿದರೆ ತಮಗೆ ತೊಂದರೆ ಆಗಬಹುದು ಎಂದು ಭಾವಿಸುತ್ತಾರೆ. ಸರ್ಕಾರಿ ವಲಯದ ಉದ್ದೇಶಿತ ಘಟಕ ಸತ್ತ ಸ್ಥಿತಿಯನ್ನು ಅಥವಾ ಕುಂಟಿಕೊಂಡು ನಡೆಯುತ್ತಿದ್ದರೂ ಚಿಂತೆಯಿಲ್ಲ. ಸರ್ಕಾರದ ಮಟ್ಟಿಗಿನ ಪರಭಾರೆ ತಮಗೆ ಯಾವ ರೀತಿಯಲ್ಲೂ ಬಾಧಕವಾಗಬಾರದು ಎಂದು ಹೊರಗಿನ ಬಲಶಾಲಿ ಖಾಸಗಿಯ ಮರು ಸಮಸ್ಯೆಗಳನ್ನು ಒಡ್ಡುತ್ತಾರೆ.
ಇದೇ ಕಾರ್ಯತಂತ್ರವೇ ಎಚ್‌.ಪಿ.ಸಿ.ಎಲ್‌. ಮತ್ತು ಬಿ.ಪಿ.ಸಿ.ಎಲ್‌. ತೈಲ ಕಂಪನಿಗಳ ಷೇರು ವಿಕ್ರಯ ಯತ್ನದ ಸಂಬಂಧದಲ್ಲೂ ಕಾಣಬಹುದು. ಸರ್ಕಾರಿ ವಲಯದಲ್ಲಿ ಈ ಎರಡು ತೈಲ ಕಂಪೆನಿಗಳಲ್ಲದೆ ಇಂಡಿಯನ್‌ ಆಯಿಲ್‌ ಕಾರ್ಪೋರೇಷನ್ (ಐಓಸಿ) ಸಹಾ ಇದೆ. ಖಾಸಗಿ ವಲಯದಲ್ಲಿ ಅಂಬಾನಿಗಳ ರಿಲಯನ್ಸ್‌ ಇಂಡಸ್ಟ್ರೀಸ್‌ (ಆರ್‌ಐಎಲ್‌) ಸಹಾ ಶಕ್ತಿಶಾಲಿ. ಇವೆಲ್ಲವೂ ತೈಲ ಸಂಸ್ಕರಣಾಗಾರಗಳನ್ನು ಹೊಂದಿವೆ.
ಕ್ರಮವಾಗಿ ಇವುಗಳ ನಡುವೆ ಒಟ್ಟು ಬಲ ಹೇಗೆ ಹಂಚಿ ಹೋಗಿವೆ ಎಂಬುದನ್ನಿಷ್ಟು ನೋಡಬಹುದು. ಐಓಸಿ ಶೇ. ೪೧.೪, ಆರ್‌ಐಎಲ್‌ ಶೇ. ೨೩.೫ ಎಚ್‌.ಪಿ.ಸಿ.ಎಲ್‌. ಶೇ. ೧೬.೮ ಮತ್ತು ಬಿ.ಪಿ.ಸಿ.ಎಲ್‌. ಶೇ. ೧೫.೨.
ಈ ತೈಲ ಕಂಪನಿಗಳ ಖಾಸಗೀಕರಣ ಯತ್ನವು ವಿವಾದಕ್ಕೆ ಒಳಗಾಗಿರುವ ಹಿನ್ನೆಲೆಯಲ್ಲಿ ಒಂದು ಸಾಧ್ಯತೆಯನ್ನು ಪರಾಮರ್ಶೆ ಮಾಡಬಹುದು. ಈಗ ಸರ್ಕಾರಿ ವಲಯದಲ್ಲಿರುವ ಹಾಗೂ ನಂಬರ್‌ ಒನ್‌ ಆಗಿರುವ ಐ.ಓ.ಸಿ. ಅತ್ಯಧಿಕ ಬಲಶಾಲಿ. ಖಾಸಗಿ ವಲಯದ ಆರ್‌. ಐ.ಎಲ್‌. ಎರಡನೇ ಸ್ಥಾನದಲ್ಲಿದೆ. ಈ ಖಾಸಗಿ ಕಂಪೆನಿ ಯಾವುದೇ ಒಂದು ಸರ್ಕಾರಿ ವಲಯದ ಕಂಪೆನಿಯನ್ನು (ಅಂದರೆ ಎಚ್‌ಪಿಸಿಎಲ್‌ ಅಥವಾ ಬಿಪಿಸಿಎಲ್‌ ಅನ್ನು) ವಶಪಡಿಸಿಕೊಂಡರೆ ಅಗ್ರ ಸ್ಥಾನದಲ್ಲಿರುವ ಐ.ಓ.ಸಿ.ಗೆ ಸರಿಸಮವಾಗುತ್ತದೆ. ಖಾಸಗಿ ಕಂಪೆನಿಯವರು ಈಗಾಗಲೇ ನಿರ್ಣಾಯಕ ಸ್ಥಾನಗಳಲ್ಲಿರುವ ಆಳುವ ಕೂಟದ ಪಕ್ಷ ನಾಯಕರನ್ನು ಭೇಟಿ ಮಾಡಿ ತಾವು ಷೇರುಗಳನ್ನು ಕೊಳ್ಳಲು ಯತ್ನಿಸಿದರೆ ಅಡ್ಡಿಯಿಲ್ಲವಷ್ಟೇ? ಎಂದು ಕೇಳಿದ್ದಾರೆ ಎಂಬುದು ಸುದ್ದಿ. ಈ ಖಾಸಗಿಯವರು ತಮಗೆ ಸಿಕ್ಕಿದರೆ ಸರಿ. ತಪ್ಪಿದರೆ ಇನ್ನಾರ ಕೈಗೂ ದಕ್ಕಬಾರದು ಎಂದು ಭಾವಿಸಿದರೆ ಅಸಹಜವಾದರೇನೂ ಇಲ್ಲ. ಅದೇ ಅವರ ನಿಲುವು.
ಇಡಿ ವ್ಯವಹಾರದಲ್ಲಿ ಇನ್ನೊಂದು ಸ್ವಾರಸ್ಯವೂ ಉಂಟು. ಸರ್ಕಾರಿ ವಲಯದ ಮೂರು ಕಂಪನಿಗಳು ಸ್ವಂತ ವಿತರಣಾ ಜಾಲ ಹೊಂದಿವೆ. ಪೆಟ್ರೋಲ್, ಡಿಸೇಲ್‌, ಅಡಿಗೆ ಅನಿಲ ಮುಂತಾದ ತೈಲೋತ್ಪನ್ನಗಳನ್ನು ಮಾರಾಟ ಮಾಡುವ ವ್ಯವಸ್ಥಿತ ಜಾಲಗಳನ್ನು ನಡೆಸುತ್ತಿವೆ. ಯಾವುದೇ ಉತ್ಪನ್ನ ವಿತರಣೆಯಲ್ಲಿ ಕಿಂಚಿತ್‌ ವ್ಯತ್ಯಾಸವಾದರೂ ಎಂಥ ಹಾಹಾಕಾರ ಏಳುತ್ತದೆ ಎಂಬುದು ಜನಜನಿತ ಅಂಶ. ಆದ್ದರಿಂದಲೇ ಎರಡು ಸಣ್ಣ ಸರ್ಕಾರಿ ತೈಲ ಕಂಪೆನಿಗಳ ಷೇರು ವಿಕ್ರಯಕ್ಕೆ ಮಹತ್ವ.
ಜವಹರಲಾಲ್ ನೆಹರೂ ಅವರ ಕಾಲದಲ್ಲಿ ವಿದೇಶಿ ವಿನಿಮಯಕ್ಕೆ ಬಹಳ ಕೊರತೆ ಇತ್ತು. ಆದರೆ ಸೋವಿಯತ್‌ ರಷ್ಯವು ರೂಪಾಯಿ ವ್ಯವಹಾರದ ಆಧಾರದ ಮೇಲೆ ಕಚ್ಚಾತೈಲ ಪೂರೈಸುವ ಸಾಧ್ಯತೆ ಇತ್ತು. ಸ್ವಾತಂತ್ರ್ಯ ಬಂದಿದ್ದರ ಹೊಸತು. ಎರಡು ತೈಲ ಸಂಸ್ಕರಣಾಗಾರಗಳು ಖಾಸಗಿ ವಶದಲ್ಲಿದ್ದವು. ತೈಲೋತ್ಪನ್ನಗಳು ಬರ್ಮಾ ಷೆಲ್‌ ಮತ್ತು ಕಾಲ್ಟೆಕ್ಸ್‌ ಹೆಸರಿನಲ್ಲಿ ವಿತರಣೆ ಆಗುತ್ತಿತ್ತು. ಮುಂದೆ ಅವೆರಡೂ ರಾಷ್ಟ್ರೀಕರಣಗೊಂಡವು. ಆ ಮಾತು ಬೇರೆ. ಬಿ.ಪಿ.ಸಿ.ಎಲ್‌. ಮತ್ತು ಎಚ್‌.ಪಿ.ಸಿ.ಎಲ್‌ ಇವೆರಡರ ಮೂಲ ರೂಪ ಅದೇ. ರಷ್ಯ ಮೂಲದ ಕಚ್ಚಾ ತೈಲವನ್ನು ಭಾರತದಲ್ಲಿ ಸಂಸ್ಕರಿಬಾರದೇಕೆ ಎಂಬ ಸಲಹೆಯನ್ನು ಪ್ರದಾನಿ ನೆಹರೂ ಮುಂದಿಟ್ಟಾಗ ಪಾಶ್ಚಿಮಾತ್ಯ ಮೂಲದ ಆಗಿನ ಆ ಎರಡೂ ತೈಲಾಗಾರ ಕಂಪೆನಿಗಳು ಆಗದು ಎಂದೇ ಹೇಳಿದವು. ನೆಹರೂ ಸುಮ್ಮನಾಗಬೇಕಾಯಿತು. ಇಂಥ ಅಸಹಾಯಕ ಸ್ಥಿತಿಯನ್ನು ತಪ್ಪಿಸಲೆಂದೇ ಅನಂತರ ಐ.ಓ.ಸಿ.ಯನ್ನು ಸ್ಥಾಪಿಸಲಾಯಿತು. ಅಷ್ಟೆ ಅಲ್ಲ, ಬೃಹತ್ತಾಗಿ ತೈಲ ನಿಕಷೇಪ ಅನ್ವೇಷಣೆ ಮತ್ತು ಕಚ್ಚಾ ತೈಲ ತೋಡುವ ಉದ್ದೇಶದಿಂದ ತೈಲ ಮತ್ತು ನೈಸರ್ಗಿಕ ಅನಿಲ ಕಾರ್ಪೋರೇಷನ್‌(ಒ.ಎನ್‌.ಜಿ.ಸಿ.)ಸಹಾ ಸ್ಥಾಪಿಸಲಾಯಿತು. ಇದೀಗ ವರ್ತುಲವನ್ನು ಒಂದು ಸುತ್ತು ಪೂರೈಸಿ ಹಿಂದಿನ ದಿನಗಳಿಗೇ ಮರುಳುವ ಕಾರ್ಯ ನಡೆದಿದೆ. ರಾಷ್ಟ್ರೀಕರಣದ ನಂತರ ಖಾಸಗೀಕರಣ ನಡೆದಿದೆ.
ಹೀಗೆ ಆಗಲು ವ್ಯವಸ್ಥೆಯ ಶೈಥಿಲ್ಯವೇ ಕಾರಣ. ಜನೋಪಯೋಗಿ ಕ್ಷೇತ್ರಗಳಿಗೆ ಮೀಸಲಾಗಿ ಕಟ್ಟಿ ಬೆಳೆಸಿದ ಸರ್ಕಾರಿ ವಲಯವೆಂಬ ಸಾಮ್ರಾಜ್ಯವನ್ನು ನಾಮಾವಶೇಷ ಮಾಡಿ ಮತ್ತೆ ಖಾಸಗಿ ಅಧಿಪತ್ಯಕ್ಕೆ ವಹಿಸುವ ಕೆಲಸ ನಡೆದಿದೆ. ಒಂದೇ ವ್ಯತ್ಯಾಸ; ವ್ಯಾಪಾರಕ್ಕಾಗಿ ಬಂದವರು ರಾಜ್ಯ ಆಳಿದರು. ವ್ಯಾಪಾರವನ್ನೂ ತಮ್ಮ ಕೈಲಿರಿಸಿಕೊಂಡಿದ್ದರು. ಪ್ರಭುಗಳಾಗಿದ್ದರು. ಅವರ ನಂತರ ಆಳುವವರು ನಮ್ಮವರೇ ಆದರು. ಸ್ವತಃ ವ್ಯಾಪಾರಗಾರರಲ್ಲದಿದ್ದರೂ ಅದರ ಲಾಭ ಏನಿದೆಯೋ ತಮ್ಮದಾಗಬೇಕೆಂದರು. ಆಡಳಿತ ನಡೆಸುವ ಸಂಬಳಗಾರ ಅಧಿಕಾರಿಗಳು ಕೈ ಜೋಡಿಸಿದರು. ಜೇನಿಗೆ ಕೈಯಿಕ್ಕುವಾಗ, ಕೈಗಂಟಿನ ಜೇನನ್ನು ನೆಕ್ಕುವಾಗ ಈ ಎರಡೂ ವರ್ಗದ ಆಳುವವರ ಪಾತ್ರ ಒಂದೇ ಸರಿಸಮ.
ಸರ್ಕಾರಿ ವಲಯ ಇವತ್ತಿನ ದುಸ್ಥಿತಿ ತಲುಪಲು ದುರಾಡಳಿತವೇ ಕಾರಣ. ರಾಜಕಾರಣಿಗಳು ಮತ್ತು ಅಧಿಕಾರಿಗಳು ಸೇರಿಕೊಂಡು ಹಿಂಡುವ ಹಸುವನ್ನು ಬರಡು ಮಾಡಿದರು. ಆ ಬರಡು ಹಸುವನ್ನು ಕಸಾಯಿಖಾನೆಗೆಂಬಂತೆ ಮಾರುವಾಗಲೂ ಇವರಿಗೆ ಲಾಭ ಬೇಕು.
ಷೇರು ವಿಕ್ರಯ ಮಾಡುವಾಗ ಅಧಿಕಾರಿಗಳು ಸಂಚು ಮಾಡಿ ಮಾರಾಟ ಬೆಲೆಯನ್ನು ಏರುಪೇರು ಮಾಡುತ್ತಾರೆ. ಕೆಲವೊಮ್ಮೆ ಆ ಕಾರ್ಯಕ್ಕಾಗಿ ಷೇರುಪೇಟೆಯನ್ನು ಬಳಸಿಕೊಳ್ಳುತ್ತಾರೆ. ಸಹಾ. ಬಹಳ ನಾಜೂಕಾಗಿ ಕೋಟ್ಯಂತರ ಪ್ರಮಾಣದ ಭ್ರಷ್ಟ ಹಣ ಕೈಬದಲಾಗುತ್ತದೆ. ಬಂಡವಾಳ ಹಾಕಿ ಉದ್ಯಮ ನಡೆಸಿ, ಕೈ ಸುಟ್ಟುಕೊಳ್ಳುವ ಅಪಾಯ ಎದುರಿಸಿ, ಸಾಹಸವಂತರೆಸಿಕೊಂಡವರೂ ಹಣ ಮಾಡುತ್ತಾರೆ. ಬರಿದೆ ಹಣ ಮಾಡಿಕೊಳ್ಳುವುದಕ್ಕಾಗಿ ಆಡಳಿತ ಸ್ಥಾನಗಳನ್ನು ಹಿಡಿದಿರುವವರನ್ನು ಇವರು ಬಳಸಿಕೊಳ್ಳುತ್ತಾರೆ.
ಈಗ ತೈಲ ಕಂಪೆನಿಗಳ ಷೇರು ವಿಕ್ರಯ ಪ್ರಕ್ರಿಯೆಯಲ್ಲಿ ಆಗಿರುವುದು ಹೀಗೆಯೇ. ಉದ್ಯಮ ರಂಗದ ಆಸಕ್ತ ಹಿತಗಳು ಕೇಂದ್ರ ಸಂಪುಟವನ್ನೇ ಎರಡಾಗಿ, ಮೂರಾಗಿ, ನಾಲ್ಕಾಗಿ…. ಹಲವು ತುಂಡುಗಳಾಗಿ ಒಡೆಯುವುದರಲ್ಲಿ ಸಫಲವಾಗಿವೆ. ಈ ವ್ಯವಹಾರಗಳ ಬಗೆಗೆ ವಿರೋಧಿ ನಾಯಕತ್ವ ವಹಿಸಿರುವ ಕಾಂಗ್ರೆಸ್‌ ಕೂಡಾ ಆಗಾಗ ಬಾಯಿ ಮಾಡುತ್ತಾ ಇರುತ್ತದೆ. ಆಸಕ್ತ ಹಿತಗಳು ಆಳಿತಾರೂಢರನ್ನು ಮಾತ್ರವಲ್ಲದೆ ಗದ್ದಲ ಎಬ್ಬಿಸುವವರು ಯಾರೇ ಇದ್ದರೂ ಅವರನ್ನು ಕೂಡಾ ‘ನೋಡಿಕೊಳ್ಳಬೇಕು’. ಆಡಳಿತಾರೂಢರು ಮತ್ತು ವಿರೋಧ ಪಕ್ಷಗಳವರು ಬೇರೆ ಬೇರೆ ಅಧಿಕಾರಾವಧಿಯಲ್ಲಿ ಪಾತ್ರ ಅದಲು ಬದಲು ಮಾಡಿಕೊಂಡರೂ ವ್ಯವಹಾರ ಅನಿರ್ಬಾಧಿತವಾಗುತ್ತಿರುತ್ತದೆ. ಹೊಸ ವ್ಯವಸ್ಥೆಯಲ್ಲಿ ಖಾಸಗಿ ಉದ್ಯಮಿಗಳು ಬಲವಂತರಾಗುತ್ತಾರೆ. ಆಳುವವರನ್ನು ಒಡೆದಿಡುವಲ್ಲಿ ಹೆಚ್ಚು ಹೆಚ್ಚು ಶಕ್ತರಾಗುತ್ತಾರೆ. ಲಾಬಿಗಳ ಸಂಖ್ಯೆ ಬೆಳೆಯುತ್ತದೆ. ರಾಜಕೀಯ ಮಾಡುವ ಬೊಂಬೆಗಳು ಹೆಚ್ಚು ಹೆಚ್ಚು ಸಂಖ್ಯೆಯ ಸೂತ್ರದ ದಾರಗಳ ಹಿಡಿತಕ್ಕೆ ಒಳಗಾಗುತ್ತವೆ.
ತೈಲ ಕಂಪೆನಿಗಳ ಖಾಸಗೀಕರಣ ಯತ್ರದಲ್ಲಿ ಷೇರು ವಿಕ್ರಯ ಖಾತೆಯನ್ನು ನಡೆಸುತ್ತಿರುವ ಅರುಣ್‌ ಶೌರಿ ಈಗ ಒಂಟಿಯಾಗಿದ್ದಾರೆ. ಅವರ ನೆರವಿಗೆ ಬರುತ್ತಿದ್ದ ಆಗಿನ ಕಾನೂನು ಸಚಿವ ಅರುಣ್‌ ಜೆಟ್ಲಿ ಅಥವಾ ಆಗಿನ ವಿದ್ಯುತ್‌ ಸಚಿವ ಸುರೇಶ್‌ ಪ್ರಭು ಈಗ ಸಂಪುಟದಲ್ಲಿ ಜೊತೆಗಿಲ್ಲ. ವಿವಿಧ ಖಾತೆಗಳ ಸಚಿವರು, ಮುಖ್ಯವಾಗಿ ಈಗಿನ ಪೆಟ್ರೋಲಿಯಂ ಖಾತೆ ಸಚಿವ ರಾಂ ನಾಯಕ್‌ ಅವರು, ಅಡ್ಡಗಾಲು ಹಾಕುವವರೇ.
ರಕ್ಷಣಾ ಸಚಿವರೂ ಆಗಿರುವ ಆಡಳಿತಾರೂಢ ಕೂಟ ಎನ್‌ಡಿಎ ಸಂಚಾಲಕರಾದ ಜಾರ್ಜ್ ಫರ್ನಾಂಡೀಸ್‌ ಅವರು ಈ ಹಗರಣದಲ್ಲಿ ಮೇಲುಗೈ ಸಾಧಿಸಿದ್ದರಿಂದ ಇಡೀ ವ್ಯವಹಾರ ಹೊಸ ತಿರುವು ಕಾಣುವಂತಾಯಿತು. ಸಮಾಜವಾದಿಯೆನಿಸಿ ತಮ್ಮತನ ಕಾಪಾಡಿಕೊಂಡಿದ್ದ ಜಾರ್ಜ್‌ ಫರ್ನಾಂಡಿಸ್‌, ತತ್ವ ಆದರ್ಶಗಳನ್ನು ಗಾಳಿಗೆ ತೂರಿ ಕೊನೆಗೆ ಪೂರ್ಣ ಬಲಪಂಥೀಯ ಎನ್‌. ಡಿ.ಎ. ಸರ್ಕಾರದ ಪ್ರಮುಖ ಪಾತ್ರಧಾರಿಯಾದರು. ಆದರೂ ಆಗಾಗ ಸಮಾಜವಾದಿ ಪ್ರವೃತ್ತಿ ಅವರನ್ನು ಒಳಗಿನಿಂದ ಕುಟುಕುತ್ತದೆ. ಇದು ಷೇರು ವಿಕ್ರಯ ಪ್ರಕರಣದಲ್ಲೂ ವ್ಯಕ್ತವಾಗಿದೆ.
ಸರ್ಕಾರಿ ವಲಯದ ಕಂಪೆನಿಗಳ ಷೇರುಗಳನ್ನು ವಿಕ್ರಯಿಸುವಾಗ ಎರಡು ಮಾರ್ಗ ಅನುಸರಿಸುವುದುಂಟು. ಖಾಸಗೀಯವರಿಗೆ ಇಡಿಯಾಗಿ ವಹಿಸಿಬಿಡುವುದು. ಇಲ್ಲವೇ ಸಾಕಷ್ಟು ದೊಡ್ಡ ಭಾಗವನ್ನು ಷೇರು ಪೇಟೆಗೆ ಬರುವಂತೆ ವಿಲೇ ಮಾಡುವುದು. ಇಲ್ಲವೇ ಸಾಕಷ್ಟು ದೊಡ್ಡ ಭಾಗವನ್ನು ಷೇರು ಪೇಟೆಗೆ ಬರುವಂತೆ ವಿಲೇ ಮಾಡುವುದು. ಈ ಎರಡನೇ ಮಾರ್ಗವನ್ನು ಅನುಸರಿಸಬೇಕೆಂದು ಜಾರ್ಜ್‌ ಪ್ರತಿಪಾದಿಸುತ್ತಿದ್ದಾರೆ. ತೈಲವು ನೈಸರ್ಗಿಕ ಸಂಪತ್ತಾದ್ದರಿಂದ ಬೇರೆ ಕ್ಷೇತ್ರದ ಷೇರು ವಿಕ್ರಯದ ಹಾಗಲ್ಲ ಎನ್ನುತ್ತಾರೆ.
ಇದೇನೇ ಇರಲಿ; ಆರ್‌.ಐ.ಎಲ್‌.ಗೇ ಏಕೆ ಬಾಗಿನವಾಗಿ ಕೊಡಬೇಕು? ಒ.ಎನ್.ಜಿ.ಸಿ. ಯಂಥ ಸರ್ಕಾರಿ ಕಂಪೆನಿಗಳಿಗೂ ಪಾಲುದಾರಿಕೆ ನೀಡಬಾರದೇಕೆ?
ಸದ್ಯಕ್ಕೆ ನಿರ್ಧಾರವನ್ನು ಮುಂದಕ್ಕೆ ಹಾಕಲಾಗಿದೆ. ರಾಜ್ಯಗಳಲ್ಲಿ ಚುನಾವಣೆ ಬರಲಿದೆ ಯಾವುದಕ್ಕೂ ಕಾಯಬೇಕು. 
೨೫.೦೯.೨೦೦೨


ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೧. ಬಂಡವಾಳ ತಿಂದು ಹಾಕುವ ದಂಧೆ
‘ಬಂಡವಾಳ ತಿಂದು ಹಾಕುವವನು ಮಹಾಪರಾಧಿ’. ಇದು ಯಾವುದೇ ಬಗೆಯ ವ್ಯವಹಾರಸ್ಥ ಆಡುವ ಮಾತು.
ತಿನ್ನಬೇಕಾದದ್ದು ಏನಾದರೂ ಇದ್ದರೆ ಹುಟ್ಟುವಳಿಯನ್ನು ಮಾತ್ರ, ಲಾಭವನ್ನು ಮಾತ್ರ ನಷ್ಟ ಆದಾಗಲೂ ಬಂಡವಾಳ ಕರಗಿಸುವುದಕ್ಕೆ ಅವಕಾಶ ಇರಬಾರದು. ಸಾಲ ಪಡೆದಾದರೂ ವ್ಯವಹಾರ ಮುಂದುವರೆಸಿ, ಲಾಭ ಮಾಡಿ, ಆ ಹಣದಿಂದ ನಷ್ಟ ಸರಿತೂಗಿಸಬೇಕು. ಲಾಭ ಗಳಿಸಲು ದಾರಿ ಮಾಡಿಕೊಡುವ ಬಂಡವಾಳವನ್ನು  ನುಂಗಿ ನೀರು ಕುಡಿಯಬಾರದು.
ಅದು ಸಾಧ್ಯವಾಗದೆ ಹೋದರೆ? ಲಾಭ ಗಳಿಸಲು ಆಗುವುದೇ ಇಲ್ಲ. ಏನಿದ್ದರೂ ನಷ್ಟವೇ ಹೌದು. ಹಾಗೆ ಆದಾಗ ಏನು ಮಾಡಬೇಕು? ವ್ಯವಹಾರ ನಿಲ್ಲಿಸಬೇಕು. ಅಂಗಡಿ, ಕಾರ್ಖಾನೆ, ಸೇವಾ ಸೌಲಭ್ಯ ವಹಿವಾಟು ಏನೇ ಇದ್ದರೂ ಕೊನೆಗೊಳಿಸಿ ನಷ್ಟವು ಇನ್ನಷ್ಟು ಮತ್ತಷ್ಟು ಹೆಚ್ಚದಂತೆ ನೋಡಿಕೊಳ್ಳಬೇಕು.
ವ್ಯವಹಾರಸ್ಥರು, ಯಶಸ್ವಿ ವ್ಯವಹಾರಸ್ಥರು, ಅನುಸರಿಸುವ ಸರಳ ಸೂತ್ರ ಇದು.
ಸರ್ಕಾರದ ಷೇರು ವಿಕ್ರಯ ನೀತಿಯ ತಿರುಳು ಸಹಾ ಇದೇ ಆಗಿದೆ. ನಷ್ಟ ಪೀಡೆಯಿಂದ ಮುಕ್ತಗೊಳಿಸುವುದಕ್ಕೆ ಇದೊಂದೇ ದಾರಿ, ಈಗ ಕಾಣಿಸುತ್ತಿರುವುದು.
ಐವತ್ತು ವರ್ಷದ ಹಿಂದೆ ಸರ್ಕಾರಿ ವಲಯವೆಂಬುದು ಬಹಳ ಹುರುಪಿನಿಂದ ಆರಂಭಗೊಂಡಿತ್ತು. ಎಡಪಂಥ ಮತ್ತು ಬಲಪಂಥ ಇವುಗಳ ಎರಡರ ನಡುವಣ ಛಾಯೆಯ ಸಮಾಜವಾದದ ನೆರಳಿನಲ್ಲಿ ಸರ್ಕಾರಿ ಅಂಕೆ ಮತ್ತು ಒಡೆತನಗಳಲ್ಲಿ ಬೃಹತ್ ಉದ್ಯಮ ಸಂಸ್ಥೆಗಳು ಹಾಗೂ ಅವುಗಳಿಂದ ನಡೆಯತೊಡಗಿದ್ದ ಘಟಕಗಳು ಕಂಗೊಳಿಸತೊಡಗಿದ್ದವು. ಪ್ರಧಾನಿ ಜವಹರಲಾಲ್‌ ನೆಹರೂ ಅವರು ಸರ್ಕಾರಿ ವಲಯ ಕಾರ್ಖಾನೆಗಳನ್ನು ‘ಆಧುನಿಕ ಭಾರತದ ದೇವಾಲಯ’ಗಳು ಎಂದು ಕರೆದರು. ಒಂದೊಂದು ಯಶಸ್ವಿ ಕಾರ್ಖಾನೆಯನ್ನೂ ‘ಆಭರಣ’, ‘ರತ್ನ’ ಎಂದು ಕರೆಯುವ ವಾಡಿಕೆ ಇತ್ತು. ಆದರೆ ಏನಾಗಿ ಹೋಯಿತು?
ಸಮಾಜವಾದ ಕುಸಿಯಿತು. ಇದಕ್ಕೆ ಸಂಬಂಧ ಇದ್ದಂತೆಯೋ, ಇಲ್ಲದಂತೆಯೋ ಸರ್ಕಾರಿ ಉದ್ಯಮಗಳು ನಷ್ಟ ಪೀಡೆ ಹತ್ತಿಸಿಕೊಂಡವು. ಜರ್ಝರಿತವಾದವು. ಸರ್ಕಾರಿ ಉದ್ಯಮ ಎಂದರೆ ಜನರಿಗೆ ಉದ್ಯೋಗ ಕೊಡುವುದಕ್ಕೆ ಮಾಡಿಕೊಂಡ ವ್ಯವಸ್ಥೆ ಎನಿಸಿಕೊಂಡಿತು. ನಷ್ಟ ಮಾಡಿಕೊಂಡರೂ ಪರವಾಗಿಲ್ಲ ಎನ್ನುವಂತೆ ಆಯಿತು. ‘ಲಾಭ ಮಾಡುತ್ತಿಲ್ಲವೇಕೆ?’ ಎಂದು ನಷ್ಟಗೊಂಡ ಸರ್ಕಾರಿ ವಲಯ ಉದ್ಯಮ ಸಂಸ್ಥೆಗಳನ್ನು ಯಾವುದೇ ಸರ್ಕಾರ ಪ್ರಶ್ನಿಸಲಿಲ್ಲ. ಅಲ್ಲಿಯೇ ತಪ್ಪು ಆಗಿದ್ದು. ಹಸು ಬರಡಾಗುವತನಕ ರಾಜಕಾರಣಿಗಳು ಮತ್ತು ಅಧಿಕಾರಶಾಹಿಗೆ ಸೇರಿದವರು ಹಾಲು ಹಿಂಡಿಕೊಂಡರು, ಸ್ವಂತ ಲಾಭಕ್ಕೆ. ಸಂಪನ್ಮೂಲ ಸೋರಿಹೋಯಿತು. ವರ್ಷೇ ವರ್ಷೆ ದಶಕಗಳ ಪರ್ಯಂತ, ಬಹುತೇಕ ಸರ್ಕಾರಿ ವಲಯ ಘಟಕಗಳ ಹಣೆಯ ಬರಹ ಇದೇ ಆಯಿತು.
ಆದರೆ ೧೯೯೦ರ ದಶಕದ ಆರಂಭದೊಂದಿಗೆ ಪರಿಸ್ಥಿತಿ ಬದಲಾಯಿತು. ದುಡಿಯುವ ವಯಸ್ಸಿದ್ದರೂ, ಮನಸ್ಸಿಲ್ಲದ ಉಡಾಳನನ್ನು ತಂದೆತಾಯಿ ದಂಡಿಸುವ ರೀತಿ, ಲಾಭ ಮಾಡದ ಉದ್ಯಮ ಉಳಿಯಕೂಡದು ಎನ್ನುವುದೇ ನೀತಿ. ಲಾಭ ಮಾಡುತ್ತಿರುವ ಉದ್ಯಮದ ಒಡೆತನವನ್ನೂ ಆಂಶಿಕವಾಗಿ ಜನರಿಗೆ, ಖಾಸಗಿ ವಲಯಗದವರಿಗೆ ಬಿಟ್ಟು ಕೊಡುವುದೇ ನೀತಿ. ಬಂಡವಾಳದ ಪಾಲನ್ನು ಹಂಚಿದಾಗ ಲಾಭ ಸಾಧ್ಯತೆಯನ್ನು ಮಾತ್ರವಲ್ಲದೆ ನಷ್ಟ ಸಾಧ್ಯತೆಯನ್ನು ಸಹಾ ಹಂಚಿದಂತೆಯೇ ಸರಿ. ಸರ್ಕಾರದ ಅಂಕೆ ಆರೈಕೆಯಲ್ಲಿ ಬೆಳೆಯಲು ಸಾಧ್ಯವಿಲ್ಲದಾಗ ಕೂಸು ಕಂಡವರ ಮಡಿಲು ಸೇರಿಯಾದರೂ ಬೆಳೆಯಬೇಕು. ಷೇರು ವಿಕ್ರಯದ ಗುರಿ ಅದೇ.
ನಷ್ಟ, ಸಂಪನ್ಮೂಲ ಪೋಲು ಮುಂತಾದವೆಲ್ಲ ಮಾರುಕಟ್ಟೆ ಆರ್ಥಿಕತೆಯಲ್ಲಿ ಸಲ್ಲುವ ಮಾತಲ್ಲ. ಉದಾರೀಕರಣದ ಗುರಿ ಜಡತ್ವವನ್ನು ಚೆಲ್ಲಿಕೊಳ್ಳುವುದೇ ಸರಿ.
ಈ ತನಕ ಕೇಂದ್ರ ಸರ್ಕಾರ ೫೦೦೦ ಕೋಟಿ ಡಾಲರ್‌ನಷ್ಟು (೨,೫೦,೦೦೦ ಕೋಟಿ ರೂಪಾಯಿನಷ್ಟು) ಹಣವನ್ನು ೩೨೬ ಸರ್ಕಾರಿ ವಲಯ ಘಟಕದಲ್ಲಿ, ೨೭ ಬ್ಯಾಂಕುಗಳಲ್ಲಿ ಮತ್ತು ಎರಡು ವಿಮಾ ಕಂಪೆನಿಗಳಲ್ಲಿ ಬಂಡವಾಳವಾಗಿ ತೊಡಗಿಸಿದೆ. ರಾಜ್ಯ ಸರ್ಕಾರಗಳು ಸಹಾ ೧೦೦೦ಕ್ಕೂ ಅಧಿಕ ಸಂಖ್ಯೆ ಸರ್ಕಾರಿ ನಷ್ಟ ಸಾಧ್ಯತೆಗಳೇ ವಿಜೃಂಭಿಸಿರುವಾಗ ಷೇರುಗಳನ್ನು ಕೊಳ್ಳುವವರಾರು?
ಉದ್ಯಮ ಘಟಕಗಳು ನಷ್ಟಕ್ಕೆ ಹೆಸರಾಗಿದ್ದರೂ ಷೇರು ಕೊಳ್ಳುವವರು ಏಕೆ ಮುಂದೆ ಬರಬೇಕು? ಸರ್ಕಾರಿ ವಲಯ ಉದ್ಯಮಗಳಿಗೆ ಕಾಯಕಲ್ಪ ಮಾಡುವುದರಿಂದ ಲಾಭವೇನು? ಹೂಡಿಕೆದಾರ ಈ ಪ್ರಶ್ನೆಗಳನ್ನು ಸಹಜವಾಗಿ ಎತ್ತುತ್ತಾನೆ.
ಈ ವಲಯದ ಘಟಕಗಳು ಕೆಟ್ಟ ನಿಭಾವಣೆಯಿಂದ, ತಂತ್ರಜ್ಞಾನ ಹಳತಾದ್ದರಿಂದ, ಉತ್ಪನ್ನಗಳ ವೈಖರಿ ಬದಲಾದ್ದರಿಂದ ನಿರುಪಯುಕ್ತ ಆಗಿರುತ್ತವೆ ನಿಜ. ಆದರೆ ಈ ಘಟಕಗಳ ಬಳಿ ಆಸ್ತಿ ಎಂಬುದಿರುತ್ತದೆ. ಮುಖ್ಯವಾಗಿ ಜಮೀನು. ಯಂತ್ರೋಪಕರಣಗಳೂ ಉಪಯೋಗಕ್ಕೆ ಬರಲಿಕ್ಕೆ ಸಾಕು. ಕುಶಲ ಕೆಸಲಗಾರರು, ತಜ್ಞರು ಒಳ್ಳೆಯ ಸಂಪನ್ಮೂಲವೇ ಸರಿ. ಎಲ್ಲಕ್ಕಿಂತ ಹೆಚ್ಚಾಗಿ ಘಟಕಗಳು ತಮ್ಮ ಉತ್ಪನ್ನದಿಂದ ಒಳ್ಳೆಯ ಹೆಸರು ಮಾಡಿರುತ್ತವೆ. ಅವುಗಳ ಬ್ರ್ಯಾಂಡ್‌ ಸ್ವಂತಃ ಬೆಲೆ ಬಾಳುವಂಥದು. ಚೆನ್ನಾಗಿ ವ್ಯವಹಾರ ನಡೆಸುವವರ ಕೈಗೆ ಉದ್ಯಮ ಘಟಕ ಚೆನ್ನಾಗಿ ಸಿಗುವಂತಾದರೆ ಅದರ ಆರೋಗ್ಯ ಕುದುರುವುದು ಖಚಿತ.
ಹಾಗೆ ಕುದುರಿಸಬಲ್ಲವರು ಸರ್ಕಾರ ಕೊಡಮಾಡುವ ಷೇರುಗಳನ್ನು ಖರೀದಿಸುತ್ತಾರೆ. ಆಡಳಿತವನ್ನು ಕೈಗೆತ್ತಿಕೊಳ್ಳುತ್ತಾರೆ. ಕೆಂಪು ಪಟ್ಟಿಯಿಂದ ಹಸಿರು ವಲಯಕ್ಕೆ ಅವನ್ನು ಮಾರ್ಪಡಿಸುತ್ತಾರೆ. ಇಂಥವರೇ ಷೇರು ವಿಕ್ರಯದಲ್ಲಿ ಆಸಕ್ತಿ ಉಳ್ಳವರು. ಈ ತನಕ ಷೇರು ಪೇಟೆಗೆ ಬರದೇ ಇದ್ದ ಸರ್ಕಾರಿ ವಲಯ ಕಂಪೆನಿಗಳ ಷೇರುಗಳು ಮಾರಾಟಕ್ಕೆ ಬರುತ್ತಿವೆ. ಲಾಭ ಮಾಡುವ ಸಾಧ್ಯತೆಗಳು ಇರುವುದರಿಂದ ಸಾರ್ವಜನಿಕರು ಸಹ ಖರೀದಿಸಲು ಮುಂದಾಗುತ್ತಾರೆ.
ಉದ್ಯಮಶೀಲ ಜನ, ಮುಖ್ಯವಾಗಿ ಖಾಸಗಿ ವಲಯದವರು ಷೇರು ಖರೀದಿ ಮಾಡಿ ಮೊಟ್ಟಮೊದಲು ಹೆಚ್ಚುವರಿ ಇರುವ ಜನರನ್ನು ತೊಲಗಿಸಿಕೊಳ್ಳಲು ತೊಡಗುತ್ತಾರೆ. ನಾನಾ ಆಮಿಷ ಒಡ್ಡಿ ಸ್ವಯಂ ನಿವೃತ್ತಿಗೆ ಒಳಪಡಿಸುತ್ತಾರೆ. ಕಾರ್ಮಿಕರಿಂದ ತೊಂದರೆ ಖಚಿತ ಎನ್ನುಂಥ ಕಡೆ ಕೈ ಹಾಕುವುದೇ ಇಲ್ಲ. ತೊಡಗಿಸುವ ಜನ, ಯಂತ್ರ, ಹಣ ಮುಂತಾದವು ದುಬಾರಿ ಆಗದಂತೆ ನೋಡಿಕೊಳ್ಳುತ್ತಾರೆ, ಜಯಶಾಲಿಗಳಾಗುತ್ತಾರೆ.
ಮೇಲ್ನೋಟಕ್ಕೆ ಇದೆಲ್ಲವೂ ಸರಳವಾಗಿ ಕಂಡರೂ ಗೋಲ್‌ಮಾಲ್‌ಗಳಿಂದಾಗಿಯೇ ಷೇರುವಿಕ್ರಮ ವಿದ್ಯಮಾನ ಹೆಸರು ಪಡೆದಿದೆ.
ಯಾವುದೇ ಸರಕಿನ ಬೆಲೆ ಒಂದು ರೂಪಾಯಿ ಇದ್ದರೂ, ಮಾರುವ ಅಧಿಕಾರವುಳ್ಳವನು ಹಾಗೂ ಖರೀದಿಸಲು ಆಸಕ್ತನಾದವನೂ ಪರಸ್ಪರ ಷಾಮೀಲಾಗಿ ಆ ಸರಕನ್ನು ೨೫ ಪೈಸೆಗೋ ೩೫ ಪೈಸೆಗೋ ವಿಕ್ರಯಿಸಿದಂತೆ ಹಾಗೂ ಖರೀದಿಸಿದಂತೆ ನಾಟಕವಾಡಿದರೆ? ಸರಕಿನ ಮಾಲೀಕ ಮಾರಾಟ ಅಧಿಕಾರವನ್ನು ಯಾರಿಗೋ ಕೊಟ್ಟಾಗ ಇದು ನಿಜವಾಗಿ ಸಾಧ್ಯ. ಇಲ್ಲಿ ಆಗಿರುವುದು ಹೀಗೆಯೇ. ಆಸ್ತಿಯ ಮಾಲೀಕರಾದ ಜನರು ಷೇರು ವಿಕ್ರಯದ ಅಧಿಕಾರವನ್ನು ಸರ್ಕಾರಕ್ಕೆ, ಸಚಿವರಿಗೆ ಕೊಟ್ಟು ಆಗಿದೆ; ಅಥವಾ ಆ ಅಧಿಕಾರವನ್ನು ಅವರು ತಂದುಕೊಂಡುಬಿಟ್ಟಿದ್ದಾರೆ. ಈ ಸಂದರ್ಭದಲ್ಲೇ ನಾನಾ ಬಗೆಯ ವ್ಯವಹಾರ ನಡೆಯುವುದು. ರೂಪಾಯಿ ಸರಕು ಅದರ ಒಂದು ಪಾಲಿನ ಬೆಲೆಗೆ ಮಾರಾಟ ಆಗುವುದು.
ಕೇಂದ್ರ ಸರ್ಕಾರಕ್ಕಾದರೋ ಆಸ್ತಿಯನ್ನೆಲ್ಲ ಮಾರಿಕೊಳ್ಳಲು ಸಾಧ್ಯವಿಲ್ಲ. ೨೫೦ ಸಾವಿರ ಕೋಟಿ ರೂಪಾಯಿನಷ್ಟು ಇದ್ದರೂ ತೇಜಿ ವ್ಯಾಪಾರ ನಡೆಯುತ್ತಿಲ್ಲ. ಷೇರುವಿಕ್ರಯ ಮೊದಲಿಟ್ಟ ೯೧ ರಿಂದ ಕಳೆದ ವರ್ಷದವರೆಗೆ, ಅಂದರೆ ಹತ್ತು ವರ್ಷಗಳಲ್ಲಿ ೪೨ ಸರ್ಕಾರಿ ವಲಯ ಘಟಕಗಳು ಷೇರನ್ನು ಮಾರಿ ಕೇಂದ್ರ ಸರ್ಕಾರ ಸಂಗ್ರಹಿಸಿದ್ದು ಕೇವಲ ೪೮೦ ಕೋಟಿ ಡಾಲರ್‌ನಷ್ಟು (ಅಂದರೆ ೨೪೦೦೦ ಕೋಟಿ ರೂಪಾಯಿ ನಷ್ಟು) ಮಾತ್ರ. ಶೇ.೧೦ಕ್ಕಿಂತ ಕಡಿಮೆ ಮಾರಾಟ ಸಾಧನೆ!
ಏಕೆ ಹೀಗೆ? ಕಾರಣಗಳು ಎರಡು ಮಾತ್ರ. ಸರಕಿನ ಕಳಪೆತನ, ಉದ್ಯಮ ನಡೆಸಿ ಲಾಭ ಮಾಡಿಕೊಳ್ಳಬಲ್ಲವರ ಹಿಂಜರಿಕೆ. ಸದ್ಯ ದೇಶದಲ್ಲಿ ಹಿಂಜರಿತ ಪರಿಸ್ಥಿತಿ ಇದೆ. ಯಾವುದೇ ವ್ಯವಹಾರಕ್ಕೆ ಮುಂದೆ ಬರಬಲ್ಲವರು ಒಂದು ಬಾರಿಯಲ್ಲ, ನೂರು ಬಾರಿ ಯೋಚಿಸುವಂಥ ಪರಿಸ್ಥಿತಿ ಸದ್ಯ ಇದೆ. ಹಿಂಜರಿಕೆಗೆ ಅದೇ ಕಾರಣ.
ಆದರೆ ಕಳಪೆಯಲ್ಲದ ಸರಕಿನ ವಿಚಾರ ಬಂದಾಗ ಕಥೆ ಬೇರೆ. ಎರಡು ಉದಾಹರಣೆ ಈಚಿನ ತಿಂಗಳಲ್ಲಿನ ನಮ್ಮ ಮುಂದೆ ಧುತ್ತೆಂದು ಬಂದು ನಿಂತವು. ಭಾರತದ ಖಾಸಗಿ ವಲಯದಲ್ಲಿ ಭಾರಿಯಾಗಿ ಬೆಳೆದಿರುವುದು ಅಲ್ಯುಮಿನಿಯಂ ಉದ್ಯಮ. ಸರ್ಕಾರಿ ವಲಯದ ನಾಲ್ಕೊ ನ್ಯಾಷನಲ್‌, ಅಲ್ಯುಮಿನಿಯಂ ಕಂಪೆನಿ, ಷೇರುಗಳ ವಿಕ್ರಯಕ್ಕೆ ಯತ್ನಿಸಿದಾಗ ಅಡ್ಡಗಾಲು ಹಾಕುವವರ ಸಂಖ್ಯೆ ಬಹಳ. ರಂಪರಾದ್ಧಾಂತವಾಗಿ ನಾಲ್ಕೊ ಯಾರೊಬ್ಬರ ಕೈ ಸೇರದಂತೆ ಆಯಿತು.
ಇನ್ನೊಂದು ಉದಾಹರಣೆ ಎಂದರೆ ಭಾರತ್‌ ಪೆಟರೋಲಿಯಂ (ಬಿಪಿಸಿಎಲ್‌) ಮತ್ತು ಹಿಂದೂಸ್ತಾನ್‌ ಪೆಟ್ರೋಲಿಯಂ (ಎಚ್‌ಪಿಸಿಎಲ್‌) ಕಂಪೆನಿಗಳ ಷೇರುಗಳ ವಿಕ್ರಯಕ್ಕೆ ಹೋದಾಗ ಅಲ್ಲೋಲ-ಕಲ್ಲೋಲವಾಗುತ್ತಿದೆ. ಕೇಂದ್ರ ಸರ್ಕಾರದ ಭಾಗೀದಾರರಂತಿರುವ ಸಚಿವ ಸಮೂಹ ಎರಡಾಗಿ ಒಡೆದಿದೆ. ಷೇರು ವಿಕ್ರಯ ಸಲ್ಲದೆಂಬ ನಿಲುವಿಗೆ, ಹಾಗೆನ್ನುವವರ ಬೆಂಬಲಕ್ಕೆ, ಸಂಘ ಪರಿವಾರದ ನಿಯಂತ್ರಣ ಹೊಂದಿರುವ ಅರಸ್ಸೆಸ್‌ ನಿಂತಿದೆ ಎಂಬ ವರದಿಗಳು ಪ್ರಕಟವಾಗುವ ಮಟ್ಟಿಗೆ ವಿವಾದ ಪ್ರಕೋಪಿಸಿದೆ.
ಸುದ್ದಿ ಕಾಲಂಗಳನ್ನಷ್ಟೇ ಬೆದಕಿ ನೋಡಿದರೂ ಹಣ ಮಾಡುವ ದಿಕ್ಕಿನಲ್ಲಿ ಕೈಕಾಲು ಆಡಿಸುತ್ತಿರುವವರು ಯಾವ ರಾಡಿಯಲ್ಲಿ ಸಿಕ್ಕಿಹಾಕಿಕೊಂಡಿದ್ದಾರೆ ಎಂಬುದು ಅರ್ಥವಾಗುತ್ತದೆ. 
೧೮.೦೯. ೨೦೦೨.




ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೨. ಷೇರು ವಿಕ್ರಯ ಪ್ರಕ್ರಿಯೆ ಸುಗಮಗೊಳಿಸಿದ ತೀರ್ಪು
ಕಂಪೆನಿ ಅಥವಾ ಇನ್ನಿತರ ವಹಿವಾಟು ಸಂಸ್ಥೆಗಳಲ್ಲಿ ಲಿಮಿಟೆಡ್‌ (ನಿಯಮಿತ) ಎಂಬ ಪದಕ್ಕೆ ಪಂಡಿತರು ತಾಂತ್ರಿಕವಾಗಿ ಏನೇ ವಿವರಣೆ ನೀಡಿದರೂ ಒಬ್ಬರಿಗಿಂತ ಹೆಚ್ಚು ಜನರು ಸಂಘಟಿತರಾದ ವ್ಯವಸ್ಥೆಯೆಂದು; ಯಾರೊಬ್ಬರಿಗೂ ಪೂರ್ತಿ ಹಕ್ಕು ಮತ್ತು ಜವಾಬ್ದಾರಿ ಇಲ್ಲದೆ ಬಿಡಿ ಬಿಡಿಯಾಗಿ ಒಡೆತನ ಸಾಧಿಸದವರಿಗೆ ನಿಯಮಿತವಾದ ಹಕ್ಕು ಮತ್ತು ಜವಾಬ್ದಾರಿ ಇದೆಯೆಂದೂ; ಒಬ್ಬರ ಬದಲು ಹಲವು ಜನ ಸಮಷ್ಟಿಯಿಂದ ಚಟುವಟಿಕೆ ನಡೆಸಿಕೊಂಡು ಹೋಗುವರೆಂದೂ ಅರ್ಥೈಸುವುದು ವಾಡಿಕೆ.
ಲಿಮಿಟೆಡ್‌ ಕಂಪೆನಿಯು ಪ್ರೈವೆಟ್‌ ಆಗಿದ್ದರೂ (ಅಂದರೆ ಖಾಸಗಿಯಾಗಿ ಸಾರ್ವಜನಿಕರಿಗೆ ಸಂಬಂಧ ಇಲ್ಲದಂತೆ ಸಂಘಟಿತವಾಗಿದ್ದರೂ); ಬದಲಿಗೆ ಪಬ್ಲಿಕ್‌ ಆಗಿದ್ದರೂ (ಅಂದರೆ ಸೀಮಿತ ವ್ಯಾಪ್ತಿಯ ಕುಟುಂಬ, ಗುಂಪು ಮತ್ತಿತರ ಸ್ವರೂಪಕ್ಕೆ ಹೊರತಾದ ವ್ಯಾಪ್ತಿಯ ಸಾರ್ವಜನಿಕ ಆಗಿದ್ದರೂ); ಬಿಡಿ ಬಿಡಿ ಒಡೆತನ ಹೊಂದಿರುವವರು ಷೇರುದಾರರೇ ಆಗಿರುತ್ತಾರೆ. ಷೇರು ಎಂಬುದು ಒಟ್ಟಾರೆ ಬಂಡವಾಳದ ಒಂದು ತುಣುಕು. ಷೇರುದಾರರು ಹೂಡಿದ ಹಣದಿಂದ ಅಸ್ತಿತ್ವಕ್ಕೆ ಬಂದ ಸಂಸ್ಥೆಯು ಕಾಲಾಂತರದಲ್ಲಿ ದೊಡ್ಡದಾಗಿ ಬೆಳೆದು ಆಸ್ತಿ ಪಾಸ್ತಿ ಜಮಾಯಿಸಿಕೊಂಡರೆ ತುಣುಕು ಷೇರಿನ ವಾಸ್ತವ ಮೌಲ್ಯ ಹಲವು ಪಟ್ಟು ಏರಿರುತ್ತದೆ.
ವಾಸ್ತವಾಂಶವೆಂದರೆ ವರ್ಷಗಳು ಉರುಳಿದ ಮೇಲೆ ಷೇರುಧನ ಚಿಕ್ಕ ಮೊತ್ತವಾಗಿ ಉಳಿದಿದ್ದರೂ, ಅದಕ್ಕಿರುವ ಮಹತ್ವವು ಅಧಿಕವಾಗಿರುತ್ತದೆ. ಏಕೆಂದರೆ ಷೇರುಗಳು ಕೈ ಬದಲಾಯಿಸಿದರೆ ಒಡೆತನ ಬದಲಾವಣೆಯೇ ಸರಿ. ಬಹುಪಾಲು ಷೇರುಗಳನ್ನು ವಶಮಾಡಿಕೊಂಡ ಜನ ನಿಜವಾದ ಒಡೆಯರಾಗಿ ಮಾರ್ಪಟ್ಟು ನಿರ್ಣಾಯಕರಾಗಿ ಬಿಡುತ್ತಾರೆ. ಸರ್ಕಾರಿ ವಲಯ ಕಂಪೆನಿಗಳಲ್ಲಿ ಷೇರುಗಳ ಒಡೆತನ ಸರ್ಕಾರದ ಬಿಗಿಮುಷ್ಟಿಯಲ್ಲಿ ಇರುತ್ತದೆ. ಖಾಸಗೀಕರಣ ನೀತಿಯನ್ನು ಅಂಗೀಕರಿಸಿದ ಕಾರಣ ಯಾವುದೇ ಸರ್ಕಾರವು ತನ್ನ ವ್ಯಾಪ್ತಿಯ ಸರ್ಕಾರಿ ವಲಯ ಕಂಪೆನಿಯ ಷೇರುಗಳನ್ನು ಬೇರೆಯವರಿಗೆ, ಮುಖ್ಯವಾಗಿ ಖಾಸಗಿಯವರಿಗೆ, ಮಾರಿದರೆ ಒಡೆತನ ವರ್ಗಾವಣೆಯಾಗುತ್ತದೆ. ಷೇರು ವಿಕ್ರಯದ ಉದ್ದೇಶ ಅದೇ. ಸರ್ಕಾರಿ ವಲಯ ಕಂಪೆನಿಗಳು ಬಹುಪಾಲು ಪ್ರಸಂಗಗಳಲ್ಲಿ ಜಡ್ಡುಗಟ್ಟಿ ಹೋಗಿರುತ್ತವೆ. ಲಾಭಕಾರಿಯಾಗಿ ಕೆಲಸ ನಿರ್ವಹಿಸುತ್ತಿರುವುದಿಲ್ಲ. ಹೂಡಿದ ಬಂಟವಾಳ, ತೊಡಗಿಸಿಕೊಂಡ ಮಾನವ ಸಂಪನ್ಮೂಲ ಉಪಯೋಗಕ್ಕೆ ಬಾರದಂತೆ ಆಗಿರುತ್ತದೆ. ಯಂತ್ರೋಪಕರಣ ಮತ್ತು ಜಮೀನು ಮಾತ್ರ ಒಂದಿಷ್ಟು ಬೆಲೆ ತರುವಂತೆ ಇರುತ್ತದೆ. ಆಗೆಲ್ಲ ಸರ್ಕಾರವು ಷೇರುವಿಕ್ರಯ ಮಾಡಿ ಕೈತೊಳೆದುಕೊಳ್ಳುತ್ತದೆ. ಖಾಸಗಿ ವಲಯದಲ್ಲೂ ಷೇರುವಿಕ್ರಯ ನಡೆಯುತ್ತದೆ. ಅದು ವಿವಾದಿತ ಆಗುವುದು ಕಡಿಮೆ. ನಷ್ಟವಾದರೂ ಲಾಭವಾದರೂ ಖಾಸಗಿಯವರದು. ಸರ್ಕಾರಿ ವಲಯದ ಉದ್ಯಮದ ಷೇರು ವಿಕ್ರಯ ಹಾಗಲ್ಲ. ತೆರಿಗೆದಾರನ ಹಣದಿಂದ ಸೃಜಿಸಲಾದ ಆಸ್ತಿಯ ವರ್ಗಾವಣೆ ಆಗಿರುತ್ತದೆ. ಈ ಕಾರಣದಿಂದ ವಿವಾದ ಏಳುತ್ತದೆ. ಪ್ರತಿ ಪ್ರಸಂಗದಲ್ಲೂ ಶಂಕೆ ಅನುಮಾನ. ಏಕೆಂದರೆ ವ್ಯವಹಾರದಲ್ಲಿ ಅಕ್ರಮ ನಡೆದರೆ ಲಾಭವಾಗುವುದು ಇನ್ನಾರಿಗೋ; ಅದೇ ತೊಂದರೆ.
ಈ ವರ್ಷ ಷೇರು ವಿಕ್ರಯದಿಂದ ೧೨೦೦೦ ಕೋಟಿ ರೂಪಾಯಿ ಹಣ ಸಂಗ್ರಹಿಸಬೇಕೆಂಬುದು ಸರ್ಕಾರದ ಗುರಿ ಆಗಿತ್ತು. ಸಾಧ್ಯವಾಗಿದ್ದು ಕೇವಲ ೪೬೨ ಕೋಟಿ ರೂಪಾಯಿನಷ್ಟು ವಿಕ್ರಯ ಮಾತ್ರ.
ತಕರಾರಿಗೆ ಬಿದ್ದ ಭಾರತ ಅಲ್ಯುಮಿನಿಯಂ ಕಂಪೆನಿ (ಬಾಲ್ಕೋ)ಷೇರು ವಿಕ್ರಯ ಪ್ರಕರಣದಲ್ಲಿ ಸುಪ್ರೀಂಕೋರ್ಟ್‌ ಈಚೆಗೆ ಒಂದು ಚಾರಿತ್ರಾರ್ಹ ತೀರ್ಪು ನೀಡಿತು. ಇನ್ನು ಮುಂದೆ ಷೇರು ವಿಕ್ರಯ ಪ್ರಕರಣಗಳಲ್ಲಿ ತಕರಾರು ಕಡಿಮೆ ಆಗಲಿಕ್ಕೆ ಈ ತೀರ್ಪು ದಾರಿ ಮಾಡಿಕೊಡುತ್ತದೆ ಎಂಬ ನಿರೀಕ್ಷೆ ಇದೆ.
ಷೇರು ವಿಕ್ರಯ ಸಂಬಂಧ ಸರ್ಕಾರ ರೂಪಿಸುವ ನೀತಿ ಏನಿರುವುದೋ ಅದರ ಗುಣಾವಗುಣ ವಿಮರ್ಶೆ ಮಾಡುವುದು ಕೋರ್ಟಿಗೆ ಸೇರಿದ್ದಲ್ಲ; ಅದು ಏನಿದ್ದರೂ ಸಂಸತ್ತಿಗೆ ಸೇರಿದ್ದು. ಈ ಅಂಶವನ್ನು ತೀರ್ಪಿನಲ್ಲಿ ಸ್ಪಷ್ಟಪಡಿಸಲಾಗಿದೆ.
ಸಾರ್ವಜನಿಕ ಹಿತಾಸಕ್ತಿ ಎಂಬುದು, ಉದ್ಯಮದ ಕಾರ್ಮಿಕ ವರ್ಗದ ಹಿತಕ್ಕೆ ವಿರುದ್ಧವಾಗಿದ್ದರೂ ಅದಕ್ಕೆ ಮನ್ನಣೆ ಸಿಗಬೇಕಾದ್ದೇ ಸರಿ ಎಂಬುದು ಸಹಾ ಸುಪ್ರೀಂಕೋರ್ಟ್‌ನ ಅಂಬೋಣ.
ಸುಪ್ರೀಂಕೋರ್ಟ್‌ನ ಮೂವರು ನ್ಯಾಯಮೂರ್ತಿಗಳ ನ್ಯಾಯಪೀಠವೊಂದು ಪಾಸು ಮಾಡಿದ ತೀರ್ಪು ಒಂದು ಮುಖ್ಯವಾದ ಪ್ರಶ್ನೆಗೆ ಉತ್ತರ ನೀಡಿದೆ. ಆರ್ಥಿಕ ನೀತಿ ಎಂಬುದನ್ನು ನಿರ್ಣಯಿಸುವುದು ಶಾಸಕಾಗದ ಹಕ್ಕೋ ಅಥವಾ ಅದು ನ್ಯಾಯಾಂಗದ ತೀರ್ಮಾನಕ್ಕೆ ಒಳಪಟ್ಟುದೋ? ಅದು ಪೂರ್ಣವಾಗಿ ಶಾಸಕಾಂಗದ್ದೆಂದೇ ಕೋರ್ಟು ಸ್ಪಷ್ಟ ಮಾತುಗಳಲ್ಲಿ ಹೇಳಿದೆ.
ಇದರ ಪರಿಣಾಮವೆಂದರೆ ಮುಂದೆ ಷೇರು ವಿಕ್ರಯ ಪ್ರಸಂಗಗಳನ್ನು ತೀರ್ಮಾನ ಮಾಡಲು ಕೋರ್ಟು ಇಷ್ಟಪಡುವುದಿಲ್ಲ. ಕಾನೂನು ಉಲ್ಲಂಘನೆಯಾಗಿದ್ದರೆ ಅಥವಾ ಸಂವಿಧಾನ ವಿರೋಧಿ ಆಗಿದ್ದರೆ ಮಾತ್ರ ಕೋರ್ಟ್‌ ತೀರ್ಪಿನ ಅಗತ್ಯ ಬೀಳಬಹುದು ಮಾತ್ರ. ಅಂದರೆ ಕ್ಷುಲ್ಲಕ ಕಾರಣಗಳಿಗಾಗಿ ಕೋರ್ಟುಗಳನ್ನು ಎಳೆದು ತರಬಾರದು ಎಂದೇ ಅರ್ಥ.
ತೀರ್ಪಿನ ಅತ್ಯಂತ ಗಮನಾರ್ಹ ಅಂಶ ಎಂದರೆ ಕಾರ್ಮಿಕರ ಪಾತ್ರ ಕುರಿತಂತೆ ಹೇಳಿರುವುದು. ಯಾವುದೇ ಸರ್ಕಾರಿ ವಲಯ ಉದ್ಯಮವನ್ನು ಖಾಸಗೀಕರಣಗೊಳಿಸುವಾಗ ಸರ್ಕಾರವು ಅದರಲ್ಲಿರುವ ನೌಕರ ವರ್ಗವನ್ನು ಕೇಳುವ ಅಗತ್ಯವಿಲ್ಲವೆಂದು ತೀರ್ಪಿನಲ್ಲಿ ಕೋರ್ಟು ಸ್ಪಷ್ಟವಾಗಿ ತಿಳಿಸಿದೆ. ಅಂದರೆ ಹೊಸ ಮಾಲೀಕರು ಯಾರು ಆಗಬೇಕೆಂದು ನಿರ್ಣಯಿಸುವ ಹಕ್ಕು ಕೆಲಸಗಾರರಿಗೆ ಇರುವುದಿಲ್ಲ. ಷೇರುವಿಕ್ರಯ ಕುರಿತಂತೆ ಸರ್ಕಾರ ಕೈಗೊಳ್ಳುವ ಯಾವುದೇ ನಿರ್ಣಯವು ಅದರ ಕರ್ತವ್ಯ ಪಾಲನೆಯ ಅಂಶವಾಗಿರುತ್ತದೆ. ಈ ಬಗೆಯ ತೀರ್ಪು ವಾಸ್ತವವಾಗಿ ಕೆಲಸಗಾರರ ಮುಖಕ್ಕೆ ಮಾಡಿದ ಮಂಗಳಾರತಿಯಷ್ಟಲ್ಲದೆ ಬೇರೇನಲ್ಲ. ಏಕೆಂದರೆ ಕೆಲಸಗಾರರು ತಮ್ಮ ಹಿತಕ್ಕೆ ಭಂಗ ಬಂದಿದೆ ಎಂಬ ಕಾರಣವೊಡ್ಡಿ ಖಾಸಗೀಕರಣ ಕುರಿತ ಹಲವು ಯತ್ನಗಳಿಗೆ ಈವರೆಗೆ ಅಡ್ಡಗಾಲು ಹಾಕಿದ್ದಾರೆ.
ಭಾಲ್ಕೊ ಪ್ರಕರಣದಲ್ಲಿ ಶೇ. ೫೧ರಷ್ಟು ಷೇರುಗಳನ್ನು ವರ್ಗಾಯಿಸುವ ಪ್ರಸ್ತಾವಕ್ಕೆ ಅಡ್ಡಿ ಉಂಟುಮಾಡುವ ತಕರಾರು ಅರ್ಜಿಯಲ್ಲಿ ಕೆಲಸಗಾರರು ಈ ವ್ಯವಹಾರದಲ್ಲಿ ತಮ್ಮನ್ನು ಕೇಳಲಿಲ್ಲ ಎಂಬ ಅಂಶವನ್ನೇ ಆಕ್ಷೇಪಣೆಗೆ ಇರುವ ಕಾರಣಗಳಲ್ಲಿ ಒಂದು ಎಂಬುದಾಗಿ ನಮೂದಿಸಿದ್ದರು. ಆದರೆ ಪ್ರಸಕ್ತ ತೀರ್ಪಿನಿಂದಾಗಿ, ಷೇರುಗಳ ಸಂಬಂಧ ಕಂಪೆನಿಯ ಡೈರಕ್ಟರರು ಮತ್ತು ಷೇರುದಾರರು ತಮಗೆ ಬೇಕಾದ ಹಾಗೆ ನಿರ್ಣಯ ಕೈಗೊಳ್ಳಬಹುದು ಎಂದಾಗಿದೆ.
ಮಾತೆತ್ತಿದರೆ ಸರ್ಕಾರಿ ನೀತಿ ವಿರುದ್ಧ ಸಾರ್ವಜನಿಕ ಹಿತಾಸಕ್ತಿ ಪ್ರಕರಣವನ್ನು ಕೋರ್ಟಿನಲ್ಲಿ ದಾಖಲೆ ಮಾಡುವ ಜನರ ಪ್ರವೃತ್ತಿಗೂ ತೀರ್ಪು ಛೀಮಾರಿ ಹಾಕಿದೆ. ಸಾರ್ವಜನಿಕ ಹಿತಾಸಕ್ತಿಯ ಪ್ರತಿಯೊಂದು ಅಂಶವೂ ತಕರಾರು ಅರ್ಜಿಗೆ ವಸ್ತುವಾಗಬೇಕಿಲ್ಲ ಎಂದು ಹೇಳಿದೆ.
ಚರಿತ್ರಾರ್ಹ ತೀರ್ಪಿನ ತಾತ್ವಿಕ ಪರಿಣಾಮಗಳು ಹೀಗಿರುವುದರ ಜೊತೆಗೆ ವಾಸ್ತವವಾಗಿ ಕೆಲವರಿಗೆ ಸಂತೋಷವಾಗಿರುವುದು ನಿಜ. ಪ್ರತಿ ಖಾಸಗೀಕರಣ ಪ್ರಕರಣದಲ್ಲೂ ಅಡೆತಡೆ ಎದುರಿಸಿದ ಪ್ರಧಾನಿ ಅಟಲ್‌ಬಿಹಾರಿ ವಾಜಪೇಯಿ ಅವರಿಗೂ, ಷೇರು ವಿಕ್ರಯ ಖಾತೆ ಹೊಂದಿರುವ ಮಾಜಿ ಪತ್ರಕರ್ತ ಅರುಣಶೌರಿ ಅವರಿಗೂ ಸಹಜವಾಗಿ ಸಂತೋಷವಾಗಿದೆ. ಬಹಳ ದುಃಖವಾಗಿರುವುದೆಂದರೆ ಛತ್ತೀಸ್‌ಗಢ ಮುಖ್ಯಮಂತ್ರಿ ಅಜಿತ್‌ ಜೋಗಿ ಅವರಿಗೆ, ಏಕೆಂದರೆ ಭಾಲ್ಕೋ ಪ್ರಕರಣದಲ್ಲಿ ಭಾರೀ ಧೂಳು ಎಬ್ಬಿಸಿದ್ದು ಅವರೇ. ಈಗ ಆರ್ಥಿಕ ನೀತಿ ವಿರೋಧಿಸುವ ಮೂಲಕ ರಾಜಕೀಯ ಲಾಭ ಮಾಡಿಕೊಳ್ಳುವಂತಿಲ್ಲ ಎಂಬುದು ನೀತಿ ಪಾಠವಾಗಿದೆ.
ಇಷ್ಟೆಲ್ಲ ಆಗಿ ಷೇರುವಿಕ್ರಯ ಕುರಿತಂತೆ ಎಲ್ಲ ಆತಂಕ ದೂರವಾಗಿ ನೆನೆಗುದಿಗೆ ಬಿದ್ಧ ವ್ಯವಹಾಗಳೆಲ್ಲ ಕುದುರಿಬಿಡುವುದೆ?  ವಾಸ್ತವವಾಗಿ ಷೇರು ವಿಕ್ರಯಕ್ಕೆ ಅಷ್ಟೊಂದು ಪ್ರಶಸ್ತ ಸನ್ನಿವೇಶ ಸದ್ಯ ಇಲ್ಲವೇ ಇಲ್ಲ. ಆರ್ಥಿಕ ಚಟುವಟಿಕೆ ಮಂದ ಸ್ಥಾಯಿಯಲ್ಲಿದ್ದು ಮಾಮೂಲು ಚಟುವಟಿಕೆ ಸಹಾ ಸಹಜವಾಗಿ ನಡಯುತ್ತಿಲ್ಲ. ನಿರುದ್ಯೋಗವು ತಳಮಳ ಹುಟ್ಟಿಸಿದ್ದರೂ ಕ್ಷೋಭೆಗೆ ಕರಣವಾಗುವುದಿಲ್ಲ. ಷೇರು ವಿಕ್ರಯವೇನಾದರೂ ಜೋರಾಗಿ ನಡೆದರೆ ತಕ್ಷಣ ಹಾನಿಯಾಗುವುದು ಕಾರ್ಮಿಕ ವರ್ಗಕ್ಕೇ ಸರಿ. ಕಾರ್ಮಿಕ ಹಿತವನ್ನು ಮುಂದಿಟ್ಟುಕೊಂಡು ಉದ್ಯಮ ವರ್ಗಾವಣೆಗೆ ವಿರೋಧಿಸುವಂತಿಲ್ಲ ಎಂಬುದು ನಿಜವಾದರೂ, ಕಾರ್ಮಿಕವ ವರ್ಗಕ್ಕಾಗುವ ಹಾನಿಯನ್ನು ಹಾಗೂ ಅದರ ಪರಿಣಾಮಗಳನ್ನು ಎದುರಿಸುವುದು ಹೇಗೆ ಎಂಬುದು ನಿಜವಾಗಿ ಒಂದು ಸವಾಲಾಗಿ ಪರಿಣಮಿಸುತ್ತದೆ.
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೩. ಮಾಯವಾದ ಗೂಳಿ, ಕರಡಿ
ಷೇರು ಖರೀದಿ ಎಂದರೆ ಸಣ್ಣ ಹೂಡಿಕೆದಾರರಿಗೆ ನಡುಕ. ಷೇರು ಬೆಲೆ ಏರುವುದೆಂದು ನಂಬಿ ಕೈಲಿದ್ದುದನ್ನು ಕಳೆದುಕೊಂಡ ಕಟು ಅನುಭವ ಅವರದು.
ಕುಖ್ಯಾತ ಹರ್ಷದ್‌ ಮೆಹ್ತಾ ವಿದ್ಯಮಾನದಲ್ಲಿ ಆತ ಮತ್ತು ಆತನ ಸಂಗಡಿಗರು ಹಲವು ಹತ್ತು ಸಹಸ್ರ ಕೋಟಿ ರೂಪಾಯಿ ಹಣವನ್ನು ಗುಡ್ಡೆ ಹಾಕಿ ಬಾಚಿಕೊಂಡರು. ಷೇರುಪೇಟೆಯನ್ನು ಈ ಜನ ಮುಷ್ಟಿಗೆ ತೆಗೆದುಕೊಂಡು ಏನೆನೆಲ್ಲ ಮಾಡಿದರು ಎಂಬುದು ಈಗ ಚರಿತ್ರೆ.
ಯಾರೋ ಒಬ್ಬರು ಹಣ ಮಾಡಿದ್ದರೆ, ಅದೇ ಹಣವನ್ನು ಕಳೆದುಕೊಂಡವರು ಇನ್ನಾರೋ ಇರಬೇಕಷ್ಟೇ. ಆ ಇನ್ಯಾರೋ ಈ ಸಣ್ಣ ಹೂಡಿಕೆದಾರರೇ. ಷೇರು ಬೆಲೆಗಳು ಏರುತ್ತಲೇ ಇರುವುದನ್ನು ಕಂಡು, ಮನೆ ಆಸ್ತಿ ಮಾರಿ ಹಾಗೂ ಸಾಲ ಮಾಡಿ ಷೇರು ಖರೀದಿಸಿ, ಅದರ ಬೆಲೆ ಇಳಿದಾಗ ನಷ್ಟಪಟ್ಟು ಪರಿತಪಿಸಿದವರು.
ಷೇರು ವಹಿವಾಟುದಾರರು, ಅಂದರೆ ಷೇರು ವ್ಯಾಪಾರ ಮಾಡುವವರು ಹಾಗೂ ಷೇರು ಬ್ರೋಕರರು, ಸದಾಕಾಲ ಷೇರು ಬೆಲೆ ಏರಿಸುವಲ್ಲಿ ಅಥವಾ ಇಳಿಸುವಲ್ಲಿ ನಿರತರಾಗಿರುತ್ತಾರೆ. ಅದೇ ಅವರ ದಂಧೆ. ಏರುತ್ತಾ ಇಳಿಯುತ್ತಾ ಇದ್ದರೆ ಮಾತ್ರವೇ ಮಾರುವವರು ಮತ್ತು ಕೊಳ್ಳುವವರು ಸಿದ್ಧರಾಗುತ್ತಾ ಇರುತ್ತಾರೆ. ಬೆಲೆ ಏರಿಕೆ ಮತ್ತು ಇಳಿತಗಳು ಷೇರುಪೇಟೆಯ ಉಚ್ಚ್ವಾಸ ನಿಶ್ವಾಸಗಳು. ಉಸಿರಾಟ ನಿಂತರೆ ಜೀವವೆಲ್ಲಿ? ಷೇರುಪೇಟೆಯದೂ ಅದೇ ಕತೆ.
ಆದರೆ ಅದರದು ಸಹಜ ಉಸಿರಾಟವಲ್ಲ, ಕೃತಕ ಉಸಿರಾಟ. ಗಾಳಿ ದೂಡುವ ಕೊಳವೆ ಮಾರ್ಗ ಕತ್ತರಿಸಿದರೆ ಮರಣವನ್ನು ಘೋಷಿಸಿದಂತೆಯೇ.
ಷೇರು ವಹಿವಾಟುದಾರರು ಅನೇಕ ಬಾರಿ ಪೇಟೆಯನ್ನು ಈ ಸ್ಥಿತಿಗೆ ತಂದಿದ್ದಾರೆ. ಹರ್ಷದ್‌ ಮೆಹ್ತಾ ಅಂಥವರು ಮತ್ತೆ ತಲೆ ಎತ್ತುವುದಿಲ್ಲ ಎಂದುಕೊಳ್ಳುತ್ತಿರುವಾಗಲೇ, ಸುಮಾರು ೧೦ ವರ್ಷಗಳ ನಂತರ ಕೇತನ್‌ ಪಾರೀಖ್‌ನಂಥವರು ಅವತರಿಸುತ್ತಾರೆ. ಷೇರುಪೇಟೆಯನ್ನೂ, ಜೊತೆಜೊತೆಗೆ ಅದನ್ನು ನಂಬಿದವರ ವಿಶ್ವಾಸವನ್ನೂ ಹಿಂಡುತ್ತಾರೆ.
ಇಂಥವರ ಕಾರ್ಯವಿಧಾನ ಸರಳ. ಆಯ್ದ ಕೆಲವು ಷೇರುಗಳನ್ನು ಹಿಡಿದುಕೊಳ್ಳುತ್ತಾರೆ. ಅವುಗಳನ್ನು ಖರೀದಿಸುವುದೇ ಅಲ್ಲದೆ ಮತ್ತೆ ಮತ್ತೆ ತಮ್ಮ ತಮ್ಮಲ್ಲೇ ಖರೀದಿ ಮಾರಾಟ ಮಾಡುತ್ತಾರೆ. ಇದರಿಂದ ಇದ್ದಕ್ಕಿದ್ದಂತೆ ಬೇಡಿಕೆ ಸೃಷ್ಟಿಯಾದಂತೆ ಭಾಸವಾಗುತ್ತದೆ. ಬೇರೆ ಇನ್ನಷ್ಟು ಮತ್ತಷ್ಟು ಖರೀದಿದಾರರು ಹುಟ್ಟಿಕೊಳ್ಳುತ್ತಾರೆ. ಆ ನಿರ್ದಿಷ್ಟ ಷೇರಿನ ಬೆಲೆ ಏರುತ್ತಾ ಹೋಗುತ್ತದೆ. ನಾಲ್ಕಾರು ಹಂತಗಳಲ್ಲಿ ಏರಿಕೆ ಮುಂದುವರೆಯುತ್ತದೆ. ಸಾಮಾನ್ಯ ಜನ ಸಹಾ ಹುಚ್ಚು ಹಿಡಿದವರಂತೆ ಖರೀದಿಸತೊಡಗುತ್ತಾರೆ. ಇಷ್ಟೆಲ್ಲ ಬೇಡಿಕೆ ಹುಟ್ಟು ಹಾಕಿದ ಈ ಮಂದಿ ತಾವು ಅಗ್ಗಕ್ಕೆ ಖರೀದಿಸಿದ ಷೇರುಗಳನ್ನು ಏರು ಬೆಲೆಗೆ ಮಾರಿ ಕೈತೊಳೆದುಕೊಳ್ಳುತ್ತಾರೆ. ಲಾಭ ಜೇಬಿಗೆ ತುಂಬಿಕೊಳ್ಳುತ್ತಾರೆ. ಈ ವೇಳೆಗೆ ಇವರ ಬಳಿ ಇದ್ದ ಷೇರುಗಳೇ ಅಲ್ಲದೆ ಹಿಂದೆ ಬೇಡಿಕೆ ಇಲ್ಲದಿದ್ದಾಗ ಎಲ್ಲೆಲ್ಲೋ ನೆಲೆ ಕಂಡಿದ್ದ ಮೂಲದ ಷೇರುಗಳೆಲ್ಲ ಚಲಾವಣೆಗೆ ಬಂದಿರುತ್ತದೆ. ಪಟ್ಟಭದ್ರಹಿತ ಎನಿಸಿದ ಈ ಷೇರು ವಹಿವಾಟುದಾರರು ಇದ್ದಕ್ಕಿದ್ದಂತೆ ತಮ್ಮ ಕಾರ್ಯಾಚರಣೆ ನಿಲ್ಲಿಸುತ್ತಾರೆ. ದಿಢೀರನೆ ಇಲ್ಲವೇ ನಿಧಾನವಾಗಿ ಷೇರು ಬೆಲೆ ಕುಸಿಯುತ್ತದೆ. ಮಧ್ಯದಲ್ಲಿ ಅಧಿಕ ಬೆಲೆಗೆ ತೇಜಿ ವಾತಾವರಣದಲ್ಲಿ ಷೇರು ಖರೀದಿಸಿದವರು ಕೈ ಕೈ ಹಿಸುಕಿಕೊಳ್ಳುತ್ತಾರೆ.
ಷೇರಿನ ಬೆಲೆ ಸಾಮಾನ್ಯವಾಗಿ ನಿರ್ಧಾರವಾಗಬೇಕಾದ್ದು ಆ ಷೇರಿನ ಒಡೆತನ ಹೊಂದಿರುವ ಕಂಪೆನಿಯ ಸೊತ್ತು. ಸಂಪನ್ಮೂಲ ಎಷ್ಟಿದೆ ಎಂಬುದರ ಆಧಾರದ ಮೇಲೆ. ಆದರೆ ಷೇರು ವಹಿವಾಟುದಾರರ ಕರಾಮತ್ತಿನಿಂದಾಗಿ ಕೃತಕವಾಗಿ ಅದರ ಬೆಲೆ ಏರುತ್ತದೆ. ಆದರೆ ಬೆಲೆ ಎತ್ತರದಲ್ಲಿ ನಿಲ್ಲುವುದಿಲ್ಲ. ಕುಸಿಯುತ್ತದೆ. ಸಾಮಾನ್ಯ ಜನ, ಸಣ್ಣ ಹೂಡಿಕೆದಾರರು ನಷ್ಟಕ್ಕೊಳಗಾಗುತ್ತಾರೆ.
ವ್ಯಾಪಾರವೆಲ್ಲ ಇಂಥ ಕರಾಮತ್ತಿನಿಂದಲೇ ನಡೆಯುತ್ತದೆ ಎಂದು ಅರ್ಥವಲ್ಲ. ಗಟ್ಟಿ ಕಂಪೆನಿಗಳ ಒಳ್ಳೆಯ ದಾರ್ಢ್ಯ ಇರುವ ಷೇರುಗಳ ಬೆಲೆ ನಾನಾ ಕಾರಣಗಳಿಂದ ಏರುತ್ತದೆ. ಇಳಿಯುತ್ತದೆ. ಉದಾಹರಣೆಗೆ ಪ್ರಖ್ಯಾತ ಇನ್ಫೋಸಿಸ್‌ ಷೇರು ಮೊದಲ ಬಾರಿಗೆ ಅಮೆರಿಕ ಷೇರುಪೇಟೆಯನ್ನು ಪ್ರವೇಶಿಸಿತು. ಅಲ್ಲಿ, ಇದು ಒಳ್ಳೆಯ ಐಟಿ ಕಂಪೆನಿ ಎಂಬ ಕಾರಣಕ್ಕೆ ಭಾರೀ ಖರೀದಿ ನಡೆಯಿತು. ಷೇರು ವಹಿವಾಟುದಾರರು ಅದರ ವಿಷಯದಲ್ಲೂ ಭಾರೀ ಅಸ್ಥೆ ವಹಿಸಿದರು. ಐದು ರೂಪಾಯಿ ಮುಖ ಬೆಲೆಯ, ಷೇರಿನ ಬೆಲೆ ರೂ. ೧೨ ಸಾವಿರಕ್ಕೆ ಹೋಯಿತು. ರೂ. ೧೦ ಸಾವಿರ ಬೆಲೆಯಲ್ಲಿ ಬಹಳ ದಿನ ನಡೆಯಿತು. ಮತ್ತೆ ಇಳಿಮುಖವಾಯಿತು. ಈಗ ಮೂರು ಸಾವಿರ ಚಿಲ್ಲರೆ ನಡೆಯುತ್ತಿದೆ.
ಇದು ಒಂದು ಅಲೆ. ಇನ್ನೊಂದು ಅಲೆ ಸಹಾ ಇದೆ. ಅಸಂಖ್ಯ ಷೇರುಗಳ ಬೆಲೆ ರೂ. ೧೦ ಇದ್ದುದು ರೂ. ೨ ಅಥವಾ ೩ ಮಟ್ಟಕ್ಕೆಲ್ಲ ಬಂದಿವೆ. ಕೇಳುವವರಿಲ್ಲ.
ಕಂಪೆನಿಯು ಲಾಭಕರವಾಗಿ ಇಲ್ಲದಿದ್ದರೆ, ಕಂಪೆನಿಯವರು ಲಾಭವನ್ನು ಸೊತ್ತಾಗಿ ಪರಿವರ್ತಿಸದೆ ಬೇರೆ ಕಡೆಗೆ ವರ್ಗಾವಣೆ ಮಾಡಿದರೆ, ಏನೇ ಆದರೂ ಷೇರು ಬೆಲೆ ಏರುವುದಿಲ್ಲ. ಅಂಥ ಸಂದರ್ಭದಲ್ಲೂ ಷೇರು ವಹಿವಾಟುದಾರರಿಂದಾಗಿ ಹಾವು ಏಣಿ ಆಟ ನಡೆಯುತ್ತದೆ.
ಎಷ್ಟೋ ವೇಳೆ ಕಂಪೆನಿಗಳವರು ಹಣಕಾಸು ಸಂಸ್ಥೆಗಳಿಗೆ ಸಾರಾಸಗಟಾಗಿ ಷೇರು ಅಲಾಟ್‌ ಮಾಡಿರುತ್ತಾರೆ. ಆ ಸಂಸ್ಥೆಗಳು ಕೆಲವು ಪ್ರಸಂಗಗಳಲ್ಲಿ ಅವನ್ನು ಪೇಟೆಗೆ ಹರಿಬಿಡುತ್ತಾರೆ. ಬೆಲೆ ಕುಸಿಯುತ್ತದೆ. ಯಾವುದಾದರೂ ಕಂಪೆನಿಯನ್ನು ತಮ್ಮ ವಶಕ್ಕೆ ತೆಗೆದುಕೊಳ್ಳಲು ಯಾರಾದರೂ ಪೇಟೆಯಲ್ಲಿರುವ ಅದರ ಷೇರುಗಳನ್ನು ಖರೀದಿಸತೊಡಗಿದರೆ ಬೆಲೆ ಏರುತ್ತದೆ. ಯಾವುದಾದರೂ ಕಂಪನಿ ಬಗೆಗೆ ಆಸಕ್ತಿ ಕಡಿಮೆಯಾಗಿ ತಮ್ಮಲ್ಲಿರುವ ಅದರ ಷೇರುಗಳನ್ನು ಮಾರಾಟ ಮಾಡಿಬಿಡುವುದೂ ಉಂಟು. ಆಗ ಬೆಲೆ ಕುಸಿಯುತ್ತದೆ.
ಷೇರು ಬೆಲೆಗಳು ಏರುತ್ತಲೇ ಹೋದರೆ ‘ತೇಜಿ’ ಮಾರುಕಟ್ಟೆ ಎನಿಸಿಕೊಳ್ಳುತ್ತದೆ. ‘ಗೂಳಿ ಪ್ರವೃತ್ತಿ’ ಎಂದು ಹೆಸರಿಸುತ್ತಾರೆ. ಇಳಿಯುತ್ತಲೇ ಹೋದರೆ ‘ಮಂದಿ’ ಮಾರುಕಟ್ಟೆ ಎನಿಸಿಕೊಳ್ಳುತ್ತದೆ. ಆಗ ‘ಕರಡಿ ಪ್ರವೃತ್ತಿ’ ವಿಜೃಂಭಿಸಿದೆ ಎನ್ನುತ್ತಾರೆ. ಗೂಳಿ ಕಾಣಿಸಿಕೊಳ್ಳಲಿ, ಕರಡಿ ಕಾಣಿಸಿಕೊಳ್ಳಲಿ; ಅದರಡಿ ಸಿಕ್ಕಿ ನುಜ್ಜುಗುಜ್ಜಾಗುವವನು ರಕ್ಷಣೆಯೇ ಇಲ್ಲದ ಸಣ್ಣ ಹೂಡಿಕೆದಾರನೇ ಸರಿ.
ಈಚಿನವರೆಗೂ ಷೇರು ವಹಿವಾಟುದಾರರು ‘ಬದ್ಲಾ’ ಎಂಬ ಪದ್ಧತಿಯನ್ನು ಪಾಲಿಸುತ್ತಿದ್ದರು. ಅವರಲ್ಲಿ ಪ್ರತಿಯೊಬ್ಬನೂ ನಿತ್ಯ ಖರೀದಿಸುತ್ತಾ, ಮಾರುತ್ತಾ ಇರುತ್ತಾನೆ.
ಆದರೆ ಹಣ ಕೊಟ್ಟು, ಹಣ ಪಡೆದು ಮಾಡುವುದೇ ಇಲ್ಲ. ಬರಿದೆ ಪುಸ್ತಕ ಜಮಾ ಖರ್ಚು ವಾರಕ್ಕೆ, ೧೫ ದಿನಕ್ಕೆ, ಒಂದು ತಿಂಗಳಿಗೆ ಒಮ್ಮೆ ಲೆಕ್ಕ ತಾಳೆ. ಹಣ ಕೊಡಬೇಕೆ, ಹಣ ಪಡೆಯಬೇಕೆ ಎಂಬ ಲೆಕ್ಕಾಚಾರ, ಅಂದರೆ ಬಂಡವಾಳವಿಲ್ಲದ ವ್ಯಾಪಾರ. ಆದರೆ ವಾಸ್ತವವಾಗಿ ಹಣಕ್ಕೆ ಷೇರು ಮಾರಿದವನು ಅಥವಾ ಕೊಂಡವನು ಕಾಯುತ್ತಾ ಕೂತಿರುತ್ತಾನೆ, ವಾರಗಟ್ಟಲೆ!
ಜಮಾ ಖರ್ಚು ಲೆಕ್ಕ ಮಾಡಿದರೂ ಹಣ ಚುಕ್ತಾ ಮಾಡುವುದಿಲ್ಲ. ಬಾಕಿ ಬಿದ್ದ ಹಣ ತನ್ನ ಬಳಿ ಇಲ್ಲ. ಅದಕ್ಕೆ ಬಡ್ಡಿ ಕೊಡುತ್ತೇನೆ ಎಂದು ವಹಿವಾಟುದಾರ ಹೇಳುತ್ತಾನೆ. ಷೇರುಪೇಟೆ ಪೂರ್ತಿ ಇವರದೇ ಮಾತು, ಇವರದೇ ‘ಬದ್ಲಾ!’. ಈ ವ್ಯವಸ್ಥೆಗೆ ‘ಸೆಬಿ’ (ಷೇರುಪೇಟೆ ನಿಯಂತ್ರಕ ಮಂಡಲಿ) ನಿಷಧ ಹೇರಿದೆ. ಆದರೂ ಬೇರೆ ಬೇರೆ ರೂಪದಲ್ಲಿ ಕಸಬುದಾರ ವಹಿವಾಟುದಾರರ ಕರಾಮತ್ತು ನಡೆಯುತ್ತಲೇ ಇರುತ್ತದೆ.
ಯಾರಾದರೂ ವಹಿವಾಟುದಾರರು ನಿಯಮಗಳನ್ನು ಉಲ್ಲಂಘಿಸಿ ವಿಪರೀತ ಲಾಭ ಮಾಡಿದರೆ ಅದರ ಮೇಲೆ ದಂಡ ವಿಧಿಸಲು ‘ಸೆಬಿ’ಗೆ ಅಧಿಕಾರವಿದೆ. ವಿಧಿಸಬಹುದಾದ ದಂಡ ರೂ. ೫ ಲಕ್ಷ ಮೀರುವಂತಿಲ್ಲ! ಕೋಟ್ಯಂತರ ಲಾಭ ಮಾಡುವ ವಹಿವಾಟುದಾರರಿಗೆ ಇದಾವ ಲೆಕ್ಕ?! ಆ ಮೊತ್ತವನ್ನು ರೂ. ೨೫ ಕಕೋಟಿಗೆ ಏರಿಸಲು ಅಥವಾ ನಿಯಮ ಮೀರಿ ಮಾಡಿಕೊಂಡ ಲಾಭದ ಮೊತ್ತದ ಮೂರುಪಟ್ಟು ದಂಡ ವಿಧಿಸಲು ಆಲೋಚಿಸಿದ್ದಾರೆ. ಅಂಥ ಕ್ರಮ ತರುವುದು ಸುಲಭವಲ್ಲ.
ಜಾಗತೀಕರಣ ಜಾರಿಗೆ ಬಂದ ಮೇಲೆ ವಿದೇಶಿ ಬಂಡವಾಳ ಸ್ವಲ್ಪ ಹರಿದುಬರಲು ಆರಂಭವಾಗಿತ್ತು. ವಿದೇಶಿ ಸಾಂಸ್ಥಿಕ ಹೂಡಿಕೆದಾರರು (ಎಫ್‌ಐಐನವರು) ಬಂಡವಾಳ ತಂದು ಆಸಕ್ತ ಕಂಪೆನಿಗಳ ಷೇರುಗಳನ್ನು ಕೊಳ್ಳುತ್ತಿದ್ದರು. ಆರ್ಥಿಕ ಹಿಂಜರಿತದ ನಡುವೆ ಸಹಾ ಷೇರುಪೇಟೆಗಳಲ್ಲಿ ಸ್ವಲ್ಪ ಒಳ್ಳೆಯದೆನ್ನುವ ಚಟುವಟಿಕೆ ನಡೆದಿತ್ತು. ಭಾರತದ ಪ್ರಖ್ಯಾತ ಕಂಪೆನಿಗಳು ಹೊಸದಾಗಿ ಷೇರುಗಳನ್ನು ಬಿಡುಗಡೆ ಮಾಡಿ ೩೦ ಸಾವಿರ ಕೋಟಿ ರೂಪಾಯಿ ಸಂಗ್ರಹಿಸುವರೆಂಬ ಅಂದಾಜು ಸಹಾ ಇತ್ತು. ಆದರೆ ಎಫ್‌ಐಐಗಳು ಬಂಡವಾಳ ವಾಪಸು ಪಡೆಯುವ, ಒಯ್ಯುವ ತರದೂದಿನಲ್ಲಿ ಇದ್ದಾರೆ. ಇದ್ದಕ್ಕಿದ್ದಂತೆ ವಿದೇಶಿ ನೇರ ಬಂಡವಾಳ ಎಫ್‌ಡಿಐ ಮನ್ನಣೆಗೆ ಪಾತ್ರವಾಗಿದೆ. ಷೇರುಪೇಟೆಗಳಿಗೆ ಅದರಿಂದ ಬಹಳ ಅನುಕೂಲವಾಗದು. ಷೇರು ಕೊಳ್ಳುವ ಮಾರುವ ಧಾಟಿಗೆ ನೇರ ಬಂಡವಾಳ ಸಹಕಾರಿಯಲ್ಲ.
ಹರ್ಷದ್‌ ಮೆಹ್ತಾ ವಿದ್ಯಮಾನದ ವೇಳೆ ಮುಂಬೈ ಪೇಟೆ ಸೂಚ್ಯಂಕ ೪೦೦೦ ಗಡಿ ದಾಟಿತ್ತು. ಮತ್ತೆ ಅಷ್ಟಕ್ಕೆ ಏರಿಲ್ಲ. ಈಚೆಗೆ ಅದು ೩೦೦೦ ಗಡಿ ದಾಟಿ ಕೆಳಕ್ಕಿಳಿಯಿತು.
ಜೊತೆಗೆ ಈ ಬಾರಿ ಮಳೆ ಕೈಕೊಟ್ಟಿದೆ. ಅದು ಸಹಾ ಒಳ್ಳೆಯ ಲಕ್ಷಣವಲ್ಲ. 
೦೭. ೦೮. ೨೦೦೨


ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೪. ಬ್ರೋಕರ್‌ಗೆ ಸಂಕಟ-ಹೂಡಿಕೆದಾರನಿಗೆ ಪರದಾಟ
ಒಂದೂವರೆ ದಶಕದ ಹಿಂದೆ ಮುಚ್ಯುಯಲ್‌ ಫಂಡ್‌ಗಳನ್ನು ಪ್ರೋತ್ಸಾಹಿಸುವ ಪ್ರಮುಖ ನೀತಿಯನ್ನು ಸರ್ಕಾರ ಅಂಗೀಕರಿಸಿದಾಗ ಆ ವ್ಯವಸ್ಥೆಯ ಬಗೆಗೆ ಮೂರು ಮುರಿದವರು ಕಡಿಮೆ. ಹಾ ಹಾ ಹೋ ಹೋ ಎಂದು ಹೇಳಿಕೊಂಡು ನಾನಾ ಕಂಪೆನಿಗಳ ಮ್ಯೂಚುವಲ್‌ ಫಂಡ್‌ ಯೋಜನೆಗಳನ್ನು ಸ್ವಾಗತಿಸಿದವರೇ ಅಧಿಕ. ಅಂಥವರು ಮುಖ್ಯವಾಗಿ ಪ್ರತಿಪಾದಿಸಿದ ಅಂಶ ಎಂದರೆ ಸಣ್ಣ ಹೂಡಿಕೆದಾರರು ಷೇರುಪೇಟೆಯ ಬಲೆಗೆ ಸಿಕ್ಕಿ ಹಾಕಿಕೊಂಡು ನರಳುವ ಬದಲು ಇವುಗಳಲ್ಲಿ ಕ್ಷೇಮವಾಗಿರುತ್ತದೆ. ಯಾವುದೇ ಫಂಡ್‌ ಯೋಜನೆಯಲ್ಲಿ ಹೂಡಿಕೆದಾರರ ಹಣವನ್ನು ಬಳಸಿ ಹಲವು ಕಂಪೆನಿಗಳ ಷೇರುಗಳನ್ನು ಗುಡ್ಡೆ ಹಾಕಿರುವ ಕಾರಣ ಕೆಲವು ಕಂಪೆನಿ ಷೇರುಗಳ ಬೆಲೆ ಕುಸಿದರೂ, ಬೆಲೆ ಏರಿಸಿಕೊಂಡ ಇನ್ನು ಕೆಲವು ಷೇರುಗಳ ಒಟ್ಟಾರೆ ನಿಧಿಯ ಸಮತೋಲ ಕಾಪಾಡಿ ಲಾಭ ಸಾಧನೆಗೆ ದಾರಿ ಮಾಡಿಕೊಡುತ್ತದೆ. ಇದು ಚಿಂತನೆ.
ಆದರೆ ಆಗ ಮೂಗು ಮುರಿದವರು ವ್ಯಕ್ತಪಡಿಸಿದ್ದ ಅಭಿಪ್ರಾಯವೇ ಸರಿ ಎಂದು ಇದೀಗ ನಿಸ್ಸಂಶಯವಾಗಿ ರುಜುವಾತು ಆಗಿದೆ. ಯುಎಸ್‌ ೬೪ ನಿಧಿಯ ಮೌಲ್ಯ ಕೊಚ್ಚಿಕೊಂಡು ಹೋಗಿದೆ. ಷೇರುಗಳನ್ನು ಖರೀದಿ ಮಾಡಿ ನಿಶ್ಚಿತ ಯೋಜನೆಯಲ್ಲಿ ಗುಡ್ಡೆ ಹಾಕುವಾಗ ಎಷ್ಟೊಂದು ಆಕ್ರಮಗಳು ನಡೆಯುತ್ತವೆ ಎಂಬುದು ಜಗಜ್ಜಾಹೀರಾಗಿದೆ. ಯುಟಿಐ ಯೋಜನೆಯೇ ಹೀಗಾದ ಮೇಲೆ ಅನ್ಯ ನಿಧಿಗಳ ಪಾಡೇನು? ಇದು ಹೂಡಿಕೆದಾನ ಚಿಂತೆ.
ಸರ್ಕಾರ ತನ್ನ ಅಂಗೀಕೃತ ನೀತಿ ಅನ್ವಯ ಬಡ್ಡಿ ದರಗಳನ್ನು ಇಳಿಸುತ್ತಲೇ ಇದೆ. ಇನ್ನು ಠೇವಣಿ ಇಟ್ಟಾಗ ಬರುವ ಬಡ್ಡಿಯಿಂದ ಬದುಕುವವರ ಗತಿ ಏನು? ಮ್ಯುಚುವಲ್‌ ಫಂಡ್‌ಗಳು ವಿಶ್ವಾಸ ಕಳೆದುಕೊಂಡವು. ಹೂಡಿಕೆದಾರರು ಮತ್ತೆ ಷೇರುಪೇಟೆಯತ್ತಲೇ ಕಣ್ಣು ಹಾಯಿಸುತ್ತಿದ್ದಾರೆ.
ಜುಲೈ ೨ ರಿಂದ ಷೇರುಪೇಟೆಗಳಲ್ಲಿ ಸುಧಾರಣಾ ಕ್ರಮಗಳನ್ನು ಜಾರಿಗೆ ತರಲಾಗಿದೆ. ಬರಿಕೈಲಿ ಬುಗುರಿ ಆಡಿಸುವ ಬ್ರೋಕರುಗಳ ವಹಿವಾಟಿಗೆ ಲಗಾಮು ಹಾಕಿದ್ದಾರೆ. ಖರೀದಿ ಮಾಡಿದ ಷೇರುಗಳ ಸಂಬಂಧ ಲೆಕ್ಕ ಚುಕ್ತಾ ಮಾಡಿ ಷೇರು ಪತ್ರಗಳನ್ನು ಪಡೆಯುವ ಗೋಜಿಗೇ ಹೋಗದೆ ಒಂದಿಷ್ಟು ‘ಬದಲಾ’ ಹಣವನ್ನು ಪೊಗದಿಯಾಗಿ ಸಲ್ಲಿಸಿ ವ್ಯವಹಾರವನ್ನು ಅಮಾನತ್ತಿನಲ್ಲಿ ಇಡುವ ಪದ್ಧತಿ ಜಾರಿಗೆ ಬಂದಿದೆ. ಬ್ರೋಕರುಗಳ ಕೈವಾಡಕ್ಕೆ ಅವಕಾಶ ಇದರಿಂದ ಕಡಿಮೆ. ಷೇರುಪೇಟೆಯನ್ನು ತಮ್ಮ ಮುಷ್ಟಿಯಲ್ಲಿ ಇರಿಸಿಕೊಂಡು ಹರ್ಷದ್‌ ಮೆಹ್ತಾ, ಕೇತನ್‌ ಪಾರೇಖ್‌ಗಳಂಥವರು ಹೂಡಿಕೆದಾರರ ಹಣದ ಚೆಲ್ಲಾಟವಾಡುವುದಕ್ಕೆ ತಡೆ ಒಡ್ಡುವುದು ಸುಧಾರಣಾ ಕ್ರಮಗಳ ಉದ್ದೇಶ.
ಸಹಜವಾಗಿ ಷೇರು ಬ್ರೋಕರುಗಳಿಗೆ ಇದರಿಂದ ಅಸಂತೋಷವಾಗಿದೆ. ಆಡಿದ್ದೇ ಆಟ ಎನ್ನುವುದಕ್ಕೆ ಇನ್ನು ಅವಕಾಶ ಇರುವುದಿಲ್ಲ ಎನ್ನುವುದು ಸುಧಾರಣಾ ಕ್ರಮಗಳನ್ನು ಜಾರಿ ಮಾಡುವವರ ಅಂಬೋಣ. ಆ ಕೈಯಿಂದ ಈ ಕೈಗೆ ಅದೇ ಷೇರುಗಳನ್ನು ಮಾರುತ್ತಾ, ಮಾರಿದ ಹಾಗೆ ದಾಖಲೆ ಸೃಷ್ಟಿಯಾಗುವಂತೆ ಮಾಡುತ್ತಾ, ನಿರ್ದಿಷ್ಟ ಷೇರುಗಳಿಗೆ ಭಾರೀ ಬೇಡಿಕೆ ಇದೆ ಎಂದು ತೋರಿಸುವುದು ಒಂದು ಆಟ. ಕಡಿಮೆ ಬೆಲೆ ಇರುವಾಗ ನಿರ್ದಿಷ್ಟ ಷೇರುಗಳನ್ನು ಖರೀದಿಸಿ ಗುಡ್ಡೆ ಹಾಕಿಕೊಂಡು ಮೇಲೆ ಹೇಳಿದ ಆಟವಾಡಿ ಬೆಲೆ ಏರುವಂತೆ ಮಾಡುವುದು ಇನ್ನೊಂದು ಆಟ. ದಿಢೀರನೆ ಷೇರು ಬೆಲೆಗಳು ಏರಿದಾಗ ಸಣ್ಣ ಪುಟ್ಟ ಹೂಡಿಕೆದಾರರೆಲ್ಲ ಷೇರುಗಳನ್ನು ಮಾರುತ್ತಾರೆ. ಬೆಲೆ ಇನ್ನೂ ಏರುತ್ತದೆ ಎಂದು ಖಚಿತವಾದಾಗ ಸಣ್ಣ  ಹೂಡಿಕೆದಾರರೆಲ್ಲ ಮಾರುಕಟ್ಟೆಗೆ ನುಗ್ಗಿ ಖರೀದಿ ಆರಂಭಿಸುತ್ತಾರೆ. ಯಾರೇ ಷೇರು ಖರೀದಿಸಲಿ, ಮಾರಲಿ, ಬ್ರೋಕರುಗಳಿಗೆ ವ್ಯಾಪಾರ. ಹೂಡಿಕೆದಾರರಿಗೂ, ವಹಿವಾಟುದಾರರಿಗೂ ಮಧ್ಯೆ ಇವರದೇ ಹುನ್ನಾರ. ಬೆಲೆ ಏರಿದ್ದು, ಏರುತ್ತಿದ್ದು ಜನರ ವಹಿವಾಟು ಪ್ರವೃತ್ತಿ ಜೋರಾಗಿದ್ದಾಗ ವಹಿವಾಟುದಾರರು ತಾವು ಗುಡ್ಡೆ ಹಾಕಿಕೊಂಡಿದ್ದ ಷೇರುಗಳನ್ನೆಲ್ಲ ಮಾರಿ ಲಾಭ ಮಾಡಿಕೊಳ್ಳುತ್ತಾರೆ. ಅವರ ಪಾಲಿಗೆ ಇದೇ ಮುಖ್ಯವಾದ ಆಟ. ಅವರ ಮುಂದಿನ ಹಂತದ ಆಟವೆಂದರೆ ಷೇರುಗಳಿಗೆ ಬೇಡಿಕೆ ಕಡಿಮೆಯಾಗದಂತೆ ಬಿಂಬಿಸಿ, ಬೆಲೆ ಇಳಿಸಿ ಕೈತೊಳೆದುಕೊಳ್ಳುವುದು. ಈ ಆಟದಲ್ಲಿ ಹಲವರ ಕೈ ಬರಿದಾಗುತ್ತದೆ. ಇನ್ನು ಹಲವರ ಜೇಬು ಚೆನ್ನಾಗಿ ತುಂಬಿಕೊಳ್ಳುತ್ತದೆ.
ಈ ದಂಧೆಗೆ ಕಡಿವಾಣ ಬೀಳುವುದನ್ನು ವಹಿವಾಟುದಾರರು ಮತ್ತು ಬ್ರೋಕರುಗಳು ಸಹಿಸಿಯಾರೆ? ಇದೀಗ ಯುಎಸ್‌-೬೪ ಹಗರಣದಿಂದ ಅವರಿಗೆ ಉಮೇದು ಬಂದಿದೆ. ಬಡ್ಡಿದರ ಇಳಿದಿರುವುದರಿಂದ, ಮ್ಯೂಚುವಲ್‌ ಫಂಡ್‌ಗಳು ಸಹಾ ಹಗರಣಕ್ಕೆ ಸಿಲುಕಿರುವುದರಿಂದ ಸಣ್ಣ ಹೂಡಿಕೆದಾರರಿಗೆ ಷೇರುಪೇಟೆಯೊಂದೇ ಸೂಕ್ತ ಗಳಿಕೆ ಮಾರ್ಗವೆಂದು ಹೇಳತೊಡಗಿದ್ದಾರೆ. ಜುಲೈ ೨ಕ್ಕೆ ಮುಂಚಿನ ‘ಬದಲಾ’ ಪದ್ಧತಿಯನ್ನು ಪುನಃ ಜಾರಿಗೆ ತರಬೇಕೆಂದು ಒತ್ತಾಯಿಸತೊಡಗಿದ್ದಾರೆ. ಇದನ್ನೆಲ್ಲ ಮಾತನಾಡುವವರು ಮುಂದೆ ಮತ್ತೆ ಹರ್ಷದ್ ಮೆಹ್ತಾ ಮತ್ತು ಕೇತನ್‌ಪಾರೇಖ್‌ ವಿದ್ಯಮಾನ ಮರುಕಳಿಸುವುದಿಲ್ಲ ಎಂಬ ಭರವಸೆಯನ್ನೇನೂ ಕೊಡಲಾರರು. ಏಕೆಂದರೆ ಈ ಮಂದಿಗೆ ಹಲವು ವರ್ಷಗಳ ಅಂತರದಲ್ಲಿ ಮತ್ತೆ ಮತ್ತೆ ಚಿನ್ನದಗಣಿ ನಿಕ್ಷೇಪಗಳು ಕಾಣಿಸುವುದು ಈ ಬಗೆಯ ವಿದ್ಯಮಾನಗಳಿಂದಲೇ.
ಷೇರುಪೇಟೆ ಎನ್ನುವುದು ಹೇಳಿ ಕೇಳಿ ಸಟ್ಟಾ ಪ್ರವೃತ್ತಿಯ ನೆಲೆವೀಡು. ಭಾರತದಲ್ಲಂತೂ ಮುಂಬೈ ಷೇರುಪೇಟೆ (ಬಿಎಸ್‌ಇ) ಮತ್ತು ನ್ಯಾಷನಲ್‌ ಸ್ಟಾಕ್‌ ಎಕ್ಸ್‌ಚೇಂಜ್‌ (ಎನ್‌ಎಸ್‌ಇ) ಇವೆರಡರಲ್ಲೂ ಶೇ ೮೦ರಷ್ಟು ಉಹಾಪೋಹ ವ್ಯಾಪಾರವೇ ನಡೆಯುವುದು. ಮಿಕ್ಕದ್ದು ಮಾತ್ರವೇ ಆಯಾ ಷೇರುಗಳ ನಿಜವಾದ ದಾರ್ಢ್ಯದ ಅನ್ವಯ ಹೂಡಿಕೆದಾರರು ವ್ಯವಹಾರ ನಡೆಸುವುದು. ಈ ಪರಿಸ್ಥಿತಿಯಲ್ಲಿ ಬ್ರೋಕರುಗಳ ಬಲ ಕುಗ್ಗುವುದಕ್ಕೆ ಅವಕಾಶವಿಲ್ಲ. ಆದರೆ ಆವರ್ತ ಪದ್ಧತಿಯನ್ನು ನಿಭಾಯಿಸಬೇಕಾಗುತ್ತದೆ. ವಾಸ್ತವವಾಗಿ ಸೇ. ೨೦ ಇರುವುದು ಶೇ. ೬೦ ಆಗಿ, ಶೇ. ೨೦ ಇರುವುದು ಶೇ. ೪೦ ಆಗುವುದಕ್ಕೆ ಇದೇ ಸಕಾಲ. ಹೂಡಿಕೆದಾರರು ಷೇರುಪೇಟೆಗೆ ಧಾವಿಸುವುದಕ್ಕೆ ಇದೇ ಪ್ರಶಸ್ತ ಸಮಯ. ಷೇರು ಬೆಲೆಗಳೂ ಕಡಿಮೆ ಇವೆ. ಕೈವಾಡದಾರರಿಗೂ ಕೈಕಟ್ಟಿದಂತೆ ಆಗಿದೆ. ಬೇರೆ ಬಾಬುಗಳ ಹೂಡಿಕೆ ಆಕರ್ಷಣೀಯ ಎನಿಸುವಂತಿಲ್ಲ.
ಆದರೆ ಆರ್ಥಿಕ ಪರಿಸ್ಥಿತಿ ಚೆನ್ನಾಗಿದೆಯೇ? ಇಲ್ಲವೆ ಇಲ್ಲ. ಒಂದೈದು ವರ್ಷ ಷೇರುಪೇಟೆಗಳಲ್ಲಿ ವಿಜೃಂಭಿಸಿದ ಐಟಿ ಕ್ಷೇತ್ರಕ್ಕೆ ಸಹಾ ಸದ್ಯಕ್ಕೆ ಸುಸ್ತಾಗಿದೆ. ಷೇರು ಬೆಲೆಗಳು ಕೈವಾಡದಾರರಿಗೆ ಹೊರತಾಗಿ ಸಹಜವಾಗಿ ತಾವೇ ತಾವಾಗಿ ಸದ್ಯದ ಭವಿಷ್ಯತ್ತಿನಲ್ಲಿ ಏರುತ್ತವೆ ಎನ್ನುವುದಕ್ಕೆ ಖಾತರಿ ಇಲ್ಲ. ಒಮ್ಮೆ ಹಾಕಿದ ಹಣವನ್ನು ಹಲವಾರು ವರ್ಷ ಪ್ರತಿಫಲ ಅಪೇಕ್ಷಿಸದೆ ಬಿಟ್ಟಿರುವದಕ್ಕೆ ಸಿದ್ಧರಾಗಿರುವ ವಹಿವಾಟುದಾರರು ಮಾತ್ರ ಮುಂದಾಗಬಹುದು. 
೦೮. ೦೮. ೨೦೦೧
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೫. ಹೂಡಿಕೆದಾರನ ನೆರವಿಗೆ ಸಹಕಾರ ತತ್ವ
ಮಾರುಕಟ್ಟೆ ಆಧಾರಿತ ಆರ್ಥಿಕತೆಗೆ ಭಾರತ ತೆರೆದುಕೊಳ್ಳುತ್ತಿದೆ. ಅಂದರೆ ಜಾಗತೀಕರಣ ಭರದಿಂದ ಸಾಗುತ್ತಿದೆ. ಅದರ ಪರಿಣಾಮ ಒಂದೊಂದಾಗಿ ಬೇರೆ ಬೇರೆ ಕ್ಷೇತ್ರಗಳಲ್ಲಿ ಕಾಣಿಸಿಕೊಳ್ಳುತ್ತಿದೆ.
ಒಂದು ತಾಜಾ ನಿದರ್ಶನವೆಂದರೆ ಜನರ ಉಳಿತಾಯ ಪ್ರವೃತ್ತಿಗೆ ಬಿದ್ದಿರುವ ಪೆಟ್ಟು. ಅಂತಾರಾಷ್ಟ್ರೀಯ ಮಟ್ಟಕ್ಕೆ ಬಡ್ಡಿ ದರಗಳನ್ನು ಇಳಿಸಿದಾಗ ಉಳಿತಾಯ ಪ್ರವೃತ್ತಿಗೆ ಪೆಟ್ಟು ಬಿತ್ತು. ವಿದೇಶಗಳ ಮಟ್ಟಕ್ಕೆ ಪೂರ್ತಿಯಾಗಿ ಬಡ್ಡಿ ದರಗಳನ್ನು ಇಳಿಸಿಲ್ಲ. ಆದರೂ ಅದರ ಪರಿಣಾಮ ನಿಶ್ಚಿತ. ಬಡ್ಡಿ ದರಗಳು ವಿಪರೀತವಾಗಿರಬಾರದು ಎಂಬ ನಿಲುವಿಗೆ ಅರ್ಥವಿಲ್ಲದೆ ಇಲ್ಲ. ವಿದೇಶಗಳಲ್ಲಿ ವಾಣಿಜ್ಯೋದ್ಯಮಿಗಳಿಗೆ ಶೇಕಡಾ ೭ರ ಅಥವಾ ಆಸುಪಾಸಿನ ದರದಲ್ಲಿ ಸಾಲ ಸಿಗುತ್ತದೆ ಎಂದಾದರೆ ಭಾರತದಲ್ಲೇ ಅದೇ ಜನ ಶೇಕಡಾ ೧೮ರ ಸುಮಾರಿನ ದರದಲ್ಲಿ ಬಡ್ಡಿ ತೆರಬೇಕೆ? ಈ ರೀತಿಯ ಬಡ್ಡಿ ದರದಿಂದಾಗಿ ಉತ್ಪಾದನಾ ವೆಚ್ಚ ಬಹಳವಾಗಿ ಏರುತ್ತದೆ. ಆಗ ರಫ್ತು ಬೆಲೆ ಸಹಾ ಹೆಚ್ಚಾಗುತ್ತದೆ. ದುಬಾರಿ ಎನಿಸುವ ದರದ ಭಾರತದ ಸರಕನ್ನು ಖರೀದಿಸಲು ಯಾವ ರಾಷ್ಟ್ರದವರು ಮುಂದೆ ಬರುತ್ತಾರೆ? ಅದೇ ಸಂದಿಗ್ಧ. ಏಕೆಂದರೆ ಇನ್ನು ಮುಂದೆ ರಫ್ತು ಸಾಧ್ಯವಾಗದೆ ಜೀವಿಸುದಕ್ಕೆ ಅಸಾಧ್ಯ. ಬಡ್ಡಿದರ ಇಳಿಸಿದ ತಕ್ಷಣ ರಫ್ತು ಹೆಚ್ಚಾಗಿ ಬಿಡುತ್ತದೆ ಎಂದು ಅರ್ಥವಲ್ಲ. ಜಾಗತೀಕರಣ ನೀತಿಯಲ್ಲಿ ಇದು ಒಂದು ಹೆಜ್ಜೆ.
ಆದರೆ ಬಡ್ಡಿದರ ಇಳಿಸಿದ್ದರ ಒಂದು ಅಡ್ಡ ಪರಿಣಾಮ ಮಾತ್ರ ಸಾಮಾನ್ಯ ಜನಕ್ಕೂ ಚುಕುರು ಮುಟ್ಟಿಸಿದೆ. ಬ್ಯಾಂಕಿನಲ್ಲಿ ಅಥವಾ ಇತರ ಹಣಕಾಸು ಸಂಸ್ಥೆಗಳಲ್ಲಿ ಜನರು ತಾವು ಉಳಿತಾಯ ಮಾಡಿದ ಹಣವನ್ನು ಬಿಟ್ಟರೆ ಒಳ್ಳೆಯ ಪ್ರತಿಫಲವೇ ಸಿಗುವುದಿಲ್ಲ. ಜೀವನಪೂರ್ತಿ ಶ್ರಮಿಸಿದ ವೇಳೆ ಕಷ್ಟಪಟ್ಟು ಉಳಿಸಿದ ಹಣಕ್ಕೆ ಇದೀಗ ಬೆಲೆಯೇ ಇಲ್ಲವಾಗಿದೆ. ಬಡ್ಡಿಯ ರೂಪದ ಹುಟ್ಟುವಳಿ ಕಳೆದ ಎರಡು ವರ್ಷಗಳಲ್ಲಿ ಕಡಿಮೆಯಾಗಿದೆ.
ಇಷ್ಟೊಂದು ಕಡಿಮೆ ಹುಟ್ಟುವಳಿ ಇದ್ದರೆ ಹಣವನ್ನು ಉಳಿಸಬೇಕೇ? ಖರ್ಚು ಮಾಡಿ ಆಯಾ ಕಾಲಕ್ಕೆ ಎಷ್ಟೆಷ್ಟು ಸಾಧ್ಯವೋ ಅಷ್ಟಷ್ಟು ಸುಖಿಸಿಬಿಡೋಣ. ನಾಳಿನ ಚಿಂತೆ ನಮಗ್ಯಾಕೆ ಹೀಗೆ ಅನಿಸಲಿಕ್ಕೂ ಸಾಕು. ಇದೇ ಪರಿಣಾಮವೇ ಜಾಗತೀಕರಣದ ಗುರಿ ಕೂಡಾ. ಬಳಕೆದಾರ ಪ್ರಧಾನ ಸಂಸ್ಕರತಿಯು ಬೇಕುಬೇಕಾದ ಸೌಕರ್ಯವನ್ನು ಆಗಿಂದಾಗ ಖರೀದಿಸಿಬಿಡು ಎಂದೇ ಹೇಳುತ್ತದೆ.
ಉಳಿತಾಯ ಪ್ರವೃತ್ತಿ ಹಿಂದಿನಿಂದ ಅಂಟಿಕೊಂಡು ಬಂದಿದ್ದು ಜನರು ಸಹಜವಾಗಿ ಠೇವಣಿ ಬಿಟ್ಟು ಇನ್ನು ಯಾವ ಬಾಬುಗಳ್ಲಲಿ ಹಣ ತೊಡಗಿಸಬಹುದು ಎಂದು ಹುಡುಕುತ್ತಲೇ ಇರುತ್ತಾರೆ. ಈಗೀಗ ಅವರ ಗಮನವನ್ನು ಹಚ್ಚಾಗಿ ಸೆಳೆಯುತ್ತಿರುವುದು ಮ್ಯೂಚುವಲ್‌ ಫಂಡ್‌. ಪರಸ್ಪರ ನೆರವಾಗುವ ನಿಧಿ.
ಈಗಿನ ಸಹಕಾರ ಬ್ಯಾಂಕುಗಳು ಏನಿವೆಯೋ ಅವನ್ನು ಮುಂಚೆ ಮೂಲರೂಪದಲ್ಲಿ ಪರಸ್ಪರ ಸಹಕಾರ ಸಂಘ ಎಂದೇ ಕರೆಯುತ್ತಿದ್ದರು. ಲೇವಾದೇವಿ ಮಾಡುತ್ತಿದ್ದ ಜನರನ್ನು ಆಶ್ರಯಿಸುವುದರಿಂದ ತಪ್ಪಿಸಿಕೊಳ್ಳಲು ಸದಸ್ಯರೆಲ್ಲ ಒಂದುಗೂಡಿ ತಮ್ಮ ಉಳಿತಾಯ ಹಣವೆಲ್ಲ ಒಂದುಗೂಡುವಂತೆ ಮಾಡಿ ಹಣದ ಅಗತ್ಯ ಇರುವವರು ಆ ಒಟ್ಟುಗೂಡಿದ ನಿಧಿಯಿಂದ ಸಾಲ ಪಡೆಯುವುದು ಅದರ ಹಿಂದಿನ ತತ್ವ. ಮ್ಯೂಚುವಲ್‌ ಫಂಡ್‌ಗಳ ವಿಷಯವೂ ಅಷ್ಟೆ. ಹೂಡಿಕೆದಾರರು ಸ್ವತಃ ಷೇರುಗಳನ್ನು ಖರೀದಿಸಿ ಅವುಗಳ ಬೆಲೆ ಏರಿದಾಗ ಮರಿ ಹಣ ಮಾಡಿಕೊಳ್ಳುವುದು ಉಳಿತಾಯದಾರರ ಹವಣಿಕೆ. ಕಂಪೆನಿಗಳ ಏಳು ಬೀಳುಗಳಲ್ಲಿ ಅನಿಶ್ಚಿತತೆ ಬಹಳ. ಲಾಭ ಆಗುವ ನಿರೀಕ್ಷೆ ತಪ್ಪಿ, ಷೇರು ಬೆಲೆ ಇಳಿದ ಕಾರಣ ನಷ್ಟ ಆಗುವ ಸಂಭವ ತಪ್ಪಿದ್ದಲ್ಲ. ಆದ್ದರಿಂದ ಹಾಕುವ ಹಣವನ್ನೆಲ್ಲ ಒಂದೇ ಕಡೆ ಹಾಕುವುದಿಲ್ಲ. ನಾನಾ ವರ್ಗದ ಬೇರೆ ಬೇರೆ ಕಂಪೆನಿಗಳ ಷೇರುಗಳಲ್ಲಿ ತೊಡಗಿಸಬೇಕು. ವ್ಯಕ್ತಿಗತ ಹಣ ಹೂಡಿಕೆಯಾದ ಕಾರಣ ಇತಿಮಿತಿ ಬಹಳ. ಒಬ್ಬರೇ ಎಷ್ಟೆಂದು ಷೇರುಗಳನ್ನು ಗುಡ್ಡೆ ಹಾಕಿಕೊಳ್ಳಲು ಸಾಧ್ಯ? ಕೈಲಿ ಹೆಚ್ಚಿಗೆ ಷೇರುಗಳು ಇದ್ದರೇನೇ ಕ್ಷೇಮ. ಕೆಲವು ಷೇರುಗಳು ಗಳಿಸುತ್ತಿರುತ್ತವೆ. ಒಟ್ಟಾರೆಯಾಗಿ ಲಾಭವಾದರೆ ಸಾಕು. ಆದರೆ ಒಬ್ಬರೇ ನಿಭಾಯಿಸುವುದು ಕಷ್ಟ.
ಅಂಥ ಸಂದರ್ಭದಲ್ಲಿ ನೆರವಿಗೆ ಬರುವುದು ಸಹಕಾರ ತತ್ವದ ಮ್ಯೂಚುವಲ್‌ ಫಂಡ್‌. ಹಲವು ಜನ, ಅದಕ್ಕೆ ಮಿತಿ ಇರದು, ಈ ನಿಧಿಗೆ ಹಣ ಹಾಕುತ್ತಾರೆ. ಈ ನಿಧಿಯನ್ನು ನಿಭಾಯಿಸುವವರು ಕೊಂಡು ಮಾರುವುದನ್ನು, ಲಾಭಕರವಾಗಿ ಹಣ ತೊಡಗಿಸುವುದನ್ನು ಮಾಡುತ್ತಾರೆ. ಆಗ ಒಟ್ಟಾರೆಯಾಗಿ ಲಾಭ ಇರುವಂತೆ ನೋಡಿಕೊಳ್ಳುವುದು ಸುಲಭ. ಯಾವುದೇ ಮ್ಯೂಚುವಲ್‌ ಫಂಡ್‌ ತಾನು ಗುಡ್ಡೆ ಹಾಕಿಕೊಂಡ ಷೇರುಗಳ ಮೌಲ್ಯವನ್ನು ಅವುಗಳ ಆಯಾ ದಿನದ ಮಾರುಕಟ್ಟೆ ಬೆಲೆ ಆಧರಿಸಿ ಲೆಕ್ಕ ಹಾಕುತ್ತಾ ಇರಬಹುದು. ಹತ್ತೂ ಜನರ ಹಣ. ನಿಧಿಯನ್ನು ನಡೆಸುವವರದು ಒಂದು ಕಂಪೆನಿ. ವ್ಯವಹಹಾರಕ್ಕೊಂದು ನೀತಿ ಸ್ವರೂಪ ಎಲ್ಲ ಇರುತ್ತದೆ. ನಿತ್ಯ ಅಥವಾ ಆಗಿಂದಾಗ ಕೊಳ್ಳುವುದು ಮಾರುವುದು ನಡೆಯುತ್ತದೆ. ಅದರ ಬಳಿ ಇರುವ ಷೇರುಗಳ ಒಟ್ಟು ಮೌಲ್ಯ ಆಸ್ತಿಯಾಗಿ ಪರಿಣಮಿಸುತ್ತದೆ. ಅದನ್ನು ನೆಟ್‌ ಅಸೆಟ್‌ ವ್ಯಾಲ್ಯೂ (ಎನ್‌ಎವಿ) ಎನ್ನುತ್ತಾರೆ. ಇದು ಬೆಳೆಯುತ್ತಾ ಹೋದರೆ ಲಾಭ. ಕರಗುತ್ತಾ ಹೋದರೆ ನಷ್ಟ. ನಿಧಿಯಲ್ಲಿ ತೊಡಗಿಸಿದ ಮೊತ್ತದ ಆಧಾರದ ಮೇಲೆ ಬಂಡವಾಳದ ಯೂನಿಟ್‌ಗಳನ್ನು ಹೂಡಿಕೆದಾರರಿಗೆ ಕೊಟ್ಟಂತೆ ಮಾಡಿರುತ್ತಾರೆ. ಅದು ಆ ನಿಧಿಯು ಕಂಪೆನಿಯ ಷೇರು ಇದ್ದಂತೆಯೇ ಸರಿ. ಹೂಡಿಕೆದಾರರು ಸಹಾ ಯೂನಿಟ್‌ಗಳನ್ನು ಕೊಳ್ಳುತ್ತಾ ಮಾರುತ್ತಾ ಇರಬಹುದು. ಈ ತತ್ವದ ಆಧಾರದ ಮೇಲೆ ಸರ್ಕಾರಿ ವಲಯದ ಕೃಪಾಶ್ರಯದಲ್ಲಿ ಹುಟ್ಟಿಕೊಂಡು ಬೆಳೆದಿದ್ದು ಯೂನಿಟ್‌ ಟ್ರಸ್ಟ್‌ ಆಫ್‌ ಇಂಡಿಯಾ.

ಈ ಸಂಸ್ಥೆಯ ದಶಕಗಳ ಪರ್ಯಂತ ವ್ಯವಹಾರ, ಅದರ ಯಶಸ್ಸಿನ ಅನುಭವದ ಮೇಲೆ ಖಾಸಗಿ ಮ್ಯೂಚುವಲ್‌ ಫಂಡ್‌ಗಳೂ ಕಾರ್ಯಾರಂಭ ಮಾಡಿದವು. ತೆರಿಗೆ ಬೀಳುವುದನ್ನು ಕಡಿಮೆ ಮಾಡಿಕೊಳ್ಳಲು ಇಂಥ ನಿಧಿಗಳಲ್ಲಿ ಹಣ ತೊಡಗಿಸಬಹುದು. ಅಂಥವರಿಗೆ ತೆರಿಗೆ ವಿನಾಯ್ತಿ ಸೌಲಭ್ಯಗಳಿರುತ್ತದೆ ಎಂಬ ವ್ಯವಸ್ಥೆ ಆದಾಗ ಇವುಗಳಿಗೆ ಹುರುಪು ಬಂದಿತು. ಯೂನಿಟ್‌ ಟ್ರಸ್ಟ್‌ ಆಫ್‌ ಇಂಡಿಯಾ (ಯುಟಿಐ) ಹಲವು ನಿಧಿಗಳನ್ನು ಸ್ಥಾಪಿಸಿದೆ. ಇತ್ತೀಚಿನ ಯುಸ್‌ ೬೪ ಅಂಥ ಒಂದು ನಿಧಿ. ಹಲವು ಬ್ಯಾಂಕುಗಳು, ಖಾಸಗಿ ಕಂಪೆನಿಗಳು, ವಿದೇಶಿ ಸಹಯೋಗ ಸಹಾ ಹೊಂದಿರುವ ಹಣಕಾಸು ಸಂಸ್ಥೆಗಳು ತಂತಮ್ಮ ಮ್ಯೂಚುವಲ್‌ ಫಂಡ್‌ಗಳನ್ನು ಹೊಂದಿವೆ. ಷೇರು ವಹಿವಾಟು ದುಸ್ತರವಾದಂತೆಲ್ಲ ಇವುಗಳ ಮಹತ್ವ ಹೆಚ್ಚಿದೆ.
ಇತ್ತೀಚೆಗೆ ಠೇವಣಿ ಮೇಲಿನ ಬಡ್ಡಿ ದರಗಳು ಇಳಿದ ಮೇಲೆ ಈ ನಿಧಿಗಳಲ್ಲಿ ಹಣ ತೊಡಗಿಸುವುದಲ್ಲಿ ಆಕರ್ಷಣೆ ಹೆಚ್ಚಿದೆ. ಬ್ಯಾಂಕ್‌ನಲ್ಲಿಟ್ಟರೆ ಬರುವುದಕ್ಕಿಂತ ಹೆಚ್ಚು ಪ್ರತಿಫಲ ಬಂದರೆ ಸಾಕೆಂದು ನಿಧಿಯಲ್ಲಿ ಹಣ ತೊಡಗಿಸುವವರು ಬಯಸುತ್ತಿದ್ದಾರೆ. ಹಲವಾರು ಪ್ರಸಂಗಗಳಲ್ಲಿ ಅವರ ಆಪೇಕ್ಷೆ ಫಲಿಸುತ್ತಿದೆ. ಕಳೆದ ಐದು ವರ್ಷಗಳಲ್ಲಿ ಮ್ಯೂಚುವಲ್‌ ಫಂಡ್‌ ಉದ್ಯಮ ಶೇ. ೨೦ರ ದರದಲ್ಲಿ ವೃದ್ಧಿಸಿದೆ. ಈ ವರ್ಷದ ಮಾರ್ಚ್ ೩೧ರವರೆಗಿನ ಪರಿಸ್ಥಿತಿ ಅನ್ವಯ ನಿಧಿಗಳವರು ೨೦೪೦ ಕೋಟಿ ಡಾಲರ್‌ಗೆ ಸಮವಾದ ೧೦೨೦೦ ಕೋಟಿ ರೂಪಾಯಿಯಷ್ಟು ಹೂಡಿಕೆಗಳನ್ನು ನಿಭಾಯಿಸುತ್ತಿದ್ದಾರೆ.
ಈ ಮೊತ್ತದಲ್ಲಿ ಅರ್ಧದಷ್‌ಉ ವಾಸ್ತವವಾಗಿ ಯುಟಿಐ ವಹಿವಾಟಿಗೆ ಸೇರಿದೆ. ವಾಸ್ತವವಾಗಿ ಶೇ. ೭೫-೮೦ರಷ್ಟು ವಹಿವಾಟು ಇದರದೇ ಆಗಿತ್ತು. ಆದರೆ ಅದರ ಪ್ರಖ್ಯಾತ ಯುಎಸ್‌ ೬೪ ನಿಧಿಯಿಂದ ಜನ ಕೆಲ ಕಾರಣಗಳಿಂದಾಗಿ ಹಣ ವಾಪಸ್‌ ತೆಗೆದಿದ್ದರಿಂದಾಗಿ ಶೇ. ೫೦ರ ಮಟ್ಟಕ್ಕೆ ಇಳಿದಂತಾಯಿತು.
ಯುಟಿಐ ನಂತರದ ಸ್ಥಾನದಲ್ಲಿರುವುವು ಖಾಸಗಿ ನಿಧಿಗಳೇ. ಪ್ರುಡೆನ್ಶಿಯಲ್‌ ಐಸಿಐಸಿಐ ಎಎಂಸಿ ಎಂಬುದೇ ಅತಿದೊಡ್ಡ ಖಾಸಗಿ ನಿಧಿ ಕಂಪೆನಿ. ಇದು ೭೪೦೦ ಕೋಟಿ ರೂಪಾಯಿ ಹಣ ನಿಭಾಯಿಸುತ್ತಿದೆ. ನಂತರದ ಸ್ಥಾನದಲ್ಲಿ ಎಚ್‌ಡಿಎಫ್‌ಸಿ ಎಎಂಸಿ ವಾಸ್ತವವಾಗಿ ೯೧.೮ ಕೋಟಿ ರೂಪಾಯಿ ನಿಭಾಯಿಸುತ್ತಿದೆ.
ಮ್ಯೂಚುವಲ್‌ ಫಂಡ್ ವಹಿವಾಟಿಗೆ ಏಪ್ರಿಲ್‌ ೧ ರಿಂದ ಸ್ವಲ್ಪ ಹಿನ್ನಡೆಯುಂಟಾಗಿದೆ. ಡಿವಿಡೆಂಡ್‌ ಮೇಲೆ ಕೇಂದ್ರ ಬಜೆಟ್‌ ಅನ್ವಯ ತೆರಿಗೆ ಬೀಳತೊಡಗಿದೆ. ಮೊದಲು ಡಿವಿಡೆಂಡ್‌ ಗಳಿಸುವ ಕಂಪೆನಿಗಳು ಶೇಕಡಾ ೧೦ ತೆರಿಗೆ ತೆರಬೇಕಿತ್ತು. ಈಗ ಶೇಕಡಾ ೩೫ ಬೀಳುತ್ತದೆ.
ವಾಸ್ತವವಾಗಿ ಷೇರುಗಳು ಮೌಲ್ಯವೃದ್ಧಿ ಕಾಣುವುದೇ ಹೆಚ್ಚು ಮುಖಬೆಲೆಯ ಹಲವು ಪಟ್ಟು; ಕೆಲವು ಷೇರುಗಳ ವಿಷಯದಲ್ಲಿ ನೂರಾರು ಸಾವಿರಾರುಪಟ್ಟು ಮೌಲ್ಯವೃದ್ಧಿ ಆಗಿರುತ್ತದೆ. ಹಾಗೆ ಆದ ಮೇಲೂ ಷೇರು ಬೆಲೆ ಏರಿಳಿಯುತ್ತಾ ಇರುತ್ತದೆ. ಅದಕ್ಕೆ ಲೆಕ್ಕ ಹಾಕಿದರೆ ಮುಖಬೆಲೆಯ ಶೇಕಡಾವಾರು ಆಧಾರದ ಮೇಲೆ ಬರುವ ಡಿವಿಡೆಂಡ್‌ ಪಾತ್ರ ಕಡಿಮೆಯೇ, ಆದರೆ ಮ್ಯೂಚುವಲ್‌ ಫಂಡ್‌ಗಳ ಆದಾಯವನ್ನು ಲೆಕ್ಕ ಹಾಕುವಾಗ ಡಿವಿಡೆಂಡ್‌ ಮುಖ್ಯವಾಗಿ ಗಣನೆಗೆ ಬರುತ್ತದೆ. ಈ ಬಾಬಿನ ಆದಾಯದಲ್ಲಿ ಶೇಕಡಾ ೩೫ ಕರಗಿಹೋದರೆ ಎನ್‌ಎವಿ ಮೌಲ್ಯದ ಬಾಬಿನಲ್ಲಿ ಖರ್ಚು ವೆಚ್ಚಕ್ಕೆ ಕಂಪೆನಿಯು ಹಣ ಪಡೆಯಬೇಕಾಗಬಹುದು.
ಆ ದೃಷ್ಟಿಯಿಂದ ಬಜೆಟ್‌ನಲ್ಲಿ ಕೈಗೊಂಡ ಕ್ರಮವು ಉಳಿತಾಯ ಪ್ರವೃತ್ತಿಗೆ ವಿರೋಧಿಯಾಗಿಯೇ ಪರಿಣಮಿಸುತ್ತದೆ. 
೦೫.೦೬.೨೦೦೨.
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೬. ಕಾಂತಿಹೀನ ಸ್ಥಿರಾಸ್ತಿ ಹಣ ಹೂಡಿಕೆ
‘ತಲೆಯ ಮೇಲೊಂದು ಸೂರು, ಸ್ವಂತದ್ದು’ ಇದು ಎಲ್ಲ ಮಧ್ಯಮ ವರ್ಗದವರ ಹಾಗೂ ಬಡವರ ಸಮಸ್ಯೆ. ಉದ್ಯೋಗದಲ್ಲಿರುವವರ ಪಾಲಿಗಂತೂ ಜೀವಮಾನ ಕಾಲದಲ್ಲಿ ಸ್ವಂತದ್ದೆಂಬ ಒಂದು ಮನೆ ಮಾಡಿಕೊಂಡರೆ ಜೀವನ ಸಾರ್ಥಕವಾದಂತೆ. ಮಾಡಿಕೊಂಡ ಮನೆ ಸ್ಥಿರಾಸ್ತಿ. ಉಳಿಸಿದ ಹಣವನ್ನೆಲ್ಲ ಕೂಡಿದರೆ, ‘ಹೊಟ್ಟೆ ಬಟ್ಟೆ ಕಟ್ಟಿ’ ಎಂದರೆ; ಉಂಡುಟ್ಟು ಸಂತೋಷಪಡುವುದನ್ನು ಸಹಾ ತ್ಯಜಿಸಿ ಒಂದು ಗೂಡು ಕಟ್ಟಿಕೊಂಡರೆ ಈಗಿನ ಕಾಲದ ಸಂದರ್ಭದಲ್ಲಿ ಒಂದು ಫ್ಲ್ಯಾಟನ್ನಾದರೂ ಕೊಂಡರೆ ಅಲ್ಲಿಗೆ ಮುಗಿಯಿತು; ಇನ್ನೇನೂ ಮಾಡಿಕೊಳ್ಳಲಾಗದು.
ಭಾರತೀಯರಲ್ಲಿ ಮದುವೆಯೇ ಮುಂತಾದ ದುಂದುವೆಚ್ಚಕ್ಕೆ ಆಗಿ ಮಿಕ್ಕ ಉಳಿತಾಯದ ಹವನ್ನು ಕೂಡಿ ಹಾಕಿ; ಇಲ್ಲವೇ ಸಾಲ ಮಾಡಿ ಕಂತು ಕಟ್ಟಿ; ಆನಂದಪಡುವುದು ಸ್ವಂತ ಮನೆ ಮಾಡಿಕೊಳ್ಳುವ ಮೂಲಕ ಹಾಗೂ ಚಿನ್ನ ಖರೀದಿಸುವ ಮೂಲಕ. ಮನೆ ಮಾಡಿಕೊಳ್ಳುವುದು ಮತ್ತು ಚಿನ್ನ ಸಂಗ್ರಹಿಸಿ ಇಡುವುದು ಇವೆರಡೂ ಒಂದು ರೀತಿಯಲ್ಲಿ ಮೂಪ್ರವೃತ್ತಿ.
ಇವೆರಡೂ ಬಾಬುಗಳಲ್ಲಿ ತೊಡಗಿಸುವ ವೇಳೆ ಇರುವ ಪ್ರಲೋಭನೆ ಎಂದರೆ, ಕಾಲ ಕಳೆದಂತೆ ಇವುಗಳ ಬೆಲೆ ಏರುತ್ತದೆ; ಯಾವಾಗ ಮಾರಿದರೂ ಅಸಲಿಗೆ ಬಡ್ಡಿ ಸಮೇತ ಪ್ರತಿಫಲ ಕೈಸೇರುತ್ತದೆ ಎಂಬುದೇ ಆಗಿರುತ್ತದೆ. ಇತ್ತೀಚಿನವರೆಗೂ ಇದು ಒಳ್ಳೆಯ ಪ್ರಲೋಭನೆಯೇ ಆಗಿತ್ತು. ಇವುಗಳಲ್ಲಿ ಹಣ ತೊಡಗಿಸುವುದು ವಿವೇಕ ಎಂದೇ ಎನಿಸಿತ್ತು. ಈಗ ಹೊಸದಾಗಿ ಹುಟ್ಟಿಕೊಂಡ ಹೂಡಿಕೆ ಬಾಬೆಂದರೆ ಷೇರು ಮತ್ತಿತರ ಬಂಡವಾಳ ಪತ್ರಗಳು. ಆದರೆ ಇದರಲ್ಲಿ ಜೂಜಾಟದ ಅಂಶ ಸೇರಿಕೊಂಡಿರುತ್ತದೆ. ಬಂದರೆ ಭಾರೀ ಮೊತ್ತ ಬಂದೀತು; ಇಲ್ಲವಾದರೆ ಹಾಕಿ ಹಣ ಕೊಚ್ಚಿಕೊಂಡು ಹೋಯಿತು ಎಂಬಂತಾಗುತ್ತದೆ. ಆದ್ದರಿಂದ ‘ಕ್ಷೇಮ, ಸುರಕ್ಷಿತ’ ಎನ್ನುವ ಹಾಗಿಲ್ಲ.
ಸಮಾಧಾನದಿಂದ ಜನ ಹಣ ತೊಡಗಿಸುವುದೆಂದರೆ ಚಿನ್ನದ ಮೇಲೆ. ವಜ್ರಗಳ ಮೋಹ ಈಚೆಗೆ ಸ್ವಲ್ಪ ಅಧಿಕವಾಗಿದ್ದರೂ ಚಿನ್ನಕ್ಕೆ ಇರುವ ಪ್ರಾಶಸ್ತ್ಯ ಕಡಿಮೆಯಾಗಿಲ್ಲ. ಆದರೂ ಆಭರಣಗಳ ಮೇಲಿನ ವ್ಯಾಮೋಹ ಇಳಿಮುಖವಾಗಿರುವುದು ನಿಜ. ಮುಖ್ಯ ಕಾರಣವೆಂದರೆ ಅವನ್ನು ಕಾಪಾಡುವುದು ಈಗಿನ ದಿನಗಳಲ್ಲಿ ಕಷ್ಟವಾಗುತ್ತಿದೆ.
ಚಿನ್ನದ ಬೆಲೆ ಕಳೆದ ಐದು ವರ್ಷಗಳಲ್ಲಿ ಸ್ಥಿರವಾಗಿದೆ. ಚಿನ್ನಾಭರಣವು ಧರಿಸುವಾಗ ಖುಷಿಕೊಡುತ್ತದೆ. ಕಷ್ಟಕಾಲದಲ್ಲಿ ಸುಲಭವಾಗಿ ಮಾರಬಹುದು. ಎಲ್ಲ ಸರಿಯೇ. ವರ್ಷಗಟ್ಟಲೆ ಸಮಯ ಕಳೆದರೂ ಅದರ ಕಿಮ್ಮತ್ತು ಹೆಚ್ಚದು ಎಂದರೆ ಹೇಗೆ? ಈ ಬಗೆಯ ವಿಚಾರದಿಂದ ಚಿನ್ನದ ಕಾಂತಿ ಕಡಿಮೆಯಾಗಿರುವುದುಂಟು. ಆದರೆ ಸ್ಥಿರಾಸ್ತಿ ಮೇಲೆ, ಅಂದರೆ ಮನೆ, ಅಂಗಡಿ, ಸೈಟು, ಹೊಲಗದ್ದೆ ಇವುಗಳ ಮೇಲೆ ಹಣ ತೊಡಗಿಸುವುದು ಉಳಿತಾಯದಾರರ ಪಾಲಿಗೆ ಆಕರ್ಷಕವಾಗಿಯೇ ಉಳಿದಿದೆ.
ಹಣವನ್ನು ಬಡ್ಡಿ ದುಡಿಯಲು ಹಚ್ಚಿದರೆ ಬರುವ ಲಾಭವೆಷ್ಟು; ಹಾಗೂ ಇವುಗಳ ಮೌಲ್ಯವೃದ್ಧಿಯಿಂದ ದೀರ್ಘಾವಧಿಯಲ್ಲಿ ಆಗುವ ಅನುಕೂಲವೆಷ್ಟು ಎಂದು ಯಾವುದೇ ಬಾಬಿನಲ್ಲಿ ಹಣ ತೊಡಗಿಸುವಾಗ ಕರಾರುವಕ್ಕಾಗಿ ಲೆಕ್ಕ ಹಾಕುವ ಮಂದಿ ಸದಾಕಾಲ ಸಿಗುತ್ತಾರೆ. ಷೇರುಗಳಲ್ಲಿ ಹಾಗೂ ಇತರ ಬಂಡವಾಳ ಪತ್ರಗಳಲ್ಲಿ ಹಣ ತೊಡಗಿಸಿ ‘ಲಾಟರಿ ಹೊಡೆ’ಯುವುದಕ್ಕಾಗಿ ಕಾಯುತ್ತಾ ಕೂರುವವರ ಮಾತು ಬೇರೆ. ಅಂಥವರಲ್ಲೂ ಬ್ಯಾಂಕ್‌ ಬಡ್ಡಿ ದರಗಳಿಗಿಂತ ಸ್ವಲ್ಪ ಹೆಚ್ಚು ದುಡಿದರೆ ಸಾಕೆಂದು ಭಾವಿಸುವವರು ಕ್ಷೇಮವಾಗಿ ವ್ಯವಹರಿಸುತ್ತಾರೆ.
ದುರಾಶೆಪಟ್ಟು ಎಲ್ಲೆಲ್ಲೋ ತೊಡಗಿಸುವವರು ಅಪಾಯಕ್ಕೆ ಗುರಿಯಾಗುವುದೇ ಹೆಚ್ಚು. ಚಿನ್ನದ ಮೇಲೆ ತೊಡಗಿಸಿದಾಗ ಮೌಲ್ಯವೃದ್ಧಿಯಾಗುತ್ತಿದ್ದಷ್ಟು ಕಾಲ ಚೆನ್ನಾಗಿತ್ತು. ಕಳೆದ ಐದು ವರ್ಷಗಳಿಂದ ಹಾಗಿಲ್ಲ. ವರ್ಷ ವರ್ಷಕ್ಕೆ ಅದರ ಬೆಲೆ ಏರುತ್ತಿಲ್ಲ. ಇನ್ನು ಸ್ಥಿರಾಸ್ತಿ ಮೇಲಿನ ಹೂಡಿಕೆ. ಎಂದೂ ಬ್ಯಾಂಕ್‌ ಬಡ್ಡಿ ದರಕ್ಕೆ ಸಮನಾದ ಪ್ರತಿಫಲವನ್ನು ಸ್ಥಿರಾಸ್ತಿ ತರುವುದೇ ಇಲ್ಲ. ವಾಣಿಜ್ಯೋದ್ದೇಶ ಕಟ್ಟಡಗಳಲ್ಲಿ ಮಾತ್ರ ಪ್ರತಿಫಲ ಸ್ವಲ್ಪ ಪರವಾಗಿಲ್ಲ. ಅದನ್ನು ಬಿಟ್ಟರೆ ಸ್ಥಿರಾಸ್ತಿಗಳು ಅವನ್ನು ಲಾಭಕರವಾಗಿ ರೂಢಿಸಿದ್ದರೆ ವಾರ್ಷಿಕ ಶೇಕಡಾ ೬-೮-೧೦ ಪ್ರಮಾಣದಲ್ಲಿ ದುಡಿದರೆ ಅದೇ ಹೆಚ್ಚು.
ವಾಸ್ತವವಾಗಿ ನಗದು ಅಥವಾ ಬಡ್ಡಿಗೆ ಕೊಟ್ಟ ಹಣ ಸಾಕಷ್ಟಿದ್ದು ಅದನ್ನು ನಿಭಾಯಿಸುವುದು ಕಷ್ಟ ಎನಿಸಿದಾಗ ಸ್ಥಿರಾಸ್ತಿ ಮೇಲೆ ತೊಡಗಿಸಲು ಜನ ಮುಂದಾಗುತ್ತಾರೆ. ಪ್ರತಿಫಲ ಕಡಿಮೆ ಆದರೆ ಒಟ್ಟುಗೂಡಿಸಿದ ಹಣ ಚೆಲ್ಲಾಪಿಲ್ಲಿ ಆಗುತ್ತದೆ ಎನ್ನುವ ಆತಂಕದಿಂದ ಸ್ಥಿರಾಸ್ತಿಗೆ ಹಾಕುತ್ತಾರೆ. ಮಕ್ಕಳು ಹಣ ಸಂಬಂಧ ಶಿಸ್ತಿನಲ್ಲಿ ಇಲ್ಲ ಎನ್ನುವಾಗ ಸಂಪತ್ತನ್ನು ಕಟ್ಟಡಗಳಲ್ಲಿ ತೊಡಗಿಸಿ ಇಟ್ಟುಬಿಡಲು ಶ್ರೀಮಂತರು ನಿರ್ಧರಿಸುತ್ತಾರೆ.
ಹಿಂದಿನ ದಶಕದ ಮಧ್ಯಭಾಗದ ತನಕ ಸ್ಥಿರಾಸ್ತಿ ಬೆಲೆಗಳು ಭಾರೀ ಏರಿದ ಮಟ್ಟದಲ್ಲಿ ವಿಜೃಂಭಿಸಿದ್ದವು. ಒಂದು ದಶಕ ಕಾಲ ಸ್ಥಿರಾಸ್ತಿಗಳಿಗೆ ಬೇಡಿಕೆಯೋ ಬೇಡಿಕೆ. ಐದು ವರ್ಷದಿಂದ ಈಚೆಗೆ ಅಷ್ಟೊಂದು ಬೇಡಿಕೆ ಇಲ್ಲ. ವಾಸ್ತವವಾಗಿ ಬೆಲೆ ಹೇಳುವಾಗ, ಮಾರುವವರು ಕಡಿಮೆ ಮೊತ್ತ ನನೂದಿಸುವುದೇ ಇಲ್ಲ. ಆದರೆ ಈ ಬೆಲೆಗಳಿಗೆ ಖರೀದಿಸುವವರಿಲ್ಲ. ಸ್ಥಿರಾಸ್ತಿ ಬೆಲೆಗಳು ಮತ್ತೆ ಯಾವಾಗ ಏರುತ್ತದೋ ಎಂಬುದನ್ನು ಎಲ್ಲರೂ, ಅಂದರೆ ಮುಖ್ಯವಾಗಿ ಮಾರಬಯಸುವವರು, ನಿರೀಕ್ಷಿಸುತ್ತಿದ್ದಾರೆ. ಸ್ಥಿರಾಸ್ತಿ ಬೆಲೆಗಳು ಏರಿದರೆ ಬಾಡಿಗೆ, ಮುಂಗಡ ಠೇವಣಿ, ಭೋಗ್ಯದ ಹಣ ಹೆಚ್ಚಾಗಿ ಸಿಗುತ್ತದೆ ಎಂದು ಕಟ್ಟಡ ಮಾಲೀಕರು ಎದುರು ನೋಡುತ್ತಾರೆ.
ಸ್ಥಿರಾಸ್ತಿ ಬೆಲೆ ಮತ್ತು ಅದರ ಪ್ರತಿಫಲ ಮಾತ್ರ ಕಡಿಮೆಯಾಗುವುದಕ್ಕೆ ಇರುವ ಕಾರಣವೆಂದರೆ, ಕುಸಿದ ಖರೀದಿ ಸಾಮರ್ಥ್ಯ. ಆರ್ಥಿಕ ಹಿಂಜರಿತದ ಪರಿಣಾಮವಿದು. ಪರಿಸ್ಥಿತಿ ಸುಧಾರಿಸಲು ಕಾಯಬೇಕು ಮಾತ್ರ.
ಸ್ಥಿರಾಸ್ತಿ ಬೆಲೆ ಮತ್ತು ಅದರು ತರುವ ಪ್ರತಿಫಲ ಎಷ್ಟು ಲಾಭಕಾರಿ ಎಂದು ಲೆಕ್ಕ ಹಾಕುವಾಗ ಸಾಮಾನ್ಯವಾಗಿ ಎಲ್ಲರೂ ಹಣದುಬ್ಬರ ದರ ಏನಿದೆ ಎಂದು ಪರಿಶೀಲಿಸುತ್ತಾರೆ. ಹಣದುಬ್ಬರ ಹೆಚ್ಚಿಗೆ ಇದ್ದಾಗ ಸ್ಥಿರಾಸ್ತಿ ವ್ಯವಹಾರ ತೇಜಿಯಾಗಿ ನಡೆಯುತ್ತದೆ. ಸದ್ಯ ಹಣದುಬ್ಬರವು ಭಾರೀ ನಿಯಂತ್ರಣದಲ್ಲಿದೆ.
ನಗರಗಳಲ್ಲಿ ಸ್ಥಿರಾಸ್ತಿ ವ್ಯವಹಾರ ತೇಜಿಯಾಗಿದೆ ಎಂಬ ವರದಿಗಳು ಆಗಾಗ ಬರುತ್ತಿರುತ್ತವೆ. ವಾಸ್ತವ ಏನು ಎನ್ನುವುದಕ್ಕಿಂತ ವ್ಯವಹಾರ ಕುದುರಲಿ ಎಂದು ವದಂತಿ ಹಬ್ಬಿಸುವವರ ಕೈವಾಡವೇ ಇಲ್ಲೆಲ್ಲ ಅಧಿಕವಾಗಿರುತ್ತದೆ.
ಕಟ್ಟಡ ನಿರ್ಮಾಣಕ್ಕೆ ಪ್ರೋತ್ಸಾಹ ಕೊಡುವ ನೀತಿಯನ್ನು ಸರ್ಕಾರ ಜಾರಿಗೆ ಕೊಡಬೇಕು ಎಂದು ಸ್ಥಿರಾಸ್ತಿ ವಹಿವಾಟುದಾರರು ಅಪೇಕ್ಷಿಸುತ್ತಾರೆ. ಅದು ಕೈಗೂಡಿಲ್ಲ. ಮನೆಯೇ ಆಗಲಿ, ವಾಣಿಜ್ಯ ಉದ್ದೇಶದ ಕಟ್ಟಡವೇ ಆಗಲಿ; ಸಾಲ ಬೇಕೆಂದರೆ ಹಣಕಾಸು ಸಂಸ್ಥೆಗಳವರು ಕರೆದು ಕರೆದು ಕೊಡುತ್ತಿದ್ದಾರೆ. ಆದರೆ ನಿರ್ಮಾಣ ವೆಚ್ಚ ವಿಪರೀತ ದುಬಾರಿ ಆಗಿದೆ. ಪ್ರತಿಫಲ ಕಡಿಮೆ ಆಗಿಯೇ ಉಳಿದಿದೆ. ಆದ್ದರಿಂದ ಅನಾಕರ್ಷಣೆ. 
೦೧.೦೮.೨೦೦೧
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೭. ಮ್ಯೂಚುವಲ್‌ ಫಂಡ್‌ಗಳಲ್ಲಿ ಲಾಭ ನಷ್ಟ
ಸ್ವಾತಂತ್ರ್ಯ ಬಂದ ಮೇಲೆ ಸಹಕಾರ ‘ಚಳವಳಿ’ ಆರಂಭವಾದಾಗ ಪರಸ್ಪರ ಸಹಾಯೋದ್ದೇಶ ಸಹಕಾರ ಸಂಘ ಎಂದು ಹೆಸರಿಡುತ್ತಿದ್ದುದು ಉಂಟು. ಇವತ್ತು ಸಹಕಾರ ಬ್ಯಾಂಕುಗಳು ವಾಣಿಜ್ಯ (ಷೆಡ್ಯೂಲ್ಡ್‌) ಬ್ಯಾಂಕ್‌ಗಳಾಗಿ ಸಹ ಕೆಲಸ ಮಾಡುತ್ತಿದೆ. ನಿರ್ದಿಷ್ಟ ಭೂಪ್ರದೇಶ ವ್ಯಾಪ್ತಿಯಲ್ಲಿ ಕೆಲಸ ಮಾಡುವ ಪಟ್ಟಣ ಸಹಕಾರ ಬ್ಯಾಂಕುಗಳು ಈ ದಿನಗಳಲ್ಲಿ ಕೈತುಂಬ ವ್ಯವಹಾರ ನಡೆಸುತ್ತಿವೆ.
ಇಲ್ಲಿನ ‘ಪರಸ್ಪರ ಸಹಾಯೋದ್ದೇಶ’ ಮಾದರಿಯಲ್ಲಿ ಕೆಲಸ ಮಾಡಲು ಆರಂಭಿಸಿ ಈಚಿನ ಕೆಲವು ವರ್ಷಗಳಲ್ಲಷ್ಟೆ ಒಂದಿಷ್ಟು ಹೆಚ್ಚಿಗೆ ಬೆಳಕು ಕಂಡಿರುವ ಬಂಡವಾಳಪೇಟೆ ವ್ಯವಸ್ಥೆ ಮ್ಯೂಚುವಲ್‌ ಫಂಡ್‌ಗಳದ್ದು. ನೆಹರೂ ಸಂಪುಟದಲ್ಲಿ ಅರ್ಥಸಚಿವರಾಗಿದ್ದ ಟಿ. ಟಿ. ಕೃಷ್ಣಮಾಚಾರಿ ಅವರು ಈ ವ್ಯವಸ್ಥೆಯನ್ನು ಹುಟ್ಟುಹಾಕಿದರು. ಆದರೆ ಮ್ಯೂಚುವಲ್‌ ಫಂಡ್‌ಗಳು ಪ್ರಚಲಿತಗೊಳ್ಳಲು ಮೂರು ಮೂರುವರೆ ದಶಕವೇ ಹಿಡಿಯಿತು. ಯೂನಿಟ್‌ ಟ್ರಸ್ಟ್‌ ಆಫ್‌ ಇಂಡಿಯಾ (ಯುಟಿಐ) ವಾಸ್ತವವಾಗಿ ೧೯೬೪ರಲ್ಲಿ ಅಸ್ತಿತ್ವಕ್ಕೆ ತಂದ ಯೂನಿಟ್‌ ಸ್ಕೀಂ ‘ಯುಎಸ್‌-೬೪’ ಅತ್ಯಂತ ಹಳೆಯ ಮ್ಯೂಚುವಲ್‌ ಫಂಡ್‌ ಯೋಜನೆಗಳಲ್ಲಿ ಒಂದು. ಇದೀಗ ಅದರ ವ್ಯವಹಾರ ಭಾರೀ ಸುದ್ದಿಗೆ ಬಿದ್ದಿದೆ.
ಭಾರತೀಯರಲ್ಲಿ ಉಳಿತಾಯ ಪ್ರವೃತ್ತಿ ದೃಢ. ಅವರು ಎಲ್ಲಿಯೇ ಇರಲಿ, ಹಣ ಉಳಿಸುತ್ತಾರೆ. ಅನ್ಯ ದೇಶಗಳಲ್ಲಿ ಇರುವಾಗಲೂ ಅಲ್ಲಿನವರಂತೆ ದುಡಿದ್ದನ್ನೆಲ್ಲ ಖರ್ಚು ಮಾಡುವುದಿಲ್ಲ. ಹೀಗೆ ಭಾರತೀಯರು ಹಣ ಉಳಿಸುವವರಾಗಿದ್ದರೂ, ಉಳಿಸಿದ ಹಣವನ್ನು ಒಳ್ಳೆಯ ಹುಟ್ಟುವಳಿ ಬಾಬಿಗೆ ತೊಡಗಿಸುವಲ್ಲಿ ಸಾಮಾನ್ಯ ಹಿಂದೆ ಬೀಳುತ್ತಾರೆ. ಒಳ್ಳೆಯ ಉಳಿತಾಯದಾರರಾಗುತ್ತಾರೆ. ಒಳ್ಳೆಯ ಹೂಡಿಕೆದಾರರಾಗುವುದಿಲ್ಲ. ಉಳಿತಾಯ ಹಣವನ್ನು ಬಡ್ಡಿಗೆ ಹಾಕುವುದು, ಇಲ್ಲವೇ ಸ್ಥಿರಾಸ್ತಿ ಮೇಲೆ ಹಾಕುವುದು, ತಪ್ಪಿದರೆ ಆಪತ್ಕಾಲಕ್ಕೆ ಆಗುವುದೆಂಬ ದೂರಾಲೋಚನೆಯಿಂದ ಚಿನ್ನ ಬೆಳ್ಳಿ ಖರೀದಿಸುವುದು, ಕೃಷಿ ಪ್ರಧಾನ ದೇಶದಲ್ಲಿ ಹೀಗೆ ಆಗುವುದು ಸಹಜ. ಉದ್ಯಮಕ್ಕೆ ಬೇಕಾಗುವ ಹಣ ಒದಗಿಸುವ ಬಂಡವಾಳ ಪೇಟೆಯಲ್ಲಿ ತೊಡಗಿಸುವ ಪ್ರವೃತ್ತಿ ಕಡಿಮೆ. ಸಣ್ಣ ಸಣ್ಣ ಪ್ರಮಾಣದಲ್ಲಿ ಕೂಡಿಸಿಟ್ಟ ಹಣವನ್ನು ಬಂಡವಾಳ ಪೇಟೆಗೆ ಹಚ್ಚುವ ಪ್ರವೃತ್ತಿ ಗುಜರಾತಿನಲ್ಲಿ ಮಾತ್ರವೇ ಹೆಚ್ಚಾಗಿರುವುದು.
ಷೇರುಗಳಲ್ಲಿ ಹಣ ತೊಡಗಿಸಲು ಹೋಗಿ ಕೈಸುಟ್ಟುಕೊಂಡಿರುವ ಸಣ್ಣ ಹೂಡಿಕೆದಾರರೇ ಅಧಿಕ. ಷೇರು ಬಿಡುಗಡೆ ಮಾಡುವ ಮೂಲಕ ಹಣ ಸಂಗ್ರಹಿಸಿದ ಅನೇಕ ಕಂಪೆನಿಗಳು ಮೋಸ ಮಾಡಿವೆ. ಈ ಕಟು ಅನುಭವ ಇರುವವರಿಗೆ ಮ್ಯೂಚುವಲ್‌ ಫಂಡ್‌ಗಳು ಒಳ್ಳೆಯ ಮಾರ್ಗೋಪಾಯ ಆಗಬಲ್ಲದು. ಅಂಥ ಸನ್ನಿವೇಶ ಸ್ಫೋಟಕಗೊಳ್ಳುವುದಕ್ಕೆ ಕಾಲ ಇನ್ನೂ ಸಾಕಷ್ಟಿದೆ ಎಂಬುದೂ ನಿಜ.
ಮ್ಯೂಚುವಲ್‌ ಫಂಡ್‌ ನಡೆಸುವ ಕಂಪೆನಿಗಳವರು ಸ್ಕೀಂಗಳನ್ನು, ಅಂದರೆ ನಿರ್ದಿಷ್ಟ ಗುರಿಸಾಧನೆಯ ಯೋಜನೆಗಳನ್ನು ರೂಪಿಸುತ್ತಾರೆ. ಅದರಲ್ಲಿ ಹಣ ತೊಡಗಿಸುವವರು ಯೂನಿಟ್‌ಗಳನ್ನು ಖರೀದಿಸಬೇಕು. ಹಾಗೆ ಆ ಯೋಜನೆಯ ಯುನಿಟ್‌ಗಳನ್ನು ಮಾರಿದ ಹಣದಿಂದ ಹಲವಾರು ಕಂಪೆನಿಗಳ ಷೇರುಗಳನ್ನು ಖರೀದಿಸಿ ಇಡುತ್ತಾರೆ. ಆ ಷೇರುಗಳ ಬೆಲೆ ಏರಿದಾಗ, ಏರಿದಷ್ಟು ಭಾಗ ಏನಿದೆಯೋ ಅದೇ ಹುಟ್ಟುವಳಿ. ಯೂನಿಟ್‌ವೊಂದು ಎಷ್ಟು ಗಳಿಸಿದೆಯೋ ಅದರ ಆಧಾರದ ಮೇಲೆ ತಮ್ಮ ಗಳಿಕೆ ಇಷ್ಟೆಂದು ಹೂಡಿಕೆದಾರರು ಭಾವಿಸಬಹುದು. ಏರಿದ ಬೆಲೆಗೆ, ಬೇಕೆಂದಾಗ, ಯೂನಿಟ್‌ಗಳನ್ನು ಮಾರಬಹುದು.
ಹೂಡಿಕೆದಾರರು ಸ್ವತಃ ತಾವೇ ಷೇರುಗಳನ್ನು ಖರೀದಿಸಿ, ಬ್ರೋಕರುಗಳ ಮೂಲಕ ಮಾರಿ ವ್ಯವಹಾರ ನಡೆಸಬಹುದು. ಆದರೆ ಯಾವ ಷೇರುಗಳನ್ನು ಖರೀದಿಸಿದರೆ ಅದರ ಬೆಲೆ ಭವಿಷ್ಯದಲ್ಲಿ ಏರುತ್ತದೆ ಎಂಬುದನ್ನು ನಿರ್ಧರಿಸುವುದು ಕಷ್ಟ ಆಗುತ್ತದೆ. ಬೆಲೆ ಏರದ ಷೇರುಗಳಲ್ಲಿ ಹಣ ತೊಡಗಿಸುವ ಅಪಾಯ ಇದ್ದೇ ಇರುತ್ತದೆ. ಹಾಗೆ ನಿರ್ಧಾರ ಮಾಡುವ ಹೊಣೆಯನ್ನು ಮ್ಯೂಚುವಲ್‌ ಫಂಡ್‌ನವರೇ ತೆಗೆದುಕೊಳ್ಳುತ್ತಾರೆ. ನಿರ್ದಿಷ್ಟ ಸ್ಕೀಂಗೆ ಅನ್ವಯಿಸುವಂತೆ ಕೊಳ್ಳುವ ಮಾರುವ ಕೆಲಸ ಇದ್ದೇ ಇರುತ್ತದೆ. ಅಂದರೆ ಒಂದು ಹೆಸರಿನ ಸ್ಕೀಂನಲ್ಲಿ ಬಂದ ಹಣದಲ್ಲಿ ಷೇರುಗಳನ್ನು ಖರೀದಿಸುತ್ತಿರುತ್ತಾರೆ; ಮಾರುತ್ತಿರುತ್ತಾರೆ. ಅಷ್ಟನ್ನೂ ಹೂಡಿಕೆದಾರನಿಗಾಗಿ ಫಂಡ್‌ನವರು ಮಾಡುತ್ತಿರುತ್ತಾರೆ. ಇಲ್ಲದಿದ್ದರೆ ಸ್ವಂತ ಹಣದಲ್ಲಿ ಷೇರು ವ್ಯವಹಾರ ಮಾಡುವವರು ಸ್ವತಃ ಇದನ್ನೆಲ್ಲ ಮಾಡಿಕೊಳ್ಳಬೇಕಾಗುತ್ತದೆ. ಮ್ಯೂಚುವಲ್‌ ಫಂಡ್‌ನವರು ಲಾಭ ನಷ್ಟದ ಲೆಕ್ಕ ಕೂಡಾ ಇಡುತ್ತಾರೆ.
ಎಷ್ಟೋ ಬಾರಿ ಮ್ಯೂಚುವಲ್‌ ಫಂಡ್‌ ನಡೆಸುತ್ತಿರುವ ಕಂಪೆನಿಯವರು ತಮ್ಮ ಯೂನಿ ಗ್ರಾಹಕರ ಪರವಾಗಿ ಸ್ಕೀಂಗಳನ್ನು ನಡೆಸಿಕೊಂಡು ಬರಲು ಬಿಡಿ ಬಿಡಿಯಾಗಿ  ಅನ್ಯರನ್ನು ನೇಮಿಸುತ್ತಾರೆ. ಅಂಥ ಹೊಣೆ ಹೊರುವ ಪರಿಣಿತ ಕಂಪೆನಿಗಳೇ ಇರುತ್ತವೆ. ಅವನ್ನು ಅಸೆಟ್‌ ಮ್ಯಾನೇಜ್‌ಮೆಂಟ್‌ ಕಂಪೆನಿ ಎಂದೇ ಕರೆಯುತ್ತಾರೆ. ಯಾವ ಯಾವ ಕಂಪೆನಿಗಳ ಷೇರುಗಳನ್ನು ಖರೀದಿಸಿ ಗುಡ್ಡೆ ಹಾಕಬೇಕು; ಯಾವುದನ್ನು ಯಾವಾಗ ಮಾರಿ ನಷ್ಟದಿಂದ ಪಾರಾಗಬೇಕು ಎಂದು ನಿರ್ಧರಿಸುವಲ್ಲಿ ಇವರು ನಿಷ್ಣಾತರು.
‘ಯಾವುದೇ ಸ್ಕೀಂನಲ್ಲಿ ಸಂಗ್ರಹಿಸಿಟ್ಟ ಷೇರುಗಳ ಒಟ್ಟು ರ್ಮಲ್ಯ ಏರಿದರೇನೇ ಲಾಭ. ಗುಡ್ಡೆ ಹಾಕಿದ ಷೇರುಗಳಲ್ಲಿ ಕೆಲವಾದರೂ ಬೆಲೆ ಕಳೆದುಕೊಂಡರೆ ನಷ್ಟ. ಕೆಲವು ಲಾಭ ಕೆಲವು ನಷ್ಟ ಎಂದು ಆದಾಗ ಒಟ್ಟಾರೆ ಲಾಭ ಇರಬೇಕು. ಆಗ ಮಾತ್ರ ಯೂನಿಟ್‌ದಾರರ ಉಳಿತಾಯ ಹಣಕ್ಕೆ ಹುಟ್ಟುವಳಿ ಬಂದಂತೆ ಆಗುತ್ತದೆ. ಹೂಡಿದ ಹಣದಲ್ಲಿ ಷೇರುಗಳ ರೂಪದಲ್ಲಿ ಗುಡ್ಡೆ ಹಾಕಿದ ಆಸ್ತಿ ಎಷ್ಟು ಎಂಬುದು ಮುಖ್ಯವಾಗುತ್ತದೆ. ಇದರ ಮೊತ್ತವನ್ನು ‘ಪ್ರತಿ ಯೂನಿಟ್‌ಗೆ ಸಂದ ಲಾಭ-ನಷ್ಟ ಸಹಿತ’ ಎಂದು ಲೆಕ್ಕ ಹಾಕುತ್ತಾರೆ. ಅದೇ ನೆಟ್‌ ಅಸೆಟ್‌ ವ್ಯಾಲ್ಯೂ –ಎನ್‌.ಎ.ವಿ. ಒಳ್ಳೆಯ ಮ್ಯೂಚುವಲ್‌ ಫಂಡ್‌ ಸ್ಕೀಂಗಳಲ್ಲಿ ಮಾತ್ರ ಇದು ಏರುತ್ತಿರುತ್ತದೆ. ಇದು ಇಳಿದರೆ ಯೂನಿಟ್‌ ನಿಷ್ಪ್ರಯೋಜಕ. ಮೋಸ ನಡೆಯುವುದು ಎಲ್ಲೆಂದರೆ ಷೇರು ಖರೀದಿ ಮಾರಾಟ ವೇಳೆ ಮ್ಯೂಚುವಲ್‌ ಫಂಡ್‌ ವ್ಯವಹಾರದಲ್ಲಿ ಒಳಗೊಳಗೇ ಅಕ್ರಮವಾಗಿ ಲಾಭ ಮಾಡಿಕೊಂಡು ಬಿಡುತ್ತಾರೆ. ಲೆಕ್ಕ ದಾಖಲು ಮಾಡುವುದು ಒಂದು; ವಹಿವಾಟು ಇನ್ನೊಂದು. ನಡೆಸುವವರಿಗೆ ಲಾಭ, ಹಣ ತೊಡಗಿಸುವವರಿಗೆ ನಷ್ಟ. ಏಕೆಂದರೆ ಇವರ ಹಣದ ಮೇಲೆ ವ್ಯವಹಾರ ನಡೆದರೂ ಅದರ ಮೇಲೆ ಇವರಿಗೆ ನಿಯಂತ್ರಣವಿರದು. ಅದೇ ದೊಡ್ಡ ಲೋಪ.
ಎಲ್ಲಕ್ಕಿಂತ ಹೆಚ್ಚಾಗಿ ಯೂನಿಟ್‌ಗಳನ್ನು ಬೇಕೆಂದಾಗ ಮಾರಲು ಮುಕ್ತ ಅವಕಾಶವಿದೆ. ಅದನ್ನು ತಪ್ಪಿಸಲು ಯು.ಎಸ್‌. ೬೪ನವರು ಯತ್ನಿಸಿದ್ದು ಮಾತ್ರ ಮಹಾಪರಾಧ. 
೧೧.೦೭.೨೦೦೧.
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೮. ಕೈವಾಡದ ವಹಿವಾಟಿನ ಅಂತ್ಯ ಸನ್ನಿಹಿತ
ಷೇರುಪೇಟೆಗಳಲ್ಲಿ ಜುಲೈ ೨ ರಿಂದ ಬದ್ಲಾ ವಹಿವಾಟು ಪದ್ಧತಿ ಮಾಯವಾಗಲಿದೆ. ಮಾರ್ಜಿನ್‌ ಹಣ ಮತ್ತು ಬದ್ಲಾ ಪಾವತಿ ಮಾಡುತ್ತಾ ಲೆಕ್ಕ ಚುಕ್ತಾವನ್ನು ವಾರದಿಂದ ವಾರಕ್ಕೆ ಮುಂದೆ ಹಾಕುತ್ತಾ ಹೋಗುವ ಕ್ರಮ ನಿಂತು ಹೋಗುತ್ತದೆ. ಖರೀದಿಸಿದ ಷೇರುಗಳ ಬಾಬ್ತು ನಗದು ಸಲ್ಲಿಸಿ ವಾರದ ಅಂತ್ಯದಲ್ಲೇ ಲೆಕ್ಕ ಚುಕ್ತಾ ಮಡಬೇಕು.
ವಿವಿಧ ಸೂಚ್ಯಂಕ ಲೆಕ್ಕಾಚಾರಕ್ಕೆ ಒಳಪಟ್ಟು ನಿರ್ದಿಷ್ಟ ಷೇರುಗಳನ್ನು ಮುಂದೆ ಇರುವ ವಿವಿಧ ದಿನಾಂಕಗಳಿಗೆ ನಿರ್ದಿಷ್ಟವಾಗಿ ನಿಗದಿಪಡಿಸಿದಂತೆ ವಾಯಿದಾ ಖರೀದಿ ನಡೆಸಲು ಅವಕಾಶವಿರುತ್ತದೆ. ಕೆಲವು ನಿರ್ದಿಷ್ಟ ಬಿಡಿ ಷೇರುಗಳಿಗಾಗಿ ವಾಯಿದಾ ವ್ಯಾಪಾರ ಸೌಲಭ್ಯವಿರುತ್ತದೆ. ಅದಕ್ಕ ಹೊರತಾಗಿ ಮಿಕ್ಕ ಎಲ್ಲ ಷೇರುಗಳ ತತ್ಕಾಲ ವ್ಯವಹಾರ ವಾರಾಂತ್ಯದಲ್ಲಿ ಮುಗಿದು ಹೋಗಬೇಕು. ಇದು ಸೆಬಿ ತರುತ್ತಿರುವ ಹೊಸ ನಿಯಮ.
ವಾರಾಂತ್ಯದಲ್ಲೇ ಲೆಕ್ಕ ಚುಕ್ತಾ ಮಾಡಬೇಕೆನ್ನುವುದು ಮುಂದುವರೆದ ರಾಷ್ಟ್ರಗಳ ಷೇರುಪೇಟೆಗಳಲ್ಲಿ ಚಾಲ್ತಿಯಲ್ಲಿರುವ ನಿಯಮವೇ ಆಗಿದೆ. ಈಚಿನ ಬಜೆಟ್‌ ನಂತರ ಷೇರು ಬೆಲೆಗಳು ಕುಸಿದಿದ್ದು, ಕೇತನ್‌ ಪಾರೀಖ್‌ ಹಗರಣ ಬೆಳಕಿದೆ ಬಂದಿದ್ದು ಇವು ಬದ್ಲಾ ಪದ್ಧತಿ ಅಂತ್ಯಕ್ಕೆ ಕುಮ್ಮಕ್ಕು ನೀಡಿದವು. ಈ ಹಿಂದೆ ಕೇತನ್ ಪಾರೀಖ್ ಹಗರಣದಂತೆಯೇ ಹರ್ಷದ್‌ ಮೆಹ್ತಾ ವಿದ್ಯಮಾನ ನಡೆದಾಗಲೂ ಸರ್ಕಾರವು ಏನು ಮಾಡಬೇಕೆಂದು ಯೋಚಿಸಿತ್ತು. ಅದರ ಪರಿಣಾಮವಾಗಿ ಬ್ರೋಕರ್‌ಗಳ ಮೇಲುಗೈ ಇಲ್ಲವಾದಂಥ ನ್ಯಾಷನಲ್‌ ಸ್ಟಾಕ್‌ ಎಕ್ಸ್‌ಚೇಂಜ್ (ಎನ್‌ಎಸ್‌ಇ) ಅಸ್ತಿತ್ವಕ್ಕೆ ಬಂದಿತು.
ಬದ್ಲಾ ಪದ್ಧತಿ ಅಂತ್ಯಗೊಂಡು ನಗದು ವಹಿವಾಟಿನ ಪದ್ಧತಿ ಜಾರಿಗೆ ಬಂದನಂತರ ಊಹಾಪೋಹ ವ್ಯಾಪಾರದ ವಹಿವಾಟುದಾರರ ಕೈ ಕಟ್ಟಿದಂತೆ ಆಗುತ್ತದೆ. ಈ ವಹಿವಾಟುದಾರರು ಎಷ್ಟೋ ವೇಳೆ ತಮಗೆ ಅನುಕೂಲವಾಗುವಂತೆ ಷೇರುಗಳ ಬೆಲೆ ಏರಿಸಲು ನಾನಾ ತಂತ್ರಗಳನ್ನು ಅನುಸರಿಸುತ್ತಿದ್ದರು. ಲೆಕ್ಕ ಚುಕ್ತಾ ಮುಂದಕ್ಕೆ ಹಾಕುವ ಅವಕಾಶವನ್ನು ದುರುಪಯೋಗ ಮಾಡಿಕೊಂಡು ಅಲ್ಪಬದ್ಲಾ ಮತ್ತು ಮಾರ್ಜಿನ್‌ ಪಾವತಿ ಮಾಡುತ್ತಾ ತಮ್ಮ ತಮ್ಮಲ್ಲಿಯೇ ವಿಪರೀತ ಸಂಖ್ಯೆಯಲ್ಲಿ ಷೇರುಗಳನ್ನು ಕೊಂಡು ಮಾರಿದಂತೆ ಮಾಡುತ್ತಿದ್ದರು. ಹೀಗೆ ವಾಸ್ತವವಾಗಿ ಮಾರುಕಟ್ಟೆಯಲ್ಲಿ ನಿರ್ದಿಷ್ಟ ಷೇರುಗಳು ಕೆಲವೇ ಸಂಖ್ಯೆಯಲ್ಲಿದ್ದರೂ ಮತ್ತೆ ಮತ್ತೆ ಕೈ ಬದಲಾಗಿ ಎಷ್ಟೊ ದೊಡ್ಡ ಸಂಖ್ಯೆಯಲ್ಲಿ ಮಾರಾಟವಾದಂತೆ ದಾಖಲೆ ಸೃಷ್ಟಿಯಾಗುತ್ತದೆ. ನಿರ್ದಿಷ್ಟ ಷೇರಿಗೆ ಭಾರೀ ಬೇಡಿಕೆ ಇರುವಂತೆ ಆಗ ಭಾವಿಸುವ ಸಣ್ಣ ಹೂಡಿಕೆದಾರರು ಖರೀದಿಗೆ ಮೊದಲು ಮಾಡುತ್ತಾರೆ. ಏರು ಬೆಲೆ ಕಾಣಿಸಿಕೊಳ್ಳುತ್ತದೆ. ಹೆಚ್ಚು ಹೆಚ್ಚು ಹಣ ಹೂಡಿಕೆದಾರರಿಂದ ವಹಿವಾಟುದಾರರ ಕೈ ಸೇರುತ್ತದೆ. ಬೆಲೆ ಏರುತ್ತಲೇ ಹೋದಂತೆ ಹೂಡಿಕೆದಾರರಿಗೆ ಕೂಡಾ ಲಾಭವಾಗುತ್ತಾ ಹೋಗುತ್ತದೆ. ದಿಢೀರನೆ ವಹಿವಾಟುದಾರರು, ತಾವು ಸಾಕಷ್ಟು ಲಾಭ ಮಾಡಿಕೊಂಡಿರುವುದು ಮನವರಿಕೆ ಮಾಡಿಕೊಂಡಾದ ಮೇಲೆ, ಷೇರು ಬೆಲೆಗಳು ಇಳಿಯುವಂತೆ ಮಾಡುತ್ತಾರೆ. ಹೂಡಿಕೆದಾರರು ನಷ್ಟಕ್ಕೆ ಗುರಿ ಆಗುತ್ತಾರೆ. ಹರ್ಷದ ಮೆಹ್ತಾ ಮತ್ತು ಕೇತನ್‌ ಪಾರೀಖ್‌ ಎರಡೂ ಪ್ರಕರಣಗಳಲ್ಲಿ ಹೂಡಿಕೆದಾರರು ಹಣ ಕಳೆದುಕೊಂಡಿದ್ದು ಹೀಗೆಯೇ.
ಇನ್ನು ಮುಂದೆ ವಹಿವಾಟುದಾರರು ಆಯಾ ವಾರವೇ ನಗದು ಸಲ್ಲಿಸಿ ಖರೀದಿಸಿದ ಷೇರುಪತ್ರಗಳನ್ನು ಸುಪರ್ದಿಗೆ ತೆಗೆದುಕೊಳ್ಳಬೇಕೆಂದು ಆಗುತ್ತದೆ. ಅದರಿಂದ ಅವರು ನಡೆಸುವ ವಹಿವಾಟಿಗೆ ಮಿತಿ ಎರ್ಪಡುತ್ತದೆ. ಊಹಾಪೋಹ ವ್ಯಾಪಾರಕ್ಕೆ ತಡೆಯುಂಟಾಗಿ ನಿಜವಾದ ಅರ್ಥದಲ್ಲಿ ಹಣ ಹೂಡಲು ಬಯಸುವ ಹೂಡಿಕೆದಾರರಿಗೆ ಅವಕಾಶ ಹೆಚ್ಚುತ್ತದೆ. ಇದೊಂದು ಆರೋಗ್ಯಕರ ಬೆಳವಣಿಗೆ.
ವಹಿವಾಟುದಾರರು ಈತನಕ ಆಯ್ದ ಕೆಲವು ಕಂಪೆನಿಗಳ ಷೇರುಗಳನ್ನು ಗುಡ್ಡೆ ಹಾಕಿಕೊಂಡು ತೇಜಿ (ಏರು ಬೆಲೆ-ಭಾರೀ ಬೇಡಿಕೆ) ಬಗೆಯ ಇಲ್ಲವೇ ಮಂದಿ (ಇಳಿಯುತ್ತಿರುವ ಬೆಲೆ-ಕೊಳ್ಳುವವರು ಕಡಿಮೆ) ಬಗೆಯ ವಹಿವಾಟು ನಡೆಸುತ್ತಿದ್ದರು. ಆ ಬಗೆಯಲ್ಲಿ ಇವರ ಕೈಗೆ ಸಿಕ್ಕಿದ ಷೇರುಗಳ ಮಾಲಿಕತ್ವದ ಕಂಪೆನಿಗಳ ಗಳಿಕೆ, ಸ್ಥಿತಿಗತಿ ಇವು ಗೌಣವಾಗಿರುತ್ತಿದ್ದವು. ವಹಿವಾಟುದಾರರ ಕೈವಾಡದ ಪರಿಣಾಮವಾಗಿ ಆ ಷೇರುಗಳಿಗೆ ಪ್ರಾಮುಖ್ಯ ಹಾಗೂ ಮಿತಿಮೀರಿದ ಬೆಲೆ ಸಂದಾಯವಾಗುತ್ತಿತ್ತು. ಇನ್ನು ಮುಂದೆ ಅವುಗಳ ಪ್ರಾಮುಖ್ಯ ಕಡಿಮೆಯಾಗಿ ನಿಜವಾದ ಮೌಲ್ಯದ ಅನ್ವಯ ಬೆಲೆ ಬಾಳುವ ಷೇರುಗಳ ವಹಿವಾಟು ಹೆಚ್ಚುತ್ತದೆ. ಹೂಡಿಕೆದಾರರು ದೀರ್ಘ ಅವಧಿಯಲ್ಲಿ ಕೈವಾಡಗಳಿಗೆ ಹೊರತಾದ ರೀತಿಯಲ್ಲಿ ಲಾಭ ಪಡೆಯುವಂತಾಗುತ್ತದೆ.
ವಹಿವಾಟುದಾರರು ಸುಮಾರು ೧೦೦ ವರ್ಷ ಕಾಲದಿಂದ ಊಹಾಪೋಹ ವ್ಯಾಪಾರ ಮಾಡಿ ಷೇರುಪೇಟೆ ಮೇಲೆ ಹಿಡಿತ ಸಾಧಿಸಿದ್ದರು. ಜುಲೈ ೨ರ ನಂತರ ಆದಷ್ಟೂ ದಾಂಧಲೆ ನಡೆಸಲು ಸಹಜವಾಗಿ ಸಿದ್ಧರಾಗುತ್ತಾರೆ. ಯಾವುದೇ ಸುಧಾರಣೆ ವೇಳೆ ಇಂಥ ಪ್ರತಿಕ್ರಿಯೆಯನ್ನು ನಿರೀಕ್ಷಿಸಬಹುದು. ಆದರೆ ಸೆಬಿ ಮತ್ತಿತರ ನಿಯಂತ್ರಕ ಸಂಸ್ಥೆಗಳು ಬಿಗಿಯಾಗಿದ್ದರೆ ಹಾಗೂ ಅವಕ್ಕೆ ಸರ್ಕಾರ ಒತ್ತಾಸೆ ನೀಡಿದರೆ ಸುಧಾರಿತ ವ್ಯವಸ್ಥೆ ಕೆಲವು ವಾರಗಳಲ್ಲಿ ಸ್ಥಿರಗೊಳ್ಳುತ್ತದೆ. ಹೊಸ ವ್ಯವಸ್ಥೆಯಲ್ಲಿ ಇದೇ ವಹಿವಾಟುದಾರರು ವಾರದ ಐದು ದಿನಗಳ ವಹಿವಾಟಿನಲ್ಲೇ ದೈನಿಕ ಬದ್ಲಾ ಪದ್ಧತಿ ಜಾರಿ ಮಾಡಿಕೊಳ್ಳಲೂ ಸಾಕು!
ವಾಸ್ತವವಾಗಿ ಸೆಬಿಯು ಒಂದು ರೀತಿಯಲ್ಲಿ ಬಲಪ್ರಯೋಗ ಮಾಡಿ ಹೊಸ ಕಾರ್ಯಪದ್ಧತಿ ಜಾರಿಗೆ ತರುತ್ತಿರುವ ಬಗೆಗೆ ಆಕ್ಷೇಪಿಸುವವರು ಗಂಭೀರ ಪರಿಣಾಮಗಳು ಆಗುತ್ತವೆ ಎನ್ನುತ್ತಾರೆ. ಬ್ರೋಕರ್‌ ಪ್ರಧಾನ ವ್ಯವಸ್ಥೆಯಲ್ಲಿ ವಿಜೃಂಭಿಸಿದ ವಹಿವಾಟುದಾರರು ದುರ್ಬಲಗೊಂಡಂತೆ ವಿದೇಶಿ ಬಂಡವಾಳ ತಂದಿರುವ ಹಣಕಾಸು ಸಂಸ್ಥೆಗಳು (ಎಫ್‌ಐಐಗಳ) ಪ್ರಾಬಲ್ಯ ಹೆಚ್ಚಾಗುತ್ತದೆ ಎಂದು ಅವರು ಎಚ್ಚರಿಕೆ ನೀಡಿದ್ದಾರೆ. ಹಾಗೆ ಆದರೆ ಸಣ್ಣ ದೇಶೀಯ ಹೂಡಿಕೆದಾರರಿಗೆ ಪುನಃ ಅವಕಾಶ ಖೋತಾ. ಅವರ ವಿರುದ್ಧ ಸೆಬಿ ಎಚ್ಚರ ವಹಿಸಬೇಕು. ಎಫ್‌ಐಐಗಳಿಗೆ ಅವಕಾಶ ಅಧಿಕಗೊಂಡು ವಿದೇಶ ಬಂಡವಾಳ ಅಧಿಕ ಪ್ರಮಾಣದಲ್ಲಿ ಹರಿದುಬಂದರೆ ಆರ್ಥಿಕತೆಗೆ ಲಾಭ.
ಷೇರುಪೇಟೆ ವಿದ್ಯಮಾನ ಈತನಕ ದೇಶದ ಆರ್ಥಿಕತೆಗೆ ನಿರೀಕ್ಷಿಸಿದಷ್ಟು ಸಹಾಯವನ್ನೇನೂ ಮಾಡಿಲ್ಲ ಎಂಬುದು ನಿಜ. 
೩೦.೦೫.೨೦೦೧.
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೭೯. ಷೇರುಪೇಟೆ ಆಟಗಾರರಿಗೆ ಸೆಬಿ ಅಂಕುಶ
ಯಾವುದೇ ವ್ಯಾಪಾರ ಆದರೂ ತುಂಬಾ ಗಡುಸಾದ ನಿಯಮಗಳಿಗೆ ಒಳಪಟ್ಟಿರುತ್ತದೆ. ಆ ಬಗೆಯ ಬಹುತೇಕ ನಿಯಮಗಳು ಅಲಿಖಿತ. ಬರಿದೆ ರೂಢಿಜನ್ಯ. ಇವನ್ನು ಪಾಲಿಸುವವರು ನಷ್ಟದಿಂದ ಪಾರಾಗುತ್ತಾರೆ. ವ್ಯಾಪಾರದಲ್ಲಿ ಊಹಾಪೋಹಕ್ಕೆ, ನಿರಾಧಾರ ನಿರ್ದಾರಗಳಿಗೆ ಅವಕಾಶವಿಲ್ಲ. ಆದರೆ ಊಹಾಪೋಹವನ್ನೇ ಆಧರಿಸಿದ  ಸಟ್ಟಾ ಸ್ವರೂಪದ ವ್ಯಾಪಾರವೊಂದಿದೆ. ಅದುವೇ ಷೇರು ವ್ಯಾಪಾರ. ಈ ಸಟ್ಟಾ ವ್ಯಾಪಾರವನ್ನು ನಿರ್ದಿಷ್ಟವಾದ ಕಟುವಾದ ನಿಷ್ಠುರ ಸ್ವರೂಪದ ನಿರ್ಬಂಧಗಳಿಗೆ ಒಳಪಡಿಸುವ ಯತ್ನವನ್ನು ಸೆಕ್ಯುರಟೀಸ್‌ ಬೋಡ್‌ ಆಫ್‌ ಇಂಡಿಯಾ ‘ಸೆಬಿ’ ನಡೆಸಿದೆ. ಜುಲೈ ಎರಡರಿಂದ ಷೇರು ವ್ಯಾಪಾರದಲ್ಲಿ ಜಾರಿಯಲ್ಲಿರುವ ‘ಬದ್ಲಾ’ ಪದ್ಧತಿಗೆ ಮಂಗಳ ಹಾಡಲಾಗುವುದು.
ಷೇರು ವಹಿವಾಟು ಮಾಡುವವರು ನಗದು ಕೈಲಿಟ್ಟುಕೊಂಡು ವ್ಯಾಪಾರ ಮಾಡುತ್ತಾರೆಯೇ? ಇಲ್ಲ. ವಾರದಲ್ಲಿ ಐದು ದಿನ ಷೇರುಪೇಟೆ ವ್ಯಾಪಾರ ನಡೆಯುತ್ತದೆ. ಯಾವುದೇ ವಹಿವಾಟುದಾರ ಷೇರುಗಳನ್ನು ಖರೀದಿಸುತ್ತಾನೆ, ಮಾರುತ್ತಾನೆ. ಷೇರು ಬ್ರೋಕರುಗಳು ವಾಸ್ತವ ಮಧ್ಯವರ್ತಿಗಳು, ವ್ಯವಹಾರಸ್ಥರು ಮತ್ತು ಬ್ರೋಕರುಗಳು ಷೇರುಪೇಟೆ ನಿಯಮಾವಳಿಗಳ ಪ್ರಕಾರ, ಅದರ ದಾಖಲೆಗಳೊಂದಿಗೆ ವ್ಯವಹಾರ ಮಾಡುತ್ತಾರೆ. ‘ಸೆಟ್ಲ್‌ಮೇಂಟ್‌’ ದಿನ ಕೊಂಡಿದ್ದು ಮಾರಿದ್ದರ ಪ್ರಕಾರ ವ್ಯವಹಾರ ಚಕ್ತಾ ಮಾಡಿಕೊಳ್ಳುತ್ತಾರೆ. ಯಾವುದೇ ವ್ಯವಹಾರಸ್ಥ ಹೀಗೆ ಲೆಕ್ಕ ಚುಕ್ತಾ ದಿನ ತನ್ನೆಲ್ಲ ಷೇರು ಖರೀದಿ ಬಾತು ನಗದು ಸಲ್ಲಿಸಬೇಕಷ್ಟೆ. ಷೇರುಪೇಟೆಯಲ್ಲಿ ಆ ಖರೀದಿ ಬಾಬಿನ ವ್ಯವಹಾರವನ್ನು ಮುಂದಕ್ಕೆ ಹಾಕಲು ಅವಕಾಶವಿದೆ. ಅಂದರೆ ತನ್ನ ಚುಕ್ತಾವನ್ನು ಮುಂದಿನ ಸೆಟ್ಲ್‌ಮೆಂಟ್‌ನಲ್ಲಿ ಮಾಡುವುದಾಗಿ ಆತ ಹೇಳುತ್ತಾನೆ. ನಗದು ಕೊಡದೇ ಇರುವುದಕ್ಕಾಗಿ ‘ಮಾರ್ಜಿನ್‌’ ಎಂಬ ಹೆಸರಿನಲ್ಲಿ ಸ್ವಲ್ಪ ಹಣ ಕೊಟ್ಟರಾಯಿತು. ಷೇರುಪೇಟೆಯಲ್ಲಿ ಶೇ. ೧೫ ಅಥವಾ ಅದರ ಆಸುಪಾಸಿನ ಪ್ರಮಾಣದಲ್ಲಿ ಮಾರ್ಜಿನ್‌ ನಿಗದಿಯಾಗಿರುತ್ತದೆ. ಇದು ಅನಧಿಕೃತವಾಗಿ ನಿಗದಿಯಾಗಿದ್ದು, ಪೂರ್ತಿಯಾಗಿ ನಗದು ಕೊಟ್ಟು ಖರೀದಿಯನ್ನು ಕಾಯಂ ಮಾಡದೆ ಮುಂದಿನ ಅವಧಿಗೆ ವ್ಯವಹಾರವನ್ನು ದೂಡಿದ್ದಕ್ಕೆ ಖರೀದಿಯ ಷೇರು ಮೌಲ್ಯದ, ಮಾರುಕಟ್ಟೆ ಬೆಲೆ ಆಧಾರದ ಒಟ್ಟು ಮೊಬಲಗಿನ ಶೇಕಡಾವಾರು ಶುಲ್ಕ ಇದು. ಈ ಮಾರ್ಜಿನ್‌ ಹಣ ತೆತ್ತರೆ ಮುಗಿಯಿತು. ಚುಕ್ತಾವನ್ನು ಮುಂದೂಡಬಹುದು. ಇದು ಈ ತನಕದ ವ್ಯವಸ್ಥೆ.
ಮಾರ್ಜಿನ್‌ ಹಣದ ಜೊತೆಗೆ ‘ಬದ್ಲಾ’ ಎಂಬುದನ್ನು ತೆರಬೇಕಾಗುತ್ತದೆ. ಖರೀದಿ ಮಾಡಿದವರು ನಗದು ಕೊಡದೆ ಚುಕ್ತಾ ಮಾಡದೇ ಇದ್ದುದರಿಂದ ಬಡ್ಡಿ ಕೊಡಬೇಕಾಗುತ್ತದೆ. ಇದೇ ಬದ್ಲಾ. ಇದರ ಲೆಕ್ಕಾಚಾರ ಸುಲಭ ಹಾಗೂ ಕುತೂಹಲಕಾರಿ. ಯಾವುದೇ ಒಂದು ವ್ಯವಹಾರದಲ್ಲಿ ವಾರ್ಷಿಕ ಬಡ್ಡಿದರ ಬದ್ಲಾಕ್ಕಾಗಿ ಎಷ್ಟೆಂಬುದನ್ನು ವಹಿವಾಟುದಾರರೇ, ಅಂದರೆ ಕೊಳ್ಳುವವರು ಮತ್ತು ಮಾರುವವರು ಮುಖ್ಯವಾಗಿ ಬ್ರೋಕರುಗಳು ನಿಗದಿ ಮಾಡಿಕೊಳ್ಳುತ್ತಾರೆ. ಉದಾಹರಣೆಗೆ ವಾರ್ಷಿಕ ಬಡ್ಡಿದರ ಶೇ. ೨೬ ಎಂದಿಟ್ಟುಕೊಳ್ಳೋಣ. ವರ್ಷದಲ್ಲಿ ೫೨ ವಾರದ ವಹಿವಾಟು ಇರುತ್ತದೆ. ಪ್ರತಿವಾರ ಐದು ದಿನ ವಹಿವಾಟು ನಡೆಯುತ್ತದೆ. ಪ್ರತಿ ಎರಡು ದಿನದ ವಹಿವಾಟಿಗೆ (ಒಂದು ವಾರಕ್ಕೆ) ಒಂದು ಸೆಟ್ಲ್‌ಮೆಂಟ್ ಶೇ. ೨೬ ವಾರ್ಷಿಕ ಬಡ್ಡಿ ಆದರೆ ಒಂದು ವಾರ ಅವಧಿಗೆ ಶೇ. ೦.೫ ಬೀಳುತ್ತದೆ. ಯಾವುದೇ ಒಂದು ಕಂಪೆನಿಯ ಷೇರಿನ ಮಾರುಕಟ್ಟೆ ಬೆಲೆ ೧೦೦೦ ರೂಪಾಯಿ ಇರುತ್ತದೆ ಎಂದಾದರೆ, ನೂರಕ್ಕೆ ೦.೫ ಲೆಕ್ಕಾಚಾರದಲ್ಲಿ ೧೦೦೦ ಮೊತ್ತಕ್ಕೆ ಅಂದರೆ ಒಂದು ಷೇರಿಗೆ ಬಡ್ಡಿ ಮೊತ್ತ ೫ ರೂಪಾಯಿ ಬೀಳುತ್ತದೆ.
ಹೀಗೆ ಮಾರ್ಜಿನ್‌ ಹಣ ಶೇ. ೧೫ ಮತ್ತು ಬದ್ಲಾ ಶೇ. ೨೬ ಇದ್ದರೆ, ೧೦೦೦ ರೂಪಾಯಿ ಬೆಲೆಯ ಷೇರು ಖರೀದಿ ಹಣ ಚುಕ್ತಾ ಮಾಡದೆ ಮುಂದಕ್ಕೆ ಹಾಕಿಕೊಂಡರೆ ಒಟ್ಟು ರೂ. ೧೫೫ ಕೊಟ್ಟರೆ ಮುಗಿಯಿತು. ಖರೀದಿ ಅವರ ಹೆಸರಿನಲ್ಲೇ ಉಳಿದಿರುತ್ತದೆ. ಎಲ್ಲ ೧೦೦೦ ರೂಪಾಯಿ ಬೆಲೆಯ ಷೇರು ಖರೀದಿ ಹಣ ಚುಕ್ತಾ ಮಾಡದೆ ಮುಂದಕ್ಕೆ ಹಾಕಿಕೊಂಡರೆ ಒಟ್ಟು ರೂ. ೧೫೫ ಕೊಟ್ಟರೆ ಮುಗಿಯಿತು. ಖರೀದಿ ಅವರ ಹೆಸರಿನಲ್ಲೇ ಉಳಿದಿರುತ್ತದೆ. ಎಲ್ಲ ೧೦೦೦ ರೂಪಾಯಿ ತೆರಬೇಕಿರುವುದಿಲ್ಲ. ಪ್ರತಿ ಬಾರಿ ರೂ. ೧೫೫ ಕೊಡುತ್ತ ಹೋದರೆ ವ್ಯವಹಾರ ಮುಂದೂಡುತ್ತಾ, ಹೋಗಬಹುದು. ಶೇ. ೨೬ ಎಂಬುದು ಲೆಕ್ಕಾಚಾರಕ್ಕೆ ನಿದರ್ಶನವಾಗಿ ತೆಗೆದುಕೊಂಡ ವಾರ್ಷಿಕ ಬಡ್ಡಿ ದರ. ಒಳ್ಳೆಯ ಕಂಪೆನಿಗಳ ಷೇರುಗಳ ಬೆಲೆ ವಿಪರೀತ ಏರುವ ನಿರೀಕ್ಷೆ ಇದ್ದರೆ ವಾರ್ಷಿಕ ಬಡ್ಡಿದರ ಶೇ. ೩೬ ಶೇ. ೪೪ ಹೀಗೆ ಇರುವುದು ಉಂಟು. ಆಗ ಬದ್ಲಾ ಏರುತ್ತಾ ಹೋಗುತ್ತದೆ. ಮಾರ್ಜಿನ್ ಶುಲ್ಕ ಸಹಾ ಶೇ. ೧೫ ರಿಂದ ೨೫ರ ತನಕ ಹೋಗಿರುವುದು ಉಂಟು.
ಒಟ್ಟಿನಲ್ಲಿ ಒಂದಿಷ್ಟು ಹಣ ಕೈಲಿಟ್ಟುಕೊಂಡು ಒಂದಿಷ್ಟು ದೊಡ್ಡ ಮೊತ್ತದ ವಹಿವಾಟು ನಡೆಸಬಹುದು. ಆ ವಹಿವಾಟಿಗೆಂದು ಹಣ ತೊಡಗಿಸುವವರೂ ಇದ್ದಾರೆ. ಇದೀಗ ಖಾಸಗಿ ಬ್ಯಾಂಕುಗಳಿಗೂ ಈ ಉದ್ದೇಶಕ್ಕೆಂದು ಸಾಲ ನೀಡುವ ಅವಕಾಶ ನೀಡಲಾಗಿದೆ.
ಬ್ರೋಕರುಗಳು ಮತ್ತು ವಹಿವಾಟುದಾರರು ಒಟ್ಟಾಗಿ ಬೆಲೆಗಳನ್ನು ಏರಿಸುವ ಇಳಿಸುವ ಆಟ ಆಡುತ್ತಾರೆ. ಕ್ಷುಲ್ಲಕ ಕಾರಣಗಳಿಗೆಲ್ಲ ಬೆಲೆ ಏರಿಸುತ್ತಾರೆ, ಇಳಿಸುತ್ತಾರೆ. ತಮ್ಮ ಕೈಗೆ ಬಂದ ಷೇರುಗಳನ್ನು ಕೊಂಡು ಮಾರಿ ದಂಧೆ ನಡೆಸುತ್ತಾರೆ. ಇದು ನಡೆದಷ್ಟೂ ಬ್ರೋಕರುಗಳಿಗೆ ದಳ್ಳಾಳಿ ಲಾಭ. ವಹಿವಾಟುದಾರರಿಗೆ ಮೌಲ್ಯ ಹೆಚ್ಚಿದ ಇಳಿದ ಪ್ರಕಾರ ಲಾಭ ಇಲ್ಲವೇ ನಷ್ಟ. ಇವರ ಸಟ್ಟಾ ವ್ಯವಹಾರದಲ್ಲಿ ಷೇರುಗಳಲ್ಲಿ ಹಣ ಹಾಕಿ ವರ್ಷಾನುಗಟ್ಟಲೆ ಕಾಯುವಂಥ ನಿಜವಾದ ಹೂಡಿಕೆದಾರರಿಗೆ ಬಹುಪಾಲು ಪ್ರಸಂಗಗಳಲ್ಲಿ ನಷ್ಟ. ಎಲ್ಲೋ ಒಂದಿಷ್ಟು ಒಳ್ಳೆಯ ಷೇರುಗಳನ್ನು ಇಟ್ಟುಕೊಂಡಿರುವವರಿಗೆ ಮಾತ್ರ ಲಾಭ. ಅದೊಂದು ಅದೃಷ್ಟದಾಟ.
ಕಂಪೆನಿಗಳಲ್ಲಿ ಗಳಿಕೆ ಹೆಚ್ಚಾಗುತ್ತದೆ. ಇಲ್ಲವೇ ನಷ್ಟವಾಗುತ್ತದೆ. ಕಂಪನಿಗಳೇ ಇಡಿಯಾಗಿ ಮಾರಾಟಗೊಂಡು ಬೇರೆ ಕಂಪೆನಿಗಳ ಜೊತೆ ವಿಲೀನವಾಗುತ್ತದೆ. ಇದ್ದಕ್ಕಿದ್ದಂತೆ ಯಾವುದೋ ಕೆಲ ಕಂಪೆನಿಗಳ ಆಡಳಿತ ಮಂಡಳಿ ಬದಲಾಗುತ್ತದೆ. ದೊಡ್ಡ ಕಂಪೆನಿಗಳು ಕೆಲವು ಕಂಪೆನಿಗಳನ್ನು ವಶಕ್ಕೆ ತೆಗೆದುಕೊಳ್ಳುತ್ತವೆ. ದೊಡ್ಡ ದೊಡ್ಡ ಕಂಪೆನಿಗಳೇ ನಷ್ಟದಿಂದ ಪಾರಾಗಲು ಇಲ್ಲವೆ ಅಧಿಕ ಲಾಭ ಗಳಿಸಲು ಪರಸ್ಪರ ವಿಲೀನಗೊಳ್ಳುತ್ತವೆ. ಆಗೆಲ್ಲ ಷೇರುಗಳ ಬೆಲೆ ಷೇರುಪೇಟೆಯಲ್ಲಿ ಏರುವಂತೆ ಮಾಡುತ್ತಾರೆ. ಅಲ್ಲಿನ ವಹಿವಾಟುದಾರರು ಅದರ ಲಾಭ ಪಡೆಯುತ್ತಾರೆ. ನಷ್ಟ ಆಗುವ ಸಾಧ್ಯತೆ ಇದ್ದರೆ ಷೇರುಗಳನ್ನು ಮಾರಿ ಬಿಡುತ್ತಾರೆ. ಒಳ ವರ್ತಮಾನ ಇಲ್ಲದ ಹೂಡಿಕೆದಾರರು ಅವನ್ನು ಖರೀದಿಸಿ ನಷ್ಟಗೊಳ್ಳುತ್ತಾರೆ.
‘ಸೆಬಿ’ಯು ವಿಪರೀತ ಬೆಲೆ ಏರಿಸುವುದಕ್ಕೂ ಕಡಿವಾಣ ಹಾಕಿದೆ. ಬೆಲೆ ಇಳಿಸುವುದಕ್ಕೂ ನಿರ್ಬಂಧ ಹಾಕಿದೆ. ಆದರೂ ಷೇರುಪೇಟೆಗಳು ತಹಬಂದಿಗೆ ಬಂದಿಲ್ಲ. ಇದೀಗ ಜುಲೈ ೨ ರಿಂದ ಬದ್ಲಾ, ಮಾರ್ಜಿನ್‌ ಶುಲ್ಕ ಮುಂತಾದವನ್ನೇ ನಿಷೇಧಿಸಿದೆ. ಅಂದರೆ ೫ ದಿನದ ವಹಿವಾಟು ಅವಧಿ ಮುಗಿದಂತೆ ನಗದು ಹಣ ತೆತ್ತು ವಹಿವಾಟು ಮಾಡಬೇಕು.
ಈಗ ಇರುವ ವ್ಯವಸ್ಥೆ ಪ್ರಕಾರ ಷೇರುಗಳ ಬೆಲೆ ಏರಿದಾಗ ವಹಿವಾಟುದಾರರಿಗೆ ಲಾಭ: ಇಳಿದಾಗ ಹೂಡಿಕೆದಾರನಿಗೆ ನಷ್ಟ ಎಂಬುದೇ ಸಾಮಾನ್ಯ ಪರಿಣಾಮ. ದೀರ್ಘಕಾಲ ಒಳ್ಳೆಯ ಷೇರುಗಳಲ್ಲಿ ಹಣ ಹೂಡಿದವರಿಗೆ ಅನುಕೂಲವುಂಟು. ಅಂಥವರ ಸಂಖ್ಯೆ ಬಹಳ ಕಡಿಮೆ. 
೨೩.೦೫.೨೦೦೧.
ಭಾಗ ೯ – ಬಂಡವಾಳ ಪೇಟೆ ಪಣವಿಡುವ ವ್ಯವಹಾರ: 
೮೦. ಮೋಸದ ಬಲೆಗೆ ತಾವಾಗಿ ಬೀಳುವ ಬಡಪಾಯಿಗಳು
ಈಚೆಗೆ ಯಾತ್ರಾ ಪ್ರವಾಸ ಏರ್ಪಡಿಸುವ ದಂಧೆಯಲ್ಲಿರುವ ಟ್ರಾವೆಲ್ಸ್‌ವೊಂದರ ಮುಖ್ಯಸ್ಥನನ್ನು ದೂರೊಂದರ ಆಧಾರದ ಮೇಲೆ ಪೊಲೀಸರು ಬಂಧಿಸಿದರು. ಸಾಮಾನ್ಯವಾಗಿ ಯಾತ್ರಾರ್ಥಿಗಳು ಪುಣ್ಯಾರ್ಜನೆಗಾಗಿ ಇಂಥವರಿಗೆ ಹಣ ತೆರುತ್ತಾರೆ. ಮೋಸಗೊಂಡಾಗ ಪೊಲೀಸರವರೆಗೆ ದೂರು ಒಯ್ಯುವುದಿಲ್ಲ. ಆದ್ದರಿಂದಲೇ ಇದು ಅಪರೂಪದ ಪ್ರಕರಣ. ಮೋಸ ಮಾಡಿ ಹಣ ಕಸಿಯುವವರಿಗೆ ನಾನಾ ಮಾರ್ಗ. ಉದ್ಯಮ ನಡೆಸಿ, ಹಣ ಕಸಿಯುವುದಕ್ಕಾಗಿಯೇ ವ್ಯಾಪಾರ ಉದ್ಯಮ ನಡೆಸಿ ಮೋಸ ಮಾಡುವವರ ಸಂಖ್ಯೆ ಕಡಿಮೆ ಏನೂ ಅಲ್ಲ. ತಿಮಿಂಗಲ, ದೊಡ್ಡ ಮೀನು, ಚಿಕ್ಕ ಮೀನು, ಹಾವು, ಏಡಿ, ಮುಂಗುಸಿ ಎಲ್ಲ ನಮೂನೆಯಲ್ಲಿ ಜನ ಕಾಣಿಸಿಕೊಳ್ಳುತ್ತಾರೆ. ನಂಬಿ ಕೈಗೆ ಹಣ ಹಾಕುವವರನ್ನು ಮೋಸಗೊಳಿಸುತ್ತಾರೆ.
ಟ್ರಾವೆಲ್ಸ್‌ನವರು ಯಾತ್ರೆ ವಿವರಗಳನ್ನು ಪ್ರಕಟಿಸುತ್ತಾರೆ. ಜಾಹೀರಾತು ಕೊಡುತ್ತಾರೆ. ಕಚೇರಿ ಇಟ್ಟುಕೊಳ್ಳುತ್ತಾರೆ. ಬೋರ್ಡು, ಫೋನು, ರಸೀತಿ ಪುಸ್ತಕ ಎಲ್ಲಾ ಇರುತ್ತದೆ. ಹಣ ಪಡೆದ ಮೇಲೆ ಪ್ರವಾಸಕ್ಕೆ ಒಯ್ಯುವುದೇ ಇಲ್ಲ. ಒಯ್ದರೂ ಮಾರ್ಗಮಧ್ಯೆ ಯಾತ್ರಾರ್ಥಿಗಳನ್ನು, ಅಂದರೆ ತಮ್ಮ ಗ್ರಾಹಕರನ್ನು, ಅಮಾನವೀಯವಾಗಿ ನಡೆಸಿಕೊಳ್ಳುತ್ತಾರೆ. ನಾನಾ ಕಾರಣಗಳನ್ನು ಬಡ್ಡಿ ಆ ಬಡಪಾಯಿಗಳ ಬಳಿ ಇರುವ ಪುಡಿಗಾಸನ್ನೆಲ್ಲ ಕಸಿಯುತ್ತಾರೆ. ದೂರದ ಊರಿನಲ್ಲಿ ನಡು ನೀರಿನಲ್ಲಿ ಕೈಬಿಟ್ಟು ಮಾಯವಾಗುತ್ತಾರೆ ಕೂಡಾ. ಗ್ರಾಹಕನಿಗೆ ಮೋಸ ಮಾಡುವುದನ್ನೇ ವ್ಯಾಪಾರ ಮಾಡಿಕೊಳ್ಳುವ ಕುತಂತ್ರಿಗಳು ಇಡೀ ಪ್ರವಾಸೋದ್ಯಮಕ್ಕೆ ಕೆಟ್ಟ ಹೆಸರು ತರುತ್ತಾರೆ.
ವಾಣಿಜ್ಯೋದ್ಯಮ ದೃಷ್ಟಿಯಿಂದಲೇ ಯಾತ್ರೆಗಳನ್ನು ಸಂಘಟಿಸುವ ಎಲ್ಲರೂ ಹೀಗೆ ಮಾಡುವುದಿಲ್ಲ. ಗಂಭೀರವಾಗಿ ವ್ಯವಹಾರ ನಡೆಸುವವರು ತಮ್ಮ ಸಂಸ್ಥೆ ಹೆಸರಿಗೆ ಧಕ್ಕೆ ಬರಬಾರದೆಂದು ಬಯಸುತ್ತಾರೆ. ಒಮ್ಮೆ ಕೆಟ್ಟ ಹೆಸರು ಬರುತ್ತದೆಂದರೆ, ಮತ್ತೆ ಯಾತ್ರಾರ್ಥಿಗಳು ತಮ್ಮ ಬಳಿಗೆ ನುಸುಳುವುದಿಲ್ಲ ಎಂದು ಹೆದರುತ್ತಾರೆ. ಎಷ್ಟೋ ಮಂದಿ ಯಾವ ಬೋರ್ಡು, ಕಚೇರಿಗಳು ಇಲ್ಲದಿದ್ದರೂ ಯಾವುದೋ ದೇವಾಲಯ, ಮಠ ಇತ್ಯಾದಿ ಜನರ ಒತ್ತಾಸೆ ಪಡೆದು ಬಹಳ ಚೆನ್ನಾಗಿ ಯಾತ್ರೆ ನಡೆಸಿಕೊಡುತ್ತಾರೆ. ಆದರೆ ಭಂಡರು ಮಾತ್ರ ಮೋಸ ಮಾಡಲೇ ಹುಟ್ಟಿಕೊಳ್ಳುತ್ತಾರೆ. ಹಣ ಕಸಿಯಲೇ ಹೋಗುತ್ತಾರೆ. ಬೋರ್ಡು ಬದಲಾಯಿಸುತ್ತಾರೆ. ಕಾಮಧೇನು ಕಲ್ಪವೃಕ್ಷ. ತಿರುಪತಿ ವೆಂಕಟೇಶ್ವರ, ಧರ್ಮಸ್ಥಳ ಮಂಜುನಾಥ, ಮಂತ್ರಾಲಯ ರಾಘವೇಂದ್ರ, ಕಟೀಲು ದುರ್ಗಾ ಪರಮೇಶ್ವರಿ, ಕಾಶಿ ವಿಶ್ವನಾಥ, ಬದರಿ ನಾರಾಯಣ ಎಂಬ ಇತ್ಯಾದಿ ಪವಿತ್ರ ಹೆಸರುಗಳನ್ನೇ ಇಟ್ಟುಕೊಂಡು ಅಪವಿತ್ರವೆನ್ನುವಂಥ ದಂಧೆ ನಡೆಸುತ್ತಾರೆ.
ಧಾರವಾಡದ ೭೫ ವರ್ಷ ವಯಸ್ಸಿನ ಹಿರಿಯ ನಾಗರಿಕರೊಬ್ಬರು ತಾವು ಮೋಸಗೊಂಡ ಬಗೆಯನ್ನು ಒಮ್ಮೆ ಹೀಗೆ ತೋಡಿಕೊಂಡರು; ‘ಆನೆಗುಡ್ಡ ಗಣಪತಿ ಹೆಸರಿನಲ್ಲಿ ಪ್ರಮಾಣ ಮಾಡಿ ೫-೬ ಸಾವಿರ ರೂಪಾಯಿ ಸೆಳೆದ. ಬೆಂಗಳೂರಿನಿಂದ ಕರೆದೊಯ್ದು ಕ್ಷೇಮವಾಗಿ ವಾಪಸ್ಸು ಕರೆತರದೆ ನಡುವೆ ದಿಲ್ಲಿಯಲ್ಲಿ ಇಳಿಸಿ ಕೈಕೊಟ್ಟ. ಕಷ್ಟಾರ್ಜಿತ ಹಣದಲ್ಲಿ ಸ್ವಲ್ಪ ಉಳಿಸಿ ಇಳಿ ವಯಸ್ಸಿನಲ್ಲಿ ತೀರ್ಥಯಾತ್ರೆ, ಪುಣ್ಯಸ್ನಾನ, ದೇವತಾ ಸಂರ್ದಶನದಿಂದ ಮನಶ್ಯಾಂತಿ ಪಡೆಯಬೇಕೆಂದು ಯಾತ್ರೆ ಕರೆದುಕೊಂಡು ಹೋದ ಪುಣ್ಯಾತ್ಮ (ಈಗ ಪಾಪಾತ್ಮ) ಕೊಟ್ಟಿದ್ದು ಯಾತನೆ ಮಾತ್ರ.
ಹಿರಿಯ ನಾಗರಿಕ ತಮಗೆ ಮೋಸ ಮಾಡಿದ ಟ್ರಾವೆಲ್ಸ್‌ ವಿರುದ್ಧ ಯಾರು ಯಾರಿಗೆ ಲಿಖಿತ ದೂರು ಕೊಟ್ಟಿದೆಯೆಂಬುದನ್ನು ಪಟ್ಟಿ ಮಾಡಿ ಹೇಳುತ್ತಾರೆ. ‘ಯಾರೂ ನೆರವಿಗೆ ಬರಲಿಲ್ಲ’ ಎಂದು ಅಲವತ್ತುಕೊಳ್ಳುತ್ತಾರೆ. ‘ಜನತಾ ದರ್ಶನದಲ್ಲಿ ಮುಖ್ಯಮಂತ್ರಿಗೆ ಅರ್ಜಿ ಸಲ್ಲಿಸಿದರೆ ಕೇವಲ ಫಾರ್ವರ್ಡ್‌ ಮಾಡುತ್ತಾರೆ. ಅರಣ್ಯರೋದನ ಮಾತ್ರ. ತೀರ್ಥಯಾತ್ರೆ ಪುಣ್ಯ ಕಟ್ಟಿಕೊಳ್ಳುವ ಕೋಡಂಗಿ, ಮೋಸ ಮಾಡಿದವರನ್ನು ಟಿವಿಯಲ್ಲಿ ತೋರಿಸಿ ಕಂಬಿ ಎಣಿಸುವಂತೆ ಮಾಡಿದರೆ ಇಳಿವಯಸ್ಸಿನ ಮೋಸ ಹೋದ ಯಾತ್ರಿಕರಿಗೆ ನೆಮ್ಮದಿ ಸಿಗುತ್ತದೆ.’
ಮೋಸ ಮಾಡಿದವರನ್ನು ೪೨೦ ಎಂದೇ ಕರೆಯುವ ಇವರು ಪೊಲಸ್‌ ಕಂಪ್ಲೇಂಟ್‌ ಕೊಟ್ಟರೇನು ಇಲ್ಲ. ಪೊಲೀಸರಿಗೆ ಕಂಪ್ಲೇಂಟ್‌ ಕೊಟ್ಟರೆ ಏನಾಗುತ್ತದೆ ಎಂದು ಊಹಿಸಲೂ ಆಗದು. ಬಹುಶಃ ಅದರಿಂದ ಹೊಸ ಬಗೆಯ ಉಪದ್ರವಗಳು ಹುಟ್ಟಿಕೊಳ್ಳುತ್ತವೆ ಎಂಬ ಭಯ!
ವಾಸ್ತವವಾಗಿ ಪೂರ್ವಾಪರ ಯೋಚಿಸದೇ, ಆಚೀಚಿನಿಂದ ಯಾವುದೇ ವಿವರ ಸಂಗ್ರಹಿಸದೆ, ಸ್ವತಃ ಮೋಸದ ಬಲೆಗೆ ತಾವಾಗಿ ಬೀಳುವ ಗ್ರಾಹಕರನ್ನೇ ದೂಷಿಸಬೇಕಾಗುತ್ತದೆ. ಯಾರನ್ನಾದರೂ ಸುಲಭವಾಗಿ ನಂಬಬೇಕೇಕೆ? ಬಹುಶಃ ಪುಣ್ಯಾರ್ಜನೆಯ ತವಕ ಹಾಗೂ ಆ ದಿಸೆಯಲ್ಲಿ ನೆರವಾಗುತ್ತೇವೆನ್ನುವ ಜನರನ್ನು ನಂಬಿ ಬಿಡುವ ಇಳಿ ವಯಸ್ಸು ಇದಕ್ಕೆ ಕಾರಣ ಇರಬಹುದು.
ಆದರೂ, ಯಾತ್ರೆ ಹೆಸರಿನಲ್ಲಿ ಮೋಸ ಮಾಡುವವರ ವಿರುದ್ಧ ಕೈಯೆತ್ತುವ ಅಧಿಕಾರಸ್ಥರೇ ಯಾರೂ ಇಲ್ಲ ಎನ್ನುವುದು ಮಾತ್ರ ವಿಪರ್ಯಾಸ.
ಎಲ್ಲರೂ ಅಲ್ಲವಾದರೂ ಸಾಕಷ್ಟು ಟ್ರಾವೆಲ್‌ ಏಜೆಂಟರು ಅಥವಾ ಪ್ರವಾಸ ಸಂಘಟಕರು ಎಸಗುವ ಮೋಸದ ಸಂಬಂಧ ಅಧಿಕೃತವಾಗಿ ದೂರುವವರು ಕಡಿಮೆ ಎನ್ನುವುದು ಒಂದು ತೊಡಕು. ದೂರಿನ ಜೊತೆಗೆ ಪುರಾವೆ ಸಾಕಷ್ಟು ಇರುವುದಿಲ್ಲ. ಯಾತ್ರಾರ್ಥಿಗಳಿಗೆ ತೊಂದರೆ ಆಗುವುದು ಹಲವು ಸಂದರ್ಭಗಳಲ್ಲಿ ದೂರದ ಊರಿನಲ್ಲೇ. ಇದು ಸಹಾ ಒಂದು ತೊಡಕು.
ಯಾತ್ರಾರ್ಥಿಗಳು ಧರ್ಮಭೀರುಗಳೂ ವೃದ್ಧರೂ ಆದುದರಿಂದ ‘ಕ್ಷಮಿಸಿಬಿಡು’ವುದು ಅಥವಾ ದೇವರ ತೀರ್ಮಾನಕ್ಕೆ ಬಿಡುವುದು ಅನೇಕ ಸಂದರ್ಭಗಳಲ್ಲಿ ಸಾಮಾನ್ಯ. ಮೋಸ ಮಾಡುವವರಿಗೆ ಇರುವ ರಕ್ಷಣೆಯೇ ಅದು.
ಯಾತ್ರಾ ಪ್ರವಾಸ ಏರ್ಪಡಿಸುವುದೆಂದರೆ ಸುಲಭವಲ್ಲ. ಒಳ್ಳೆಯ ಮ್ಯಾನೇಜ್‌ಮೆಂಟ್‌ ಕೌಶಲ ಇರಬೇಕು. ಇದು ಲಭ್ಯವಿದ್ದರೆ ಲಾಭಕರವಾಗಿಯೇ ಉದ್ಯಮ ನಡೆಸಬಹುದು. ಖ್ಯಾತಿವೆತ್ತ ಸಂಸ್ಥೆಗಳು ಹಲವು ಇಂದಿಗೂ ಚೆನ್ನಾಗಿ ನಡೆಸುತ್ತಿವೆ.
ರೈಲ್ವೆಯವರ ಒತ್ತಾಸೆ ಚೆನ್ನಾಗಿದ್ದಾಗ ೯೦ ದಿನಗಳಷ್ಟು ದೀರ್ಘಕಾಲದ ರೈಲ್ವೆ ಯಾತ್ರಾ ಪ್ರವಾಸಗಳು ಏರ್ಪಾಡಾಗುತ್ತಿದ್ದವು. ಬಸ್ಸುಗಳಲ್ಲಿ ಸಣ್ಣಪುಟ್ಟ ವ್ಯವಹಾರದ ಜನಯಾತ್ರೆ ಏರ್ಪಡಿಸುವುದು ಹೆಚ್ಚಾದಾಗ ಮೋಸವೂ ಹೆಚ್ಚಾಗಿದೆ. ಅಸೌಕರ್ಯದ ಅಂಶವೆಂದರೆ, ಪ್ರವಾಸೋದ್ಯಮ ಎನ್ನುವಾಗು ಪುಣ್ಯಕ್ಷೇತ್ರ ಯಾತ್ರೆಗೆ ಆದ್ಯತೆ ಇಲ್ಲ. ಅದೇ ದೊಡ್ಡ ಕೊರತೆ. 
೦೯.೦೫.೨೦೦೧.

ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೧. ಪಾಕ್‌ಗೆ ಕಳ್ಳ ಸಾಗಾಣೆಯಲ್ಲ: ಅನೌಪಚಾರಿಕ ವ್ಯಾಪಾರ
ಪೂರ್ವ ಮತ್ತು ಪಶ್ಚಿಮ ಜರ್ಮನಿಗಳ ನಡುವಣ ಬರ್ಲಿನ್‌ ಗೋಡೆ ಪತ್ಯೇಕತೆಯ ಸಂಪೂರ್ಣ ಪ್ರತೀಕ ಆಗಿತ್ತು. ಕಡೆಗೆ ಕುಸಿದು ಬಿತ್ತು. ಭಾರತ ಪಾಕಿಸ್ತಾನಗಳ ನಡುವೆ ಗೋಡೆಯೇನಿಲ್ಲ. ಗಡಿಯು ಗೋಡೆಯಂತೆಯೇ ಇದೆ. ಆದರೆ ಅದರ ತುಂಬ ಬಿರುಕು. ಉದ್ದಕ್ಕೂ ಕನ್ನಗಳನ್ನು ಕೊರೆದಂತೆ ಇದೆ. ಇವುಗಳ ಮೂಲಕ ಜನ ನುಸುಳಿ ಬರಲಾರರು. ಆದರೆ ಸರಕು ಸಾಮಗ್ರಿ ಬಿಡುಬೀಸಾಗಿ ಆಚೀಚೆ ರವಾನೆ ಆಗುತ್ತದೆ.
ಭಾರತ ಪಾಕಿಸ್ತಾನಗಳ ನಡುವೆ ಅಧಿಕೃತ ವ್ಯಾಪಾರ ಬಹಳ ಕಡಿಮೆ. ಆದರೆ ಕಳ್ಳ ಸಾಗಾಣಿಕೆ ಅವ್ಯಾಹತ. ಸಾರ್ಕ್‌ ಚೇಂಬರ್ಸ್‌ ಆಫ್‌ ಕಾಮರ್ಸ್‌ ಅಧ್ಯಕ್ಷ ಇನಾಂ ಅವರು ಈ ವ್ಯವಹಾರವನ್ನು ಕಳ್ಳ ಸಾಗಾಣಿಕೆ ಎಂದು ಕರೆಯುವುದಕ್ಕೆ ಒಪ್ಪುವುದಿಲ್ಲ. ಅದನ್ನು ಅವರು ಧಾರಾಳವಾಗಿ ‘ಅನೌಪಚಾರಿಕ ವ್ಯಾಪಾರ’ ಎಂದು ಕರೆಯುತ್ತಾರೆ.
ಇಡೀ ವಿದ್ಯಮಾನವನ್ನು ಅವರು ಎಷ್ಟೊಂದು ಸರಳೀಕರಿಸುತ್ತಾರೆ ಎಂದರೆ, ‘ಗಡಿಯಲ್ಲಿ ನಾವು ತೆರಿಗೆ ಸಲ್ಲಿಸುತ್ತೇವೆ. ಅದು ಸರ್ಕಾರದ ಬೊಕ್ಕಸವನ್ನು ತಲುಪುತ್ತದೆಯೋ ಇಲ್ಲವೋ ಎಂಬುದು ನಮಗೆ ಸೇರಿದ ವಿಷಯವಲ್ಲ!’ ಎನ್ನುತ್ತಾರೆ.
ಗಡಿಯಲ್ಲಿ ನುಸುಳಿಕೊಂಡು ಪಾಕಿಸ್ತಾನಕ್ಕೆ ಹೋಗುವ ಸರಕಿನಲ್ಲಿ ಅಡಿಕೆ, ಕೊಬ್ಬರಿ ಮತ್ತು ಸ್ವಲ್ಪ ಮಟ್ಟಿಗೆ ರೇಷ್ಮೆ ಕೂಡಾ ಸೇರಿರುತ್ತದೆ. ಭಾರತೀಯರಂತೆ ಪಾಕಿಸ್ತಾನಿಗಳು ಸಹಾ ಬಳಸುವ ಅಗರಬತ್ತಿಯು ಅಲ್ಲಿಗೆ ಹೋಗುವುದಿಲ್ಲ. ಪಾಕಿಸ್ತಾನದಲ್ಲಿ ಭಾರತಕ್ಕಿಂತ ಅಗ್ಗದಲ್ಲಿ ಅಗರಬತ್ತಿ ತಯಾರಿಸಿಕೊಳ್ಳುತ್ತಾರೆ. ‘ನಾವೇಕೆ ನಿಮ್ಮ ಅಗರಬತ್ತಿ ಬಯಸಬೇಕು? ನಾವೆ ರಫ್ತು ಮಾಡುತ್ತಿದ್ದೇವೆ’ ಎನ್ನುತ್ತಾರೆ ಕರಾಚಿಯ ಉದ್ಯಮಿ ಅಸ್ಲಂ ಖಾಜಿ. ಪಾಕ್‌ ಕಡೆಯಿಂದ ಬೇರೆ ಬೇರೆ ಋತುಮಾನಗಳಲ್ಲಿ ಬೇರೆ ಬೇರೆ ಸರಕು ಬರುವುದಾದರೂ ಅಕ್ರೋಟ್‌, ಪಿಸ್ಟಾ, ಬಾದಾಮಿ ಮುಂತಾದ ಡ್ರೈಫ್ರೂಟ್ಸ್‌ ಬರುವುದು ಹೆಚ್ಚು. ಪಾಕ್‌ನಿಂದ ಬರುವ ಸರಕಿನಲ್ಲಿ ‘ಅಪ್ಘಾನಿಸ್ತಾನ್‌ ಮೂಲದ ಸರಕೂ ಸೇರಿರುವುದುಂಟು. ಗಾಂಜಾ ಹಶೀಷ್‌ ಮುಂತಾದವೂ ಇರಲಿಕ್ಕೆ ಸಾಕೆಂಬ ಗುಮಾನಿ ಇದೆ.’
ಸರಕು ಸಾಗಿಸಲು ಛಿದ್ರಗೊಂಡ ೬೨೫ ಕಿ. ಮೀ. ಉದ್ದದ ಗಡಿ ಸಾಲು ಮಾತ್ರವೇ ಸಾಕಾಗುವುದಿಲ್ಲ. ಇನ್ನೊಂದು ಅದ್ಭುತ ಮಾರ್ಗವೆಂದರೆ ಸಂಜೋತಾ ಎಕ್ಸಪ್ರೆಸ್‌ ರೈಲು. ಅದನ್ನು ಈಗ ನಿಲ್ಲಿಸಿರುವುದರಿಂದ ಭಾರೀ ಅನಾನುಕೂಲವಾಗಿದೆ ಎಂದು ಪಾಕಿಸ್ತಾನಿಗಳು ದೂರುತ್ತಾರೆ. ನಿಂತ ರೈಲು ಮತ್ತೆ ಯಾವಾಗ ಆರಂಭವಾಗುತ್ತದೆ ಎಂದು ಕೇಳುತ್ತಾರೆ. ಪಾಕಿಸ್ತಾನಕ್ಕೆ ಭೇಟಿ ಕೊಡುವ ಭಾರತೀಯರ ಬಳಿ ಇದಕ್ಕೆ ಉತ್ತರ ಇರುವುದಿಲ್ಲ. ಯಾವುದೇ ರೈಲಿನಲ್ಲಿ ಜನರಷ್ಟೇ ಸರಕು ಸಹಾ ಸಾಗಣೆಯಾಗುತ್ತದೆ. ಇನ್ನು ಸಂಜೋತಾ ಎಕ್ಸಪ್ರೆಸ್‌ ಅನ್ನು ಕೇಳುವ ಹಾಗೆಯೇ ಇಲ್ಲ.
‘ಅನೌಪಚಾರಿಕ ವ್ಯಾಪಾರದ ವಿಷಯ ಹಾಗಿರಲಿ; ಭಾರತದ ಹಲವು ಬಗೆಯ ಸರಕು ಅನ್ಯರಾಷ್ಟ್ರಗಳ ಮೂಲಕ ಅಧಿಕೃತ ಆಮದಿನ ರೂಪದಲ್ಲಿ ಪಾಕಿಸ್ತಾನವನನು ಸೇರುವುದೂ ಉಂಟು ವಾಸ್ತವವಾಗಿ ದುಬೈ ಒಂದು ಮಧ್ಯವರ್ತಿ ವ್ಯಾಪಾರ ಕೇಂದ್ರ. ಭಾರತದ ಯಾವುದೇ ಸರಕನ್ನಾದರೂ ದುಬೈನಿಂದ, ಅದರ ಮೂಲಕ, ಪಾಕಿಸ್ತಾನವು ತರಿಸಿಕೊಳ್ಳಬಹುದು’.
ದುಬೈ ಸೇರುವ ಸರಕು, ದುಬೈ ಮಾಡಿಕೊಂಡ ಆಮದಾಗಿ ಲೆಕ್ಕಕ್ಕೆ ಬರುವುದೇ ಹೊರತು ಪಾಕಿಸ್ತಾನಕ್ಕೆ ಹೋದ ಹಾಗೆ ಗಣನೆಗೆ ಬರುವುದೇ ಇಲ್ಲ.
ನಾನಾ ಬಗೆಯ ಸಿದ್ಧ ವಸ್ತುಗಳು, ಯಂತ್ರೋಪಕರಣ ಸೇರಿದಂತೆ ಹಲವು ಬಗೆಯ ಸರಕು, ಅಧಿಕೃತವಾಗಿ ಪಾಕಿಸ್ತಾನವನ್ನು ಸೇರುತ್ತವೆ. ಕಳೆದ ವರ್ಷ ೨೯೩೦ ಲಕ್ಷ ಡಾಲರ್‌ನಷ್ಟು ರಫ್ತು ನಡೆಯಿತು. ಅದೇ ವೇಳೆ ಆಗಿರುವ ಕಳ್ಳ ಸಾಗಣೆ ಅಥವಾ ಅನೌಪಚಾರಿಕ ರಫ್ತು ಒಂದು ಶತಕೋಟಿ ಡಾಲರ್‌ನಷ್ಟು ಎಂಬುದಾಗಿ ಅಂದಾಜಾಗಿದೆ. ಏಕೆಂದರೆ ಗಡಿಯನ್ನು ಹಾದು ಹೋಗುವ ಸರಕಿನಲ್ಲಿ ಬೆಳ್ಳಿ, ಬಂಗಾರ, ಮದ್ಯ ಮಾತ್ರವಲ್ಲದೆ ಕಸಾಯಿಖಾನೆ ಸೇರಬೇಕಾದ ಜಾನುವಾರು ಸಹಾ ಸೇರಿರುತ್ತದೆ. ಮಾಂಸಕ್ಕಾಗಿ ರವಾನೆ ಆಗುವ ಜಾನುವಾರು ಭಾರತದ ಭೂಭಾಗದಿಂದ ಅಲ್ಲದೆ ಇನ್ನು ಎಲ್ಲಿಂದ ತಾನೇ ಸುಲಭವಾಗಿ ರವಾನೆ ಆಗಲು ಶಕ್ಯ?
ಗಡಿಯ ಆಚೀಚೆ ಎರಡೂ ರಾಷ್ಟ್ರಗಳ ಜನ ಬಳಸುವ ಹಲವು ಬಗೆಯ ಸರಕು, ಚಲನಚಿತ್ರ ಮತ್ತು ಸಂಗೀತ ಕ್ಯಾಸೆಟ್‌ ಮತ್ತು ಸಿಡಿಗಳೂ ಸೇರಿದಂತೆ, ಎಲ್ಲವೂ ಲಭ್ಯ. ಸರಕಿನ ಮಟ್ಟಿಗೆ ಉಭಯ ರಾಷ್ಟ್ರಗಳ ಗಡಿಯು ಒಂದು ಗೋಡೆ ಅಲ್ಲವೇ ಅಲ್ಲ.
ಕರಾಚಿಯಲ್ಲಿ ವೃದ್ಧರೊಬ್ಬರು ಈ ಸಂಬಂಧ ಸ್ವಾರಸ್ಯಕರ ಘಟನೆಯೊಂದನ್ನು ಹೇಳಿದರು. ಅವರು ಬಂಧುಗಳನ್ನು ಕಾಣಲು ಗಡಿದಾಟಿ ಭಾರತದ ಕಡೆಗೆ ಬಂದು ಆಗಿತ್ತು. ಆದರೆ ತಮ್ಮ ನೆಂಟನಿಗಾಗಿ ಬೆಲೆ ಬಾಳುವಂಥದ್ದು ಏನನ್ನೂ ಪಾಕಿಸ್ತಾನದಿಂದ ತಂದಿರಲಿಲ್ಲ. ಒಂದು ರೇಷ್ಮೆ ಜವಳಿ ಅಂಗಡಿಗೆ ಹೋಗಿ ಈ ಬಗೆಗೆ ಪೇಚಾಡಿಕೊಂಡರು. ಆ ಅಂಗಡಿಯವರು ಚಿಂತಿಸಬಾರದೆಂದು ಹೇಳಿ, ಪಾಕಿಸ್ತಾನ ಮೂಲಕ ಜರತಾರಿ ಕುಸುರಿ ಕೆಲಸ ಜವಳಿ ತೋರಿಸಿದರು. ಇವರಿಗೆ ಅತ್ಯಾನಂದವಾಗಿ ಖರೀದಿಸಿದರು. ಭಾರತದ ಬಂಧುಗಳಿಗಾಗಿ ಭಾರತದಲ್ಲೇ ಪಾಕಿಸ್ತಾನದಿಂದ ತರಬಹುದಾಗಿದ್ದ ಜವಳಿ ಸಿಕ್ಕಿತ್ತು?
ಆ ವೃದ್ಧ ಖರೀದಿದಾರ ತಾನು ಪಾಕಿಸ್ತಾನಕ್ಕೆ ಒಯ್ಯಬೇಕೆನಿಸಿದ ಭಾರತದ ಬನಾರಸ್‌ ರೇಷ್ಮೆ ಜವಳಿಯನ್ನು ಅಲ್ಲಿಂದಲೇ ಖರೀದಿಸಿದರು! ಗಡಿ ಠಾಣ್ಯದ ಬಳಿಯ ವ್ಯಾಪಾರ ಕೇಂದ್ರದ ಮಾತಿರಲಿ; ಲಖನೌನಲ್ಲಾಗಲಿ, ದೆಹಲಿಯಲ್ಲಾಗಲಿ; ಅಷ್ಟೇಕೆ ಬೆಂಗಳೂರಿನಲ್ಲೇ ಆಗಲಿ; ಪಾಕಿ ಮೂಲದ ರೇಷ್ಮೆ ಜವಳಿ ಸಿಗಲಿಕ್ಕೆ ಸಾಕು!
ಪಾಕಿಸ್ತಾನದಲ್ಲಿ ಭಾರತ ಮೂಲದ ಯಾವುದೇ ಸರಕಿನ ಬಗೆಗೆ ಇರುವ ಮೋಹವನ್ನು ನೋಡಿದರೆ ಉಭಯ ರಾಷ್ಟ್ರಗಳ ನಡುವೆ ಗಡಿಯೊಂದು ಇರುವುದಕ್ಕೆ ಅರ್ಥವೇ ಇಲ್ಲ ಎನಿಸುತ್ತದೆ. ಬಹುಶಃ ದ್ವೇಷ ಭಾವನೆಯನ್ನು ಶಮನ ಮಾಡಬಲ್ಲ ಒಂದೇ ಒಂದು ಅಂಶವೆಂದರೆ ವ್ಯಾಪಾರ ಎಂದೇ ಹೇಳಬಹುದು.
೧೯೪೭ರ ನಂತರದ ಗಲಭೆ, ಹಿಂಸೆ ಮತ್ತು ನರಮೇಧದ ಹಿನ್ನೆಲೆಯಲ್ಲಿ ಕೂಡಾ ಸ್ವತಂತ್ರ ಭಾರತದ ಪ್ರಜ್ಞಾವಂತ ರಾಜಕೀಯ ನಾಯಕರು ವ್ಯಾಪಾರ ಸಂಬಂಧ ಬೆಳೆಯಬೇಕೆಂದೇ ಹೇಳುತ್ತಿದ್ದರು. ಪ್ರಥಮ ಭಾರತೀಯ ಗವರ್ನರ್‌ ಜನರಲ್‌ ಅವರು ತಾಕೀತು ಮಾಡಿದ್ದು ಇದನ್ನೇ. ಅತ್ಯಂತ ವಿಸ್ತೃತವಾದ ವ್ಯಾಪಾರ ಸಂಬಂಧಗಳನ್ನು ಬೆಳೆಸಿದರೆ ವೈಷಮ್ಯ ತಾನೇ ತಾನಾಗಿ ಕಡಿಮೆಯಾಗುತ್ತದೆ ಎಂದೇ ಅವರು ಹೇಳಿದರು.
ಸದ್ಯ ಭಾರತ ಪಾಕ್‌ ಸಂಬಂಧ ತೀವ್ರವಾಗಿ ಹಳಸಿಕೊಂಡಿದೆ. ಆದರೂ ಪಾಕಿಸ್ತಾನದ ಒಳಗೆ ಸಹಾ ಯಾವ ಸಚಿವನೂ ಭಾರತದ ಜೊತೆಗಿನ ವ್ಯಾಪಾರ ಸಂಬಂಧ ಕಡಿದು ಹಾಕಬೇಕೆಂದು ಹೇಳುವುದಿಲ್ಲ. ಭಾರತದ ಸರಕಿನ ವಿರುದ್ಧ ಯಾವುದೇ ಚಳವಳಿ ಏಳುವುದಿಲ್ಲ ಏಕೆಂದರೆ ನಾನಾ ರೂಪದಲ್ಲಿ ಭಾರತದ ಸರಕೇ ಪೇಟೆಗಳನ್ನು ತುಂಬಿಕೊಳ್ಳಬೇಕು.
ಪಾಕಿಸ್ತಾನದಲ್ಲಿ ಭಾರತದಲ್ಲಿರುವಂತೆ ಬಳಕೆ ವಸ್ತುಗಳನ್ನು ತಯಾರಿಸುವ ಬಹುರಾಷ್ಟ್ರೀಯ ಕಂಪೆನಿಗಳ ದಾಂಧಲೆ ಇರುವುದಿಲ್ಲ. ಪಾಕಿಸ್ತಾನವು ಇವುಗಳ ಪಾಲಿಗೆ ಒಳ್ಳೆಯ ತಯಾರಿಕಾ ನೆಲೆ ಅಲ್ಲವೇ ಅಲ್ಲ. ಬೇರೆ ಮೂಲಗಳಿಂದಲೇ ತಯಾರಿಕಾ ವಸ್ತುಗಳು ಬರಬೇಕು. ಬಹಳ ಒಳ್ಳೆಯ ನೆಲೆ ಎಂದರೆ ಭಾರತ. ಪಂಚತಾರಾ ಹೋಟೇಲಿನಲ್ಲಿ ಗ್ರಾಹಕನಿಗೆ ಒದಗಿಸುವ ಟೂತ್‌ಪೇಸ್ಟಿನ ಮೇಲೆ ಬ್ರ್ಯಾಂಡ್‌ ಮುದ್ರೆ ಇರುವುದೇ ಇಲ್ಲ. ಹಲವಾರು ಉತ್ಪನ್ನಗಳ ಗತಿ ಇದು. ಇವೆಲ್ಲವೂ ಭಾರತದ ಮತ್ತಿತರ ಕಡೆ ಪಾಕಿಸ್ತಾನಕ್ಕೆಂದೇ ತಯಾರಿಕೆಗೊಂಡು ಕದ್ದು ಮುಚ್ಚಿ ರವಾನೆ ಆಗುತ್ತದೆ.
ಬ್ರ್ಯಾಂಡ್‌ ಮುದ್ರೆ ಇರುವ ಬಳಕೆದಾರ ವಸ್ತುಗಳು ಸಹಾ ಲಭ್ಯವಿರುತ್ತದೆ. ಈ ವಿದೇಶಿ ಸರಕು ತುಂಬಾ ದುಬಾರಿ!
ಒಂದು ಅಂದಾಜಿನ ಪ್ರಕಾರ ಯುದ್ಧವೇನಾದರೂ ನಡೆದು ವಾಣಿಜ್ಯ ಪೂರ್ತಿ ನಿಂತುಹೋದರೆ ಭಾರತವು ವರ್ಷದಲ್ಲಿ ೨೫೦೦ ಲಕ್ಷ ಡಾಲರ್‌ ಮೌಲ್ಯದ ಅಧಿಕೃತ ರಫ್ತನ್ನು ಕಳೆದುಕೊಳ್ಳುತ್ತದೆ. ಪಾಕಿಸ್ತಾನ ೫೦೦ ಲಕ್ಷ ಡಾಲರ್‌ನಷ್ಟು ರಫ್ತುನ್ನು ಕೈಬಿಡಬೇಕಾಗುತ್ತದೆ.
ಕಳ್ಳ ಸಾಗಾಣಿಕೆ ಮತ್ತು ಇತರ ರಾಷ್ಟ್ರಗಳ ಮೂಲಕ ಎರಡೂ ದಿಕ್ಕಿನಲ್ಲಿ ಹಸ್ತಾಂತರವಾಗುವ ಸರಕಿನ ಮೌಲ್ಯ ಒಂದು ಶತಕೋಟಿ ಡಾಲರ್‌ನಷ್ಟು ಅಲ್ಲ; ಅದು ಒಂದೂವರೆ ಶತಕೋಟಿ ಡಾಲರ್‌ ಎಂದು ಒಂದು ಅಂದಾಜು.
ಸಾರ್ಕ್‌ ರಾಷ್ಟ್ರಗಳ ನಡುವಣ ಯಾವುದೇ ಸಭೆಯಲ್ಲಿ ಮುಖ್ಯವಾಗಿ ರಾರಾಜಿಸುವುದು ಭಾರತ-ಪಾಕ್‌ ಸಂಬಂಧ; ಅಥವಾ ಭಾರತ-ಪಾಕ್‌ ವೈಷಮ್ಯ. ಎಲ್ಲ ಸಾರ್ಕ್‌ ರಾಷ್ಟ್ರಗಳೂ ಇದರ ಬಗೆಗೆ ತಲೆಕೆಡಿಸಿಕೊಳ್ಳುತ್ತವೆ.
ಐರೋಪ್ಯ ಸಮುದಾಯವು ಒಂದೇ ವ್ಯಾಪಾರ ಒಕ್ಕೂಟ ಆಗಿರುವುದಲ್ಲದೆ ಸರ್ವಸಮ್ಮತ ಒಂದೇ ಬಗೆಯ ಹಣವನ್ನೂ ರೂಪಿಸಿಕೊಂಡಿದೆ. ಸಾರ್ಕ್ ರಾಷ್ಟ್ರಗಳ ನಡುವೆಯೂ ಇದು ಸಾಧ್ಯ ಆಗಬೇಕು ಎನ್ನುವ ಪ್ರಸ್ತಾವವಿದೆ. ಅದು ಗುರಿಯೇನೂ ಅಲ್ಲ. ಬರಿದೆ ಬಾಯಿ ಮಾತಿನಲ್ಲಿ ವ್ಯಕ್ತವಾಗಿರುವ ವಿಚಾರ.
ಅದು ಕೈಗೂಡುವಂಥದೇನೂ ಅಲ್ಲ, ಸದ್ಯದ ಭವಿಷ್ಯತ್ತಿನಲ್ಲಿ. 
೨೪.೦೪.೨೦೦೨.
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೨. ರಾಜಾರೋಷ ವ್ಯಾಪಾರಕ್ಕೆ ಸಲ್ಲದ ಮನ್ನಣೆ
ಒಂದೇ ಆಗಿದ್ದ ಭಾರತ ಪಾಕಿಸ್ತಾನಗಳು ಹೋಳಾಗಿ ಎರಡಾದ ಹೊಸತರಲ್ಲೇ ‘ಮುಂದೆ ಹೇಗಪ್ಪಾ’ ಎನ್ನುವ ಚಿಂತೆ ನಾಯಕನನ್ನು ಕಾಡದೆ ಇರಲಿಲ್ಲ. ವಿಷಾದ, ಸಿಟ್ಟು, ದ್ವೇಷ ಎಲ್ಲವೂ ಘನೀಭವಿಸಿದ್ದವು. ಎರಡೂ ದೇಶಗಳ ಮಧ್ಯೆ ಬಾಂಧವ್ಯ ಕುದುರಿಸುವುದು ಹೇಗೆಂಬ ಕಗ್ಗಂಟನ್ನು ಬಿಡಿಸಲು ರಾಜಕೀಯ ನಾಯಕರು ಹೆಣಗುತ್ತಿರುವಾಗ ಚಕ್ರವರ್ತಿ ರಾಜಗೋಪಾಲಚಾರಿ (ರಾಜಾಜಿ) ಅವರು ಪರಿಹಾರೋಪಾಯವನ್ನು ಸೂಚಿಸಿದ್ದರು. ಗಡಿಗಳು ಎಷ್ಟೇ ಬಿಗಿಯಾಗಿ ಸೆಳೆದುಕೊಂಡಿದ್ದರೂ ಉಭಯ ದೇಶಗಳ ನಡುವೆ ಮುಕ್ತ ಎನಿಸುವಂಥ ವ್ಯಾಪಾರಕ್ಕೆ ಅವಕಾಶ ಮಾಡಿಬಿಟ್ಟರೆ ಬಾಂಧವ್ಯ ಸುಧಾರಿಸುತ್ತದೆ ಎಂಬುದೇ ಅವರು ಸೂಚಿಸಿದ ಮಾರ್ಗೋಪಾಯ. ನಿಜ ಪರಸ್ಪರ ಹಿತ ಸಾಧನೆಗೆ ನೆರವಾಗುವಂಥ ವ್ಯಾಪಾರವೆಂಬುದು ಎರಡೂ ದಿಕ್ಕಿನಲ್ಲಿ ಸುಲಲಿತವಾಗಿ ನಡೆಯುವಂತೆ ಆದಾಗ ಮನಸ್ಸಿನೊಳಗಣ ಕಹಿ ತಾನೇ ತಾತಾಗಿ ಕ್ರಮೇಣ ಕರಗಿ ಹೋಗುತ್ತದೆ. ಆದರೆ ಅದು ಸಾಧ್ಯವಾಗುತ್ತಿಲ್ಲ.
ಭೂಭಾಗಗಳು ಬೇರೆಯಾದಾಗ ವಾಸ್ತವವಾಗಿ ಸಮಸ್ಯೆ ಆಯಿತು. ಫಲವತ್ತಾದ ಹತ್ತಿ ಬೆಳೆಯುವ ಪ್ರದೇಶ ಅತ್ತ ಕಡೆ ಉಳಿಯಿತು. ಜವಳಿ ಗಿರಣಿಗಳು ಈ ಕಡೆ ಬೆಳೆದು ನಿಂತಿದ್ದವು. ವಿಭಜನೆ ನಂತರ ಆ ಕಡೆ ಹೊಸ ಗಿರಣಿಗಳು ತಲೆಯೆತ್ತಿದವು. ಇತ್ತ ಕಡೆ ಪಂಜಾಬಿನಲ್ಲಿ ಮಾತ್ರವಲ್ಲದೆ ಬೇರೆ ಕಡೆ ಸಹಾ ಹತ್ತಿ ಬೆಳೆ ಹೆಚ್ಚಾಯಿತು.
ಇವತ್ತಿನವರೆಗೂ ವ್ಯಾಪಾರ ಬಾಂಧವ್ಯ ಸುಧಾರಿಸಲೇ ಇಲ್ಲ. ರಾಜಕೀಯ ಬಾಂಧವಯ ಸುಧಾರಿಸದ ಹೊರತು ಇದು ಸಧ್ಯವಾಗುವುದಿಲ್ಲ ಎನ್ನುವ ಭಾವನೆಯೇ ದಟ್ಟವಾಗಿದೆ. ಕಳೆದ ಅರ್ಧ ಶತಮಾನದಲ್ಲಿ ಆಗಿಷ್ಟು ಈಗಿಷ್ಟು ಪ್ರಯತ್ನ ಡೆದಿದೆಯಾದರೂ ಪ್ರಯೋಜನವೇನೂ ಆಗಿಲ್ಲ. ಅಂದ ಮಾತ್ರಕ್ಕೆ ಕಳಿಸುವುದು ತರಿಸುವುದು ಎರಡೂ ದೇಶಗಳ ನಡುವೆ ನಡೆಯುತ್ತಿಲ್ಲ ಎನ್ನುವಂತೇನೂ ಇಲ್ಲ. ಆದರದು ಹೇಳಿಕೊಳ್ಳುವ ಪ್ರಮಾಣದಲ್ಲಿ ನಡೆಯುತ್ತಿಲ್ಲ.
ಅಂಕಿಸಂಖ್ಯೆ ಮೂಲಕ ವಿವರಿಸುವುದಾದರೆ ಉಭಯ ದೇಶಗಳ ದ್ವಿಪಕ್ಷೀಯ ವ್ಯಾಪಾರ ಒಂದು ಸಹಸ್ರ ಕೋಟಿ ರೂಪಾಯಿನ ಗಾತ್ರದ್ದು. ಆ ಪೈಕಿ ಭಾರತ ಮಾಡುವ ರಫ್ತು ಮಾತ್ರವೇ ೭೫೦ ಕೋಟಿ ರೂಪಾಯಿನಷ್ಟಾಗುತ್ತದೆ. ಪಾಕಿಸ್ತಾನ ಭಾರತಕ್ಕೆ ಮಾಡುವ ರಫ್ತು ರೂ. ೨೮೪ ಕೋಟಿ ಆಗುತ್ತದೆ. ವಾಸ್ತವವಾಗಿ ಒಂದು ಸಹಸ್ರ ಕೋಟಿ ರೂಪಾಯಿ ಎನ್ನುವುದು ದೊಡ್ಡ ಮೊತ್ತವೇನಲ್ಲ. ಭಾರತದ ದೃಷ್ಟಿಯಲ್ಲೇ ಅಳೆಯಬಹುದಾದರೆ ಪಾಕಿಸ್ತಾನಕ್ಕೆ ಮಾಡುವ ರಫ್ತು ಒಟ್ಟು ರಫ್ತು ವಹಿವಾಟಿನ ಶೇ. ೦.೨೫ ಭಾಗ ಮಾತ್ರ. ಅಂದರೆ ಒಟ್ಟು ನೂರು ರೂಪಾಯಿನಷ್ಟು ರಫ್ತಿನಲ್ಲಿ ೨೫ ಪೈಸೆಯಷ್ಟು ಮಾತ್ರ! ಪಾಕಿಸ್ತಾನದಿಂದ ತರಿಸಿಕೊಳ್ಳುವ ಸರಕು ಸಹಾ ಭಾರತದ ಒಟ್ಟು ಆಮದಿನ ಶೇ. ೦.೧೪ ಭಾಗ ಮಾತ್ರ.
ಈಗಲೂ ರಿಯಾಯ್ತಿ ಆಮದು-ರಫ್ತು ಸುಂಕ ವಿಧಿಸುವ ಒಪ್ಪಂದದ ಮೇಲೆ ವರ್ಗೀಕರಿಸಿ ಇಟ್ಟ ಸರಕಿನ ಐಟಂಗಳ ಸಂಖ್ಯೆ ೬೦೦ ರಷ್ಟು ಇದೆ. ಈಚೆಗೆ ಇನ್ನು ೫೦ ಸೇರ್ಪಡೆ ಆಗಿದೆ. ಪ್ರಯೋಜನವೇನೂ? ಕೆಲಸಕ್ಕೆ ಬಾರದ, ನಿಜವಾಗಿ ವ್ಯವಹಾರ ಕುದುರದ, ಐಟಂಗಳೇ ಈ ಪಟ್ಟಿಯಲ್ಲಿವೆ. ಈಚೆಗೆ ಕಚ್ಚಾ ರೇಷ್ಮೆಯನ್ನು ಈ ಪಟ್ಟಿಗೆ ಸೇರಿಸಲು ಪಾಕಿಸ್ತಾನ ಒಪ್ಪಿತು. ಭಾರತಕ್ಕೆ ಹೇಗೋ ಹಾಗೆ ಪಾಕಿಸ್ತಾನಕ್ಕೂ ಚೀನಾ ಮೂಲದಿಂದ ಧಂಡಿಯಾಗಿ ಕಚ್ಚಾ ರೇಷ್ಮೆ ಸಿಗುತ್ತದೆ. ಇನ್ನು ವಹಿವಾಟು ಎಲ್ಲಿಂದ? ಆದರೆ ಆ ಪಟ್ಟಿಗೆ ರೇಷ್ಮೆ ಜವಳಿ ಸೇರ್ಪಡೆಯಾದರೆ ಭಾರತವು ಸರಕು ಪೂರೈಸಲು ಶಕ್ಯವಿದೆ. ಆದರೆ ಅದಕ್ಕೆ ಪಾಕಿಸ್ತಾನ ಸಮ್ಮತಿಸುವುದಿಲ್ಲ. ಪಾಕಿಸ್ತಾನವು ದಂತದ ಕರಕುಶಲ ವಸ್ತುವನ್ನು ಸೇರ್ಪಡೆ ಮಾಡುತ್ತದೆ. ಆದರೆ ವನ್ಯಜೀವಿ ಸಂರಕ್ಷಣೆ ದೃಷ್ಟಿಯಿಂದಾಗಿ ತಂದಿರುವ ನಿರ್ಬಂಧಗಳಿಂದಾಗಿ ಆ ಸರಕನ್ನು ಪೂರೈಸಲು ಭಾರತಕ್ಕೆ ಸಾಧ್ಯವಿಲ್ಲ. ಪ್ರಾಣಿ ತೊಗಲು-ಕೂದಲು ಮುಂತಾದ ಐಟಂಗಳೆಲ್ಲ ಪಟ್ಟಿಯಲ್ಲಿ ಬರುತ್ತವೆ. ಪ್ರಯೋಜನವೇನು?
ವಸ್ತುಸ್ಥಿತಿ ಹೀಗಿದ್ದರೂ ಒಂದಿಷ್ಟು ವ್ಯಾಪಾರ ನಡೆಯುತ್ತಿದೆ. ಪಾಕಿಸ್ತಾನ ಭಾರತಕ್ಕೆ ಒಣಹಣ್ಣು ಮುಂತಾದುವನ್ನು ಪೂರೈಸುತ್ತದೆ. ಹತ್ತಿ ನೂಲನ್ನು ಸಹಾ ಕಳುಹಿಸುವುದುಂಟು. ಭಾರತ ಸಹಾ ರಾಸಾಯನಿಕಗಳು ಮುಂತಾದವನ್ನು, ಕೆಲವೊಂದು ಕೈಗಾರಿಕಾ ಕಚ್ಚಾ ಸಾಮಗ್ರಿಯನ್ನು ಪೂರೈಸುತ್ತದೆ.
ಆಗ್ರಾ ಶೃಂಗದಂಥ ಸಂದರ್ಭಗಳಲ್ಲೆಲ್ಲ ವ್ಯಾಪಾರ ವೃದ್ಧಿಯ ಮಾತು ಬರುತ್ತವೆ. ಆದರೆ ಮುಂದುವರೆಯುವುದಿಲ್ಲ. ಕಾಶ್ಮೀರ ವಿವಾದವೇ ಮುಖ್ಯ ಎನಿಸುತ್ತದೆ. ಆದರೆ ಉಭಯ ರಾಷ್ಟ್ರಗಳ ನಡುವೆ ಎಷ್ಟೊಂದು ಒಳ್ಳೆಯ ವ್ಯಾಪಾರ ನಡೆಯಲು ಸಾಧ್ಯವಿದೆ ಎಂಬ ಅಂದಾಜು ಮಾತ್ರ ಪ್ರಸ್ತಾಪಕ್ಕೆ ಬರುತ್ತಿರುತ್ತದೆ.
ಜಾಗತಿಕ ಸನ್ನಿವೇಶದ ಹಿನ್ನೆಲೆಯಲ್ಲಿ ಭಾರತ ಪಾಕಿಸ್ತಾನಗಳ ನಡುವೆ ೫೦೦ ಕೋಟಿ ಡಾಲರ್‌ ವ್ಯಾಪಾರ ನಡೆಯಬಲ್ಲದು. ಎಲ್ಲವೂ ಸುಗಮವಾದರೆ. ಇದು ೨೨.೫ ಸಹಸ್ರ ಕೋಟಿ ರೂಪಾಯಿಗೆ ಸಮ!
ಇದೆಲ್ಲ ಅಂಕಿಸಂಖ್ಯೆ ಸಾಧ್ಯಸಾಧ್ಯತೆಗಳ ಪ್ರಶ್ನೆ. ವಾಸ್ತವವಾಗಿ ಅಧಿಕೃತವಾಗಿ ವ್ಯಾಪಾರವಾಗುತ್ತದೆ ಎಂಬಂತೆ ಅಲ್ಲವಾದರೂ ಕದ್ದು ಮುಚ್ಚಿ ಸರಕು ಸಾಗಾಣಿಕೆ ಆಗುವುದಕ್ಕೆ ಯಾವ ಅಡ್ಡಿಯೂ ಇಲ್ಲ ಎನ್ನುವುದು ಜನಜನಿತವಾದ ಅಂಶ. ಹೀಗೆ ಆಗುವ ವ್ಯಾಪಾರದ ಗಾತ್ರ ಎಷ್ಟಿರಬಹುದು ಎಂಬ ಅಂದಾಜು ಸಹ ಉಂಟು. ಒಂದು ಲೆಕ್ಕಾಚಾರದ ಪ್ರಕಾರ ೪೫೦೦ ಕೋಟಿ ರೂಪಾಯಿ ಬೆಲೆಯ ಸರಕು ಗಡಿಯ ಆಚೀಚೆಗೆ ಸಾಗಾಣಿಕೆ ಆಗುತ್ತದೆ! ಅಂದರೆ ಅಧಿಕೃತ ವಹಿವಾಟಿನ ನಾಲ್ಕೂವರೆಯಷ್ಟು. ಇದು ಯಾವ ನಮೂನೆಯ ನೆರೆಹೊರೆ?
ಕದ್ದು ಮುಚ್ಚಿ ಸಾಗಾಣಿಕೆ ಆಗುವ ಸರಕುಗಳಲ್ಲಿ ಕರ್ನಾಟಕದ ತಿಪಟೂರು ಮತ್ತು ಸುತ್ತಮುತ್ತಲ ಪ್ರದೇಶಗಳಿಂದ ಖರೀದಿಸಲಾಗುವ ಕೊಬ್ಬರಿ, ಮಲೆನಾಡು ಕೇಂದ್ರಗಳಿಂದ ಸಂಗ್ರಹಿಸುವ ಅಡಿಕೆಯೂ ಸೇರಿದೆ. ಇದೀಗ ಬಂದಿರುವ ಗುಮಾನಿಯೆಂದರೆ, ಗುಟ್ಕಾದಂತ ಉತ್ಪನ್ನಗಳಿಗೆ ಪೂರೈಕೆ ಆಗುವ ವಿದೇಶಿ ಅಡಿಕೆ ಪಾಕಿಸ್ತಾನ ಮೂಲಗಳಿಂದ ಬರುತ್ತಿದೆ. ಸೂರತ್‌ನಿಂದ ಜರಿ ರವಾನೆಯಾಗುವುದುಂಟು. ಈ ಐಟಂ ಅಧಿಕೃತ ರಿಯಾಯ್ತಿ ಕರ ವಹಿವಾಟಿನ ಪಟ್ಟಿಗೆ ಸೇರಲು ಈತನಕ ಸಾಧ್ಯವಾಗಿಲ್ಲ. ಅಷ್ಟೇಕೆ; ನಿತ್ಯ ಪೂರೈಕೆ ಆಧಾರದ ಮೇಲೆ ಒದಗಿಸಬೇಕಾಗುವ ವೀಳ್ಯದೆಲೆಯು ಬಾಂಗ್ಲಾದಿಂದ ಪಾಕಿಸ್ತಾನಕ್ಕೆ ಕಾನೂನುಬಾಹಿರ ಮಾರ್ಗದಲ್ಲಿ ಹೋಗುತ್ತದೆ ಎಂಬ ಅಂಶ ಈ ಹಿಂದೆ ವರದಿಯಾಗಿತ್ತು.
ಅಧಿಕೃತ ವ್ಯವಹಾರವನ್ನು ಪಾಕಿಸ್ತಾನ ಏನಿದ್ದರೂ ದುಬೈ, ಚೀನಾ, ಹಾಂಕಾಂಗ್‌, ಇಂಡೋನೇಷ್ಯಾ ಮತ್ತು ದಕ್ಷಿಣ ಕೊರಿಯಾ ಜೊತೆ ನಡೆಸುತ್ತದೆ. ಅಧಿಕೃತ ವ್ಯಾಪಾರ ನಡೆಸಲು ಬಯಸುವ ವರ್ತಕರಿಗೇನೂ ಪಾಕಿಸ್ತಾನದಲ್ಲಿ ಕೊರತೆಯಿಲ್ಲ. ಆದರೆ ಗಡಿಯಗುಂಟ ನಡೆಯುವ ಅನಧಿಕೃತ ಸಾಗಾಣಿಕೆಯ ಪ್ರತಾಪವೇ ಅಧಿಕ. ವಾಣಿಜ್ಯೋದ್ಯಮ ಸಂಘಗಳ ವೇದಿಕೆಯೊಂದರಲ್ಲಿ ವ್ಯಕ್ತವಾದ ಒಂದು ಅಭಿಪ್ರಾಯ ಕುತೂಹಲಕಾರಿ: ‘ಅಧಿಕೃತ ವ್ಯಾಪಾರಕ್ಕೆ ಪ್ರಶಸ್ತ ಸನ್ನಿವೇಶವೇ ಇಲ್ಲ’. ಪಾಕ್‌ ವಾಣಿಜ್ಯೋದ್ಯಮಿಗಳು ಹೇಳುತ್ತಾರೆ. ರಾಜಾರೋಷ ವ್ಯಾಪಾರಕ್ಕೆ ಅನುಕೂಲಕರವಾದ ಹೆದ್ದಾರಿ ಮಾರ್ಗ ಮತ್ತು ಬಂದರುಗಳೇ ಲಭ್ಯವಿಲ್ಲವೆಂದು. ಒಂದು ವರದಿಯ ಪ್ರಕಾರ ಎಷ್ಟೋ ವೇಳೆ ಅಧಿಕೃತ ವ್ಯಾಪಾರದ ಸರಕು ವಾಸ್ತವಾಗಿ ಇರಾಕ್‌, ಸಂಯುಕ್ತ ಅರಬ್‌ ಗಣರಾಜ್ಯ ಮತ್ತಿತರ ಮೂರನೇ ರಾಷ್ಟ್ರಗಳ ಮೂಲಕ ನಡೆಯುತ್ತದೆ.
ಈಗಾಗಲೇ ವ್ಯಕ್ತವಾಗಿರುವಂತೆ ಪಾಕಿಸ್ತಾನಗಳಿಗೆ ಒಂದು ಭಯವಿದೆ; ಭಾರತದ ಸರಕಿಗೆ ಹೆಬ್ಬಾಗಿಲನ್ನು ತೆರೆದರೆ ಭಾರತದ ಸರಕಿನ ಪ್ರವಾಹವೇ ಹರಿದುಬಿಡುತ್ತದೆ! 
೦೫.೦೯.೨೦೦೧.
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೩. ಅಂಬರದಡಿ ಎಲ್ಲೆಲ್ಲೂ ಚೀನಾ
‘ಮೇಡ್‌ ಇನ್‌ ಚೈನ’ ಅರವತ್ತರ ದಶಕದಲ್ಲಿ, ಭಾರತ ಚೀನಾ ಯುದ್ಧದ ನಂತರ, ಇದರ ಮಾತನ್ನು ಎತ್ತುವಂತಿರಲಿಲ್ಲ. ಚೀನಾದಿಂದ ಕಳ್ಳಸಾಗಾಣಿಕೆ ಆಗಿ ಬರುತ್ತಿದ್ದ ಪೆನ್ನುಗಳನ್ನು ದೇಶಾಭಿಮಾನಿ ಲೇಖಕರು ಮುಟ್ಟುತ್ತಿರಲಿಲ್ಲ. ಆಗಿನ ಬೆಲೆ ಐದು ಅಥವಾ ಐದೂವರೆ ರೂಪಾಯಿ. ನಿಜವಾಗಿ ಅಗ್ಗ. ಒಳ್ಳೆಯ ಪೆನ್ನು. ಆದರೂ ಸೂಕ್ಷ್ಮ ಸಂವೇದಿ ಜನ ಮುಟ್ಟುತ್ತಿರಲಿಲ್ಲ.
ನಲವತ್ತು ವರ್ಷದ ನಂತರ ಪರಿಸ್ಥಿತಿ ತಿರುವು ಮುರುವು ಆಗಿದೆ. ಚೀನಾ ಮೂಲದ ಸಲಕರಣೆ, ಸಾಧನಗಳು ಭಾರತದ ಬಳಕೆದಾರರ ಪಾಲಿಗೆ ಅಪ್ಯಾಯಮಾನ.
ನವದೆಹಲಿಯ ಪ್ರಗತಿ ಮೈದಾನದಲ್ಲಿ ಸದ್ಯ ವಾರ್ಷಿಕ ವಾಣಿಜ್ಯ ಮೇಳ ನಡೆಯುತ್ತಿದೆ. ಚೀನಾ ಪ್ರಾಂಗಣಕ್ಕೆ ಜನರ ನೂಕು ನುಗ್ಗುಲು. ಪೆನ್ನು, ಮರದ ಆಟಿಕೆ, ಬೀಗ, ಗಾಜಿನೈಟಂಗಳು, ನೆಲಹಾಸು, ಚರಬಿಲ್ಲೆ, ಛತ್ರಿ ಇತ್ಯಾದಿ ಇತ್ಯಾದಿ ನಾನಾ ವಸ್ತುಗಳು ಸಿಗುತ್ತವೆ. ಜನಕ್ಕೆ ಭಾರೀ ಕುತೂಹಲ. ಚೀನಾದ್ದು ಎಂಬ ಕಾರಣಕ್ಕೆ ಮೂಗು ಮುರಿಯುವಂತೆ ಇಲ್ಲ. ಈಗೆಲ್ಲ ಭೋಗವಸ್ತುಗಳೆಂದರೆ ಪರಮಾಯಿಷಿ. ಕೊಟ್ಟ ಹಣಕ್ಕೆ ಸರಿಸಾಟಿಯಾಗಿ ಸರಕು ಸಿಕ್ಕಿದರೆ ಸಾಕು. ಅದೇ ಬಗೆಯ ಅಷ್ಟೇ ಗುಣಮಟ್ಟದ ಬೇರೆ ಮೂಲದ ಸರಕು ಬೇಕೆಂದು, ಅಗ್ಗವಾಗಿದ್ದರೆ ಹುಡುಕಿಕೊಂಡು ಹೋಗಿ ನೋಡಬೇಕೆಂದು ತಹತಹ!
ಬಹಳ ಹಿಂದಿನಿಂದ, ನೂರು ವರ್ಷಕ್ಕೂ ಹಿಂದಿನಿಂದ ಚೀನಾಂಬರ ಪ್ರಸಿದ್ಧ. ರೇಷ್ಮೆ ಎಂದರೆ ಚೀನಾದ್ದು ಅತ್ಯುತ್ತಮ ಎಂಬ ಭಾವನೆ ಹಳೆಯದು. ಚೀನಾದಲ್ಲಿ ಮಲ್ಬೆರಿ ರೇಷ್ಮೆ ಉಳಿದುಕೊಂಡಿದೆ. ಜಪಾನು ವಾಸ್ತವವಾಗಿ ರೇಷ್ಮೆ ಕೃಷಿ ಮತ್ತು ಉದ್ಯಮವನ್ನು ಕೈಬಿಟ್ಟಿದೆ. ಆದರೆ ಪರಿಣಿತಿಯನ್ನು ಭಾರತಕ್ಕೆ ಧಾರೆ ಎರೆಯುತ್ತಿದೆ. ಭಾರತವೇ ಅದನ್ನು ವೇಗವಾಗಿ ಗ್ರಹಿಸುತ್ತಿಲ್ಲ. ಚೀನಾದ್ದು ಜಪಾನಿನ ಧೋರಣೆಗಿಂತ ವಿಭಿನ್ನ. ಪರಿಣಿತ ಧಾರೆ ಎರೆಯುವ ಮಾತ್ರು ಹಾಗಿರಲಿ; ಭಾರತೀಯರ ರೇಷ್ಮೆ ಪರಿಣತಿಯನ್ನು ಧ್ವಂಸ ಮಾಡುವ ದಿಕ್ಕಿನಲ್ಲಿ ಚೀನಾ ಶ್ರಮಿಸುತ್ತಿದೆ. ಅದರ ಮಾರ್ಗೋಪಾಯ ಸರಳ. ಭಾರತದ ಮಟ್ಟಿಗೆ ಅತ್ಯುತ್ತಮ ಎನಿಸುವಂಥ ರೇಷ್ಮೆಯನ್ನು ಭಾರತಕ್ಕೆ ತಂದು ಸುರಿಯುವುದು. ಆ ಮೂಲಕ ಭಾರತದಲ್ಲಿ ತಯಾರಾಗುವ, ಚೀನಾದಷ್ಟು ಒಳ್ಳೆಯದಲ್ಲದ, ಉತ್ಪನ್ನಕ್ಕೆ ಬೆಲೆ ಇಲ್ಲದಂತೆ ಮಾಡುವುದು. ಇದರಿಂದಾಗಿ ರೇಷ್ಮೆ ಕೃಷಿ ಮತ್ತು ಉದ್ಯಮ ತತ್ತರಿಸುತ್ತಿವೆ. ನೇರ ಆಮದಾಗಿಯೂ ಚೀನಾ ರೇಷ್ಮೆ ಬರುತ್ತದೆ. ಕಳ್ಳ ಸಾಗಾಣಿಕೆಯೂ ಆಗುತ್ತದೆ.
ಇವತ್ತು ಗ್ರಾಹಕರ ಮನ ಗೆಲ್ಲುತ್ತಿರುವ ಚೀನಾ ಮೂಲದ ಸರಕು, ರೇಷ್ಮೆಯು ಬಂದು ಬಿದ್ದಂತೆ ರಾಶಿರಾಶಿಯಾಗಿ ನಾಳೆ ಸುರಿದು ಬೀಳಬಹುದು.
ಚೀನಾದಿಂದ ಆಮದಾಗುತ್ತಿರುವ ಕೆಲವು ಐಟಂಗಳ ಹಣ ಮೌಲ್ಯ ಸದ್ಯ ಕಡಿಮೆ ಕಾಣಿಸಬಹುದು. ಆದರೆ ಅವುಗಳ ಸಂಖ್ಯೆಯೂ, ಪೇಟೆ ಪೇಟೆಗಳಲ್ಲಿ ಅವು ಹರಡಿಕೊಳ್ಳುವ ರೀತಿಯೂ ಅಗಾಧ ಪರಿಣಾಮ ಬೀರಬಲ್ಲದು.
ಉದಾಹರಣೆಗೆ ೨೦೦೧ರ ಏಪ್ರಿಲ್‌-ಆಗಸ್ಟ್‌ ಅವಧಿಯಲ್ಲಿ ಚೀನಾ ಪೆನ್ನುಗಳ ಆಮದು ರೂ. ೪೦ ಲಕ್ಷ ಪ್ರಮಾಣದಲ್ಲಿತ್ತು. ಆ ಹಣಕ್ಕೆ ೩,೨೧,೦೦೦ ಪೆನ್ನುಗಳು ಭಾರತ ಪ್ರವೇಶಿಸಿದವು. ೨೦೦೨ರ ಏಪ್ರಿಲ್‌-ಆಗಸ್ಟ್‌ ಅವಧಿಯಲ್ಲಿ ಮೌಲ್ಯಾನುಸಾರ ಆಮದು ರೂ. ೧೮೪ ಲಕ್ಷಕ್ಕೆ ಏರಿತು. ಆಗ ಬಂದ ಪೆನ್ನುಗಳ ಸಂಖ್ಯೆ ೮,೪೮,೦೦೦ಕ್ಕೆ ಬೆಳೆಯಿತು. ಅಂದರೆ ವರ್ಷಕ್ಕೆ ಆರು ಲಕ್ಷ ಪೆನ್ನುಗಳು ಬರುತ್ತಿದ್ದ ಕಡೆ ಹದಿನೇಳು ಲಕ್ಷ ಪೆನ್ನುಗಳು ಬಂದು ಬೀಳುತ್ತಿವೆ.
ಚೀನಾ ತಯಾರಿಸುವ ಪ್ರತಿ ಐಟಂ ವಿಷಯದಲ್ಲೂ ಹೀಗೆ ಆಗುತ್ತಿದೆ. ಮುಖ್ಯವಾಗಿ ಕಡಿಮೆ ತಲಾ ಮೌಲ್ಯದ ಪ್ರತಿ ಸರಕೂ ಪೇಟೆಯ ಮೇಲೆ ದಾಳಿ ಮಾಡುತ್ತದೆ. ಎಲೆಕ್ಟ್ರಾನಿಕ್ಸ್‌ ಐಟಂಗಳು ಮಾತ್ರವಲ್ಲದೆ ಮೋಟರ್‌ ಸೈಕಲ್‌ನಂಥ ಸರಕು ಸಹಾ ಭಾರತದ ಗ್ರಾಹಕರ ಮನ ಸೆಳೆಯುತ್ತಿದೆ.
ಚೀನಾದ ಸುರಿ ನೀತಿಯ ಅಂಗವಾಗಿ ಕಳ್ಳಸಾಗಣೆ ಮೂಲಕ ಒಳಕ್ಕೆ ನುಗ್ಗುವ ಸರಕಿನ ಮಾತು ಹಾಗಿರಲಿ; ಅಧಿಕೃತವಾಗಿ ಆಗುವ ಆಮದೇ ಹೆಚ್ಚುತ್ತಿದೆ. ಆಮದು ಹೆಚ್ಚಳವನ್ನು ತಡೆಯಲು ಸಾಧ್ಯವಾಗುತ್ತಿಲ್ಲ.
ಜವಳಿ ಉತ್ಪನ್ನಗಳನ್ನು ೯೫-೯೬ರಲ್ಲಿ ೩೪೨ ಲಕ್ಷ ಡಾಲರ್‌ನಷ್ಟು ಭಾರತಕ್ಕೆ ರಫ್ತು ಮಾಡಿತ್ತು. ೨೦೦೧-೦೨ರಲ್ಲಿ ಇದು ೧೨೫೨ ಲಕ್ಷ ಡಾಲರ್‌ಗೆ ಏರಿತು. ಅಂದರೆ ನಾಲ್ಕುಪಟ್ಟು. ಎಲೆಕ್ಟ್ರಾನಿಕ್ಸ್‌ ಉತ್ಪನ್ನ, ಕಲ್ಲಿದ್ದಲು ಕಿಟ್ಟ, ಸಾವಯವ ರಾಸಾಯನಿಕ ಹೀಗೆ ಎಲ್ಲ ಮುಖ್ಯ ಬಾಬುಗಳ್ಲಲೂ ಇದೇ ಅವಧಿಯಲ್ಲಿ ಶೇ. ೪೦ ಏರಿಕೆ ಕಾಣಬಹುದು.
ಭಾರತಕ್ಕೆ ಮಾತ್ರವಲ್ಲ. ಅಮೆರಿಕಕ್ಕೆ ಸಹ ಕಡಿಮೆ ಮುಖಬೆಲೆಯ ಹಾಗೂ ರಾಶಿ ರಾಶಿ ಆಗುವಂಥ ಸಣ್ಣಪುಟ್ಟ ಉತ್ಪನ್ನಗಳನ್ನು ಚೀನಾ ರಫ್ತು ಮಾಡುತ್ತಿದೆ. ಅಮೆರಿಕದ ಯಾವುದೇ ಮಾಲ್‌ಗೆ (ನಮ್ಮ ಸೂಪರ್‌ ಬಜಾರ್‌ಗೆ ಸಮನಾದ ಮಳಿಗೆ ಸಂಕೀರ್ಣಗಳಿಗೆ) ಹೋದರೂ, ಯಾವ ಬಳಕೆದಾರ ವಸ್ತುವನ್ನು ಕೈಗೆತ್ತಿಕೊಂಡರೂ ಅದು ಮೇಡ್‌ ಇನ್‌ ಚೈನಾ ಆಗಿರುತ್ತದೆ. ನಮ್ಮ ನೆಂಟರಿಸ್ಟರು ಭಾರತಕ್ಕೆ ಅಪರೂಪ ಎಂದು ಭಾವಿಸಿ ಉಡುಗೊರೆಯಾಗಿ ತರಬಲ್ಲ ಐಟಂಗಳು ಚೀನಾದ್ದೇ ಆಗಿರುತ್ತದೆ.
ಏನಿದರ ಮರ್ಮ? ಇವನ್ನು ಯಾವುದೇ ರಾಷ್ಟ್ರ ತಯಾರಿಸಬಹುದಾದಕ್ಕಿಂತ ಅಗ್ಗವಾಗಿ ಚೀನಾ ತಯಾರಿಸುತ್ತದೆ. ಕಟ್ಟುನಿಟ್ಟಾಗಿ ಗುಣ ನಿಯಂತ್ರಣ ಪಾಲಿಸುತ್ತದೆ. ‘ಈ ಬೆಲೆಗೆ ಇದಕ್ಕಿಂತ ಒಳ್ಳೆಯ ಇಂಥ ಸರಕು ಇನ್ನೆಲ್ಲೂ ಸಿಗುವುದಿಲ್ಲ’ ಎಂಬ ಭಾವನೆ ಬಳಕೆದಾರನಿಗೆ ಬರುತ್ತದೆ. ಅದೇ ಗುಟ್ಟು. ಚೀನಾ ಈಗ ಯಾವ ವೇಗದಲ್ಲಿ ಮುಂದಡಿ ಇಡುತ್ತಿದೆ ಎಂದರೆ ೨೦೧೦ರ ವೇಳೆಗೆ ಅಮೆರಿಕಕ್ಕೆ ಸರಿಸಮನಾದ ಜಿಡಿಪಿ (ಒಟ್ಟಾರೆ ಆಂತರಿಕ ಉತ್ಪನ್ನ ಎಂದರೆ ಒಂದು ವರ್ಷದಲ್ಲಿ ರಾಷ್ಟ್ರವು ಉತ್ಪಾದಿಸುವ ಸರಕು ಮತ್ತು ಸೇವೆಗಳ ಒಟ್ಟು ಮೊತ್ತ) ಸಾಧಿಸಲು ಹೊರಟಿದೆ. ಅದು ದಾರ್ಷ್ಟ್ಯತೆ ಅಲ್ಲ, ಅದರ ದಾರ್ಢ್ಯತೆ. ಆರ್ಥಿಕಾಭಿವೃದ್ಧಿ ಸಾಧಿಸುವಲ್ಲಿ ಚೀನಾ ಸಾಧಿಸಿದ ವೇಗ ಅಮೋಘ.
ಭಾರತ ಮತ್ತು ಚೀನಾಗಳು ೫೦ರ ದಶಕವನ್ನು ಒಂದೇ ಬಗೆಯ ನೆಲೆಯಿಂದ ಆರಂಭಿಸಿದವು. ಚೀನಾ ಭಾರತದಂತೆಯೇ ಪಂಚವಾರ್ಷಿಕ ಕೇಂದ್ರೀಕೃತ ಯೋಜನೆಗಳನ್ನು ಹಾಕಿಕೊಂಡಿತು. ಭಾರತದಂತೆಯೇ ರಾಜಕೀಯ ತುಮುಲಗಳನ್ನು ಕಂಡಿತು. ಆದರೆ ಚೀನಾ ೧೯೫೦ ರಿಂದ ೨೦೦೦ದವರೆಗಿನ ಅವಧಿಯಲ್ಲಿ ಭಾರಿ ಮುಂದೆ ಸಾಗಿತು.
ಮಾವೋ ಕಾಲದಲ್ಲಿ ‘ಮಹಾನ್‌ ಮುನ್ನೆಗೆತ’ ಹೆಸರಿನಲ್ಲಿ ವಯಸ್ಸಾದವರನ್ನು ಕೆಲಸಕ್ಕೆ ಹಚ್ಚುವ ಕಾರ್ಯ ನಡೆಯಿತು. ಅನಂತರ ಬಂದಿದ್ದು ಸಾಂಸ್ಕೃತಿಕ ಕ್ರಾಂತಿ; ಕಿರಿಯರನ್ನು ಉತ್ತೇಜಿತರನ್ನಾಗಿ ಮಾಡುವ ಒಂದು ದೊಡ್ಡ ಯತ್ನ. ಆದರೆ ಆರ್ಥಿಕ ಹಿನ್ನಡೆಯೇ ಸಂಭವಿಸಿದ್ದು. ಕೇಂದ್ರೀಯ ಯೋಜನಾ ವ್ಯವಸ್ಥೆ ವಿಫಲ ಎನಿಸಿಕೊಂಡಿತು. ೧೯೩೭ರಲ್ಲಿ ಜಪಾನಿನ ಜೊತೆ ನಡೆಸಿದ ಯುದ್ಧದಿಂದ ಚೇತರಿಸಿಕೊಳ್ಳುವ ಯತ್ನ ನಡೆದಿರುವಾಗಲೇ ರಾಜಕೀಯವಾಗಿ ಅಸ್ಥಿರತೆಯನ್ನು ನಿವಾರಿಸಿಕೊಳ್ಳಲಾರದೆ ದೇಶ ಬಸವಳಿಯಿತು. ೧೯೬೨ರಲ್ಲಿ ಚರಿತ್ರೆಯಲ್ಲೇ ಕಾಣದಿದ್ದಂತ ಕ್ಷಾಮವು ಸಂಭವಿಸಿ ದೇಶ ಸೊರಗಿ ಹೋಯಿತು.
ಮಾವೋ ಉತ್ತರಾಧಿಕಾರಿ ಡೆಂಗ್‌ ಅವರು (ಈಗಷ್ಟೇ ಅಧಿಕಾರ ಬಿಟ್ಟುಕೊಡುವ ಪ್ರಕ್ರಿಯೆಯನ್ನು ಆರಂಭಿಸಿರುವವರು) ೧೯೭೮ರಲ್ಲಿ ಯೋಜನೆ ಆಧಾರದ ಅಭಿವೃದಧಿ ಶೈಲಿಯನ್ನು ಕೈಬಿಟ್ಟರು. ಮಾರುಕಟ್ಟೆ ಆಧಾರದ ಆರ್ಥಿಕತೆ ಅವಲಂಬಿಸತೊಡಗಿದರು. ಆರ್ಥಿಕ ಸುಧಾರಣಾ ಕ್ರಮಗಳನ್ನು ಆರಂಭಿಸಿದರು. (ಹನ್ನೆರಡು ವರ್ಷಗಳ ನಂತರ ಭಾರತ ಸುಧಾರಣಾ ಕ್ರಮಗಳಿಗೆ ಮೊದಲಿಟ್ಟಿತು).
ಡೆಂಗ್‌ ಚೀನಾ ಆಡಳಿತವನ್ನು ಕೈಗೆತ್ತಿಕೊಂಡಾಗ ನಿರ್ವಿಣ್ಣ ಸ್ಥಿತಿ ಬದಲಾವಣೆಗೆ ಯಾರೂ ಸಿದ್ಧರಿಲ್ಲದ ಸ್ಥಿತಿ. ಆದರೆ ಏಷ್ಯದ ‘ನಾಲ್ಕು ಟೈಗರ್‌ ರಾಷ್ಟ್ರಗಳು’ ಎಂದೇ ಪ್ರಖ್ಯಾತವಾಗಿದ್ದ ತೈವಾನ್‌. ಹಾಂಕಾಂಗ್‌, ಸಿಂಗಪುರ ಮತ್ತು ಕೊರಿಯಾಗಳು ಮಾರುಕಟ್ಟೆ ಪ್ರಧಾನ ಅರ್ಥವ್ಯವಸ್ಥೆಯನ್ನು ಆಲಂಗಿಸಿಕೊಂಡು ನಾಗಾಲೋಟದಲ್ಲಿ ಮುಂದುವರೆದಾಗ, ಆ ವಿದ್ಯಮಾನವನ್ನು ತೋರಿಸಿ ಚೀನಾ ಮುನ್ನಡೆಗೆ ನಾಯಕಗಣವನ್ನು ಡೆಂಗ್‌ ಹಚ್ಚಿದರು.
ಮೊದಲು ಕೃಷಿರಂಗದಲ್ಲಿ ಸುಧಾರಣಾ ಕ್ರಮಗಳನ್ನು ಜಾರಿ ಮಾಡಿದರು. ಉಳುವವನಿಗೆ ಹಿಂದಿನ ಕಮ್ಯೂನ್‌ಗಳ ಹಾಗೂ ಭಾರೀ ಹಿಡುವಳಿ ವ್ಯವಸ್ಥೆಯಿಂದ ಮುಕ್ತಿ ಸಿಕ್ಕಿ ಖಾಸಗಿ ಒಡೆತನದ ರುಚಿ ಸಿಕ್ಕಿದ ತಕ್ಷಣ ಆತ ಹಿಂದೆ ನೋಡಿದ್ದೆ ಇಲ್ಲ. ಕೃಷಿರಂಗದ ಬಗೆಗೆ ಇನ್ನು ಚಿಂತೆ ಇಲ್ಲ ಎನ್ನುವಂತೆ ಆದಾಗ ಉದ್ಯಮ ರಂಗಕ್ಕೆ ಡೆಂಗ್‌ ಕೈಹಾಕಿದರು. ಸರ್ಕಾರಿ ಒಡೆತನ ಉದ್ಯಮ ಸುಧಾರಣಾ ಕ್ರಮಗಳನ್ನು ಅಂಗೀಕರಿಸಿದ್ದು ನಿಧಾನವಾಯಿತು. ಆದರೆ ಖಾಸಗಿ ವಲಯ ವೇಗ ಸಾಧಿಸಿದಾಗ ಸರ್ಕಾರಿ ವಲಯ ಹಿಂದೆ ಬೀಳಲು ಒಪ್ಪಲಿಲ್ಲ.
ಅಭಿವೃದ್ಧಿ ಸಾಧಿಸಬೇಕೆಂದು ಸಾಮಾನ್ಯ ಜನ ಕಾತರಿಸಿದರು. ಹಳೇ ನಾಯಕರು ತಮ್ಮ ತತ್ವನಿಷ್ಠೆಯನ್ನು ಬದಿಗೆ ಸರಿಸಲು ಹಿಂಜರಿಯುತ್ತಲೇ ಒಪ್ಪಿದರು. ಡೆಂಗ್‌ಗೆ ಅನುಕೂಲವಾಯಿತು. ಚೀನಿಯರು ಕಾರ್ಯಸಾಧು ಆಗಿರಬೇಕು ಎನ್ನುವುದನ್ನು ಬಿಂಬಿಸಲು ಡೆಂಗ್‌ ಹೇಳಿದರು: ಬೆಕ್ಕು ಬಿಳುಪೇ ಅಥವಾ ಕಪ್ಪೇ ಎಂದು ಯಾರೂ ತಲೆಕೆಡಿಸಿಕೊಳ್ಳಬೇಕಿಲ್ಲ. ಅದು ಇಲಿ ಹಿಡಿಯುವತನಕ ಬೇರೆ ಚಿಂತೆ ಬೇಡ!
ಆರ್ಥಿಕಾಭಿವೃದ್ಧಿ ಸಾಂಸ್ಥಿಕ ವ್ಯವಸ್ಥೆಗೆ, ಅಂದರೆ ಬ್ಯಾಂಕೇ ಮುಂತಾದವುಗಳಿಗೆ ಯಾವುದೇ ನೀಲಿನಕ್ಷೆ ಕೊಡಲಿಲ್ಲ. ಒಂದೇ ನೀತಿ ಚೌಕಟ್ಟು; ಫಲಿತ ಸಾಧಿಸುವ ಪ್ರಯೋಗಗಳನ್ನು ಮಾಡುತ್ತಾ ಹೋಗಬೇಕು. ವಿಫಲವಾಗುವಂಥವನ್ನು ಕೈ ಚೆಲ್ಲುತ್ತಾ ಮುಂದೆ ಸಾಗಬೇಕು. ಡೆಂಗ್‌ ಹೇಳಿದರು: ನದಿ ದಾಟುವಾಗ ತಳದ ಬಂಡೆಗಳ ಸ್ಪರ್ಶ ಅನುಭವಿಸುತ್ತಲೇ ಸಾಗಬೇಕು.
ಇಂಥದು ಮಾಡಿರೆಂದು ಡೆಂಗ್‌ ಹೇಳುವುದು ಎರಡೇ ಬಗೆಯ ಪ್ರಯೋಗಗಳನ್ನು. ಒಂದು, ಫಲಿತ ಸಾಧಿಸುವುದು ಹೇಗೆ ಎಂಬುದನ್ನು ಕಂಡುಕೊಳ್ಳಿ. ಎರಡು, ಹಳೆ ತತ್ವಗಳಿಗೆ ಅಂಟಿಕೊಂಡವರ ಆಲೋಚನಾ ವಿಧಾನಗಳನ್ನು ಬದಲಿಸಿ, ‘ವಾಸ್ತವಾಂಶದ ಸತ್ಯ ಏನಿದೆ ಅಂತ ನೋಡಿ’ ಎಂದು ಅವರಿಗೆ ಹೇಳಿ!
ಮಾವೋ ಮಾಡಿದಂತೆ ‘ಷಾಕ್ ಚಿಕಿತ್ಸೆ’ ಕೊಡುವುದು ಬೇಡ. ಎಲ್ಲ ನಿಧಾನವಾಗಿ ಸತತವಾಗಿ ಜರುಗಬೇಕು.
ಶ್ರೀಮಂತಿಕೆಯ ರುಚಿಯನ್ನು ಜನ ನೋಡಲಿ ಎಂಬುದು ಡೆಂಗ್‌ ಆಸೆ. ಹಣ ಪೂರೈಕೆಯನ್ನು (ಅಂದರೆ ಆಧಾರವಿಲ್ಲದೆ ನೋಟು ಛಾಪಿಸಿ ಬಿಡುಗಡೆ ಮಾಡುವುದನ್ನು) ೮೪ರಲ್ಲಿ ಶೇ. ೫೦ ಹಾಗೂ ೮೬-೮೮ರಲ್ಲಿ ಶೇ. ೫೦ ರಷ್ಟು ಹೆಚ್ಚಿಸಿದರು. ಫಲಿತ, ಹಣದುಬ್ಬರ. ವಾರ್ಷಿಕ ಹಣದುಬ್ಬರವು ಶೇ. ೩೦.
ಅಧಿಕಾರಿಗಳು ಭ್ರಷ್ಟರಾದರು. ಜನಕ್ಕೆ ಹಿಂಸೆ ಜಾಸ್ತಿಯಾಯಿತು. ವಿದ್ಯಾರ್ಥಿಗಳು ತಿರುಗಿಬಿದ್ದರು. ಎಲ್ಲ ಕಡೆಯಿಂದ ಬಂದು ಟಿಯಾನೆನ್ಮನ್‌ ಚೌಕದಲ್ಲಿ ಸೇರುವ ಕಾರ್ಯ ಎರಡು ತಿಂಗಳು ನಡೆಯಿತು. ಈ ಚಳವಳಿಗೆ ಹಾಂಕಾಂಗ್‌, ತೈವಾನ್‌ಗಳು ಹಣ ಪೂರೈಸಿದವು. ಅಮೆರಿಕ ಕೂಡಾ ಹಾಗೆ ಮಾಡಿತೆಂಬ ಶಂಕೆ ಇದೆ.
ಟಿಯಾನೆನ್ಮನ್‌ ಪ್ರಕರಣದಿಂದ ಡೆಂಗ್‌ ಅಪ್ರತಿಭರಾದರು. ಅವರ ಕಾಲದ ರಾಜಕೀಯ ಸ್ಥಿರತೆಗೆ ಈ ಘಟನೆಯಿಂದ ಬರೆ ಇಟ್ಟಂತೆ ಆಯಿತು. ಡೆಂಗ್ ಬೀಳಲಿಲ್ಲ. ಅವರು ಜಾರಿಗೆ ತಂದ ಸುಧಾರಣಾ ಕ್ರಮಗಳು ಫಲ ಕೊಡುತ್ತಿವೆ, ವಿಶ್ವಾದ್ಯಂತ. 
೨೭. ೧೧.೨೦೦೨.
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೪. ಪೂರ್ವ ರಾಷ್ಟ್ರದಲ್ಲಿ ಪಶ್ಚಿಮದ್ದೇ ಗಾಳಿ
ಚೀನಾ ಜಪಿಸಿದ ಮಾರ್ಕ್ಸ್‌ವಾದಿ ಮಂತ್ರ: ‘ವಿಶ್ವದ ಕಾರ್ಮಿಕರೇ ಒಂದಾಗಿ!’ ಬಹುಶಃ ಚೀನಾದ ಕಮ್ಯುನಿಸ್ಟ್‌ ಪಕ್ಷ ಈ ಘೋಷ ವಾಕ್ಯಕ್ಕೆ ಸದ್ಯ ಬದ್ಧವಾಗುವುದಿಲ್ಲ. ಏಕೆಂದರೆ ಚೀನಾದಲ್ಲಿ ಬಂಡವಾಳಶಾಹಿಗೆ ಕೆಂಪು ರತ್ನಗಂಬಳಿ ಸ್ವಾಗತ, ನಾಯಕರಿಗೆಲ್ಲ ಒಂದೇ ತುಡಿತ; ಗಳಿಸಬೇಕು; ಪ್ರಪಂಚದಲ್ಲೇ ಶ್ರೀಮಂತ ರಾಷ್ಟ್ರ ಎನಿಸಿಕೊಳ್ಳಬೇಕು. ಹೊರ ಪ್ರಪಂಚಕ್ಕೆ ಪೂರ್ತಿ ತೆರೆದುಕೊಳ್ಳಬೇಕು. ಒಂದೇ ಬಾರಿಗೆ ಅಲ್ಲವಾದರೂ ಸ್ವಲ್ಪ ಸ್ವಲ್ಪ ನಿಧಾನವಾಗಿ ಆದರೂ ಸರಿ.
ಚೀನಾ ಒದಗಿಸುವ ಅಧಿಕೃತ ಅಂಕಿಸಂಖ್ಯೆ ಪ್ರಕಾರ ಚೀನಿಯರೇ ಸ್ಥಾಪಿಸಿ ನಡೆಸುತ್ತಿರುವ ಖಾಸಗಿ ಕಂಪೆನಿಗಳ ಸಂಖ್ಯೆ ೧೭ಲಕ್ಷ. ಅವರು ತೊಡಗಿಸಿರುವ ಬಂಡವಾಳ ೧೩೨೮೫ ಕೋಟಿ ಡಾಲರ್‌ಗೆ ಸಮ. ಚೀನಾದ ೧೩೦ ಕೋಟಿ ಜನಸಂಖ್ಯೆಗೆ ಹೋಲಿಸಿದರೆ ಖಾಸಗಿ ಉದ್ಯಮಿಗಳ ಸಂಖ್ಯೆಯೇನೂ ದೊಡ್ಡದಲ್ಲ. ಆದರೆ ಅತಿದೊಡ್ಡ ಜನಸಂಖ್ಯೆಯ ಕಮ್ಯುನಿಸ್ಟ್‌ ರಾಷ್ಟ್ರವದು. ಚೀನಾ ಸಾಗುತ್ತಿರುವ ದಿಕ್ಕಿಗೆ ಇದು ಸೂಚಿ.
ಚೀನಾ ಸಂವಿಧಾನದ ಪ್ರಕಾರ, ಈಗಲೂ ತಿದ್ದುಪಡಿ ಆಗಿಲ್ಲವಾದ ರೀತಿಯಲ್ಲಿ, ಸರ್ಕಾರಿ ಒಡೆತನದ ಆಸ್ತಿಪಾಸ್ತಿ ಎಂದರೆ ಪವಿತ್ರ. ಯಾರೂ ಯಾವುದೇ ರೀತಿಯಲ್ಲೂ ಇದಕ್ಕೆ ಹಾನಿ ಎಸಗುವಂತಿಲ್ಲ.
ಇದೀಗ ತಲೆ ಎತ್ತಿರುವ ಹೊಸ ಉದ್ಯಮಶೀಲ ಮಂದಿ ತಾವು ಗಳಿಸಿ ಬೆಳೆಸಿದ ಆಸ್ತಿಪಾಸ್ತಿಗೂ ಇಂಥವೇ ರಕ್ಷಣೆಯ ಭರವಸೆ ಬೇಕೆಂದು ಕೇಳುತ್ತಿದ್ದಾರೆ.
ಇವರಿಗೆ ಚೀನಾ ಸರ್ಕಾರ ಕೊಡಬಹುದಾದ ರಿಯಾಯ್ತಿ ರಕ್ಷಣೆಗಳ ಮಾತು ಹಾಗಿರಲಿ; ಪರ ರಾಷ್ಟ್ರಗಳಿಂದ ಬರುವ ಉದ್ಯಮಿಗಳು ಇಲ್ಲಿ ಒದಗಿಸುವ ಸೌಕರ್ಯಗಳಿಂದ, ಇಲ್ಲಿ ಒದಗಿಬರುವ ಅನುಕೂಲಗಳಿಂದ ಮಾರುಹೋಗಿದ್ದಾರೆ. ಚೀನಿಯರಿಗೆ ಅರ್ಥವಾಗಿದೆ, ಯಾವ ವಾಣಿಜ್ಯೋದ್ಯಮಿಯೂ ಪರ ರಾಷ್ಟ್ರವೊಂದಕ್ಕೆ ಬಂದು ಹಣ ಹಾಕಿ ಉದ್ಯಮ ನಡೆಸಲು ಸುಮ್ಮ ಸುಮ್ಮನೆ ಬರುವುದಿಲ್ಲವೆಂದು.
‘ಏನೇ ಸರಕನ್ನು ಚೀನಾದಲ್ಲಿ ತಯಾರಿಸಿದರೂ ಭಾರತದಲ್ಲಿ ಸಿದ್ಧವಾಗಿ ಲಭಿಸುವಂಥ ಆಂತರಿಕ ಮಾರುಕಟ್ಟೆ ಸೌಕರ್ಯವಿದೆ. ಕಾರ್ಮಿಕರು ಕುಶಲಿಗಳಾಗಬಲ್ಲರು; ಕಷ್ಟಪಡುವುದರ ಜೊತೆಗೆ ಶಿಸ್ತಿನಿಂದ ದುಡಿಯುವವರು. ದಿನದ ೧೦-೧೨ ಗಂಟೆ ಕತ್ತೆ ದುಡಿತಕ್ಕೆ ಹೆಸರಾದವರು. ಉದ್ಯಮಕ್ಕೆ ನೆರವಾಗುವ ಸರ್ಕಾರದ ಪಾಲಿಸಿಯಲ್ಲಿ ಗೊಂದಲವೇನೂ ಇಲ್ಲ. ನಂಬಿಕೆಗೆ ಪಾತ್ರವಾದ ಅಂದರೆ ವಿಫಲಗೊಳ್ಳದ ಮೂಲ ಸೌಲಭ್ಯ. ಸ್ನೇಹಮಯಿ ಅಧಿಕಾರಶಾಹಿ. ಎಲ್ಲಕ್ಕಿಂತ ಹೆಚ್ಚಾಗಿ ಅತ್ಯಾಧುನಿಕ ಉದ್ಯಮ ತಂತ್ರಜ್ಞಾನವನ್ನು ಅರಗಿಸಿಕೊಳ್ಳಬೇಕೆಂಬ ಚೀನಾದ ಹಸಿವು!’
ದಶಕಗಳ ಪರ್ಯಂತ ಚೀನಾ ವಿದ್ಯಮಾನಗಳನ್ನು ಕಂಡವರು ಸಹಾ ಈ ಮಾತನ್ನು ನಂಬುವುದಿಲ್ಲ. ಮಾರ್ಚ್ ಅಂತ್ಯದಲ್ಲಿ ಖುದ್ದಾಗಿ ಚೀನಾಕ್ಕೆ ಹೋಗಿ ಕಣ್ಣಾರೆ ಕಂಡುಬಂದ ಹಿರಿಯ ಪತ್ರಕರ್ತರೊಬ್ಬರು ದಾಖಲು ಮಾಡಿರುವ ವೃತ್ತಾಂತವಿದು.
ಇಂಥ ಪ್ರಶಸ್ತ ವಾತಾವರಣಕ್ಕೆ ಮಾರುಹೋಗಿ ಚೀನಾಕ್ಕೆ ಗುಳೆ ಬಂದಿರುವ ಉದ್ಯಮಿಗಳ ಸಂಖ್ಯೆ ನಾಲ್ಕು ಲಕ್ಷ. ಚೀನಾಕ್ಕೆ ಬಂದು ನೋಡುವವರೆಗೆ ನೀವು ಇದನ್ನು ನಂಬಲಾರಿರಿ.
ಕಳೆದ ವರ್ಷ ಚೀನಾ ಆಕರ್ಷಿಸಿದ ವಿದೇಶಿ ನೇರ ಬಂಡವಾಳ ೪೬೮೦ ಕೋಟಿ ಡಾಲರ್‌. ಭಾರತ ಆಕರ್ಷಿಸಿದ್ದು ೨೩೦ ಕೋಟಿ ಡಾಲರ್‌.
ಮೂರು ವರ್ಷ ಅವಧಿಯಲ್ಲಿ ಚೀನಾ ಆಕರ್ಷಿಸಿದ ವಿದೇಶಿ ನೇರ ಬಂಡವಾಳ ೧೧,೪೦೦ ಕೋಟಿ ಡಾಲರ್‌. ಮುಂದಿನ ಎರಡು ವರ್ಷಗಳಲ್ಲಿ ಹರಿದು ಬರಲಿರುವ ವಿದೇಶಿ ನೇರ ಬಂಡವಾಳ ೯,೦೦೦ ಕೋಟಿ ಡಾಲರ್‌.
ವಿಶ್ವದ ಅತಿ ಹೆಚ್ಚು ಜನಸಂಖ್ಯೆಯ ರಾಷ್ಟ್ರಗಳೆಂದರೆ ಚೀನಾ ಮತ್ತು ಭಾರತ. ಹೋಲಿಕೆ ಏನಿದ್ದರೂ ಅಲ್ಲಿಗೆ ಕೊನೆಗೊಳ್ಳುತ್ತದೆ.
ಚೀನಾದ ಮತ್ತು (ಭಾರತದ) ಹೋಲಿಕೆ ಅಂಕಿ ಖ್ಯೆ ಎಂದರೆ, ಜಿ.ಡಿ.ಪಿ. ಅಂದರೆ ಒಟ್ಟಾರೆ ಆಂತರಿಕ ಉತ್ಪನ್ನ ಚೀನಾದ್ದು ೧,೧೨,೦೦೦ ಕೋಟಿ ಡಾಲರ್‌ (ಭಾರತದ್ದು ೫೦,೦೦೦ ಕೋಟಿ ಡಾಲರ್‌) ವೃದ್ಧಿ ದರ ಶೇ. ೪ (ವೃದ್ಧಿ ದರ ಶೇ. ೫) ವಿದೇಶಿ ವಿನಿಮಯ ಮೀಸಲು ನಿಧಿ ಚೀನಾ ೧೬,೫೦೦ ಕೋಟಿ ಡಾಲರ್‌ (ಭಾರತ ೫೦೦೦ ಕೋಟಿ ಡಾಲರ್‌)
ಹಣದುಬ್ಬರ ದರ ಶೇ. ೦.೪ ಎಲ್ಲಿ? (ಭಾರತದ ೪ ಎಲ್ಲಿ?)
ರಫ್ತು ೨೪,೫೦೦ ಕೋಟಿ ಡಾಲರ್‌ (೪೩೦೦ ಕೋಟಿ ಡಾಲರ್)
ಭಾರತದಲ್ಲಿ ಉಳಿತಾಯ ಮಾಡುವ ಜನಕ್ಕಿದ್ದ ಎಲ್ಲ ಸೌಕರ್ಯ ಮೊಟಕು ಮಾಡಿದ್ದಾರೆ. ಉಳಿತಾಯ ದರ ಶೇ. ೨೫ ಆಗಿ ಉಳಿದಿರುವುದು ಅನುಮಾನ. ಇನ್ನೂ ಕಡಿಮೆ ಆಗಿರಬಹುದು. ಚೀನಾದ ಉಳಿತಾಯ ದರ ಶೇ. ೪೦.
ಭಾರತ ಚೀನಾಗಳು ಒಟ್ಟಿಗೆ ಯೋಜನಾಬದ್ಧ ಬೆಳವಣಿಗೆ ಹಾದಿ ಹಿಡಿದವು. ಅನಂತರ ಕೈಬಿಟ್ಟವು. ಸ್ವತಃ ಹೊರ ಪ್ರಪಂಚಕ್ಕೆ ತೆರೆದುಕೊಂಡವು. ಎರಡೂ ರಾಷ್ಟ್ರಗಳಿಗೆ ಅನನ್ಯವಾದ ಆಂತರಿಕ ಶಕ್ತಿ ಇದೆ. ಅಗಾಧ ಮಾನವ ಸಂಪನ್ಮೂಲವಿದೆ. ಚೀನಾ ಸ್ವತಃ ತೀರಾ ಗಡುಸೆನಿಸಿದ್ದ ಕಮ್ಯುನಿಸಂ ಚಿಪ್ಪಿನಿಂದ ಹೊರಬರಲು ಶಕ್ತವಾಗಿದೆ. ಬಂಡವಾಳಶಾಹಿ ವ್ಯವಸ್ಥೆಯತ್ತ ದಾಪುಗಾಲು ಹಾಕಿದೆ. ಮಿಶ್ರ ಆರ್ಥಿಕ ವ್ಯವಸ್ಥೆ ಚಿಪ್ಪಿನಿಂದ ಅಂದರೆ ಅರೆಪಾಲು ಬಂಡವಾಳಶಾಹಿಯಿಂದ ಹೊರಬಂದು ಮಾರುಕಟ್ಟೆ ಅರ್ಥ ವ್ಯವಸ್ಥೆಯತ್ತ ಹೊರಡಲು ಭಾರತಕ್ಕೆ ಹಿಂಜರಿತ.
ಹೊರ ದೇಶದಿಂದ ಬಂದು ಉದ್ಯಮ ಆರಂಭಿಸುವವರಿಗೆ ಚೀನಿ ಉದ್ಯಮಿ ಹೇಳುತ್ತಾನೆ : ನೀವು ನಾಲ್ಕು ಕಾಸು ಸಂಪಾದಿಸಲೆಂದೇ ಬಂದವರು. ಅದಕ್ಕೆ ಆಕ್ಷೇಪಿಸಲು ಹೇಗೆ ಸಾಧ್ಯ?
ಆದರೆ ಭಾರತದಲ್ಲಿ ಇನ್ನೆಲ್ಲ ಬಂಡವಾಳ ಮೂಲಗಳು ಬತ್ತಿ ಹೋಗಿದ್ದರೂ ವಿದೇಶಿ ನೇರ ಬಂಡವಾಳವನ್ನು ಪಾಪಪೂರಿತ ಎನ್ನುತ್ತೇವೆ. ಆರ್ಥಿಕವಾಗಿ ಪರರ ದಾಸ್ಯಕ್ಕೆ ಒಳಗಾಗುತ್ತೇವೆ ಎಂದು ಹೇಳುತ್ತೇವೆ.
ಸಣ್ಣ ಮೌಲ್ಯದ ಭಾರೀ ಸಂಖ್ಯೆಯಲ್ಲಿ ನಿರ್ಮಿಸುವ ಬಳಕೆದಾರ ಐಟಂಗಳನ್ನು ತಯಾರಿಸುವುದಕ್ಕೆ ಈಗಾಗಲೇ ಹೆಸರಾದ ಚೀನಾ ಅತ್ಯಂತ ಜಟಿಲ ಎಲೆಕ್ಟ್ರಾನಿಕ್ಸ್‌ ವಸ್ತುಗಳನ್ನು ಅಗ್ಗವಾಗಿ ತಯಾರಿಸುವ ದಿಕ್ಕಿನಲ್ಲಿ ವೇಗವಾಗಿ ಹೊರಟಿದೆ. ಬೀಜಿಂಗ್‌ ಅಥವಾ ಶಾಂಘೈಗಳಂಥ ಬೃಹತ್‌ ನಗರಗಳು ಪಶ್ಚಿಮದ ಅತ್ಯಾಧುನಿಕ ಮಹಾನಗರಗಳನ್ನು ನಾಚಿಸುವಷ್ಟರ ಮಟ್ಟಿಗೆ ಬೆಳೆದಿವೆ. ವಿಶ್ವದ ಅತಿದೊಡ್ಡ ಉದ್ಯಮ ಸಂಸ್ಥೆಗಳಾದ ಇಂಟೆಲ್‌, ಸೀಮನ್ಸ್‌, ಅಲ್ಕಾಟೆಲ್‌, ನೋಕಿಯಾ, ಕೊಡಕ್‌, ರೀಕೋ ಮುಂತಾದವನ್ನು ಮಡಿಲಲ್ಲಿ ಸೇರಿಸಿಕೊಂಡಿವೆ.
ಚೀನಾ ಸಹಾ ಭಾರತದ ಐಟಿ ಕಂಪೆನಿಗಳಿಂದ ಇನ್ಫೋಸಿಸ್‌ ವಿಪ್ರೋಗಳಿಂದ ಮಾರುಹೋಗಿದೆ. ಆದರೆ ಇನ್ನು ಮೂರು ವರ್ಷಗಳಲ್ಲಿ ಚೀನಾ ಭಾರತವನ್ನು ಐಟಿ ಕ್ಷೇತ್ರದಲ್ಲಿ ಹಿಂದಿಕ್ಕಲು ಸಾಧ್ಯವಿದೆ ಎಂಬ ಅಂದಾಜಿದೆ. (ಐಟಿ ಕ್ಷೇತ್ರದಲ್ಲಿ ವೇಗದ ಅಭಿವೃದ್ಧಿ ಸಾಧಿಸಲು ಚೀನಾ ಜಪಾನ್‌ಗಳಿಗೆ ಇರುವ ತೊಂದರೆ ಎಂದರೆ ಇಂಗ್ಲಿಷ್‌ ಶಿಕ್ಷಣದ ಕೊರತೆ) ಆದರೆ ಚೀನಾ ಸಾಧಿಸಿರುವುದನ್ನು ಕೈಗೂಡಿಸಿಕೊಳ್ಳಲು ಭಾರತ ಬಹಳ ದೂರ ಹೋಗಬೇಕು. ಚೀನಾ ಆ ವೇಳೆಗೆ ಬಹಳ ಮುಂದೆ ಹೋಗಿರುತ್ತದೆ.
ಶಾಂಘೈ ಅನ್ನು ಚೀನಾ ತನ್ನ ಆರ್ಥಿಕ ರಾಜಧಾನಿಯಾಗಿ ಬೆಳೆಸುತ್ತಿದೆ. ಆರೇಳು ತಿಂಗಳ ಹಿಂದಕ್ಕೆ ಚೀನಾಕ್ಕೆ ಭೇಟಿ ಕೊಟ್ಟಿದ್ದ ಭಾರತದ ಅರ್ಥ ಸಚಿವ ಜಸ್ವಂತ್‌ ಸಿಂಗ್‌ ಅವರು, ಶಾಂಘೈ ಜನರ ಉದ್ಯಮಶೀಲವನ್ನು ಹುಚ್ಚಾಪಟ್ಟೆ ಹೊಗಳಿದ್ದರು. ಪೂರ್ವ ಏಷ್ಯಾದಲ್ಲೇ ಇಂಥದೊಂದು ಪ್ರಾಚೀನ ಇತಿಹಾಸ ಹಿನ್ನೆಲೆಯುಳ್ಳ ಹಾಗೂ ಆಧುನಿಕವಾಗಿ ರೂಪುಗೊಂಡ ಅದ್ಭುತ ನಗರ ಇನ್ನೊಂದಿಲ್ಲ ಎಂದರು.
ಶಾಂಘೈ ನಗರ ಸಭೆ ಪ್ರದೇಶದ ಜಿ.ಡಿ.ಪಿ. ಪಾಕಿಸ್ತಾನದ ಜಿಡಿಪಿಗೆ ಸಮ! ಶಾಂಘೈ ನಗರದ ವಿದೇಶ ವಾಣಿಜ್ಯ ಈಗಿನ ವೇಗದಲ್ಲೇ ಮುಂದುವರೆದರೆ ಇಷ್ಟರಲ್ಲೇ ಭಾರತಕ್ಕೆ ಸರಿಸಮ ಆಗುತ್ತದೆ.
ಕಳೆದ ಹತ್ತು ವರ್ಷದಲ್ಲಿ ಶಾಂಗೈ ಕಂಡ ಅಭಿವೃದ್ಧಿಯು ಚೀನಾ ಕಂಡ ಅಭಿವೃದ್ಧಿಗೆ ಸಂಕೇತ.
‘ಹುವಾಂಗ್‌ಪು ನದಿಯ ಮೇಲೆ ಸಂಚಾರ ಹೋದರೆ ಶಾಂಘೈ ಝಗಝಗಿಸುತ್ತದೆ. ಪಶ್ಚಿಮ ದಂಡೆಯ ಮೇಲೆ ವಸಾಹತುಶಾಹಿ ಕಾಲದ ಬೃಹತ್‌ ಕಟ್ಟಡಗಳು ಇದೀಗ ಪಶ್ಚಿಮ ಜಗತ್ತಿನ ಕಂಪೆನಿಗಳು ಕಟ್ಟಿದ ಕಟ್ಟಡಗಳಿಗೆ ಜೊತೆ ಜೊತೆಯಾಗಿ ಬೆಳಗುತ್ತವೆ.’
ಪೂರ್ವ ತೀರ ಹತ್ತು ವರ್ಷಗಳ ಹಿಂದೆ ಭತ್ತದ ಗದ್ದೆಗಳಿಂದ ತುಂಬಿಹೋಗಿತ್ತು. ಹತ್ತು ವರ್ಷಗಳಲ್ಲಿ ಅತ್ಯಾಧುನಿಕ ನಗರ ಪ್ರದೇಶವಾಗಿ ರೂಪುಗೊಂಡಿದೆ. ಹೊಸ ಬಂಡವಾಳವನ್ನು ಆಕರ್ಷಿಸುತ್ತಿರುವುದು ಈ ನಗರವೇ.
ವಾಸ್ತವವಾಗಿ ೧೯೭೦ರ ದಶಕದಲ್ಲಿ ಹೊಸ ಜಗತ್ತಿಗೆ ಚೀನಾ ತೆರೆದುಕೊಂಡಿದ್ದು ಗುವಾಂಗ್‌ಚೌ ಪ್ರಾಂತ್ಯದ ಮೂಲಕ. ಅದು ಹಾಂಕಾಂಗ್‌ನ ಈಚೆ ಬದಿಗೆ ಇದೆ ಎಂಬುದೇ ವಿಶೇಷವಾಗಿತ್ತು. ಆದರೆ ಕಳೆದ ಒಂದು ದಶಕದಿಂದ ಶಾಂಘೈ ನಗರ ಅಭಿವೃದ್ಧಿಗೆ ಒತ್ತು ಕೊಟ್ಟಿದ್ದಾರೆ. ಶಾಂಘೈನ ಜನ, ಶತಮಾನಗಳ ಕಾಲ ರೇವು ಪಟ್ಟಣದ ಜನರೆಂದು ಗುರುತಿಸಲಾದವರು. ಅವರಿಗೆ ಹಾಂಕಾಂಗ್‌ ಅನ್ನು ಮೀರಿಸಬೇಕೆಂಬ ಹಂಬಲ. ವಾಸ್ತವವಾಗಿ ವಸಾಹತು ತೊತ್ತಳದುಳಿತಕ್ಕೆ ಸಿಲುಕಿ ಮೇಲೆದ್ದಿದ್ದು ಹಾಂಕಾಂಗ್‌. ಅಂಥದೇ ಹಂಬಲ ಈಗ ಶಾಂಘೈಗೆ.
ಭಾರತದ ಎಷ್ಟೊಂದು ನಗರಗಳಿಗೆ ಇಂಥದೇ ಹಿನ್ನೆಲೆ ಇಲ್ಲ? ಆದರೆ ಚೀನಿ ನಾಯಕರಿಗೆ, ಜನಕ್ಕೆ ಮೇಲೆದ್ದು ನಿಲ್ಲಬೇಕೆಂಬ ಆದಮ್ಯ ಹಂಬಲ ಏನಿದೆಯೋ, ಅದೇ ಇಲ್ಲವಾಗಿವೆ ಎನಿಸದಿರದು.
ಇಷ್ಟೆಲ್ಲ ಆದರೂ ಭಾರತದ ಉದ್ಯಮ ರಂಗದ ಕಣ್ಣು-ಕಿವಿ ಎನಿಸಿಕೊಂಡಿರುವ ಸಿಐಐ (ಕಾನ್‌ಫೆಡರೇಷನ್‌ ಆಫ್‌ ಇಂಡಿಯನ್‌ ಇಂಡಸ್ಟ್ರಿ) ದೀರ್ಘ ಅಧ್ಯಯನಗಳನ್ನು ನಡೆಸಿ ಚೀನಾದಲ್ಲಿ ಉದ್ಯಮ ಸ್ಥಾಪಿಸಬೇಕಾದರೆ ಹುಷಾರಾಗಿಬೇಕು ಎಂದೇ ಹೇಳುತ್ತದೆ. ದೊಡ್ಡ ಕೊರತೆ ಎಂದರೆ ಬ್ಯಾಂಕಿಂಗ್‌ ವ್ಯವಸ್ಥೆ ಸರಿ ಇಲ್ಲ; ಸಾಲ ಸುಲಭವಾಗಿ ದೊರೆಯುವುದಿಲ್ಲ!
ಭಾರತ ಚೀನಾಗಳು ಪರಸ್ಪರ ಸಮ್ಮತಿಸಿ ಬೀಜಿಂಗ್‌ ಮತ್ತೆ ನವದೆಹಲಿ ನಡುವೆ ನೇರ ವಿಮಾನ ಹಾರಾಟವನ್ನು ಆರಂಭಿಸಿದವು. ಜನರು ಪ್ರವಾಸಿಗರಾಗಿ ಬಂದು ಹೋಗುವುದು ಹೆಚ್ಚಲಿ ಎಂಬುದು ಉದ್ದೇಶ. ಎಂಟು ತಿಂಗಳೇ ಕಳೆದರೂ ವಿಮಾನಗಳು ಬಹುಪಾಲು ಖಾಲಿ ಓಡುತ್ತಿವೆ!
ಏಪ್ರಿಲ್‌ ಸುಮಾರಿನಲ್ಲಿ ಜಸ್ವಂತ್‌ಸಿಂಗ್‌ ಹೋಗಿಬಂದರು. ಪ್ರಧಾನಿ ಅಟಲ ಬಿಹಾರಿ ವಾಜಪೇಯಿ ಭೇಟಿ ಇನ್ನೂ ಅಖೈರುಗೊಂಡಿಲ್ಲ.
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೫. ವ್ಯಾಪಾರದಲ್ಲೂ ಹೊಂಚು ಹಾಕುವ ಚೀನಾ ಪರಿ
‘ಅನುಕೂಲಕ್ಕೊಂದು ಮದುವೆ’ ಎನ್ನುವ ಗಾದೆ ಇದೆಯೋ ಇಲ್ಲವೋ ಗೊತ್ತಿಲ್ಲ. ಆದರೆ ಇಂಗ್ಲಿಷ್‌ನಲ್ಲಿ ‘ಮ್ಯಾರೇಜ್ ಆಫ್‌ ಕನ್‌ವೀನಿಯನ್ಸ್‌’ ಎಂಬ ನುಡಿಗಟ್ಟಂತೂ ಇದೆ.
ಹಿಂದಿನ ಕಾಲದಲ್ಲಿ ರಾಜರುಗಳು ಹತ್ತಾರು ಮದುವೆಗಳನ್ನು ಮಾಡಿಕೊಳ್ಳುತ್ತಿದ್ದರಂತೆ. ತನಗೆ ಸೋತ ರಾಜನ ಮನೆಯ ಹೆಣ್ಣು, ತನ್ನನ್ನು ಸೋಲಿಸಬಲ್ಲ ಅರಸನ ಮನೆಯ ಹಣ್ಣು, ಮಿತ್ರತ್ವ ಉಳಿಸಿಕೊಳ್ಳಲು ಒಂದು ಮದುವೆ…. ಹೀಗೆ! ಒಟ್ಟಿನಲ್ಲಿ ಆಡಳಿತದ ಹಿತಸಾಧನೆಯಾಗಬೇಕು. ಶತ್ರುತ್ವ ನಿವಾರಣೆಯಾಗಿ ಮಿತ್ರತ್ವದ ಲಾಭ ರಾಜ್ಯಕ್ಕೆ ಬರಬೇಕು.
ಭಾರತ ಚೀನಾ ವಾಣಿಜ್ಯ ಸಂಬಂಧ ಅಂಥದ್ದು. ಇಲ್ಲದಿದ್ದರೆ ೧೨೫೦೦ ಚದರ ಕಿ. ಮೀ. ಭೂಭಾಗದ ಒಡೆತನ ಇನ್ನೂ ಈ ಎರಡು ರಾಷ್ಟ್ರಗಳ ನಡುವೆ ಕಗ್ಗಂಟಾಗಿರುವಾಗ ವ್ಯಾಪಾರ ಸಂಬಂಧ ಕುದುರಿಸುವಲ್ಲಿ ಇಬ್ಬರದೂ ಭಾರೀ ಉಮೇದು.
ಸೋವಿಯತ್‌ ಒಕ್ಕೂಟ ಕರಗಿಹೋಗಿ ಅಮೆರಿಕ ಎಂಬುದು ಏಕದ್ರುವ ಶಕ್ತಿಯಾಗಿ ಪರಿಣಮಿಸಿ ಸಿಕ್ಕಸಿಕ್ಕ ಕಡೆ ಯಜಮಾನಿಕೆ ಪ್ರದರ್ಶಿಸುತ್ತಿರುವಾಗ ಕಮ್ಯುನಿಸ್ಟ್‌ ಚೀನಾಕ್ಕೆ ಭಾರತ ಸಖ್ಯ ಅನಿವಾರ್ಯ ಆಗುತ್ತಿದೆ. ಇತ್ಯರ್ಥ ಆಗದ ವಿಷಯಗಳು ಏನೇ ಇರಲಿ; ಅವೆಲಲ ಒತ್ತಟ್ಟಿಗೆ ಹಾಗೆ ಇರಲಿ ಸದ್ಯಕ್ಕೆ ಸಖ್ಯಬೇಕು ಎನ್ನುವ ಧೋರಣೆ ಚೀನದ್ದು.
ಕಳೆದ ಮೂರು ವರ್ಷಗಳಲ್ಲಿ ಏನಾಯಿತು? ೨೦೦೦ ಮೇ ನಲ್ಲಿ ರಾಷ್ಟ್ರಪತಿ ಕೆ. ಆರ್‌. ನಾರಾಯಣ್‌ ಚೀನಾಕ್ಕೆ ಭೇಟಿ ಕೊಟ್ಟಿದ್ದರು. ನಲವತ್ತು ವರ್ಷಕ್ಕೂ ಮುನ್ನ ಇದೇ ಕೆ. ಆರ್‌. ನಾರಾಯಣ್‌ ಚೀನಾ ರಾಯಭಾರ ಕಚೇರಿಯಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದಾಗ ಸಂಬಂಧ ಹಳಸಿಕೊಂಡಿತ್ತು. ಚೀನಾ ಬೀದಿಗಳಲ್ಲಿ ಭಾರತೀಯ ರಾಜತಾಂತ್ರಿಕರನ್ನು ಎಳೆದಾಡಿದ್ದರು. ಈಗ ಇವುಗಳ ನೆನಪೇ ಯಾರಿಗೂ ಇಲ್ಲ. ೨೦೦೧ರಲ್ಲಿ ಪ್ರಧಾನಿ ಲಿಪೆಂಗ್‌ ಭಾರತಕ್ಕೆ ಬಂದಿದ್ದರು. ೨೦೦೨ರಲ್ಲಿ ಪ್ರಧಾನಿ ಝ ರೋಂಗ್ಜಿ ಭಾರತ ಸಂದರ್ಶಿಸಿದರು. ೨೦೦೩ರಲ್ಲಿ ರಕ್ಷಣಾ ಸಚಿವ ಜಾರ್ಜ್‌ ಫರ್ನಾಂಡಿಸ್‌ ಚೀನಾಕ್ಕೆ ಹೋಗಿಬಂದರು. (ಈಚೆಗಷ್ಟೇ ಅವರು ಭಾರತದ ನಂಬರ್‌ ಒನ್‌ ಶತ್ರು ಚೀನಾ ಎಂದು ಬಹಿರಂಗವಾಗಿ ಸಾರಿದ್ದರು.) ಇದೀಗ ಪ್ರಧಾನಿ ಅಟಲ ಬಿಹಾರಿ ವಾಜಪೇಯಿ ಚೀನಾ ಭೇಟಿ. ಹಿಂದೊಮ್ಮೆ ಜನತಾ ಪಕ್ಷ ಅಧಿಕಾರದಲ್ಲಿದ್ದಾಗ ವಿದೇಶಾಂಗ ಸಚಿವರಾಗಿ ವಾಜಪೇಯಿ ಚೀನಾಕ್ಕೆ ಭೇಟಿ ಕೊಟ್ಟಿದ್ದರು.
ರಾಜತಾಂತ್ರಿಕ ವಲಯದಲ್ಲಿ ಒಂದು ಭಾವನೆ ಜನಜನಿತ; ಚೀನೀಯರಾಗಲಿ, ಜಪಾನಿಯರಾಗಲಿ, ದಿಢೀರನೇ ನಿರ್ಧಾರ ತೆಗೆದುಕೊಳ್ಳುವುದಿಲ್ಲವಂತೆ. ಎಲ್ಲವೂ ನಿಧಾನವಾಗಿ ಲೆಕ್ಕಾಚಾರದ ಪ್ರಕಾರವೇ ನಡೆಯುವುದು. ಈಗ ಚೀನಾದ ಕಾರ್ಯಭಾರವೂ ಅಷ್ಟೇ. ರಾಜಕೀಯ ವೈಷಮ್ಯವನ್ನು ತಪ್ಪಿಸಲು ವಾಣಿಜ್ಯೋದ್ಯಮ ಸಖ್ಯ.
೧೯೫೧ರ ನಂತರ ಚೀನಾ ಭಾರತದ ಜೊತೆ ಒಂದಿಲ್ಲ ಒಂದು ವಾಣಿಜ್ಯ ಒಪ್ಪಂದ ಮಾಡಿಕೊಳ್ಳುತ್ತಲೇ ಇದೆ. ೧೯೬೨ರ ಯುದ್ಧದ ನಂತರ ಕೆಲಕಾಲ ಬಿಟ್ಟರೆ ವಾಣಿಜ್ಯ ಸಂಬಂಧ ಕುದುರಿಸಿಕೊಳ್ಳುವ ತವಕ ಅವರ ಪಾಲಿಗೆ ತಪ್ಪಿದ್ದೇ ಇಲ್ಲ. ಈಗ ಕಳೆದ ಮೂರು ವರ್ಷಗಳಲ್ಲಿ ವಿಶ್ವ ವಾಣಿಜ್ಯ ಸಂಬಂಧ ಬಲಪಡಿಸಿಕೊಳ್ಳುವ ಹವಣಿಕೆಯೇ ಬಲಗೊಳ್ಳುತ್ತದೆ.
೧೯೯೧ರಲ್ಲಿ ಭಾರತ ಚೀನಾಗಳ ನಡುವೆ ಕೇವಲ ೨೬.೪ ಕೋಟಿ ಡಾಲರ್‌ನಷ್ಟು ವ್ಯಾಪಾರ ಇತ್ತು. ಅದು ೨೦೦೦ದ ವೇಳೆಗೆ ೨೦೬.೪ ಕೋಟಿ ಡಾಲರ್‌ನಷ್ಟು ಪ್ರಮಾಣಕ್ಕೆ ಏರಿದೆ.
ಇದಕ್ಕೆ ಕಾರಣಗಳು ಇಲ್ಲದಿಲ್ಲ. ಚೀನಾ ತನ್ನ ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿಗೆ ತಂದ ೧೦ ವರ್ಷದ ನಂತರ ೧೯೯೧ರಿಂದ ಮೊದಲುಗೊಂಡಂತೆ ಆರ್ಥಿಕ ಸುಧಾರಣೆ ಆರಂಭಿಸಿದೆ.
ಭಾರತ ವಿಶ್ವಬ್ಯಾಂಕ್‌ ಮತ್ತು ಅದರ ಪರಿವಾರದ ಹಣಕಾಸು ಸಂಸ್ಥೆಗಳ ಜೊತೆ ಸಂಬಂಧ ಬೆಳೆಸಿ ಸಾಲ ಎತ್ತಲು ಮೊದಲು ಮಾಡಿತು. ಜನಸಂಖ್ಯೆ ಆಧಾರದ ಮೇಲೆ ಬಡತನ ನಿವಾರಣೆಗೆಂದು ಚೀನಾ ಸಹಾ ಇದೇ ಮೂಲದಿಂದ ಸಾಲ ಎತ್ತಲು ಆರಂಭಿಸಿದರೆ ಭಾರತಕ್ಕೆ ಆಧ್ಯತೆ ಕಡಿಮೆ ಆಗುವುದೆಂದು ಭಾರತ ಸಾಲ ಬಾಚಿಕೊಳ್ಳುವ ಪ್ರವೃತ್ತಿ ತೋರಿದ್ದು ಉಂಟು. ಇಂದಿರಾಗಾಂಧಿ ಕಾಲದಲ್ಲಿ.
ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲ್ಯೂಟಿಓ) ಪ್ರವೇಶಕ್ಕೆ ಮೊದಲು ಮುಂದಾದುದು ಭಾರತ. ಅನಂತರ ಚೀನಾ ಅನುಸರಿಸಿತು.
ಅಣು ಸಾಧನಗಳ ಪರೀಕ್ಷಾರ್ಥಗಳ ಪೈಪೋಟಿಯ ಪರಿಣಾಮವಾಗಿ ಭಾರತ ಪಾಕಿಸ್ತಾನಗಳು ಅಮೆರಿಕ. ಜಪಾನು ಮತ್ತಿತರ ದೇಶಗಳ ಆರ್ಥಿಕ ಹಾಗೂ ತಾಂತ್ರಿಕ ದಿಗ್ಬಂಧನಕ್ಕೆ ಒಳಗಾಗಿದ್ದವು. ಅವು ತೆರವಾದ ನಂತರ ದ್ವಿಪಕ್ಷೀಯ ವ್ಯಾಪಾರ ಸಂಬಂಧಗಳನ್ನು ಚುರುಕುಗೊಳಿಸಿದ್ದು ಚೀನಾ.
ಪ್ರತಿ ಸಂದರ್ಭದಲ್ಲೂ ಹೊಂಚು ಹಾಕಿ ವ್ಯಾಪಾರ ವೃದ್ಧಿ ಮಾಡಿಕೊಳ್ಳುವ ನೀತಿಯನ್ನೇ ಚೀನಾ ಅನುಸರಿಸುತ್ತಾ ಬಂದಿದೆ.
೧೯೯೮ರಲ್ಲಿ ೧೦೮ ಕೋಟಿ ಡಾಲರ್‌ ಭಾರತ ಚೀನಾ ದ್ವಿಪಕ್ಷೀಯ ವ್ಯಾಪಾರವಿತ್ತು. ಕಳೆದ ವರ್ಷ ಅದು ೩೫೦ ಕೋಟಿ ಡಾಲರ್‌ಗೆ ಏರಿತು. ೨೦೦೫ರ ಹೊತ್ತಿಗೆ ಅದನ್ನು ೧೦೦೦ ರಿಂದ ೧೫೦೦೦ ಕೋಟಿ ಡಾಲರ್‌ಗೆ ಏರಿಸುವ ತವಕ ಚೀನಾಕ್ಕೆ ಇದೆ.
ಭಾರತ ಚೀನಾಕ್ಕೆ ರಫ್ತು ಮಾಡುವ ಐಟಂಗಳೆಂದರೆ ಕಬ್ಬಿಣ ಮತ್ತು ಕಬ್ಬಿಣದ ಸಂಯುಕ್ತಗಳಿರುವ ಅದಿರು, ಪೂರ್ತಿ ಮತ್ತು ಭಾಗಶಃ ಸಿದ್ಧಪಡಿಸಿದ ಜವಳಿ, ಹರಳೆಣ್ಣೆ, ಕ್ರೋಂ ಆಮದು, ಔಷಧ, ಕೃಷಿ ರಾಸಾಯನಿಕ, ಸಂಸ್ಕರಿಸಿದ ಖನಿಜ, ಕಚ್ಚಾ ಹೊಗೆಸೊಪ್ಪು, ಎಲೆಕ್ಟ್ರಿಕಲ್‌ ಉತ್ಪನ್ನ, ತೊಗಲು ಮತ್ತು ತೊಗಲು ಉತ್ಪನ್ನ, ಹತ್ತಿ ನೂಲು.
ಚೀನಾ ಭಾರತಕ್ಕೆ ಮಾಡುವ ರಫ್ತು: ರಾಸಾಯನಿಕಗಳು, ಕಿಟ್ಟಿಯುಕ್ತ ಕಲ್ಲಿದ್ದಲು, ಔಷಧ, ಕಚ್ಚಾ ಮತ್ತು ಹುರಿ ರೇಷ್ಮೆ, ಕಬ್ಬಿಣ ಮತ್ತು ಉಕ್ಕು, ಕಬ್ಬಿಣೇತರ ಲೋಹ ಮತ್ತು ಪ್ರಶಸ್ತಮಣಿ, ಯಂತ್ರ ಮತ್ತು ಯಂತ್ರೋಪಕರಣ.
ಆಮದು ರಫ್ತಿನ ಐಟಂಗಳ ಸ್ವರೂಪ ಗಮನಿಸಿದರೆ ವಿಶೇಷ ವ್ಯತ್ಯಾಸ ಕಾಣಿಸುವುದಿಲ್ಲ. ಆದರೆ ಚೀನಾ ರಫ್ತು ಮಾಡುವ ಸರಕು ಸ್ವಲ್ಪ ಮೌಲ್ಯವರ್ಧನೆ ಕಂಡಿರುತ್ತದೆ ಎನ್ನುವುದು ದಿಟ. ಒಟ್ಟಾರೆ ಹಣ ಮೌಲ್ಯದಲ್ಲಿ ಚೀನದ್ದೇ ಅಧಿಕ.
ಭಾರತ ಚೀನಾ ವ್ಯಾಪಾರದ ಧಾಟಿ ಯಾವುದೇ ಒಂದು ಸೂತ್ರದನ್ವಯ ನಡೆದಂತೆ ಎಂದೂ ಕಾಣುವುದಿಲ್ಲ. ಒಂದೊಂದು ಕಾಲಮಾನದಲ್ಲಿ ಒಂದೊಂದು ಬಗೆಯ ಉತ್ಪನ್ನಕ್ಕೆ ಸಂಬಂಧಿಸಿದಂತೆ ಬೇರೆ ಬೇರೆ ಸೂತ್ರ. ಚೀನಾಕ್ಕೆ ಭೇಟಿ ಕೊಡುವ ಭಾರತದ ವಾಣಿಜ್ಯ ನಿಯೋಗಗಳಿಗೆ ಅನೇಕ ವೇಳೆ ಗೊಂದಲವೇ ಆಗುತ್ತದೆ. ಚೀನಾದವರ ವ್ಯಾಪಾರ ನೀತಿ ಒಂದೇ ರೀತಿ ಇರುವುದಿಲ್ಲ.
ಆದರೆ ಚೀನಿಯರು ತಮ್ಮ ಮಟ್ಟಿಗೆ ಒಂದು ವ್ಯಾಪಾರ ಸೂತ್ರ ಇರಿಸಿಕೊಂಡಿದ್ದಾರೆ. ಅದು ಈ ಮಾತುಗಳಲ್ಲಿ ವ್ಯಕ್ತವಾಗಿವೆ:
‘ನಾವು ನದಿ ದಾಟುವಾಗ ಪ್ರತಿ ಹೆಜ್ಜೆಯನ್ನು ಊರಿ ಊರಿ ನಡೆಯುತ್ತೇವೆ. ಗಟ್ಟಿ ಕಲ್ಲಿನ ನೆಲ ಇದೆಯೇ ಎಂದು!’
ಹೆಜ್ಜೆಯೂರಿನ ನದಿ ತಳದ ಕಲ್ಲು ಗಟ್ಟಿ ಇದ್ದರೆ ಮೈ ಭಾರ ಅದರ ಮೇಲೆ ಬಿಡುವುದು. ಗಟ್ಟಿಯಾಗಿ ಕಲ್ಲು ನಿಂತಿದ್ದ ಎಂದಾದರೆ ಇನ್ನೊಂದು ಗಟ್ಟಿ ಹೆಜ್ಜೆ ಕಲ್ಲಿಗೆ ತಡಕಾಗುವುದು.
ಇದೇ ಅವರ ಕಾರ್ಯಸಾಧು ಧೋರಣೆ.
ಭಾರತದ್ದು ಹಾಗಲ್ಲ. ಹೆಚ್ಚು ಮುಕ್ತ ಹಾಗೂ ಪಾರದರ್ಶಕ. ಭಾರತ ಕಾಲಕ್ಕೆ ತಕ್ಕ ನೀತಿ ಅನುಸರಿಸುವುದಿಲ್ಲ. ವಿಶ್ವ ಆರ್ಥಿಕತೆ ಜೊತೆ ಹೊಂದಿಕೊಳ್ಳುವಂಥ ನೀತಿ ಅಳವಡಿಸಿಕೊಳ್ಳಲು ಸದಾ ಯತ್ನಿಸುತ್ತದೆ.
ಚೀನಾದ ವ್ಯಾಪಾರ ನೀತಿ ಸದಾ ಭೌಗೋಳಿಕ ರಾಜಕೀಯಕ್ಕೆ ಹೊರತಾದುದಲ್ಲ. ಏಷ್ಯಾ ರಾಜಕೀಯದಲ್ಲಿ ಸದಾ ಭಾರತದ ಪ್ರತಿಸ್ಪರ್ಧಿ ಪಾಕಿಸ್ತಾನಕ್ಕೆ ಚೀನಾದಿಂದ ಅಣು ಶಸ್ತ್ರಾಸ್ತ್ರ ಮತ್ತು ಕ್ಷಿಪಣಿ ತಂತ್ರಜ್ಞಾನ ಮಾರಾಟ. ಸೀಮೆಯಣ್ಣೆ ಉಪ್ಪಿಗೂ ಪರರನ್ನು ಆಶ್ರಯಿಸಬೇಕಾದ ನೇಪಾಳದ ಜೊತೆ ಭಾರತದ ಆಸಕ್ತಿಯನ್ನು ಮೀರಿಸಿದಂಥ ವ್ಯಾಪಾರ ತವಕ ಚೀನಾಕ್ಕೆ. ಭಾರತ ನೇಪಾಳ ಬಾಂಧವ್ಯ ಹಳಸಿಕೊಂಡಂತೆಲ್ಲ ಚೀನಾ ವ್ಯಾಪಾರ ಸಖ್ಯ ಹೆಚ್ಚಾಗಿದೆ. ಎರಡುಪಟ್ಟು ಆಗಿದೆ. ಬಾಂಗ್ಲಾ ಜೊತೆಗೂ ಒಳ್ಳೆಯ ಸಂಬಂಧ.
ಈಚೆಗಿನ ಅಸೋಸಿಯೇಷನ್‌ ಆಫ್‌ ಸೌತ್‌ ಈಸ್ಟ್‌ ಏಷ್ಯ ನೇಷನ್ಸ್‌ ವಿದ್ಯಮಾನ ಕುತೂಹಲಕಾರಿ. ೧೯೬೭ರಲ್ಲಿ ಇದು ರೂಪುಗೊಂಡಾಗ ಭಾರತ ಇದರ ಜೊತೆ ಸೇರಲಿಲ್ಲ. ಆಹ್ವಾನ ಇತ್ತಾದರೂ ಚೀನಾ ಇರುವ ಕಡೆ ತಾನೂ ಕೈಜೋಡಿಸಲು ಭಾರತಕ್ಕೆ ಸಾಧ್ಯವಾಗಲಿಲ್ಲ. ಆದರೆ ೧೯೯೦ರ ದಶಕ ಆರಂಭವಾದಂತೆ ಈ ‘ಆಸಿಯನ್‌’ ಕೂಟದ ಪ್ರಾಬಲ್ಯ ಮೆರೆಯತೊಡಗಿತು. ಜಾಗತಿಕ ವ್ಯಾಪಾರ ಮತ್ತು ಹಣ ಹೂಡಿಕೆ ಬಲಗೊಂಡಂತೆ ಇದರ ಶಕ್ತಿ ಬೆಳೆಯಿತು. ಭಾರತ ಸಹಾ ಪೂರ್ವದತ್ತ ದೃಷ್ಟಿ’ ಎಂಬ ನಿತಿ ಬೆಳೆಸಿಕೊಳ್ಳಬೇಕು ಎನ್ನುವಾಗ ೧೯೯೭ರಲ್ಲಿ ದಕ್ಷಿಣ ಏಷ್ಯಾ ಕರೆನ್ಸಿ ಬಿಕ್ಕಟ್ಟು ತಲೆದೋರಿತು. ಈ ಏಷ್ಯನ್‌ ರಾಷ್ಟ್ರಗಳಲ್ಲಿ ಹೊರಗಿನವರು ಹೂಡಿದ್ದ ಬಂಡವಾಳವನ್ನು ದಿಢೀರ್‌ ವಾಪಸ್‌ ಪಡೆದು ಕಾಲು ಕಿತ್ತಾಗ ಅವರ ಕರೆನ್ಸಿಗಳು ನೆಲಕಚ್ಚಿದವು. ಆರ್ಥಿಕತೆಗಳು ಕುಸಿದುವು. ಆದರೆ ಹೊರ ಬಂಡವಾಳ ಕುರಿತಂತೆ ಸಾಮಾನ್ಯವಾಗಿ ಎಚ್ಚರಿಕೆ ವಹಿಸುವ ತನ್ನ ಧೋರಣೆಯಿಂದಾಗಿ ಭಾರತ ಬಚಾವಾಯಿತು. ಇತರ ಏಷ್ಯಾ ದೇಶಗಳಿಗೆ ಆದ ಅಪಾಯಕ್ಕೆ ತುತ್ತಾಗಲಿಲ್ಲ.
ಇದೇನೇ ಇದ್ದರೂ ನೇರ ವಿದೇಶಿ ಬಂಡವಾಳ ಒಳ್ಳೆಯದೇ ಇಲ್ಲವೇ ಎನ್ನುವ ಚರ್ಚೆ ಭಾರತದಲ್ಲಿ ಇನ್ನೂ ನಡೆಯುತ್ತಲೇ ಇರುವಾಗ, ಅದೇ ನೇರ ವಿದೇಶಿ ಬಂಡವಾಳವನ್ನು ಬಾಚಿ ಬಾಚಿ ತನ್ನದಾಗಿಸಿಕೊಳ್ಳುವಲ್ಲಿ ಚೀನಾ ಯಶಶ್ವಿ ಆಗಿದೆ. ಭಾರತ ಆಕರ್ಷಿಸಿದ ಈ ಬಗೆಯ ಬಂಡವಾಳದ ಹತ್ತು ಪಟ್ಟು ಬಂಡವಾಳವನ್ನು (ಎಫ್‌ಡಿಐ ಅನ್ನು) ಚೀನಾ ತನ್ನದಾಗಿಸಿಕೊಂಡಿದೆ.
ಆಸಿಯಾನ್‌ ಕೂಟ ಸೇರಿ ಚೀನಾ ಬೃಹತ್ತಾಗಿ ವ್ಯಾಪಾರ ಅವಕಾಶಗಳನ್ನು ಸಾಧಿಸಿಕೊಂಡಿರುವುದೇನೋ ನಿಜ. ಈ ಕೂಟದ ರಾಷ್ಟ್ರಗಳ ಒಟ್ಟು ವ್ಯಾಪಾರದ ಬಹುಪಾಲು ಚೀನಾ ವಶದಲ್ಲಿದೆ. ಭಾರತ ಇನ್ನೂ ಈ ಕೂಟಕ್ಕೆ ಪ್ರವೇಶಿಸಿಯೇ ಇಲ್ಲ. ಹೀಗೆ ಭೌಗೋಳಿಕ ನೆಲೆಯಲ್ಲಿ ಆಕ್ರಮಣಕಾರಿ ರಭಸ ತೋರಿ ಚೀನಾ ಬಲಿಷ್ಟವೇ ಆಗಿ ಬೆಳೆದಿದೆ. ಅದರ ಮುಂದೆ ಭಾರತ ಕುಬ್ಜವಾಗಿಯೇ ಕಾಣುವುದು.
ಈ ಕಾರಣದಿಂದ ಭಾರತಕ್ಕೆ ಚೀನಾ ಎಂದರೆ ಸದಾ ಕುತೂಹಲ. ಜೊತೆಗೆ ತನ್ನನ್ನು ಮೀರಿಸಿ ಬೆಳೆಯುತ್ತಿದೆ ಎಂಬ ಭಯಮಿಶ್ರಿತ ಭಾವನೆ; ಸಾಧ್ಯವಾದಷ್ಟೂ ವ್ಯಾಪಾರ ಸಾಧಿಸಬೇಕೆಂಬ ತವಕ. ಆಸಿಯಾನ್‌ ಕೂಟಕ್ಕೆ ಸೇರಿದ ಪ್ರಭಾವಿ ರಾಷ್ಟ್ರಗಳಾದ ಮಲೇಷ್ಯಾ ಸಿಂಗಪುರಗಳ ಜೊತೆ ಒಂದು ಕಾರ್ಯತಂತ್ರವೋ ಎಂಬಂತೆ ಭಾರತವು ಬಹಳ ಒಳ್ಳೆಯ ವ್ಯಾಪಾರದ ಸಂಬಧ ಬೆಳೆಸಿಕೊಂಡಿದೆ. ಈ ಕೂಟದವರು ಭಾರತದಿಂದ ಆಮದು ಮಾಡಿಕೊಳ್ಳುವ ಸರಕಿನಲ್ಲಿ ಶೇ. ೫೫ ರಷ್ಟು ಭಾಗ ಈ ಎರಡು ರಾಷ್ಟ್ರಗಳಿಗೆ ಹೋಗುವುದು.
ಭಾರತವು ಐಟಿ (ಮಾಹಿತಿ ತಂತ್ರಜ್ಞಾನ) ಕುರಿತಂತೆ ಮೇಲುಗೈ ಸಾಧಿಸಿರುವ ಹಿನ್ನೆಲೆಯಲ್ಲಿ ಭಾರತ ಮತ್ತು ಚೀನಾಗಳ ನಡುವೆ ನಡೆದಿರುವ ಹೊಯ್‌ಕೈಯಾಟ ಕುತೂಹಲಕಾರಿ. ವಿಶ್ವ ವ್ಯಾಪಾರ ರಂಗದಲ್ಲೇ ಪ್ರಖ್ಯಾತಗೊಂಡ ಭಾರತವನ್ನು ಮುಖ್ಯವಾಗಿ ಬೆಂಗಳೂರನ್ನು, ಕೇಂದ್ರವಾಗುಳ್ಳ ಕಂಪೆನಿಗಳು ವಾಸ್ತವವಾಗಿ ಅಮೆರಿಕದ ವಿವಿಧ ಸಂಸ್ಥಾನಗಳನ್ನು ತಲ್ಲಣಗೊಳಿಸಿವೆ. ವಿವಿಧ ಸಂಸ್ಥಾನಗಳು ಭಾರತದ ಐಟಿ ಕಂಪೆನಿಗಳು ಲಪಟಾಯಿಸುವ ವ್ಯಾಪಾರ ಅವಕಾಶಗಳ ವಿರುದ್ಧ ಶಾಸನ ಕ್ರಮ ಕೈಗೊಳ್ಳಲೂ ಮುಂದಾಗಿವೆ.
ಈ ಐಟಿ ಪ್ರಾಬಲ್ಯದ ಮೇಲೆ ಚೀನಾ ಕಣ್ಣು ಹಾಕದೆ ಇಲ್ಲ. ವಾಸ್ತವವಾಗಿ ಚೀನಾ ಹಾರ್ಡ್‌ವೇರ್‌ನಲ್ಲಿ ಮುನ್ನಡೆದಿದೆ. ಭಾರತದ್ದು ಸಾಫ್ಟ್‌ವೇರ್‌ ಪ್ರತಿಭೆ. ತನ್ನ ಜೊತೆ ಐಟಿ ಸಂಬಂಧ ಅಧಿಕಾಧಿಕ ಸಹಯೋಗ ಸಾಧಿಸಬೇಕೆಂದು ಚೀನಾ ಬಯಸಿದೆ. ಆದರೆ ಚೀನಾ ಜೊತೆ ಕೈ ಜೋಡಿಸಿದರೆ ಅದು ಭಾರತದ ಹಿತವನ್ನು ನುಂಗಿ ಹಾಕುತ್ತದೆ ಎಂದೇ ಭಾರತ ತಜ್ಞರು ಭಯ ಪಡುತ್ತಾರೆ. ಏಕೆಂದರೆ ಚೀನಾ ತನ್ನೆಲ್ಲ ನಗರಗಳನ್ನು ಆಧುನೀಕರಿಸುವಲ್ಲಿ, ನಗರಗಳ ಚೀನಿಯರ ಜೀವನ ವೈಖರಿಯನ್ನು ಪೂರ್ತಿಯಾಗಿ ಪಾಶ್ಚಿಮಾತ್ಯಗೊಳಿಸುವಲ್ಲಿ ಅದ್ಭುತ ಯಶಸ್ಸು ಸಾಧಿಸಿದೆ. ಅದರ ಆಧುನೀಕರಣದ ವೇಗ ನಿಬ್ಬೆರಗಾಗಿಸುವಂಥದು. ಐಟಿ ಕ್ಷೇತ್ರದಲ್ಲಿ ಭಾರತ ಸಾಧಿಸಿದ ವೇಗವನ್ನು ಎಟುಕಿಸಿಕೊಳ್ಳಲು ಮಾತ್ರ ಚೀನಾ ವಿಫಲಗೊಂಡಿದೆ. ಅದಕ್ಕೆ ಕಾರಣ ಇಂಗ್ಲಿಷ್‌ನಲ್ಲಿ ಹಿಂದೆ ಬಿದ್ದಿರುವುದು.
ಈಗ ಐಟಿ ಕ್ಷೇತ್ರದ ಅಭಿವೃದ್ಧಿಗೆ ಚೀನಾಕ್ಕೆ ನೆರವಾಗಬಾರದು ಎಂದು ಭಾವಿಸುವ ಜನ ಭಾರತದಲ್ಲಿ ಬಹಳಷ್ಟು ಇದ್ದಾರೆ. ಚೀನಾ ಸಹಾ ಭಾರತದ ಕಂಪೆನಿಗಳ ಜೊತೆ ಸಹಯೋಗ ಸಾಧಿಸಿ ಆ ಕಂಪೆನಿಗಳ ಮೂಲಕ ತನಗೆ ಈತನಕ ದಕ್ಕದಿರುವ ತಂತ್ರಜ್ಞಾನ ಕೈವಶ ಮಾಡಿಕೊಳ್ಳುವುದಕ್ಕೂ ಯತ್ನಿಸಿರುವುದುಂಟು. ಭಾರತದ ಐಟಿ ಕುರಿತಂತೆ ಚೀನಾ ತವಕ ಅಷ್ಟೊಂದಿದೆ. ಭಾರತ ಸರ್ಕಾರ ಈತನಕ ಅದಕ್ಕೆ ಅಷ್ಟಾಗಿ ಇಂಬುಗೊಟ್ಟಿಲ್ಲ. ಆದರೆ ಒತ್ತಡ ಮಾತ್ರ ತಪ್ಪಿಲ್ಲ.
ಜಗತ್ತಿನ ಎಲ್ಲ ಭಾಗಗಳಲ್ಲೂ ಐಟಿ ಅವಕಾಶಗಳನ್ನು ಬಾಚುವ ಆತುರ ತೋರುವ ಭಾರತದ ಕಂಪೆನಿಗಳು ಚೀನಾದಲ್ಲಿ ಇಣುಕು ಹಾಕುವುದಕ್ಕೆ ಹಿಂಜರಿದಿಲ್ಲ.
ಇನ್‌ಫಾಸಿಸ್‌ ಮತ್ತು ಸತ್ಯಂ ಐಟಿ ಸಂಸ್ಥೆಗಳು ಅಲ್ಲಿ ತಮ್ಮ ಕಾರ್ಯಾಚರಣೆ ನಡೆಸಲು ಮುಂದೆ ಬಂದಿವೆ. ಇವುಗಳ ಆರಂಭಿಕ ಯತ್ನ ಭಾರತದ ಲಾಭಕ್ಕೋ ಚೀನಾದ ಲಾಭಕ್ಕೋ ಕಾದು ನೋಡಬೇಕು.
ಹೀಗೆಲ್ಲ ವ್ಯಾಪಾರ ಸಾಹಸ ಕೈಗೊಳ್ಳುವಾಗ ಭಾರತ ಸಹಾ ತನ್ನದೇ ಆದ ಕೆಲವು ಆಂತರಿಕ ಹಿತಗಳನ್ನು ಬಲಿ ಕೊಡಬೇಕಾಗುತ್ತದೆ. ಈ ಮಾತಿಗೆ ಅತ್ಯುತ್ತಮ ಉದಾಹರಣೆ ಅಧೋಗತಿ ಕಂಡ ರೇಷ್ಮೆ ಉದ್ಯಮ. ರೇಷ್ಮೆಯಿಂದಾಗಿ ಭಂಗಪಟ್ಟಿದ್ದು ದುರದೃಷ್ಟವಶಾತ್‌ ಕರ್ನಾಟಕ.
ಮಲೇಷ್ಯಾದ ಇಡೀ ಆರ್ಥಿಕತೆಯ ಪಾಲಿಗೆ ಬಹು ಮುಖ್ಯವೆನಿಸುವ ತಾಳೆ, ಕೃಷಿ ಮತ್ತು ಎಣ್ಣೆ ಉತ್ಪಾದನೆ ನಿಂತಿರುವುದು ಭಾರತದ ಆಮದಿನ ಮೇಲೆ. ಇದರ ಪರಿಣಾಮವಾಗಿ ಭಾರತದ ಖಾದ್ಯ ತೈಲ ಉತ್ಪಾದನೆಗೆ ಧಕ್ಕೆಯುಂಟಾಯಿತು. ಭಾರತದಾದ್ಯಂತ, ಮುಖ್ಯವಾಗಿ ಗುಜರಾತ್‌ ರಾಜ್ಯದ, ಎಣ್ಣೆ ಬೀಜ ಕೃಷಿಕರು ಬಸವಳಿದರು. 
೨೫.೦೬.೨೦೦೩.
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೬. ಮುಂದೆ ಮುಂದೆ ಹೆಜ್ಜೆ ಇಟ್ಟಿದ್ದು .. ಭಾರತವೇ, ಚೀನವೇ?
ಕೋತಿ ವರ್ಷ
ಚೀನಾದಲ್ಲಿ ಪ್ರತಿವರ್ಷ ರಾಶಿ ಚಕ್ರದ ಒಂದೊಂದು ವರ್ಷದ ಸರದಿಯಂತೆ ಒಂದು ಪ್ರಾಣಿಯನ್ನು ‘ಅಧಿದೈವ’ವಾಗಿ ಗುರುತಿಸುತ್ತಾರೆ. ಕಳೆದ ಗುರುವಾಗ ಚೀನಾದ ಪಂಚಾಂಗದ ಪ್ರಕಾರ ಹೊಸ ವರ್ಷ ಆರಂಭವಾಯಿತು. ಈ ವರ್ಷ ಕೋತಿ ವರ್ಷ!
ಕೋಳಿ, ಟಗರು ಇತ್ಯಾದಿ ವರ್ಷಗಳು ಮುಗಿದಿವೆ. ಈಗಿನ ‘ಕೋತಿ’ ಎಂದರೆ ಚೀನಿಯರ ಪಾಲಿಗೆ ಪರಮಾಯಿಷಿ. ಕೋತಿ ಅತಿ ಬುದ್ಧಿವಂತ ಪ್ರಾಣಿ. ಅವರ ಪ್ರಕಾರ ಅದೃಷ್ಟ ತರುವಂಥದು. ಆದ್ದರಿಂದ ನಾನಾ ರೀತಿ ಕೋತಿ ವರ್ಷವನ್ನು ಅವರು ಆಚರಿಸುತ್ತಿದ್ದಾರೆ.
ಚೀನಾದ ಒಂದು ಸಫಾರಿ ಪಾರ್ಕಿನಲ್ಲಿ ಕೋತಿಗಳಿಗೆಲ್ಲ ಅರಿವಳಿಕೆ ಕೊಟ್ಟು ಜ್ಞಾನ ತಪ್ಪಿಸಿ ಅವುಗಳ ಮೈ ತುಪ್ಪುಳಕ್ಕೆಲ್ಲ ಕೆಂಪು ಹಳದಿ ಮುಂತಾದ ರೀತಿ ಡೈ ಮಾಡಿದ್ದಾರೆ. ಜ್ಞಾನ ಬಂದ ಮೇಲೆ ಕೋತಿಗಳು ತಮ್ಮ ಮೈ ಬಣ್ಣ ನೋಡಿ ಸೋಜಿಗಪಟ್ಟುವಂತೆ ನಂತರ ಬದಲಾವಣೆಗೆ ಒಗ್ಗಿಕೊಂಡು ನಲಿದಾಡುವಂತೆ ಸಫಾರಿಗೆ ಬಂದ ಜನ ನಾನಾ ಬಣ್ಣದ ಕೋತಿಗಳನ್ನು ನೋಡಿ ಸಂತೋಷಿಸಿದರು ಎಂಬುದು ವಾರ್ತಾ ಸಂಸ್ಥೆ ವರದಿ.
ಭಾರತ ಮತ್ತು ಚೀನಾ ಪೌರ್ವಾತ್ಯ ರಾಷ್ಟ್ರಗಳು. ನಂಬಿಕೆಗಳಲ್ಲಿ, ಧೋರಣೆಗಳಲ್ಲಿ ಸಾಮ್ಯ ಜಾಸ್ತಿ. ಸಫಾರಿ ಪಾರ್ಕಿನ ಈ ವಿದ್ಯಮಾನವು ಭಾರತದಂತೆ ಬದಲಾವಣೆ ಹೊಸ್ತಿಲಲ್ಲಿ ಇರುವ ಚೀನಾದ ವರ್ತಮಾನ ಸ್ಥಿತಿಗೆ ಒಂದು ಸಂಕೇತ.
ಚೀನಾದ ಆಡಳಿತ ವ್ಯವಸ್ಥೆ ಭಾರತಕ್ಕಿಂತ ತೀರಾ ವಿಭಿನ್ನ. ಕಟ್ಟಾ ಕಮ್ಯುನಿಸ್ಟ್‌ ರಾಜಕೀಯ ವ್ಯವಸ್ಥೆ ಚೀನಾದಲ್ಲಿ ಬಂದಿತಾದರೆ ಪಶ್ಚಿಮದ ಪದ್ಧತಿಯನ್ನೂ ಅಳವಡಿಸಿಕೊಳ್ಳಬಲ್ಲ ಸಮಾಜವಾದಿ ಪದ್ಧತಿಯ ಚಹರೇ ಭಾರತದ್ದಾಯಿತು. ಭಾರತ ಸಂವಿಧಾನದಲ್ಲೇ ಸಮಾಜವಾದಿ ಪ್ರಜಾಪ್ರಭುತ್ವ ಎಂದು ಹೆಸರಿಸಿಕೊಂಡವರು ನಾವು. ಅಂಥ ಭಾರತದಲ್ಲಿ ಮುಕ್ತ ಮಾರುಕಟ್ಟೆ ಆಧಾರಿತ ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿಗೆ ತರಲು ಹತ್ತು ವರ್ಷಕ್ಕೂ ಹಿಂದೆ ಆರಂಭಿಸಿದಾಗ ‘ಸಮಾಜವಾದಿ ರಾಷ್ಟ್ರಕ್ಕೆ ಈ ಪರಿವರ್ತನೆಯೇ?’ ಎಂದು ಸೋಜಿಗಪಡುವವರಿದ್ದರು. ಈ ಪ್ರಶ್ನೆಗೆ ಉತ್ತರ ಕೊಡಬಯಸುವ ಜನ ಚೀನಾದತ್ತ ಬೊಟ್ಟು ಮಾಡಿ ತೋರಿಸುತ್ತಿದ್ದರು. ಕಮ್ಯುನಿಸ್ಟರಾದ ಚೀನೀಯರೇ ಮಾರುಕಟ್ಟೆ ಆರ್ಥಿಕತೆಗೆ ತೆರೆದುಕೊಂಡಾಗ ಏನೆನ್ನಬೇಕು? ವಿಶ್ವ ವಾಣಿಜ್ಯ ಸಂಸ್ಥೆಗೆ ಭಾರತದ ನಂತರ ಚೀನಾ ಸೇರಿತಾದರೂ ಚೀನಾವು ಆರ್ಥಿಕ ಸುಧಾರಣಾ ಕ್ರಮಗಳನ್ನು ಭಾರತಕ್ಕಿಂತ ಮುಂಚೆಯೇ ಆರಂಭಿಸಿತು. ಮಾರುಟ್ಟೆಗಳನ್ನು ಪ್ರವೇಶಿಸಿ, ಸ್ವತಃ ಬೆಳೆಸಿ ಜಾಗತೀಕರಣದ ಲಾಭ ಪಡೆಯಬೇಕು ಎನ್ನುವ ಆತುರ ಚೀನಾಕ್ಕೆ ಭಾರತಕ್ಕಿರುವುದಕ್ಕಿಂತ ಹೆಚ್ಚು. ಅಭಿವೃದ್ಧಿಶೀಲರ ಪೈಕಿ ತಾನೇ ಮುಂದಿರಬೇಕು ಎನ್ನುವ ಅಭೀಪ್ಸೆ ಚೀನಾದ್ದು.
ಭಾರತವು ಮಾರುಕಟ್ಟೆ ವ್ಯವಸ್ಥೆ ಸುಧಾರಣೆಗೆ ಮೊದಲು ಕೈ ಹಾಕಿದೆ. ಚೀನಾ ತನ್ನ ಕೃಷಿಕಷೇತ್ರ ಸುಧಾರಣೆಗೆ ಮೊದಲು ಕೈ ಹಾಕಿತು. (ಭಾರತ ಕೃಷಿ ಪ್ರಧಾನ ರಾಷ್ಟ್ರ ಎಂಬುದು ಜನಜನಿತ ಭಾವನೆ. ಆದರೂ ಆರ್ಥಿಕ ವ್ಯವಹಾರ ಕೃಷಿಯೇತರ ಬಾಬುಗಳದೇ ಹೆಚ್ಚು ಎಂಬುದು ಈಚೆಗಿನ ಪ್ರಚಲಿತ ನಿಲುವು!) ಆದರೆ ಎರಡೂ ರಾಷ್ಟ್ರಗಳು ಮೂಲ ಸೌಕರ್ಯ ಅಭಿವೃದ್ಧಿಗೆ ಒಟ್ಟಿಗೆ ಕೈಹಾಕಿವೆ.
ಚೀನಾದಲ್ಲಿ ಕೃಷಿ ಭೂಮಿ, ಗೇಣಿ ಪದ್ಧತಿ ಮುಂತಾದ ಬಾಬುಗಳ ಸುಧಾರಣೆಗೆ ಈಗ ಯತ್ನಿಸಲಾಗಿದೆ. ಭಾರತದಲ್ಲಿ ಬಹಳ ಮುಂಚೆ ಭೂ ಸುಧಾರಣಾ ಕಾರ್ಯ ಆರಂಭವಾಗಿದೆ. ಚೀನಾದಲ್ಲಿ ನಾನಾ ಪ್ರಯೋಗಗಳನ್ನು ಮಾಡಿ ಫಲಕಾರಿ ಆಗದೆ, ಭೂಮಿಯ ಖಾಸಗೀಕರಣಕ್ಕೆ ಮೊದಲಿಟ್ಟಿದ್ದಾರೆ. ಸರ್ಕಾರವೇ, ಇಲ್ಲವೇ ಸ್ಥಳೀಯ ಸಮುದಾಯಗಳೇ, ಒಡೆತನ ಹೊಂದಿರಬೇಕೆಂಬುದು ಫಲಕಾರಿಯಾಗದ ಕಾರಣ ವಂಶಪರಾಂಪರ್ಯ ಭೂಮಿ ಹಸ್ತಾಂತರ ಮಾಡುವ ಹಾಗೂ ವ್ಯಾಪಾರಕ್ಕೆ ಒಳಪಡಿಸಬಹುದಾದ ಕ್ರಮ ಜಾರಿಗೆ ತರಲು ಇದೀಗ ಚೀನಾ ಒಪ್ಪುತ್ತಿದೆ.
ಕೃಷಿ ಉತ್ಪನ್ನ ಮಾರುಕಟ್ಟೆ ಪದ್ಧತಿ ಸುಧಾರಣಾ ಎರಡೂ ದೇಶಗಳಲ್ಲಿ ಇನ್ನೂ ಆರಂಭವಾಗಿಲ್ಲ. ಆ ಸಂಬಂಧ ಭಾರತ ಕಲಿಯಬೇಕಾದ ಪಾಠಗಳು ಚೀನಾ ಬಳಿ ಇವೆ. ಆದರೆ ಪಂಚಾಯ್ತಿರಾಜ್‌ ಸಂಸ್ಥೆಗಳಿಗೆ ಹಣಕಾಸು ನಿರ್ವಹಣೆ ಮತ್ತು ಆಡಳಿತ ನಡೆಸುವ ಅಧಿಕಾರ ನೀಡುವಲ್ಲಿ ಭಾರತ ಬಹಳ ಮುಂದೆ ಸಾಗಿದೆ.
ಕೃಷಿ ಮೂಲ ಸಾಮಗ್ರಿ ಬೆಲೆ ನಿರ್ಧಾರ ಮತ್ತು ಪೂರೈಕೆ ವಿಷಯದಲ್ಲಿ ತಲೆಹಾಕುವುದನ್ನು ಚೀನಾ ಪೂರ್ತಿ ನಿಲ್ಲಿಸಿದೆ. ಅದೇ ರೀತಿ ಕೃಷಿ ಉತ್ಪನ್ನಕ್ಕೆ ಬೆಲೆ ಬೆಂಬಲ ನೀಡುವುದನ್ನು, ಹಂಚಿಕೆಗಾಗಿ ಧಾನ್ಯ ಸಂಗ್ರಹಿಸುವುದನ್ನು ಚೀನಾ ಭಾಗಶಃ ಕೈಬಿಟ್ಟಿದೆ.
ಚೀನಾದಲ್ಲಿ ೨೦೦೩ರ ಮಾರ್ಚ್‌ನಲ್ಲಿ ರಾಜಕೀಯ ಸ್ಥಿತ್ಯಂತಗಳಾಗಿ ಯುವಕರಲ್ಲಿ ಹಲವರನ್ನು ಅಧಿಕಾರಕ್ಕೆ ತಂದರು. ಮುಂದಿನ ಗುರಿ ಏನೆಂದು ಆಗ ಗುರುತಿಸಿದ್ದು ಏನೆಂದರೆ, ‘ಆರ್ಥಿಕ ಪ್ರವರ್ಧಮಾನತೆ ಮತ್ತು ರಭಸದಿಂದ ತಂದ ಬದಲಾವಣೆಗಳ ಫಲ ಕೋಟ್ಯಾವಧಿ ಜನರಿಗೆ ಮುಟ್ಟುವಂತೆ ಮಾಡಬೇಕು’ ಎನ್ನುವುದು.
ಭಾರತ ಸಹಾ ಈಗಾಗಲೇ ‘ಮುಂದಿನ ಪೀಳಿಗೆಯ ಸುಧಾರಣಾ ಕ್ರಮಗಳು’ ಕುರಿತಂತೆ ಮಾತನಾಡುತ್ತಿದೆ. ಅದು ಸಹಾ ಸುಧಾರಣಾ ಕ್ರಮಗಳ ಫಲ ಜನ ಸಾಮಾನ್ಯರಿಗೆ ಮುಟ್ಟುವಂತೆ ಮಾಡುವುದು ಎಂಬ ವಿವರಣೆಯನ್ನೇ ಹೊಂದಿದೆ.
ಇಷ್ಟೆಲ್ಲ ವಿವರ ಸಮೀಕ್ಷಿಸಿದಾಗ ಭಾರತ ಮತ್ತು ಚೀನಾಗಳು ಒಂದೇ ನೆಲೆಗಟ್ಟಿನ ಮೇಲೆ ಇರುವಂತೆ ಭಾಸವಾಗುತ್ತದೆ. ಆದರೆ ಚೀನಾ ಕುರಿತ ಯಾವಾಗ ಯಾವ ಮಾತು ಬಂದರೂ ಚೀನಾವು ಭಾರತವನ್ನು ಹಿಂದೆ ಹಾಕಿ ಮುನ್ನಡೆಯುತ್ತಿದೆ ಹಾಗೂ ಭಾರತ ಅದರ ವೇಗವನ್ನು ಸಾಧಿಸಲು ಸಾಧ್ಯವಾಗುತ್ತಿಲ್ಲ ಎಂಬ ಭಾವನೆಯೇ ವ್ಯಕ್ತವಾಗುವುದು ಸಾಮಾನ್ಯ. ಹೀಗೇಕೆ?
ಆರ್ಥಿಕ ಮಾನದಂಡಗಳು, ಅಂಕಿಅಂಶಗಳು ಚೀನಾ ಮುಂದೆ ಸಾಗಿದೆ ಎಂಬ ಭಾವನೆಗೇ ಇಂಬುಗೊಡುತ್ತವೆ.
ಚೀನಾದ ವಾರ್ಷಿಕ ಆರ್ಥಿಕ ವೃದ್ಧಿದರ ಪ್ರಸಕ್ತ ಸಾಲಿನಲ್ಲಿ ಶೇ. ೮.೫ ದಾಟಬಹುದು ಎಂಬ ಅಂದಾಜಿತ್ತು. ಜ. ೨೧ ರಂದು ಚೀನಾದ ಅಂಕಿಸಂಖ್ಯೆ ಬ್ಯುರೋ ಮುಖ್ಯಸ್ಥ ಲಿದೆಷುಯಿ ಹೇಳಿದ ಪ್ರಕಾರ ಅಂತಿಮವಾಗಿ ವೃದ್ಧಿದರ ಶೇ. ೯ ದಾಟಲಿದೆ.
ಭಾರತದ ರಿಸರ್ವ್‌ ಬ್ಯಾಂಕ್ ಗವರ್ನರ್‌ ಅವರು ಜನವರಿ ೨೩ ರಂದು ಭಾರತದ ವಾರ್ಷಿಕ ವೃದ್ಧಿದರ ಶೇ. ೯ ಆಗಲಿದೆ ಎಂದಿದ್ದಾರೆ. ಮೊನ್ನೆ ಮೊನ್ನೆವರೆಗೆ, ಚುನಾವಣಾ ಸಾಧ್ಯತೆ ಪ್ರಕಟವಾಗುವ ಮುನ್ನ, ಅದು ಶೇ. ೬.೫ ರಿಂದ ೮ ಆಗಲಿಕ್ಕೆ ಸಾಕೆಂಬ ಅಂದಾಜು ಇತ್ತು.
ಭಾರತದ ಬಳಿ ಸಂಗ್ರಹವಾದ ವಿದೇಶಿ ವಿನಿಮಯ ಈಚೆಗೆ ೧೦೦ ಬಿಲಿಯನ್‌ ಡಾಲರ್‌ ಗೆರೆ ದಾಟಿದಾಗ ಸಂಭ್ರಮ ಕಂಡುಬಂತು. ಚೀನಾ ಬಳಿ ೪೦.೩ ಬಿಲಿಯನ್‌ ವಿನಿಮಯ ಹಣ ಸಂಗ್ರಹವಿದೆ.
ಚೀನಾ ಆಡಳಿತಗಾರರನ್ನು ಕಾಡಿರುವ ಸಂಗತಿ ಎಂದರೆ ಹಣದುಬ್ಬರ. ಅಲ್ಲಿ ಭಾರತಕ್ಕಿಂತ ಸ್ವಲ್ಪ ಭಿನ್ನವಾದ ರೀತಿ ಹಣದುಬ್ಬರ ದರವನ್ನು ಅಳೆಯುತ್ತಾರೆ. ಆದರೆ ಹಾಂಕಾಂಗ್‌ನ ಜರ್ಮನ್‌ ಬ್ಯಾಂಕ್‌ನ ಹಿರಿಯ ಅರ್ಥತಜ್ಞ ಜುನ್‌ ಮಾ ಹೇಳುವುದು ಹೀಗೆ: ಡಿಸೆಂಬರ್‌ನ ಹಣದುಬ್ಬರ ದರವು ಎಷ್ಟಿತ್ತೆಂದರೆ ಒಂದು ವರ್ಷ ಅವಧಿಯ ಬ್ಯಾಂಕ್ ಡಿಪಾಸಿಟ್‌ ಗಳಿಸುವಷ್ಟಿತ್ತು. ಹಣದುಬ್ಬರ ಇದೇ ರೀತಿ ಮುಂದುವರೆದರೆ ಜನರು ತಮ್ಮ ಉಳಿತಾಯ ಹಣವನ್ನು ಬ್ಯಾಂಕ್‌ನಿಂದ ಹೊರತೆಗೆದು ನಮಗೆ ಬೇಕಾದ್ದನ್ನು ಕೊಳ್ಳಲು ಆರಂಭಿಸುತ್ತಾರೆ. ಬೆಲೆಗಳು ಇನ್ನೂ ಏರುವಂತಾಗುತ್ತದೆ.
ಭಾರತದಲ್ಲಿ ಹಣದುಬ್ಬರ ದರವು ಶೇ. ೪ ಆಸುಪಾಸಿನಲ್ಲಿ ಇದ್ದುದು ಶೇ. ೬ರ ಮಟ್ಟಕ್ಕೆ ಬಂದಿದೆ. ಒಂದು ವರ್ಷ ಅವಧಿಯ ಠೇವಣಿ ಗಳಿಸುವುದು ಸಹಾ ಸುಮಾರು ಶೇ. ೬ ಆಗಿದೆ.
ಚೀನಾದಲ್ಲಿ ಬ್ಯಾಂಕುಗಳು ಬಹಳ ಕೆಟ್ಟ ಸ್ಥಿತಿಯಲ್ಲಿವೆ. ಈಚೆಗೆ ಎರಡು ಬ್ಯಾಂಕುಗಳು ಷೇರು ಬಿಡುಗಡೆ ಮಾಡುವಂತಾಗಲಿ ಎಂದು ಸರ್ಕಾರವೇ ಅದರ ನಷ್ಟದ ಮೊತ್ತವಷ್ಟನ್ನೂ ಬೊಕ್ಕಸದಿಂದ ತುಂಬಿಕೊಟ್ಟಿತು.
ಚೀನಾ ನಾಯಕರಿಗೆ ಭ್ರಷ್ಟಾಚಾರ ಹೆಚ್ಚುತ್ತಿರುವ ಬಗೆಗೆ ಆತಂಕ. ಇದರಲ್ಲಿ ಬಹುಶಃ ಭಾರತವನ್ನು ಚೀನಾ ಸರಿಗಟ್ಟಲಾರದು! ಇದೆಲ್ಲ ಏನೇ ಇರಲಿ; ವಾಸ್ತವವಾಗಿ ತುಲನೆ ಮಾಡುವುದು ಹೀಗೆ ಎಂಬುದು ಮುಖ್ಯ. ಅಮೆರಿಕದಲ್ಲಿ ಮ್ಯಾನೇಜ್ಮೆಂಟ್‌ ಗುರು ಎಂದೇ ಹೆಸರಾದ ೯೪ ವರ್ಷ ವಯಸ್ಸಿನ ಪೀಟರ್‌ ಡ್ರಕ್ಕರ್‌ ಅವರು ಅಪರೂಪಕ್ಕೆ ನೀಡಿದ ಸಂದರ್ಶನವೊಂದು ಅಲ್ಲಿನ ಪ್ರಖ್ಯಾತ ‘ಪಾರ್ಚೂನ್‌’ ನಿಯತಕಾಲಿಕದಲ್ಲಿ ಅಚ್ಚಾಗಿದೆ. ಅದರ ಕೆಲವು ಭಾಗಗಳು ಮನನೀಯ.
ಕಂಪ್ಯೂಟರ್‌ ತಂತ್ರಜ್ಞಾನವು ಒಂದು ದಿನ ಜಗತ್ತಿನ ಇಡೀ ವ್ಯವಹಾರ ಸ್ಥಿತಿಗತಿಯನ್ನು ಸಂಪೂರ್ಣ ಮಾರ್ಪಡಿಸುತ್ತದೆ ಎಂದು ೧೯೫೦ರಲ್ಲಿ ಡ್ರಕ್ಕರ್‌ ಭವಿಷ್ಯ ನುಡಿದಿದ್ದರು. ೧೯೬೧ರಲ್ಲಿ ಭವಿಷ್ಯ ನುಡಿದಿದ್ದರು ಜಪಾನು ಎಂಥ ಕೈಗಾರಿಕಾ ಶಕ್ತಿ ಆಗುವುದೆಂದು; ೨೦ ವರ್ಷಗಳ ನಂತರ ಅದರ ಆರ್ಥಿಕತೆ ಹೇಗೆ ಕುಂಠಿತಗೊಳ್ಳುತ್ತದೆ ಎಂದು ಎಚ್ಚರಿಸಿದ್ದರು. ‘ಖಾಸಗೀಕರಣ’, ‘ಮಾಹಿತಿ ಕಾರ್ಮಿಕರು’, ‘ಧ್ಯೇಯಾನುಸಾರ ಮ್ಯಾನೇಜ್‌ಮೆಂಟ್‌’ ಮುಂತಾದ ನುಡಿಗಟ್ಟುಗಳನ್ನು ಅವರು ಕೊಟ್ಟರು. ಈಗಲೂ ಅವರು ಉದ್ಯೋಗ, ಸಾಲ, ಜಾಗತೀಕರಣ ಮತ್ತು ಆರ್ಥಿಕ ಹಿಂಜರಿತ ಇವುಗಳ ಬಗೆಗೆ ಜನ ತಪ್ಪಾಗಿ ಯೋಚನೆ ಮಾಡುವುದೇ ಹೆಚ್ಚು ಎನ್ನುತ್ತಾರೆ.
ಅವರು ಭಾರತ ಚೀನಾಗಳ ಬಗೆಗೆ ಹೇಳಿರುವ ವಾಕ್ಯಗಳಿವು:
‘ಭಾರತವು ಬಹಳ ವೇಗವಾಗಿ ಒಂದು ಪವರ್‌ಹೌಸ್‌ ಆಗಿ ಮಾರ್ಪಡುತ್ತಿದೆ. ನವದೆಹಲಿಯ ಮೆಡಿಕಲ್ ಕಾಲೇಜು ಬಹುಶಃ ವಿಶ್ವದಲ್ಲೇ ಅತ್ಯುತ್ತಮ. ಬೆಂಗಳೂರಿನ ಇಂಡಿಯನ್‌ ಇನ್‌ಸ್ಟಿಟ್ಯೂಟ್‌ ಆಫ್‌ ಟೆಕ್ನಾಲಜಿಯಿಂದ ಹೊರಬೀಳುವ ಪದವೀಧರರು ಪ್ರಪಂಚದ ಯಾವುದೇ ಅತ್ಯುತ್ತಮ ಪದವೀಧರರಿಗೆ ಸರಿಸಮ.’
‘ಜೊತೆಗೆ ಇಂಗ್ಲಿಷನ್ನೇ ಮುಖ್ಯ ಭಾಷೆಯಾಗಿ ಓದಿದ ೧೫ ಕೋಟಿ ಜನ ಭಾರತದಲ್ಲಿದ್ದಾರೆ. ಹೀಗಾಗಿ ಭಾರತ ಒಂದು ಜ್ಞಾನಕೇಂದ್ರವಾಗಿ ಹೊರಹೊಮ್ಮುತ್ತಿದೆ.’
‘ಇದಕ್ಕೆ ವ್ಯತಿರಿಕ್ತ ಎಂಬಂತೆ ಚೀನಾದ ಪಾಲಿಗೆ ದೊಡ್ಡ ಕೊರತೆ ಎಂದರೆ ಶಿಕ್ಷಣ ಪಡೆದವರ ಸಂಖ್ಯೆ ದಯನೀಯ ಎನ್ನುವಷ್ಟು ಕಡಿಮೆ ಇರುವುದು. ಚೀನಾದ ೧೩೦ ಕೋಟಿ ಜನರ ಪೈಕಿ ಕಾಲೇಜು ವಿದ್ಯಾರ್ಥಿಗಳು ೧೫ ಲಕ್ಷ ಮಾತ್ರ. ಅಮೆರಿಕದಲ್ಲಿ ಇರುವಷ್ಟೇ ದಾಮಾಷಾ ಇದೆ ಎಂದು ಆಗಬೇಕಾದರೆ ಕಾಲೇಜುಗಳಲ್ಲಿ ಕನಿಷ್ಠ ೧೨೦ ಲಕ್ಷ ವಿದ್ಯಾರ್ಥಿಗಳು ಇರಬೇಕಿತ್ತು.’
‘ಶಿಕ್ಷಣ ಪಡೆದಿರುವ ಜನಕ್ಕೆ ಒಳ್ಳೆಯ ತರಬೇತಿ ಸಿಗುವುದೇನೋ ಉಂಟು. ಆದರೆ ಅಂಥವರ ಸಂಖ್ಯೆಯೇ ಕಡಿಮೆ. ಅವರ ಬೆನ್ನಿಗೆ ಅಭಿವೃದ್ಧಿಯೇ ಕಾರಣದ ಭೂಪ್ರದೇಶದಲ್ಲಿ ಅತಿ ಹೆಚ್ಚು ಗ್ರಾಮೀಣ ಜನಸಂಖ್ಯೆ ಇದೆ. ಹೌದು, ಹೀಗೆ ಇದ್ದರೆ ತಯಾರಿಕಾ ಶಕ್ತಿ ವಿಪುಲವಾಗಿದೆ’ ಎಂದರ್ಥ.
‘ಆದರೆ ಚೀನಾದಲ್ಲಿ ಯಾವುದೇ ರೀತಿಯ ತಳಮಳ ಆಗದಂತೆ ಗ್ರಾಮ ಕಾರ್ಮಿಕರನ್ನು ನಗರಗಳ ಒಳಕ್ಕೆ ಸೆಳೆಯುವುದು ಸಾಧ್ಯವೇ ಆಗುವುದಿಲ್ಲ. ಭಾರತದಲ್ಲಿ ಇದು ಸಮಸ್ಯೆಯಲ್ಲ. ಏಕೆಂದರೆ ಗ್ರಾಮಗಳಲ್ಲಿ ಹೆಚ್ಚುವರಿ ಇರುವ ಕೆಲಸಗಾರರನ್ನು ನಗರಗಳಿಗೆ ವರ್ಗಾಯಿಸುವ ಕೆಲಸವನ್ನು ಅಲ್ಲಿ ಅದ್ಭುತವಾಗಿ ಮಾಡಿದ್ದಾರೆ. ಭಾರತದಲ್ಲಿ ಗ್ರಾಮ ಜನರ ಸಂಖ್ಯೆ ಶೇ. ೯೦ ಇದ್ದುದು ಈಗ ಶೇ. ೫೪ಕ್ಕೆ ಇಳಿದಿದೆ. ಏನೂ ತಳಮಳ ಮೂಡದೆಯೇ!’
‘ಚೀನಾ ವೃದ್ಧಿದರ ಶೇ ೮ ಇದೆಯೆಂದೂ, ಭಾರತದ ವೃದ್ಧಿದರ ಶೇ. ೩ ಇದೆಯೆಂದೂ ಎಲ್ಲರೂ ಹೇಳುತ್ತಾರೆ. ಆದರೆ ಅದು ಸಂಪೂರ್ಣ ತಪ್ಪು ಕಲ್ಪನೆ. ನಮಗೆ ಸರಿಯಾಗಿ ಗೊತ್ತಿಲ್ಲ. ಭಾರತದ ಪ್ರಗತಿ ಚೀನಾಕ್ಕಿಂತ ಬಹಳ ಚೇತೋಹಾರಿ ಆಗಿದೆ!
ಡ್ರಕ್ಕರ್‌ ಅವರು ಅಮೆರಿಕದ ಸ್ಥಿತಿಗತಿಗಳ ಬಗೆಗೆ ಸಂದರ್ಶನದಲ್ಲಿ ಸುದೀರ್ಘವಾಗಿ ಮಾತನಾಡಿದ್ದಾರೆ. ಅವರು ಹೇಳುತ್ತಾರೆ.
ಅಮೆರಿಕದ ಸರ್ವವ್ಯಾಪಿತನ ಈಗಾಗಲೇ ಮುಗಿದು ಹೋಗಿದೆ. ಈಗ ಉದಯಿಸುತ್ತಿದೆ. ವಿಶ್ವ ಆರ್ಥಿಕತೆ, ಅದು ನ್ಯಾಫ್ಟಾ, ಐರೋಪ್ಯ ಒಕ್ಕೂಟ ಮತ್ತು ಆಸಿಯಾನ್‌ಗಳೆಂಬ ವಿಭಾಗಗಳ ರೂಪದಲ್ಲಿದೆ.’ ಹೀಗೆ ಹೇಳಿಯೇ ಭಾರತದ ಪವರ್‌ ಹೌಸ್‌ ವಿದ್ಯಮಾನದ ಬಗೆಗೆ ಅವರು ಪ್ರಸ್ತಾಪಿಸಿರುವುದು.
ಡ್ರಕ್ಕರ್‌ ಯಾವುದೇ ಸ್ಥಾಪಿತ ಹಿತ ಪ್ರತಿನಿಧಿಸುವುದಿಲ್ಲ. ಚಿಂತನೆ ಮತ್ತು ಅಮೆರಿಕದ ಅವರದೇ ಹೆಸರಿನ ವಿದ್ಯಾಸಂಸ್ಥೆಯಲ್ಲಿ ಬೋಧಿಸುವುದು ಇಷ್ಟೇ ಅವರ ಚಟುವಟಿಕೆ. ಅವರು ಬರೆದ ಪುಸ್ತಕಗಳು ಎಷ್ಟೋ. ಬರೆಯಬೇಕೆಂದಿದ್ದ ಆದರೆ ಬರೆಯಲಾಗದೆ ವಿಷಾದಿಸುತ್ತಿರುವ ಪುಸ್ತಕದ ಹೆಸರು ‘ಅಜ್ಞಾನದ ನಿರ್ವಹಣೆ’! 
೨೮.೦೧. ೨೦೦೪
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೭. ತೈಲ ಬೆಲೆ ಏರದಿರಲಿ ಎಂಬುದೇ ಪ್ರಾರ್ಥನೆ
ಯುದ್ಧದ ಸೂಕ್ಷ್ಮಾತಿಸೂಕ್ಷ್ಮ ನವಿರುಗಳನ್ನು ಮಹಾಭಾರತದಲ್ಲಿ ಕಾಣಬಹುದು. ಯುದ್ಧ ಕುರಿತ ಅಸಂಖ್ಯ ಅಂಶಗಳು ರೋಚಕ. ಎಸ್‌. ಎಲ್. ಭೈರಪ್ಪನವರ ಆವೃತ್ತಿಯಾದ ‘ಪರ್ವ’ದಲ್ಲಿ ಒಂದು ಪ್ರಸಂಗವಿದೆ. ಯುದ್ಧಕ್ಕೆ ಸಿದ್ಧತೆಗಳು ಭರದಿಂದ ನಡೆದ ವೇಳೆ ಯುದ್ಧವನ್ನು ನಿಲ್ಲಿಸುವಂಥ ಸಂಧಾನ ಕೂಡ ಯಶಸ್ವಿಯಾಗುವ ಸೂಚನೆಗಳು ಲಭಿಸಿದಾಗ ಕರ್ಣನ ಬಳಿಗೆ ಆತನ ಕುಲ ಬಾಂಧವರು ಧಾವಿಸಿ ಬರುತ್ತಾರೆ. ಯುದ್ಧ ನಡೆಯದೆ ನಿಂತು ಹೋಗದಂತೆ ನೋಡಿಕೊಳ್ಳಬೇಕೆಂಬುದು ಬಡಗಿಗಳಾದ ಅವರ ಅಹವಾಲು. ಯುದ್ಧ ನಡೆಯುವುದು ನಿಂತು ಹೋದರೆ ಅವರು ತಯಾರಿಸುವ ರಥವೇ ಮುಂತಾದ ವಾಹನಗಳನ್ನು ಕೊಳ್ಳುವವರು ಯಾರು? ಹೀಗೆ ಯುದ್ಧಾತುರ ಜನರ ಪಾಲಿಗೆ ಅವರ ಪಾಲಿಗೆ ಜೀವನೋಪಾಯ, ಲಾಭ ಗಳಿಕೆ ಮುಖ್ಯವಾಗಿರುತ್ತದೆ.
ಈಗ ಅಮೆರಿಕವು ಅಪ್ಘಾನಿಸ್ತಾನದ ಮೇಲೆ ಬೀಳಲಿ ಎಂದು ಮನಸಾರೆ ಬಯಸುವ ಜನರೆಂದರೆ ತೈಲ ಮಾರುವ ಅರಬ್‌ ರಾಷ್ಟ್ರಗಳವರು. ಅಮೆರಿಕಕ್ಕೆ ತೈಲ ಪೂರೈಸುವ ಬಾಹ್ರೇನ್‌ ಮಾತ್ರವಲ್ಲದೆ ಒಪೆಕ್ ತೈಲ ರಫ್ತು ರಾಷ್ಟ್ರಗಳ ಸಮುದಾಯ ಏನಿದೆಯೋ ಅದರಲ್ಲಿರುವ ಎಲ್ಲ ರಾಷ್ಟ್ರಗಳ ವ್ಯಾಪಾರ ಆಶಯವು ಯುದ್ಧ ಆಗಲಿ ಎಂಬುದೇ ಆಗಿರುತ್ತದೆ.
ಈಗಿನ ಕಾಲದ ಯುದ್ಧವು ಕ್ಷಿಪಣಿ ಪ್ರಧಾನ. ನಿಖರವಾಗಿ ಶಿಬಿರಗಳು, ಸೇನಾ ಬೀಡುಗಳು, ಸಂಗ್ರಹಾಗಾರಗಳು ಮತ್ತು ಚಲಿಸುತ್ತಿರುವ ಪಡೆ ಮತ್ತು ವಾಹನಗಳ ಮೇಲೆ ಸರಿಯಾಗಿ ಗುರಿ ಇಟ್ಟು ಕ್ಷಿಪಣಿಗಳನ್ನು ಪ್ರಯೋಗಿಸುತ್ತಾರೆ. ಪಡೆಗಳು, ಟ್ಯಾಂಕುಗಳು ಮುಂತಾದುವನ್ನು ಮೈದಾನಕ್ಕೆ ನುಗ್ಗಿಸಿ ಕಾದಾಡುವುದು ದೂರದ ಮಾತು. ಆದರೆ ಕ್ಷಿಪಣಿಗಳನ್ನು ಸಾಗಿಸಲು ಯುದ್ಧ ವಿಮಾನಗಳು, ಅವನ್ನು ಹೊತ್ತ ವಿಮಾನ ವಾಹಕ ಯುದ್ಧ ನೌಕೆಗಳು ಮುಂತಾದವನ್ನು ನಾನಾ ತಾಣಗಳಿಗೆ ಸಾಗಿಸಲು ತೈಲ ಬೇಕೇ ಬೇಕು. ಯುದ್ಧದಲ್ಲಿ ಅತಿ ಹೆಚ್ಚು ಖರ್ಚಿನ ಬಾಬುಗಳಲ್ಲಿ ತೈಲವೂ ಒಂದು.
ಪ್ರಪಂಚದಲ್ಲಿ ಎಲ್ಲಿಯೇ ಯುದ್ಧವಾದರೂ, ಯುದ್ಧವಾಗುವ ಸಂಭವ ಕಿಂಚಿತ್ತು ಗೋಚರಿಸಿದರೂ ತೈಲ ಬೆಲೆ ದಿಢೀರನೇ ಏರುತ್ತದೆ. ವಾಸ್ತವವಾಗಿ ತೈಲ ಬೆಲೆಯು ಯುದ್ಧ ಸಾಧ್ಯತೆಯ ದಿಕ್ಸೂಚಿಯೇ ಸರಿ. ತೈಲ ಬೆಲೆ ಏರಿಳಿತಗಳನ್ನು ಗಮನಿಸುತ್ತಿದ್ದರೆ ಸಾಕು. ಸಿದ್ಧತೆ ಹೇಗೆ ನಡೆದಿದೆ ಎಂಬುದರ ಸುಳಿವು ಸಿಗುತ್ತದೆ. ತೈಲ ವಾಯಿದಾ ವ್ಯಾಪಾರ ಸಹಾ ನಡೆಯುವುದರಿಂದ, ಅಂದರೆ ಮುಂಬರುವ ದಿನಗಳಲ್ಲಿ ಇಂಥ ದಿನಾಂಕದ ಸರಬರಾಜಿಗೆ ಇಂಥ ಬೆಲೆ ಎಂಬುದಾಗಿ ನಿಗದಿಯಾಗುವುದರಿಂದ, ಯುದ್ಧ ಸಾಧ್ಯತೆಗಳನ್ನು ಗುರುತಿಸುವುದು ಸುಲಭ.
ಅಮೆರಿಕದ ಗಗನಚುಂಬಿ ಕಟ್ಟಡಗಳ ಮೇಲೆ ದಾಈ ನಡೆದದ್ದು ಸೆಪ್ಟೆಂಬರ್‌ ೧೧ ರಂದು. ಕಚ್ಚಾ ತೈಲ ವಿಶ್ವ ಬೆಲೆ ಹಿಂದಿನ ದಿನ ಬ್ಯಾರೆಲ್‌ಗೆ ೨೦-೨೨ ಡಾಲರ್‌ ಇದ್ದುದು ೧೨ ರಂದು ಏಕಾಏಕಿ ೩೦ ಡಾಲರ್‌ಗೆ ಏರಿತು. ಎಲ್ಲ ದೇಶಗಳಲ್ಲಿ ಆದಂತೆ ಭಾರತಕ್ಕೂ ಆತಂಕವಾಯಿತು. ತೈಲ ಆಮದು ಹೊಣೆ ಹೊತ್ತ ಹಿರಿಯ ಅಧಿಕಾರಿಯೊಬ್ಬರು ಚಿಂತೆ ಬೇಡ, ನವೆಂಬರ್‌ ಕೊನೆಯವರೆಗೆ ಅನ್ವಯಿಸುವಂಥ ಖರೀದಿ ಒಪ್ಪಂದಗಳನ್ನು ಮಾಡಿಕೊಂಡಿದ್ದೇವೆ ಎಂದರು.
ಈ ಬಗೆಯ ಆತಂಕಕ್ಕೆ ಕಾರಣವಿಲ್ಲದೆ ಇಲ್ಲ. ಒಂದು ವರ್ಷಕ್ಕೆ ೧೦ ಕೋಟಿ ೩೦ ಲಕ್ಷ ಟನ್‌ ಕಚ್ಚಾತೈಲ ಭಾರತಕ್ಕೆ ಬೇಕು. ಕಳೆದ ಹಣಕಾಸು ವರ್ಷದಲ್ಲಿ ಇದರ ಆಮದಿಗೆ ೧೫೬೫ ಕೋಟಿ ಡಾಲರ್‌ ಹಣವನ್ನು ಖರ್ಚುಮಾಡಿದ್ದೇವೆ. ನಮ್ಮಲ್ಲೇ ಉತ್ಪಾದಿಸುವುದು ನಮ್ಮ ಅಗತ್ಯದ ಶೇ. ೨೫ ಕ್ಕಿಂತ ಸ್ವಲ್ಪ ಹೆಚ್ಚಿಗೆ ಆಗುವಷ್ಟು ಮಾತ್ರ. ಮಿಕ್ಕ ಶೇ. ೭೦ಕ್ಕಿಂತ ಸ್ವಲ್ಪ ಹೆಚ್ಚು ಎನಿಸುವಷ್ಟು ತೈಲವನ್ನು ನಾವು ಆಮದು ಮಾಡಿಕೊಳ್ಳುತ್ತೇವೆ. ಹೀಗಾಗಿ ತೈಲ ಬೆಲೆ ಎರ್ರಾಬಿರ್ರಿ ಏರಿದರೆ ಹೊಡೆತ ಬೀಳುವುದು ಆರ್ಥಿಕತೆ ಮೇಲೆ ಸಾಮಾನ್ಯವಾಗಿ ಎರಡು ತಿಂಗಳಿಗೆ ಆಗುವಷ್ಟು ತೈಲ ಆಮದಿಗೆ ಸದಾ ವ್ಯವಸ್ಥೆ ಆಗಿರುತ್ತದೆ. ಭಯೋತ್ಪಾದಕ ದಾಳಿಗೆ ಒಂದು ವಾರ ಮುಂಚೆಯಷ್ಟೇ ‘ಫಾರ್ಚೂನ್‌ ೫೦೦’ ಎಂಬ ಹೆಸರಿನಲ್ಲಿ ಅಧ್ಯಯನ ಸಂಬಂಧ ವರ್ಗೀಕರಣಕ್ಕೆ ಒಳಗಾಗುವ ಕಂಪೆನಿಗಳ ೫೦ ಲಕ್ಷ ಬಾರೆಲ್ ತೈಲವು ಸೆಪ್ಟೆಂಬರ್‌ ಅಂತ್ಯದ ವೇಳೆಗೆ ರವಾನೆ ಆಗುವಂತೆ ಒಪ್ಪಂದ ಮಾಡಿಕೊಂಡಿದ್ದವು. ಸರ್ಕಾರದಿಂದ ಆಮದು, ಖಾಸಗಿಯವರು ತರಿಸಿಕೊಳ್ಳುವ ತೈಲ ಇವುಗಳ ಪರಿಸ್ಥಿತಿ ಭದ್ರವಾಗಿದೆ ಎಂದೇ ಅರ್ಥಸಚಿವ ಯಶವಂತ ಸಿನ್ಹಾ ವಿವರಿಸಿದರು.
ನಿಜವಾಗಿ ಯುದ್ಧ ಸಾಧ್ಯತೆ ತಕ್ಷಣ ಇದ್ದಿದ್ದರೆ ಬ್ಯಾರೆಲ್‌ನ ತೈಲದ ಬೆಲೆಯು ೩೦-೩೧ ಡಾಲರ್‌ಗಿಂತ ಮೇಲೆ ಹೋಗಬೇಕಿತ್ತು. ಆದರೆ ಇಳಿಯತೊಡಗಿತು. ಅಷ್ಟೇ ಅಲ್ಲ; ಅಕ್ಟೋಬರ್‌ ಕಳೆಯುತ್ತಿದ್ದಂತೆ ಬೆಲೆ ಮತ್ತೆ ೨೦ ಡಾಲರ್‌ ಮಟ್ಟಕ್ಕೆ ಬಂದುನಿಂತಿತು.
ಎಲ್ಲರೂ ನಿಟ್ಟುಸಿರು ಬಿಡುವಂತಾಯಿತು. ಕಚ್ಚಾತೈಲ ಸಂಸ್ಕರಣೆ ವೇಳೆ ಲಭಿಸುವ ಹಲವಾರು ಉಪ ಉತ್ಪನ್ನಗಳು ಹಾಗೂ ಸಂಸ್ಕೃಣೆಗೊಂಡು ಬಳಕೆಗೆ ಸಿದ್ಧವಾದ ಪೆಟ್ರೋಲಿಯಂ ಉತ್ಪನ್ನಗಳ ಮೇಲೆ ಅಸಂಖ್ಯಾತ ಉದ್ಯಮಗಳು ಆಧಾರಪಟ್ಟಿವೆ. ಬೆಲೆ ಏರುವಂತಾದರೆ, ಸರಕು ಸಿಗುವುದು ಕಷ್ಟವಾದರೆ, ಹಾಹಾಕಾರ ಏಳುತ್ತದೆ. ಪೆಟ್ರೋಲ್‌ನ ಪಡಿತರ ದಿನಗಳನ್ನು ನೆನೆಸಿಕೊಳ್ಳುವ ಯುದ್ಧ ಕಂಡ ಹಿರಿಯರು ಅಲ್ಲೊಬ್ಬರು ಇಲ್ಲೊಬ್ಬರು ಈಗಲೂ ಇದ್ದಾರೆ.
ಈಗಲೂ ಭಾರತದಲ್ಲಿ ಡೀಸೆಲ್‌, ಸೀಮೆಎಣ್ಣೆ ಮತ್ತು ಅಡಿಗೆ ಅನಿಲಗಳ ಮೇಲೆ ಬೊಕ್ಕಸಕ್ಕೆ ಹೊರೆಯಾಗುವಂತೆ ಸಬ್ಸಿಡಿ ನೀಡುವುದುಂಟು. ತೈಲ ಆಮದು ವ್ಯವಹಾರಕ್ಕೆಂದೇ ವ್ಯವಸ್ಥೆ ಮಾಡಿರುವ ತೈಲನಿಧಿ ಈಗಾಗಲೇ ೧೩೫೦೦ ಕೋಟಿ ರೂಪಾಯಿ ಕೊರತೆ ಎದುರಿಸುತ್ತಿದೆ. ಬ್ಯಾರೆಲ್‌ ಬೆಲೆ ಒಂದೇ ಒಂದು ರೂಪಾಯಿ ಏರಿದರೂ ಈ ಕೊರತೆಯು ೨೫೦ ಕೋಟಿ ರೂಪಾಯಿಯಾಗುವಷ್ಟು ಹೆಚ್ಚಾಗುತ್ತದೆ. ಆಮದು ಕುರಿತ ಒಟ್ಟಾರೆ ವೆಚ್ಚ ೫೦೦ ಕೋಟಿ ಡಾಲರ್‌ನಷ್ಟು ಅಧಿಕಗೊಳ್ಳುತ್ತದೆ. ಇದನ್ನು ತಡೆದುಕೊಳ್ಳುವ ಸ್ಥಿತಿಯಲ್ಲಿ ನಾವಿಲ್ಲ.
ವಿಶ್ವ ಬೆಲೆಯು ಕಡಿಮೆಯಾಗುತ್ತಾ ಹೋದರೆ ಅದನ್ನು ತಡೆಯಲು ತೈಲ ಉತ್ಪಾದಕ ರಾಷ್ಟ್ರಗಳು, ಅರಬರು ಮತ್ತಿತರರು ಕಚ್ಚಾತೈಲ ಉತ್ಪಾದನೆಯನ್ನು ಕಡಿಮೆ ಮಾಡಿ ಬಿಡುವುದುಂಟು. ಆದರೆ ತೈಲವನ್ನು ಬೃಹತ್ ಪ್ರಮಾಣದಲ್ಲಿ ಖರೀದಿಸುವ ಅಮೆರಿಕ, ಜಪಾನ್‌ ಮುಂತಾದ ರಾಷ್ಟ್ರಗಳು ಹಾಗೆ ಮಾಡದಂತೆ ತಡೆಯಬಲ್ಲವು. ಆಮದು ರಾಷ್ಟ್ರಗಳು ಬಲಾಢ್ಯ ರಾಷ್ಟ್ರಗಳಾದ್ದರಿಂದ ಒತ್ತಡ ತರಬಲ್ಲವು. ತೋಳು ತಿರುಚುಬಲ್ಲವು. ಬಹುತೇಕ ತೈಲ ರಾಷ್ಟ್ರಗಳು ನೈಸರ್ಗಿಕ ಕೊಡುಗೆಯಾದ ತೈಲ ನಿಕ್ಷೇಪಗಳಿಂದ ದ್ರವ ಬಂಗಾರವನ್ನು ತೋಡಿ ತೋಡಿ ಮಾರುವುದುಷ್ಟೇ ಮುಖ್ಯ ದಂಧೆಯಾಗಿ ಮಾಡಿಕೊಂಡಿರುವುದುಂಟು. ಬಹುತೇಕ ತೈಲ ರಾಷ್ಟ್ರಗಳಲ್ಲಿ ಬೇರೆ ಮುಖ್ಯ ಉದ್ಯಮವೇ ಇಲ್ಲ. ಖರೀದಿದಾರ ಉದ್ಯಮ ರಾಷ್ಟ್ರಗಳ ಜೀವನ ವೈಖರಿಯನ್ನು ಅಳವಡಿಸಿಕೊಂಡಿರುವ ತೈಲ ರಾಷ್ಟ್ರಗಳ ಹಣವನ್ನು ಖರ್ಚು ಮಾಡಿ ಸಕಲ ಸೌಲಭ್ಯಗಳನ್ನು ಅನುಭವಿಸುವಲ್ಲಿ ನಿರತವಾಗಿವೆ. ತೈಲ ಮಾರಾಟಕ್ಕೆ ಧಕ್ಕೆ ಆಗುವುದನ್ನು ಸಹಿಸಲಾರವು. ಅದೇ ವೇಳೆ ತೈಲ ವ್ಯವಹಾರಕ್ಕೆ ಹೊರತಾಗಿ ನಾನಾ ಬಾಬುಗಳಲ್ಲಿ ಮುಂದುವರೆದ ರಾಷ್ಟ್ರಗಳನ್ನೇ ಅವಲಂಬಿಸಿರುತ್ತವೆ. ತೈಲ ಬೆಲೆಯನ್ನು ವಿಪರೀತ ಹೆಚ್ಚಿಸಿದರೆ ತಮ್ಮ ಮೇಲೆ ದಾಳಿ ನಡೆಯುತ್ತದೆ ಎಂಬ ಅಂಜಿಕೆಯೂ ಇವಕ್ಕೆ ಉಂಟು. ಯುದ್ಧವಿರಲಿ, ಯುದ್ಧ ಇಲ್ಲದಿರಲಿ, ತೈಲ ಬೆಲೆಯ ವಿಚಾರದಲ್ಲಿ ತೈಲ ಮಾರುವ ರಾಷ್ಟ್ರಗಳವರು ಸರ್ವಸ್ವತಂತ್ರರೇನಲ್ಲ.
ಅಕ್ಟೋಬರ್‌ ಮೊದಲ ವಾರದಲ್ಲಿ ಕಚ್ಚಾತೈಲ ಬ್ಯಾರೆಲ್‌ ಬೆಲೆಯನ್ನು ಮತ್ತೆ ೨೦ ಡಾಲರ್‌ ಆಸುಪಾಸಿಗೆ ತಂದ ತೈಲ ರಾಷ್ಟ್ರಗಳು ಉತ್ಪಾದನೆಯನ್ನು ಕಡಿಮೆ ಮಾಡುವುದಿಲ್ಲ ಎಂಬ ಹೇಳಿಕೆಯನ್ನೂ ನೀಡಿದೆ.
ಸಾರಾಂಶವಿಷ್ಟೆ. ಸದ್ಯಕ್ಕೆ ತೈಲ ಬಳಕೆ ವಿಪರೀತ ಏರುವ ಸೂಚನೆಗಳಿಲ್ಲ!
ದೇಶದೊಳಗಿನ ಪೆಟ್ರೋಲಿಯಂ ಉತ್ಪನ್ನಗಳ ಬಳಕೆದಾರರಿಗೆ ಇರುವ ಚಿಂತೆ ಒಂದೇ: ಅವುಗಳ ಬೆಲೆ ಏರಬಾರದು. ಅವು ಸತತವಾಗಿ ಸಿಗುವಂತಿರಬೇಕು. ಕಳೆದ ವರ್ಷ ಕಚ್ಚಾತೈಲದ ವಿಶ್ವಬೆಲೆ ಬ್ಯಾರೆಲ್‌ಗೆ ೩೭ ಡಾಲರ್‌ಗೆ ಹೋಗಿತ್ತು. ಆಗ ಏನೂ ಯುದ್ಧ ಭೀತಿ ಇರಲಿಲ್ಲ. ಆಗಲೇ ಪೆಟ್ರೋಲಿಯಂ ಉತ್ಪನ್ನಗಳ ಬೆಲೆಯನ್ನು ಸರ್ಕಾರ ಏರಿಸಿದ್ದು. ಅನಂತರ ವಿಶ್ವಬೆಲೆ ಇಳಿದಾಗ ಅದನ್ನು ಇಳಿಸಲಿಲ್ಲ.
ಪೆಟ್ರೋಲಿಯಂ ಉತ್ಪನ್ನಗಳಿಗೆ ಸಬ್ಸಿಡಿ ನೀಡುವ ಪದ್ಧತಿ ೨೦೦೨ ಏಪ್ರಿಲ್‌ಗೆ ಕೊನೆಗೊಳ್ಳುತ್ತದೆ. ಆತನಕ ಯಥಾಸ್ಥಿತಿ ಮುಂದುವರೆದರೆ ಸಾಕು. ಅನಂತರ ಏರುಬೆಲೆಗೆ ತಲೆ ಕೊಡುವುದು ಇದ್ದೇ ಇದೆ. ಅದರ ಮಧ್ಯೆ ಯುದ್ಧವೆಂಬುದು ತಲೆ ಹಾಕದಿರಲಿ ಎಂಬುದೇ ಶ್ರೀಸಾಮಾನ್ಯನ ಪ್ರಾರ್ಥನೆ. 
೧೦.೧೦.೨೦೦೧
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೮. ತೈಲವೆಂಬ ನಿಧಿಯ ವಶಕ್ಕೆ ಹೋರಾಟ
ಭವಿಷ್ಯದಲ್ಲಿ ಒಳಿತಿಗೆಂದು ಕೂಡಿಟ್ಟ ನಿಧಿಯನ್ನು ನಾಗರಹಾವು ಕಾವಲು ಕಾಯುವುದಂತೆ. ಇದು ಜನಮನದಲ್ಲಿ ನೆಲೆ ನಿಂತ ಸಾಮಾನ್ಯ ನಂಬುಗೆ.
ಆದ್ದರಿಂದಲೇ ಘಟಸರ್ಪ ಅಥವಾ ಮುದಿಹಾವು ಕದಲದೆ ನೆಲೆಗಿಂತ ಜಾಗದಲ್ಲಿ ನಿಧಿ ಇದೆ ಎಂದೇ ಭಾವಿಸುತ್ತಾರೆ. ಹಾವನ್ನು ಕೊಲ್ಲದ ಹೊರತು ನಿಧಿಗೆ ಕೈಯಿಡಲು ತಮಗೆ ಸಾಧ್ಯವಾಗುವುದಿಲ್ಲ ಎಂದೇ ಆಶೆಬುರುಕರು ಮುಂದಾಗುತ್ತಾರೆ.
ಇರಾಕ್‌ ಮೇಲೆ ಬೀಳಲು ಅಮೆರಿಕಕ್ಕೆ ಇರುವ ಕಾರಣವೂ ಇದೇ. ಸೌದಿ ಅರೆಬಿಯಾ ಅತಿ ಹೆಚ್ಚು ತೈಲ ನಿಕ್ಷೇಪ ಹೊಂದಿರುವ ರಾಷ್ಟ್ರವಾದರೆ ಎರಡನೆಯ ಸ್ಥಾನ ಇರಾಕ್‌ಗೆ. ಎಲ್ಲ ತೈಲ ರಾಷ್ಟ್ರಗಳಿಗೂ ತಂತಮ್ಮ ನೆಲದಡಿ ಇರುವ ದ್ರವ ಬಂಗಾರವೆನಿಸಿದ ತೈಲ ನಿಕ್ಷೇಪ ತಂದುಕೊಡುವ ಬಲ ಎಷ್ಟು ದೊಡ್ಡದು ಎಂಬ ಅರಿವಿದೆ. ಆದ್ದರಿಂದ ಅಮೆರಿಕ ಆಗಲಿ; ಇನ್ನಾವುದೇ ರಾಷ್ಟ್ರ ಆಗಲಿ; ತೈಲ ತೆಗೆದು ಅದನ್ನು ಮಾರುವ ವ್ಯಾವಹಾರಿಕ ಸಂಬಂಧವನ್ನಷ್ಟೇ ಅದರ ಜೊತೆ ಬಲಪಡಿಸಿಕೊಳ್ಳಲು ಪ್ರತಿಯೊಂದು ತೈಲ ರಾಷ್ಟ್ರವೂ ಹಾತೊರೆಯುತ್ತದೆ.
ಸೆಡ್ಡು ಹೊಡೆದಿರುವ ರಾಷ್ಟ್ರವೆಂದರೆ ಇರಾಕ್‌ ಮಾತ್ರವೇ. ಇರಾಕ್‌ ಆಳರಸ ಸದ್ದಾಂ ಹುಸೇನ್‌ ಅಮೆರಿಕ ಪಾಲಿಗೆ ಖಳನಾಯಕ. ಬಹುಪಾಲು ವಿಶ್ವವೇ ಸಮ್ಮತಿಸದಿದ್ದರೂ ‘ಬುದ್ದಿ ಕಲಿಸಲು’ ಅಮೆರಿಕಕ್ಕೆ ತವಕ. ಸದ್ದಾಂ ಪದಚ್ಯುತಿ ಸಾಧ್ಯವಾದರೆ, ಆತನ ಜಾಗಕ್ಕೆ ಬರುವ ಇನ್ನಾರನ್ನೇ ಆದರೂ ಅಂಕೆಯಲ್ಲಿ ಇಟ್ಟುಕೊಳ್ಳಬಹುದು. ಆಗ ಇರಾಕ್‌ನ ತೈಲ ನಿಕ್ಷೇಪದ ಮೇಲೆಯೇ ಅಂಕೆ ಸಾಧಿಸಿದಂತೆ ಆಗುತ್ತದೆ. ಅದಕ್ಕಿಂತ ಹೆಚ್ಚಾಗಿ, ಇರಾಕ್‌ ಬಳಿ ಇದೆಯೆನ್ನಲಾದ, ಇಲ್ಲವೇ ಇತ್ತೆನ್ನಲಾದ ಜೈವಿಕ, ರಾಸಾಯನಿಕ ಅಸ್ತ್ರಗಳ, ನಿರ್ಮೂಲನೆ ಮಾಡಿದಂತೆ ಆಗುತ್ತದೆ. ಈ ಅಸ್ತ್ರಗಳು ಯುದ್ಧದಲ್ಲಿ ಈತನಕ ಬಳಸಿಕೊಂಡು ಬಂದಿರುವ ಸ್ಫೋಟಕ ಅಸ್ತ್ರಗಳಿಗಿಂತ ಭಿನ್ನವಾದವು. ಸ್ಫೋಟಕ ಅಸ್ತ್ರಗಳು ಆಸ್ತಿಪಾಸ್ತಿ, ಮುಖ್ಯವಾಗಿ ಕಟ್ಟಡಗಳನ್ನು ನಾಶ ಮಾಡುತ್ತವೆ. ಅಂದರೆ ಯುದ್ಧ ಮುಗಿದ ಮೇಲೆ ದೇಶದ ಪುನರ್‌ ನಿರ್ಮಾಣ ಯಾರ ಪಾಲಿಗೆ ಆದರೂ ದುಬಾರಿ. ಸದ್ದಾಂ ಪರಿಣಿತಿ ಸಾಧಿಸಿರುವರೆನ್ನಲಾದ ಜೈವಿಕ ಮತ್ತು ರಾಸಾಯನಿಕ ಅಸ್ತ್ರಗಳು ಜನರನ್ನು ಕೊಲ್ಲುತ್ತವೆ. ಆಸ್ತಿಪಾಸ್ತಿ ನಾಶ ಮಾಡುವುದಿಲ್ಲ. ಹೀಗಾಗಿ ಅವುಗಳ ಬಲ ಹಾಗೂ ಕಿಮ್ಮತ್ತು ಬಹಳ. ಅದು ಕುಡಾ ಅಮೆರಿಕ ಸೇರಿದಂತೆ ಬಹುತೇಕ ರಾಷ್ಟ್ರಗಳ ಕೈಲಿ ಇಲ್ಲ. ಜಗತ್ತಿನ ಏಕೈಕ ಶಕ್ತಿ ರಾಷ್ಟ್ರವಾದ ಅಮೆರಿಕ ಸದ್ದಾಂನ ಈ ರೂಪದ ಬಲವನ್ನು ಸೈರಿಸಲು ಸಾಧ್ಯವೇ?
ಪರ್ಷಿಯನ್‌ ಕೊಲ್ಲಿಯಿಂದ, ಇರಾಕ್‌ನ ಶತ್ರು ರಾಷ್ಟ್ರ ಕುವೈತ್‌ನ ಮೂಲಕ ಮಾತ್ರ ದಾಳಿಕೋರ ರಾಷ್ಟ್ರವೊಂದು ಇರಾಕ್‌ ಮೇಲೆ ಬೀಳಲು ಶಕ್ಯ. ಸೌದಿ ಅರೆಬಿಯಾ, ಜೋರ್ಡಾನ್‌, ಸಿರಿಯ, ಟರ್ಕಿ ಮತ್ತು ಇರಾನ್‌ಗಳು ಸುತ್ತುವರಿದಿವೆ. ಇದೆಲ್ಲ ತೈಲ ಹಿತಾಸಕ್ತಿಯ ರಾಷ್ಟ್ರಗಳೇ. ಅಮೆರಿಕವನ್ನು ಗ್ರಾಹಕ ರಾಷ್ಟ್ರವಾಗಿ ಕಂಡರೂ ತಮ್ಮ ನವುಡಿನ ತೈಲ ನಿಕ್ಷೇಪದ ಅಂಕೆ ಅಮೆರಿಕದ ಪಾಲಾದರೆ ತಮ್ಮ ಮಟ್ಟಿಗೆ ದೀರ್ಘಕಾಲಿಕ ಹಾನಿ ಕಟ್ಟಿಟ್ಟಿದ್ದು ಎಂದೇ ಆ ರಾಷ್ಟ್ರಗಳ ಭಾವನೆ. ಇರಾಕ್‌ ಅನ್ನು ತಾವು ಸಹಿಸಲಿ, ಸಹಿಸದಿರಲಿ; ಅದೊಂದು ತೈಲ ರಾಷ್ಟ್ರ. ಈ ಭಾವನೆಯೇ ರಾಜಕೀಯಕ್ಕಿಂತ ಪ್ರಧಾನವಾಗುತ್ತದೆ.
ಇರಾಕ್‌ನ ದಕ್ಷಿಣ ಭಾಗದ ದೊಡ್ಡ ನಗರ ಬಾಸ್ರಾದಲ್ಲಿ ಉತ್ಪಾದನಾ ಕೇಂದ್ರವನ್ನುಳ್ಳ ಪಶ್ಚಿಮ ಖುರ್ನಾ, ಮೈನೂನ್‌ ಮತ್ತು ಬಿನ್‌ ಉಮರ್‌ ತೈಲ ನಿಕ್ಷೇಪ ಕ್ಷೇತ್ರಗಳ ಅಡಿ ೪೦೦೦ ಕೋಟಿ ಬ್ಯಾರೆಲ್‌ನಷ್ಟು ಕಚ್ಚಾತೈಲ ಅಡಗಿದೆ. ಈ ಕ್ಷೇತ್ರದಿಂದ ತೈಲ ತೋಡುವ ಕಾರ್ಯ ಬಹಳವಾಗಿ ಆಗಿಲ್ಲ.
ಇದು ಇರಾಕ್‌ನ ಒಂದು ಬದಿಯ ನಿಕ್ಷೇಪ ಮಾತ್ರ. ನೆಲದಡಿ ಬಹಳ ವ್ಯಾಪಕವಾದ ನಿಕ್ಷೇಪವಿದೆ. ಎಲ್ಲ ಕಡೆಯಿಂದ ಇರಾಕ್‌ನಲ್ಲಿ ತೈಲ ತೆಗೆಯುವುದು ನಿತ್ಯ ೨೪ ಲಕ್ಷ ಬ್ಯಾರೆಲ್‌ ತೈಲವನ್ನು ಮಾತ್ರ. ಇರಾಕ್‌ನಲ್ಲಿ ಉತ್ತರದ ಕಿರುಕ್‌ ತೈಲ ಕ್ಷೇತ್ರ ಸಮೃದ್ಧ. ಅಲ್ಲಿಂದ ನಿತ್ಯ ಒಂದು ಕೋಟಿ ಬ್ಯಾರೆಲ್‌ ತೈಲ ತೋಡಬಹುದು. ಆದರೆ ಅದು ಈಗಾಗಲೇ ಉತ್ತರದಂಚಿನ ಶತ್ರುಗಳಾದ ಕುರ್ದ್‌ಗಳು ಮತ್ತು ಟರ್ಕಿ ಸಂಜಾತರ ಕೈವಶವಾಗಿದೆ. ಇರಾಕ್ ಮೇಲೆ ಸದ್ಯ ವಿಶ್ವಸಂಸ್ಥೆಯ ಆರ್ಥಿಕ ದಿಗ್ಬಂಧನವಿದೆ. ೧೯೯೦ರ ಯುದ್ಧದಲ್ಲಿ ಇರಾಕ್‌ ಕಳೆದುಕೊಂಡ ಸ್ವಾತಂತ್ರ್ಯದ ಫಲವಿದು. ಕುವೈತ್‌ ಅನ್ನು ವಶಕ್ಕೆ ತೆಗೆದುಕೊಳ್ಳಲು ಇರಾಕ್‌ ಯತ್ನಿಸಿದಾಗ ಇದೇ ಅಮೆರಿಕ ಮೂಗು ತೂರಿಸಿ ಅದನ್ನು ಮಣಿಸಿತು. ಈಗ ಇರಾಕ್‌ಗೆ ಜೀವನೋಪಾಯಕ್ಕೆ ತತ್ವಾರ. ವಿಶ್ವಸಂಸ್ಥೆ ಕೃಪಾಶ್ರಯವೆಂಬಂತೆ ಇರಾಕ್‌ನ ಜನರ ಆಹಾರಕ್ಕೆ ಎಷ್ಟು ಬೇಕೋ ಅಷ್ಟು ತೈಲವನ್ನು ಮಾರಲು ಮಾತ್ರ ಅವಕಾಶ ಮಾಡಲಾಗಿದೆ. ಆದರೆ ಇರಾಕ್ ಕದ್ದುಮುಚ್ಚಿ ನಿತ್ಯ ಎರಡು ಲಕ್ಷ ಬ್ಯಾರೆಲ್‌ಗಳಷ್ಟು ತೈಲವನ್ನು ಸಿರಿಯಾ ಮೂಲಕ ಕಳ್ಳ ಸಾಗಾಣಿಕೆ ಮೂಲಕ ಮಾರಿಕೊಳ್ಳುತ್ತಿದೆ.
ಇರಾಕ್‌ ಮತ್ತು ಸಿರಿಯಾ ನಡುವೆ ಬೇರೆ ಕಡೆಗಿಂತ ಮೊಟ್ಟಮೊದಲ ಬಾರಿಗೆ ಹಾಕಿದ ತೈಲ ಸಾಗಣೆ ಕೊಳವೆ ಮಾರ್ಗವಿದೆ. ಕಳೆದ ಇಪ್ಪತ್ತು ವರ್ಷಗಳಿಂದ ಇದರ ಬಳಕೆ ಇರಲಿಲ್ಲ. ಕದ್ದುಮುಚ್ಚಿ ಮಾರಲು ತೈಲ ಸಾಗಣೆ ಆಗುತ್ತಿರುವುದು ಈ ಕೊಳವೆ ಮಾರ್ಗದ ಮೂಲಕ. ಸಿರಿಯ ಮಾತ್ರವಲ್ಲದೆ ಟರ್ಕಿಗೆ, ಇರಾನ್‌ ಅಂಚಿಗೆ, ಪರ್ಷಿಯನ್‌ ಕೊಲ್ಲಿ ತಲುಪುವ ಬಂದರಿಗೆ ತೈಲವನ್ನು ಸಾಗಿಸುವ ಕೊಳವೆ ಮಾರ್ಗಗಳ ಜಾಲವೇ ಇರಾಕ್‌ನಲ್ಲಿ ಹರಡಿಕೊಂಡಿದೆ. ಸದ್ಯದ ಯುದ್ಧದಲ್ಲಿ ಕೊಳವೆ ಮಾರ್ಗಗಳು ಜಖಂಗೊಂಡರೆ, ಯಾರಿಗೆ ಆದರೂ ಅಪಾರ ನಷ್ಟವೇ. ದಕ್ಷಿಣ ಭಾಗದಲ್ಲಿರುವ ರಫ್ತು ಸಾಧ್ಯ ನೆಲೆಗಳಿಗೇನಾದರೂ ಹಾನಿಯಾದರೂ ಹೊರಚೆಲ್ಲಿಕೊಳ್ಳುವ ತೈಲವು ಪರ್ಷಿಯನ್‌ ಕೊಲ್ಲಿಯಲ್ಲೆಲ್ಲ ಸಮುದ್ರದ ಮೇಲೆ ತೇಲಾಡಿ ಹಿಂದೆ ಈ ರೀತಿ ಆಗಿದ್ದಕ್ಕಿಂತ ಹೆಚ್ಚಿನ ಹಾನಿಯನ್ನು ಮಾಡಬಲ್ಲದು. ಆದ್ದರಿಂದ ಅಮೆರಿಕವು ಇರಾಕ್‌ ಅನ್ನು ನೇರವಾಗಿ ಇಲ್ಲವೇ ಪರೋಕ್ಷವಾಗಿ ಹತೋಟಿಗೆ ತೆಗೆದುಕೊಂಡರೂ ಈ ರೀತಿ ಹಾನಿ ಆಗದೆಂತೆಯೂ ಮುನ್ನೆಚ್ಚರಿಕೆ ವಹಿಸಬೇಕು.
ಇರಾಕ್‌ನಲ್ಲಿರುವ ತೈಲಬಾವಿಗಳ ಸಂಖ್ಯೆ ೧೬೦೦. ಯುದ್ಧದ ವೇಳೆ ಇವಕ್ಕೆ ಬೆಂಕಿ ಹೊತ್ತಿಸಿದರೆ ತೈಲ ಹೊತ್ತು ಉರಿಯುತ್ತದೆ. ಅದರಿಂದ ಯಾರಿಗೂ ಲಾಭವಿಲ್ಲ. ಹಾಗೆ ಬೆಂಕಿ ಹೊತ್ತಿಸದೆ ತೈಲಬಾವಿ ರಂಧ್ರಗಳನ್ನು ಕಾಪಾಡಿಕೊಂಡರೂ ಯುದ್ಧಾನಂತರ ೨ ವರ್ಷ ಅವಧಿ ಆಧುನೀಕರಣಕ್ಕೆ ೪೪೦ ಕೋಟಿ ಡಾಲರ್‌ ಬೇಕಾಗುತ್ತದೆಂಬುದು ಒಂದು ಅಂದಾಜು. ದುರದೃಷ್ಟವಶಾತ್‌ ತನ್ನ ಶತ್ರು ಕೈಗೆ ತೈಲಬಾವಿ ಸಿಗಬಾರದೆಂದು ಬೆಂಕಿ ಹೊತ್ತಿಸಿದರೆ ಪುನರ್‌ ನಿರ್ಮಾಣ ಕಾರ್ಯಕ್ಕೆ ಅದರ ಎರಡುಪಟ್ಟು ಖರ್ಚಾಗುತ್ತದೆ.
ಯುದ್ಧಕ್ಕಿಳಿಸಿದ ಅಮೆರಿಕವು ತನಗೆ ಎಷ್ಟು ನಷ್ಟವಾಗುತ್ತದೆ ಎಂದು ಅಂದಾಜು ಮಾಡಿದೆ. ಯುದ್ಧ ಮತ್ತು ಅದರ ನಂತರದ ಮೊದಲ ವರ್ಷದ ಪುನರ್‌ ನಿರ್ಮಾಣ ಕಾರ್ಯಕ್ಕೆ ೧೩೯೦೦ ಕೋಟಿ ಡಾಲರ್‌ ಬೇಕಾಗುವುದೆಂಬುದು ಬುಷ್‌ ಸರ್ಕಾರದ ಖಚಿತ ಅಂದಾಜು. ವಿಮಾನಯಾನ ಮುಂತಾದ ಕ್ಷೇತ್ರಗಳಲ್ಲಿ ಆಗುವ ವ್ಯಾಪಾರ ನಷ್ಟವೇ ಮುಂತಾದವನ್ನು ಲೆಕ್ಕಕ್ಕೆ ತೆಗೆದುಕೊಂಡರೆ ಅಮೆರಿಕಕ್ಕೆ ಆಗುವ ನಷ್ಟ ಇನ್ನೂ ಹೆಚ್ಚು. ಆದರೆ ಇರಾಕ್‌ನಲ್ಲಿ ನಡೆಯುವ ಮಾನವ ಹಾಗೂ ಆಸ್ತಿಪಾಸ್ತಿ ನಷ್ಟವು ಲೆಕ್ಕವಿಲ್ಲದಷ್ಟು. ದುಷ್ಟಪುಷ್ಟವಾಗಿರುವ ಅಮೆರಿಕವು ಆರ್ಥಿಕ ನಷ್ಟದಿಂದಾಗಿ ಒಂದಿಷ್ಟು ಕ್ಷೀಣಗೊಳ್ಳಬಹುದು. ಆದರೆ ನಿತ್ರಾಣಗೊಂಡಿರುವ ಇರಾಕ್‌ನ ಅಂತಃಸತ್ವ ಸತ್ತೇ ಹೋಗುತ್ತದೆ.
ಇಲ್ಲಿ ಹೇಳಿದ್ದು ಇರಾಕ್‌ನಲ್ಲಿ ಆಗುವ ನಷ್ಟದ ಬಾಬು ಮಾತ್ರ. ಇದರ ಜೊತೆಗೆ ಕೊಲ್ಲಿ ಪ್ರದೇಶದಲ್ಲಿ ಸಾಕುತ್ತಾ ಕಾಪಾಡಬೇಕಾದ ಸೇನಾ ಪಡೆಗಳು, ಯುದ್ಧನೌಕೆಗಳು, ಯುದ್ಧ ವಿಮಾನಗಳು ಮುಂತಾದವುಗಳ ವೆಚ್ಚವನ್ನೂ ಗಣನೆಗೆ ತೆಗೆದುಕೊಂಡು ಅಮೆರಿಕ ಸರ್ಕಾರವು ೧೫ ಸಾವಿರ ಕೋಟಿ ಡಾಲರ್‌ ಆರ್ಥಿಕ ನಷ್ಟದ ಅಂದಾಜು ಮಾಡಿಕೊಂಡಿದೆ.
ಇಷ್ಟು ಹಣ ಮತ್ತು ಸೈನಿಕರ ಪ್ರಾಣ ಖರ್ಚು ಮಾಡಿ ತೈಲ ಕ್ಷೇತ್ರಗಳೇ ತುಂಬಿರುವ ಕೊಲ್ಲಿಯಲ್ಲಿ ತಾನು ಅತಿ ಬಲಿಷ್ಠ ಎಂದು ಬಿಂಬಿಸುವುದೇ ಅಧ್ಯಕ್ಷ ಬುಷ್‌ಗೆ ಬೇಕಿರುವುದು. ಆಗ ಪುನಃ ಅಮೆರಿಕದ ಅಧ್ಯಕ್ಷನಾಗಿ ತಾನು ಆಯ್ದು ಬರಬಹುದು. ಸದ್ಯ ಅಧ್ಯಕ್ಷ ಬುಷ್‌ ಅವರ ಪಾಲಿಗೆ ಶೇ. ೬೫ ಜನಪ್ರಿಯತೆ ಲಭ್ಯವಿದೆ. ಅದು ಇನ್ನೂ ಹೆಚ್ಚಬಹುದು ಎಂಬುದು ಅವರ ಲೆಕ್ಕಾಚಾರ.
ಯುದ್ಧದ ವೆಚ್ಚದ ಲೆಕ್ಕಾಚಾರಗಳು ಇಷ್ಟು ಸುಲಭವಾಗಲಿಕ್ಕಿಲ್ಲ. ಯುದ್ಧ ಎಷ್ಟು ದಿನ ನಡೆಯುತ್ತದೆ ಎಂಬುದು ಮುಖ್ಯ. ತಜ್ಞರು ಆ ಬಗೆಗೆ ಕೂಡಾ ಒಂದಿಷ್ಟು ತಲೆಕೆಡಿಸಿಕೊಂಡಿದ್ದಾರೆ. ಇರಾಕಿಗಳು ಆಕಾಶ ಯುದ್ಧ ಮತ್ತು ಭೂಸಮರಗಳಲ್ಲಿ ಹಿಂದೆ ಸರಿಯುತ್ತಾಹೋದರೆ ಆರು ವಾಗಗಳಲ್ಲಿ ಯುದ್ಧ ಮುಗಿಯಬಹುದು. ಇರಾಕ್‌ ಎರಡೂ ರೀತಿ ಧೀರೋದಾತ್ತ ಹೋರಾಟ ನೀಡುವುದೇ ಅಲ್ಲದೆ ಕೆಲವು ನಗರಗಳಲ್ಲಿ ಬೀದಿ ಕಾಳಗಕ್ಕೆ ಇಳಿದರೆ ೧೨ ವಾರ ಕಾಲದವರೆಗೆ ಯುದ್ಧ ವಿಸ್ತರಿಸಬಹುದು. ಯುದ್ಧ ಇನ್ನೂ ತೀವ್ರಗೊಂಡರೆ ಆರು ತಿಂಗಳು ಸಹಾ ನಡೆಯಬಹುದು.
ಆದರೆ ಬಹಳ ದೊಡ್ಡ ಭೀತಿ ಎಂದರೆ ಇರಾಕ್‌ ಜೈವಿಕ ಅಸ್ತ್ರ ಮತ್ತು ರಾಸಾಯನಿಕ ಅಸ್ತ್ರಗಳನ್ನು ಬಳಸುತ್ತದೆ ಎಂಬುದು. ಆಗ ಆಗುವ ಅನಾಹುತವನ್ನು ಊಹಿಸಲೂ ಶಕ್ಯವಾಗದು. ಸದ್ದಾಂ ಮತ್ತು ಆತನ ಮಕ್ಕಳು ಈ ಅಸ್ತ್ರಗಳ ಬಳಕೆಗೆ ನಿರ್ಧಾರ ಮಾಡಿದ್ದಾರೆ ಎಂಬ ವರದಿ ಬಂದಿದೆ.
ಇದೇನೇ ಇದ್ದರೂ ಯುದ್ಧ ಬಹಳ ಕಾಲ ದೀರ್ಘಗೊಳ್ಳುವುದಿಲ್ಲ ಎಂಬುದೇ ತಜ್ಞರ ಭಾವನೆ. ಅಂತಿಮ ಜಯ ಅಮೆರಿಕದ್ದೇ ಎಂಬುದು ಅಲ್ಲಿ ಜಜನತ ಎಂಬ ಭಾವನೆಯೇ ಯುದ್ಧಕ್ಕೆ ಮುನ್ನ, ಅಂದರೆ ಮಾರ್ಚ್‌ ೨೦ಕ್ಕೆ ಮುನ್ನ, ವಿಜೃಂಭಿಸಿತ್ತು. ಆದ್ದರಿಂದಲೇ ಅನಿಶ್ಚಿತತೆ ಅಧಿಕವಾದಾಗ ಕಚ್ಚಾತೈಲ ಬೆಲೆ ಇಳಿಯತೊಡಗಿತ್ತು.
ನವೆಂಬರ್‌ನಲ್ಲಿ ಬ್ಯಾರೆಲ್‌ ಕಚ್ಚಾತೈಲ ಬೆಲೆ ೨೫ ಡಾಲರ್‌ ಆಗಿತ್ತು. ಅದಕ್ಕೆ ಮುನ್ನ ಬಹಳ ಕಾಲ ೨೦ ಡಾಲರ್‌ ಮಟ್ಟದಲ್ಲೇ ಸ್ಥಿರಗೊಂಡಿತ್ತು. ಆದರೆ ಮಾರ್ಚ್‌ ಮೂರನೇ ವಾರದ ಕೊನೆಗೆ ಗರಿಷ್ಠ ೩೮ ಡಾಲರ್‌ಗೆ ಏರಿತ್ತು. ತೈಲ ರಾಷ್ಟ್ರಗಳು ಈ ಏರಿಕೆಯನ್ನು ಬಯಸುತ್ತವೆ. ಸೌದಿ ಅರೆಬಿಯ ಮತ್ತು ಕುವೈತ್‌ಗಳಲ್ಲಿರುವ ಭಾರತೀಯ ಸಂಜಾತ ವಾಣಿಜ್ಯೋದ್ಯಮಿಗಳು ಸಹಾ ಹೊಸ ವ್ಯಾಪಾರ ಅವಕಾಶಗಳಿಗಾಗಿ ಹಾತೊರೆಯುತ್ತಾರೆ. ಅಮೆರಿಕನ್ನರು ಯುದ್ಧ ವೇಳೆ ಖರ್ಚು ಮಾಡಲು ಹಿಂದೆಗೆಯುವುದಿಲ್ಲ.
ಭಾರತ ತನ್ನ ಅಗತ್ಯದ ಶೇ. ೭೦ ಕಚ್ಚಾ ತೈಲವನ್ನು ಯುದ್ದ ನಡೆಯುವ ಆಸುಪಾಸಿನ ಪ್ರದೇಶಗಳಿಂದಲೇ ಖರೀದಿಸುತ್ತದೆ. ಇರಾಕ್‌ನಿಂತ ತೈಲ ಖರೀದಿಸುವುದು ಬೆಲೆ ಮತ್ತು ಸಾಗಾಣಿಕೆ ದೃಷ್ಟಿಯಿಂದ ಭಾರತದ ಪಾಲಿಗೆ ಲಾಭಕಾರಿ. ಅಲ್ಲಿನ ತೈಲ ಪಾಶ್ಚಿಮಾತ್ಯರ ಅಂಕೆಯಲ್ಲಿದ್ದರೆ ಬೆಲೆ ಕಡಿಮೆ ಇರಲಿಕ್ಕೂ ಸಾಧ್ಯ ಎಂಬ ವಿಚಾರ ಭಾರತದಲ್ಲಿ ಇಲ್ಲದಿಲ್ಲ. 
೦೨.೦೪.೨೦೦೩
ಭಾಗ ೧೦ – ವಿದೇಶ ವ್ಯವಹಾರ ಸೀಮೆಯಾಚೆ ಇಣುಕು ನೋಟ: 
೮೯. ಉಕ್ಕಿನ ವಿಶ್ವ ವ್ಯಾಪಾರದಲ್ಲಿ ರಿಂಗಣಗುಣಿತ
ನೆಹರೂ ಕಾಲದಲ್ಲಿ ಒಂದು ಮಾತು ಹೇಳಿತ್ತಿದ್ದರು: ಒಂದು ದೇಶದ ಪ್ರಗತಿಯನ್ನು ಅಳೆಯಬೇಕಾದರೆ ಅದು ಎಷ್ಟರಮಟ್ಟಿಗೆ ಕಬ್ಬಿಣ ಮತ್ತು ಉಕ್ಕನ್ನು ಬಳಸಿಕೊಳ್ಳುತ್ತದೆ ಎಂಬುದನ್ನು ನೋಡಬೇಕು.
ವಿಶ್ವಾದ್ಯಂತ ಪ್ರವಾಸಿಗರನ್ನು ಸೆಳೆಯುವ ಫ್ರಾನ್ಸ್‌ನ ಐಫೆಲ್‌ ಗೋಪುರವನ್ನು ಮೂರು ಹಂತಗಳಲ್ಲಿ ಹತ್ತುವ ವೇಳೆ ಮನಸ್ಸಿಗೆ ತಾಕುವ ಒಂದೇ ವಿಚಾರವೆಂದರೆ ‘ಎಷ್ಟೊಂದು ಉಕ್ಕನ್ನು ಕಲಾತ್ಮಕವಾಗಿ ಬಳಸಿ ಈ ವಿಶ್ವವಿಸ್ಮಯವನ್ನು ಸೃಷ್ಟಿಸಿದ್ದಾರೆ’ ಎಂಬುದೇ ಆಗಿರುತ್ತದೆ.
ನಮ್ಮ ದೇಶದಲ್ಲಿ ನಿರ್ಮಾಣ ಕಾರ್ಯವನ್ನು : ಕಟ್ಟಡಗಳು ಇರಬಹುದು, ಇಲ್ಲವೇ ವಿಶಾಲವಾಗಿ ಸುಂದರವಾಗಿ ರೂಪುಗೊಳ್ಳುವ ಹೆದ್ದಾರಿಗಳು ಇರಬಹುದು; ಪ್ರಗತಿಯ ಪ್ರತೀಕವಾಗಿ ಕೈಗೊಂಡಾಗ ಸಿಮೆಂಟಿನ ಜೊತೆ ಜೊತೆಗೆ ವಿಜೃಂಭಿಸುವುದು ಉಕ್ಕು. ಭಾರತದಲ್ಲಿ ಸಿಗುವ ಕಬ್ಬಿಣ ಅದಿರು ಅತ್ಯುತ್ಕೃಷ್ಟ ಮಟ್ಟದ್ದು. ಇಲ್ಲಿನ ಉತ್ಪಾದನಾ ವೆಚ್ಚ ವಿಶ್ವದಲ್ಲೇ ಅತ್ಯಂತ ಕಡಿಮೆ ಆದರೂ ಉಕ್ಕಿನ ತಲಾ ಬಳಕೆ ಬಹಳ ಕಡಿಮೆ.
ಭಾರತದ ತಲಾ ಬಳಕೆ ಇತ್ತೀಚಿನವರೆಗೂ ೧೧ ಕೆ.ಜಿ. ಇತ್ತು. ಒಂದೂವರೆ ದಶಕದಿಂದ ಈಚೆಗೆ ಅದು ೨೯ ಕೆ.ಜಿ. ಆಗಿದೆ. ಅನ್ಯ ರಾಷ್ಟ್ರಗಳಿಗೆ ಹೋಲಿಸಿದರೆ ಇದು ಬಹಳ ಕಡಿಮೆ.
ಅಮೆರಿಕದ ತಲಾ ಬಳಕೆ ೬೮೫ ಕೆ.ಜಿ. ರಷ್ಯಾದಲ್ಲಿ ಅದು ೪೨೮ ಕೆ.ಜಿ. ಸ್ವೀಡನ್‌ನಲ್ಲಿ ಪ್ರತಿ ಪ್ರಜೆಗೆಂದು ೬೨೩ ಕೆ.ಜಿ. ಉಕ್ಕು ಬಳಸುತ್ತಾರೆ. ಜಪಾನ್‌ನಲ್ಲಿ ೪೯೪ ಕೆ.ಜಿ.
ಆ ದೇಶಗಳಲ್ಲಿ ನಿರ್ಮಾಣ ಕಾರ್ಯ ಮತ್ತು ತಯಾರಿಕಾ ವಸ್ತುಗಳ ಉತ್ಪಾದನೆ ಯಾವ ವೇಗದಲ್ಲಿ ನಡೆಯುತ್ತದೆ ಎಂಬುದನ್ನು ಈ ಅಂಕಿ ಸಂಖ್ಯೆ ನಿರೂಪಿಸುತ್ತದೆ.
ವರ್ಷಕ್ಕೆ ನಾಲ್ಕೂವರೆ ಕೋಟಿ ಟನ್‌ ಕಚ್ಚಾ ಉಕ್ಕು ತಯಾರಿಸುವ ಭಾರತ ಅತಿ ಹೆಚ್ಚು ಉಕ್ಕು ಉತ್ಪಾದಿಸುವ ರಾಷ್ಟ್ರಗಳ ಸಾಲಿನಲ್ಲಿ ಎಂಟನೆಯದು. ಸ್ವಾತಂತ್ರ್ಯ ಪೂರ್ವದಿಂದಲೂ ಉಕ್ಕು ಉದ್ಯಮ ಬೆಳೆದುಬಂದ ದಾರಿ ಗುರುತಿಸಿದರೆ ಗಮನಾರ್ಹ ಚರಿತ್ರೆಯಾಗುತ್ತದೆ. ಖಾಸಗಿ ವಲಯಕ್ಕೆ ಮನ್ನಣೆ ನೀಡುವುದನ್ನು ಮೊದಲಿನಿಂದಲೂ ಆರಂಭಿಸಿದ್ದರೆ ಈ ಕ್ಷೇತ್ರ ಇನ್ನೂ ಜೋರಾಗಿ ಬೆಳೆಯುತ್ತಿತ್ತು. ಸರ್ಕಾರ ತನ್ನ ಅಂಕೆಯಲ್ಲಿ ಇರಿಸಿಕೊಂಡಿದ್ದೇ ಹೆಚ್ಚು. (ದರ ಪರಿಣಾಮವಾಗಿಯೇ ವಿಜಯನಗರ ಉಕ್ಕು ಕಾರ್ಖಾನೆ ೨೦ ವರ್ಷ ನೆನೆಗುದಿಗೆ ಬಿದ್ದಿತ್ತು. ಕೊನೆಗೂ ಖಾಸಗಿ ವಲಯಕ್ಕೆ ಅದು ಸೇರಿತು. ಭದ್ರಾವತಿ ಉಕ್ಕಿನ ಕಾರ್ಖಾನೆ ಬೆಳೆದು, ಸೊರಗಿ, ಬಸವಳಿದು ಉಕ್ಕು ಪ್ರಾಧಿಕಾರದಲ್ಲಿ ಲೀನವಾಗಿ ಹೋಯಿತು. (ಕಬ್ಬಿಣ ಅದಿರು ಕರ್ನಾಟಕದಲ್ಲಿ ಸಾಕಷ್ಟಿದ್ದರೂ ಇಲ್ಲಿ ಉಕ್ಕು ಉದ್ಯಮ ನೆಲೆ ಊರಲ್ಲಿಲ್ಲ.)
ವಿಶ್ವದ ಒಟ್ಟು ಉಕ್ಕು ಉತ್ಪಾದನೆಯಲ್ಲಿ ಭಾರತದ ಪಾಲು ಶೇ. ೩ ಮಾತ್ರ. ಅಂತಾರಾಷ್ಟ್ರೀಯ ಉಕ್ಕು ವ್ಯಾಪಾರದಲ್ಲಿ ದೇಶದ ಪಾಲು ಶೇ. ೧ ಮಾತ್ರವೇ.
ಇಷ್ಟೇ ಆದರೂ ಆಶ್ಚರ್ಯವೆಂಬಂತೆ ಭಾರತದ ಉಕ್ಕು ಅಂತಾರಾಷ್ಟ್ರೀಯ ವಾಣಿಜ್ಯ ರಂಗದಲ್ಲಿ ಸುದ್ದಿಗೆ ಗ್ರಾಸವಾಗಿದೆ. ಆದರೆ ಉಕ್ಕು ಬಳಕೆಯಲ್ಲಿ ದಾಪುಗಾಲು ಇಟ್ಟಿರುವ ಚೀನಾ ಭಾರತಕ್ಕಿಂತ ಬಹಳ ವೇಗವಾಗಿ ಮುಂದುವರೆದಿರುವ ಭಾವನೆಯನ್ನು ಉಂಟು ಮಾಡುತ್ತದೆ.
ಚೀನಾಕ್ಕೆ ಎಲ್ಲ ರಂಗದಲ್ಲೂ ಅಮೆರಿಕಕ್ಕೆ ಸರಿಸಾಟಿ ಎನಿಸುವಂಥ ಅಭಿವೃದ್ಧಿ ಸಾಧಿಸಬೇಕೆಂಬ ಹಂಬಲ. ಸಾಧಿಸುವುದು ಏನೇ ಇದ್ದರೂ ವೇಗವಾಗಿ ಸಾಧಿಸಬೇಕು ಎಂಬ ಆತುರ ಚೀನಾಕ್ಕೆ ಇದೆ. ಅದು ಸಾಧ್ಯವೂ ಆಗುತ್ತಿದೆ ಎನಿಸದಿರದು.
ಬೀಜಿಂಗ್‌ನಲ್ಲಿ ೨೦೦೮ಕ್ಕೆ ಒಲಿಂಪಿಕ್ಸ್‌ ನಡೆಯಲಿದೆ. ಅದಕ್ಕಾಗಿ ಭರದಿಂದ ಸಿದ್ಧತೆ ನಡೆಸಿದೆ. ಉಕ್ಕನ್ನು ಆಮದು ಮಾಡಿಕೊಳ್ಳುತ್ತಿದೆ. ಕಬ್ಬಿಣ ಅದಿರನ್ನೂ ಭಾರೀ ಪ್ರಮಾಣದಲ್ಲಿ ತರಿಸಿಕೊಳ್ಳುತ್ತಿದೆ. ಅದರ ಒಲಿಂಪಿಕ್ಸ್‌ನಿರ್ಮಾಣಕ್ಕೆ ಹೊರತಾಗಿಯೂ ಅದರ ತಲಾ ಉಕ್ಕು ಬಳಕೆ ಏರುತ್ತಿದೆ. ಚೀನಾದ ಅಗತ್ಯ ವರ್ಷಕ್ಕೆ ಸದ್ಯ ೨೦ ಕೋಟಿ ಟನ್‌. ಅದು ೨೨ ರಿಂದ ೨೫ ಕೋಟಿ ಟನ್‌ ಮಟ್ಟಕ್ಕೆ ಏರಲಿಕ್ಕೂ ಸಾಕು. ಸ್ವತಃ ಉತ್ಪಾದಿಸಿಕೊಳ್ಳುವ ಸಾಮರ್ಥ್ಯ ೧೬ ಕೋಟಿ ಟನ್‌ನಷ್ಟು ಮಾತ್ರ.
ಭಾರತದಲ್ಲಿ ೧೯೯೨ರಲ್ಲಿ ಉಕ್ಕು ಉತ್ಪಾದನೆ ಸಂಬಂಧ ಉದಾರ ನೀತಿ ಜಾರಿಗೊಳಿಸಿದ ನಂತರ ರಫ್ತು ಹೆಚ್ಚಾಗಿದೆ. ಚೀನಾ ತಾನು ಆಮದು ಮಾಡಿಕೊಳ್ಳುತ್ತಿರುವ ಉಕ್ಕಿನಲ್ಲಿ ೨ ಕೋಟಿ ಟನ್‌ ವಾಸ್ತವವಾಗಿ ಭಾರತದ ಉತ್ಪನ್ನ.
ಉಕ್ಕನ್ನು ಬಳಸುವಲ್ಲಿ ಭಾರತ ಚೀನಾಕ್ಕಿಂತ ಹಿಂದೆ ಬೀಳುತ್ತಿಲ್ಲವೆಂದು ಹೇಳುವವರೂ ಇದ್ದಾರೆ. ಇನ್ನು ಮುಂದಿನ ಏಳು ವರ್ಷದಲ್ಲಿ ಭಾರತದ ಬಳಕೆ ಪ್ರಮಾಣ ಶೇ. ೮ ವೇಗದಲ್ಲಿ ಬೆಳೆಯುತ್ತದೆ. ಅದೇ ಅವಧಿಯಲ್ಲಿ ಬಳಕೆಯ ವಾರ್ಷಿಕ ಏರಿಕೆ ಶೇ. ೬ ಮಾತ್ರ ಎಂದು ಅವರು ಅಂಕಿಸಂಖ್ಯೆ ನೀಡುತ್ತಾರೆ.
ಇದೇನೇ ಇದ್ದರೂ ನಾವು ಚೀನಾಕ್ಕೆ ಉಕ್ಕು ಪೂರೈಸುತ್ತಿದ್ದೇವೆ ಎನ್ನುವುದು ಮುಖ್ಯ. ಚೀನಾಕ್ಕೆ ಮಾತ್ರವಲ್ಲ ಅಮೆರಿಕಕ್ಕೂ ಉಕ್ಕು ಪೂರೈಸುತ್ತಿದ್ದೇವೆ. ಅದೇ ಅಮೆರಿಕ ಚೀನಾಕ್ಕೆ ತಿಂಗಳೊಂದಕ್ಕೆ ೧೦ ಲಕ್ಷ ಟನ್‌ ಪ್ರಮಾಣದಲ್ಲಿ ಕಳೆದ ಕೆಲವು ತಿಂಗಳಲ್ಲಿ ಉಕ್ಕನ್ನು ಪೂರೈಸಿದ್ದುಂಟು.
ಸ್ವಾರಸ್ಯವೆಂದರೆ ಅಮೆರಿಕ, ಚೀನಾಗಳಂತೆ ಇತರ ಕಡೆಗೂ ಉಕ್ಕನ್ನು ಪೂರೈಸಲು ಭಾರತ ಕಾತರವಾಗಿದೆ. ಕಳೆದ ೧೮ ತಿಂಗಳಲ್ಲಿ ವಿಶ್ವಾದ್ಯಂತ ಉಕ್ಕಿನ ಬೆಲೆಗಳು ಏರಿರುವುದೇ ಅದಕ್ಕೆ ಕಾರಣ. ವಿಶ್ವದ ಬೆಲೆಗಳು ಭಾರತದ ಪಾಲಿಗೆ ಬಹಳ ಆಕರ್ಷಕ ಎನಿಸಿದೆ. ಏಕೆಂದರೆ ಇಲ್ಲಿನ ಉತ್ಪಾದನಾ ವೆಚ್ಚ ಕಡಿಮೆ. ವಿಶ್ವದಾದ್ಯಂತ ಬೆಲೆ ಹೆಚ್ಚಿಸಿರುವುದರಿಂದ, ಪ್ರತಿಯೊಂದು ಉದ್ಯಮ ಕೂಟವೂ ತೆರಿಗೆ ಸುಂಕಗಳ ಕೋಟೆ ಕಟ್ಟಿಕೊಂಡು ಇತರ ರಾಷ್ಟ್ರಗಳು ಸುರಿ ಧೋರಣೆ ಅನುಸರಿಸುವುದಕ್ಕೆ ತಡೆ ಒಡ್ಡಿದೆ. (ಅಂತರರಾಷ್ಟ್ರೀಯ ಬೆಲೆಗಳನ್ನು ಅನುಸರಿಸಿ ಭಾರತದ ಆಂತರಿಕ ಪೇಟೆಯಲ್ಲೂ ಉಕ್ಕಿನ ಬೆಲೆಗಳು ಕಳೆದ ಒಂದು ವರ್ಷದಿಂದ ಈಚೆಗೆ ಶೆ. ೬೦ ರಿಂದ ೮೦ರಷ್ಟು ಪ್ರಮಾಣದಲ್ಲಿ ಏರಿವೆ). ಅಂತಾರಾಷ್ಟ್ರೀಯ ಪರಿಸ್ಥಿತಿ ಲಾಭ ಪಡೆದು ಅಧಿಕಾಧಿಕ ರಫ್ತು ಸಾಧಿಸುವ ತವಕ ಭಾರತದ್ದಾದರೂ ಅದಕ್ಕೆ ಅಮೆರಿಕ ಮತ್ತಿತರ ಮುಂದುವರೆದ ರಾಷ್ಟ್ರಗಳು ಅಡ್ಡಿಪಡಿಸುವ ಪರಿ ವಿಚತರ. ವಿಶ್ವಪೇಟೆಯೆಂಬ ವೇದಿಕೆಯಲ್ಲಿ ಭಾರತ ಮತ್ತು ಇತರ ಅಭಿವೃದ್ಧಿ ರಾಷ್ಟ್ರಗಳು ನಡೆಸಬೇಕಾಗಿ ಬಂದಿರುವ ರಿಂಗಣಗುಣಿತ ಅಸಾಧಾರಣ. ಭಾರತವು ಮುಖ್ಯವಾಗಿ ಚೀನಾವನ್ನು ಅಭಿವೃದ್ಧಿಶೀಲರ ಪರವಾಗಿ ನಿಲ್ಲಲು ಒತ್ತಾಯಿಸಿದೆ. ಪ್ರಧಾನಿ ವಾಜಪೇಯಿ ಅವರು ಈಚೆಗೆ ಚೀನಾಕ್ಕೆ ಭೇಟಿ ಕೊಟ್ಟಿದ್ದಾಗ ಈ ದಿಸೆಯ ಮಾತುಕತೆಗಳನ್ನು ನಡೆಸಿದ್ದಾರೆ.
ಉಕ್ಕಿನ ವ್ಯಾಪಾರದ ನಿದರ್ಶನವನ್ನೇ ತೆಗೆದುಕೊಂಡರೆ, ಸ್ವತಃ ತಮ್ಮ ಬೇಳೆ ಬೇಯಿಸಿಕೊಳ್ಳಲು ಅಮೆರಿಕ, ಬ್ರೆಜಿಲ್‌, ಜಪಾನ್‌ ಮತ್ತಿತರ ರಾಷ್ಟ್ರಗಳು ಸ್ವತಃ ಉಕ್ಕನ್ನು ಮಾರುವ ಯತ್ನ ನಡೆಸುವುದರ ಜೊತೆಗೆ ಬೇರೆ ರಾಷ್ಟ್ರಗಳ ಉಕ್ಕು ತಮ್ಮಲ್ಲಿಗೆ ಬಂದು ಬೀಳದಂತೆ ನೋಡಿಕೊಳ್ಳುತ್ತಿವೆ. ಅದರ ಸಲುವಾಗಿ ಅಮೆರಿಕವೂ ಸೇರಿದಂತೆ ಹಲವು ರಾಷ್ಟ್ರಗಳು ಅಧಿಕಾಧಿಕ ಆಮದು ತೆರಿಗೆ ಮತ್ತು ಸುಂಕಗಳನ್ನು ವಿಧಿಸುತ್ತಿವೆ.
ಅದರ ಜೊತೆಗೆ ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲಯೂಟಿಓ) ವೇದಿಕೆಯಲ್ಲಿ ಗದ್ದಲ ಎಬ್ಬಿಸಿವೆ. ಯಾವುದೇ ರಾಷ್ಟ್ರವು ತಾನು ಅಭಿವೃದ್ಧಿಶೀಲ ರಾಷ್ಟ್ರಗಳಿಂದ ತರಿಸಿಕೊಳ್ಳುವ ಉಕ್ಕು ತನ್ನ ಒಟ್ಟು ಆಮದಿನ ಶೇ. ೩ ಮಾತ್ರ ಆಗಿರಬೇಕು; ಅದಕ್ಕಿಂತ ಹೆಚ್ಚಾಗಬಾರದು ಎಂದು ನಿಯಮ ರೂಪಿಸಿವೆ. ಹಾಗೆ ನೋಡಿದರೆ ಡಬ್ಲ್ಯೂಟಿಓ ಕೋರ್ಟಿನಲ್ಲಿ ಯಾವುದೇ ರಾಷ್ಟ್ರ ಅಂಥ ತಪ್ಪಿತಸ್ಥ ರಾಷ್ಟ್ರದ ವಿರುದ್ಧ ದಾವೆ ಹೂಡಬಹುದು. ಭಾರತವು ಚೀನಾಕ್ಕೆ ಕಳುಹಿಸುವ ಉಕ್ಕು ವ್ಯಾಪಾರವನ್ನು ಇಂಥ ತಕರಾರಿಗೆ ಒಳಪಡಿಸುವ ಆತುರ ಅಮೆರಿಕ ಮತ್ತು ಅದರ ಸಂಗಡಿಗ ರಾಷ್ಟ್ರಗಳಿಗೆ. ಆದ್ದರಿಂದ ಕಳೆದ ತಿಂಗಳು ಭಾರತವು ತನ್ನ ಉಕ್ಕು ಕಂಪೆನಿಗಳಿಗೆ ಚೀನಾಕ್ಕೆ ಮಾಡುವ ರಫ್ತಿನ ಪ್ರಮಾಣ ಕುರಿತಂತೆ ಹುಷಾರಾಗಿರಬೇಕು ಎಂದು ಸೂಚಿಸಿತು. ಭಾರತದ ಪ್ರಮುಖ ಕಂಪೆನಿಗಳು ತಕ್ಷಣ ಚೀನಾ ಜೊತೆಗಿನ ರಫ್ತು ವ್ಯಾಪಾರವನ್ನು ಶೇ. ೫೦ ರಷ್ಟು ಕಡಿಮೆ ಮಾಡಲು ಕ್ರಮ ಕೈಗೊಂಡವು.
ಅದೇ ವೇಳೆ ಅಮೆರಿಕ, ಯೂರೋಪ್‌ ರಾಷ್ಟ್ರಗಳು, ಮತ್ತಿತರ ರಾಷ್ಟ್ರಗಳು ಭಾರತದ ಮೇಲೆ ಇನ್ನೊಂದು ದಿಕ್ಕಿನ ದಾಳಿಯನ್ನು ಆರಂಭಿಸಿವೆ. ಉಕ್ಕು ಉತ್ಪಾದಕರಿಗೆ ನಾನಾ ಪ್ರೋತ್ಸಾಹಕ ಕ್ರಮ ಮತ್ತಿರ ಮಾರ್ಗಗಳಲ್ಲಿ ಸಬ್ಸಿಡಿ ನೀಡುವ ಮೂಲಕ ಬೆಲೆ ಕಡಿಮೆ ಇರುವಂತೆ ನೋಡಿಕೊಳ್ಳುತ್ತಿವೆ ಎಂಬುದು ಭಾರತ ವಿರುದ್ಧ ಮಾಡಿರುವ ಆರೋಪ. ವಾಸ್ತವವಾಗಿ ಇದು ಮಿಥ್ಯಾರೋಪ.
ಫ್ಲ್ಯಾಟ್‌ಸ್ಟೀಲ್‌ ನಿದರ್ಶನವನ್ನೇ ತೆಗೆದುಕೊಂಡರೆ ಭಾರತವು ಪ್ರೋತ್ಸಾಹಕ ಕ್ರಮಗಳ ಮೂಲಕ ನೀಡುತ್ತಿರುವ ಬೆಂಬಲವು ಬೆಲೆಯು ಶೇ. ೦.೫೪ ಆಗಿರುತ್ತದೆ. ಅದೇ ವೇಳೆ ಫ್ರಾನ್ಸ್‌, ಜರ್ಮನಿ, ಕೆನಡಾ, ಜಪಾನ್‌ ಮತ್ತು ಅಮೆರಿಕಗಳು ಇದೇ ಉಕ್ಕಿನ ಮೇಲೆ ನೀಡುತ್ತಿರುವ ಬೆಂಬಲ ಮೊತ್ತವು ಕ್ರಮವಾಗಿ ಬೆಲೆಯು ಶೇ. ೨.೪೬, ಶೇ. ೩.೦೯, ಶೇ. ೭.೧೪, ಶೇ. ೯.೫೨ ಮತ್ತು ಶೇ. ೧೪.೫೭ ಆಗಿರುತ್ತದೆ.
ಅಂದರೆ ತನ್ನ ಊಟದ ಎಲೆಯಲ್ಲಿ ಆನೆ ಬಿದ್ದಿದ್ದರೂ ನೆರೆಯವನ ಊಟದ ಎಲೆಯಲ್ಲಿ ನೊಣ ಬಿದ್ದಿರುವುದನ್ನು ಎತ್ತಿ ತೋರಿಸುವ ಪರಿ ಇದು.
ಈ ರಾಷ್ಟ್ರಗಳು ಸ್ವತಃ ಆಮದು ಸುಂಕ ತೆರಿಗೆ ವಿಧಿಸುವ ಪರಿಪಾಠ ಇಟ್ಟುಕೊಂಡು ತಮ್ಮ ಸುತ್ತ ಕೋಟೆ ಕಟ್ಟಿಕೊಂಡ ಕ್ರಮ ಸಹಾ ವಿಚಾರಣೆಗೆ ಒಳಗಾಗಿದೆ. ಅಮೆರಿಕವು ವಿಶ್ವ ವಾಣಿಜ್ಯ ಸಂಸ್ಥೆಯ ತಕರಾರು ಇತ್ಯರ್ಥ ಸಮಿತಿ ಮುಂದೆ ಬಲವಾಗಿ ವಾದಿಸಿದರೂ ತಾನು ತಪ್ಪಿತಸ್ಥ ಅಲ್ಲವೆಂದು ನಿರೂಪಿಸಲು ಆಗಲಿಲ್ಲ. ಅದೇ ಡಬ್ಲ್ಯುಟಿಓದ ಅತ್ಯುಚ್ಚ ಕೋರ್ಟಿಗೆ ಅಮೆರಿಕ ಮೇಲು ಮನವಿ ಸಲ್ಲಿಸಿತು. ಆದರೆ ಕಳೆದ ವಾರ ತೀರ್ಪು ಹೊರಬಿತ್ತು. ಅಮೆರಿಕವು ಅಂಥ ಕ್ರಮಗಳನ್ನು  ವಾಪಸು ತೆಗೆದುಕೊಳ್ಳಬೇಕೆಂದು ಫರ್ಮಾನು ಆಯಿತು. ಅಮೆರಿಕದಂಥ ಬಲಿಷ್ಠ ರಾಷ್ಟ್ರಗಳ ಹುನ್ನಾರ ಎಷ್ಟಿರುತ್ತದೆ ಎಂದರೆ ತಮಗೆ ರಫ್ತು ಮಾಡುವ ರಾಷ್ಟ್ರಗಳ ಮೇಲೆ ದಂಡ ವಿಧಿಸುವ ಕ್ರಮವನ್ನು ಇಟ್ಟುಕೊಂಡಿರುತ್ತವೆ.
ವ್ಯಾಪಾರ ಮಾಡಿ ಲಾಭ ಮಾಡುವ ಆಸೆಯಿಂದ ಸಣ್ಣಪುಟ್ಟ ರಾಷ್ಟ್ರಗಳು ಅಂಥ ದಂಡವನ್ನು ಅಮೆರಿಕ್ಕೆ ಸಲ್ಲಿಸಲು ಮುಂದಾಗುತ್ತವೆ. ಹಾಗೆ ವಸೂಲು ಮಾಡುವ ದಂಡವನ್ನು ಸುರಿ ನೀತಿ (ಅಂದರೆ ಬೇರೆ ದೇಶಕ್ಕೆ ತನ್ನ ಸರಕನ್ನು ತಂದು ಸುರಿಯುವ ಮೂಲಕ ಆ ದೇಶದ ಆರ್ಥಿಕತೆಗೆ ಭಂಗ ತರುವ ನೀತಿ) ಎಂದು ಗುರುತಿಸುತ್ತಾರೆ. ಸುರಿ ನೀತಿ ವಿರುದ್ಧ ದಂಡ ವಿಧಿಸಿ ಕಲೆ ಹಾಕಿದ ಹಣವನ್ನು ಆಮದಾದ ಸರಕಿನಿಂದ ಭಂಗಪಟ್ಟ ಅದರ ದೇಶಿ ತಯಾರಕರಿಗೆ ಅಮೆರಿಕ ಹಂಚಿಬಿಡುತ್ತದೆ. ವಿದೇಶ ವ್ಯಾಪಾರಿಯಿಂದ ವಸೂಲು ಮಾಡಿದ ದಂಡದ ಹಣವು ವ್ಯಾಪಾರ ಲಾಭ ಕಳೆದುಕೊಂಡ ದೇಶಿ ತಯಾರಕನಿಗೆ!
ಅಮೆರಿಕದಲ್ಲಿ ಹೀಗಾದರೆ ಕೆಲವು ರಾಷ್ಟ್ರಗಳು ದಂಡ ವಸೂಲಿ ಹಣವನ್ನು ತಮ್ಮ ಬೊಕ್ಕಸಕ್ಕೆ ಸೇರಿಸಿಕೊಳ್ಳುತ್ತವೆ.
ಭಾರತದ ಉದಾರೀಕರಣದ ನೀತಿಯಿಂದಾಗಿ ರಫ್ತು ವಲಯ ಪ್ರವೇಶಿಸಿದ ಉಕ್ಕು ತಯಾರಕರು (ಖಾಸಗೀಯವರೇ ಪ್ರಮುಖ) ಇದೀಗ ಹೊಸ ಉಕ್ಕು ನೀತಿಯನ್ನು ಪ್ರತಿಭಟಿಸಿ ರಫ್ತು ಗಳಿಕೆಗೆ ಹೆಚ್ಚು ಅವಕಾಸ ಕಲ್ಪಿಸಿಕೊಡಬೇಕೆಂದು ಒತ್ತಾಯಿಸುತ್ತಿದ್ದಾರೆ. ಸದ್ಯದ ಕೇಂದ್ರ ಸರ್ಕಾರದ ಪ್ರಸ್ತುತ ಅವಧಿ ಮುಗಿಯುವ ಮುನ್ನ ಅದು ಹೊರಬೀಳುವುದೆಂಬ ಆಸೆ ಅವರದು.
ಇವರ ಆಸೆಯೇನೋ ಸರಿ. ಆದರೆ ಸರ್ಕಾರ ಉಕ್ಕಿನ ಆಂತರಿಕ ಮಾರಾಟದ ಬೆಲೆಗಳನ್ನು ನಿಯಂತ್ರಿಸುವ, ಅದನ್ನು ಇಳಿಯುವಂತೆ ಮಾಡುವ ಯಾವ ಗೋಜಿಗೂ ಹೋಗಿಲ್ಲ. ಇದು ಮಾತ್ರ ಸರಿಯಲ್ಲ.
ಭಾಗ ೧೧ – ಪ್ರವಾಸೋದ್ಯಮ ಆಕರ್ಷಣೀಯ: 
೯೦. ಪ್ರವಾಸದ್ಯಮಕ್ಕೆ ದಿಕ್ಕೆಟ್ಟ ಸ್ಥಿತಿ
ಜೋಗ ಜಲಪಾತಕ್ಕೆ ಬರುವ ಪ್ರವಾಸಿಗರ, ಅದರಲ್ಲೂ ವಿದೇಶಿ ಪ್ರವಾಸಿಗರ, ಸಂಖ್ಯೆ ಅರ್ಧಕ್ಕರ್ಧ ಕಡಿಮೆ ಆಗಿದೆ. ಮುಂದಿನ ತಿಂಗಳುಗಳಲ್ಲೂ ಪರಿಸ್ಥಿತಿ ಸುಧಾರಿಸುವ ಸೂಚನೆಗಳಿಲ್ಲ. ಪ್ರವಾಸೋದ್ಯಮವನ್ನೇ ನಂಬಿಕೊಂಡಿರುವ ಕುಟುಂಬಗಳಿಗೆ ಇದೀಗ ಚಿಂತೆ ಮುಸುಕಿದೆ.
ಸೆಪ್ಟೆಂಬರ್ ೧೧ರಂದು ಅಮೆರಿಕದಲ್ಲಿ ಗಗನಚುಂಬಿ ಕಟ್ಟಡಗಳು ಭಯೋತ್ಪಾದನೆ ಅಗ್ನಿಗೆ ಆಹುತಿಯಾದ ಮೇಲೆ ವಿದೇಶಿ ಪ್ರವಾಸಿಗರು ಪ್ರವಾಸ ಹೊರಡುವ ಕಾರ್ಯಕ್ರಮಗಳನ್ನು ರದ್ದು ಮಾಡಿದ್ದಾರೆ. ವಿದೇಶಿ ಪ್ರವಾಸಿಗರು ಸಾಮಾನ್ಯವಾಗಿ ಆಗ್ರಾ, ಜೈಪುರ, ಖಜುರಾಹೊ ಮುಂತಾದ ಪ್ರಖ್ಯಾತ ತಾಣಗಳಿಗೆ ಭೇಟಿ ಕೊಡುತ್ತಾರೆ. ಅವರು ಬರುವುದು ತಪ್ಪಿದರೆ ಬೇರೆ ಸಣ್ಣ ತಾಣಗಳಿಗೆ ಧಕ್ಕೆ ಆಗಬಾರದು. ಆದರೆ ಜೋಗದ ಉದಾಹರಣೆಯನ್ನೇ ತೆಗೆದುಕೊಂಡರೂ ಹಾಗೆ ಆಗಿದೆ.
ಈ ನಿರ್ದಿಷ್ಟ ನಿದರ್ಶನದ ಬಗೆಗೆ ಹೇಳುವುದಾದರೆ, ಅಮೆರಿಕದಲ್ಲಿ ನಡೆದ ಘಟನೆ ಅನುಸರಿಸಿ ರಾಜ್ಯ ಸರ್ಕಾರ ಕೆಲವೊಂದು ಮುನ್ನೆಚ್ಚರಿಕೆ ಕ್ರಮಗಳನ್ನು ತೆಗದುಕೊಂಡಿದ್ದು ಪ್ರವಾಸೋದ್ಯಮಕ್ಕೆ ಮುಳುವಾಗಿದೆ. ಲಿಂಗನಮಕ್ಕಿ ಅಣೆಕಟ್ಟೆ, ಶರಾವತಿ ವಿದ್ಯುತ್ ಕೇಂದ್ರ ಮುಂತಾದ ಸೂಕ್ಷ್ಮ ಕೇಂದ್ರಗಳಿಗೆ ಪರವಾನಗಿ ಇಲ್ಲದೆ ಪ್ರವಾಸಿಗರನ್ನು ಬಿಡಬಾರದು ಎಂದು ರಾಜ್ಯ ಸರ್ಕಾರ ತಾಕೀತು ಮಾಡಿದೆ. ವಿದ್ಯಾರ್ಥಿಗಳನ್ನು ವೀಕ್ಷಣೆಗೆ ಬಿಡಬೇಕಾದರೂ ಪ್ರತಿಯೊಬ್ಬರ ಹೆಸರು ನಮೂದಿಸಿದ ಖಚಿತ ಪಟ್ಟಿ ಸಲ್ಲಿಸಿ ಪರವಾನಗಿ ಪಡೆಯಬೇಕು. ವರಿಷ್ಠರು, ಪ್ರತಿಷ್ಠಿತರು ಮತ್ತು ತಜ್ಞರು ಭೇಟಿಗೆ ಬರಬೇಕಾದರೂ ಬೆಂಗಳೂರಿನಿಂದ ಪರವಾನಗಿ ಪತ್ರ ಪಡೆಯಬೇಕಾದ್ದು ಕಡ್ಡಾಯವಾಗಿದೆ.
ದೆಹಲಿಯಲ್ಲಿ ಪ್ರವಾಸೋದ್ಯಮ ನಿರತರು ಹೇಳುವ ಪ್ರಕಾರ, ಅಮೆರಿಕದ ಘಟನೆಯು ಮುಂಬರುವ ಸಾಲಿನಲ್ಲಿ ಭಾರತಕ್ಕೆ ಬರುವ ಆದಾಯದಲ್ಲಿ ೧೦೦೦ ಕೋಟಿ ರೂಪಾಯಿ ಖೋತಾ ಮಾಡಲಿದೆ. ಪ್ರವಾಸಿಗರು ಯಾರೇ ಆಗಿರಲಿ; ತಾವು ಭೇಟಿ ಕೊಟ್ಟ ತಾಳದಲ್ಲಿ ತಮ್ಮ ಊಟ, ವಸತಿ, ಖರೀದಿ, ಪ್ರಯಾಣ ಮತ್ತು ನೋಟ ಇವುಗಳಿಗಾಗಿ ತಮ್ಮ ಜೇಬಿನ ಹಣವನ್ನು ಖರ್ಚು ಮಾಡುತ್ತಾರೆ. ಈ ಹಣವೇ ಸ್ಥಳೀಯ ಪ್ರವಾಸೋದ್ಯಮಕ್ಕೆ ಜೀವನಾಧಾರ.
ಭಾರತಕ್ಕೆ ಪ್ರವಾಸಿಗಳು ಬರುವುದು ಸಾಮಾನ್ಯವಾಗಿ ಅಕ್ಟೋಬರ್‌ನಿಂದ ಮಾರ್ಚ್‌ವರೆಗೆ ಮಾತ್ರ. ಆದರೆ ಈಗ ಉತ್ತರ  ಅಮೆರಿಕದ ಪ್ರವಾಸಿಗರು ತಮ್ಮ ಕಾರ್ಯಕ್ರಮಗಳ ಶೇ. ೮೦ರಷ್ಟನ್ನು ಹಾಗೂ ಯುರೋಪಿನವರು ಶೇ ೪೦ ರಷ್ಟನ್ನು ರದ್ದು ಮಾಡಿದ್ದಾರೆ. ಇನ್ನು ಹೋಟೆಲ್ ಕೋಣೆಗಳು ಖಾಲಿ ಬೀಳುತ್ತವೆ. ವಿಮಾನ ಮತ್ತು ಕಾರು ಬಸ್ಸು ಪ್ರಯಾಣಕ್ಕೆ ಅವಕಾಶ ಕಡಿಮೆಯಾಗುತ್ತದೆ.
ಅಮೆರಿಕದಲ್ಲಿ ನಡೆದ ಧ್ವಂಸ ಕೃತ್ಯವು ದೇಶೀಯ ಪ್ರವಾಸೋದ್ಯಮ ಮೇಲೆ ನೇರ ಪರಿಣಾಮ ಬೀರಿದ ಇತರ ಪ್ರಸಂಗಗಳೂ ಉಂಟು. ವಿಮಾನ ಯಾನ ಕುರಿತಂತೆ ವಿಮೆ ಇಳಿಸುವ ಕಂಪೆನಿಗಳು ಪ್ರೀಮಿಯಂ ಹಣ ಜಾಸ್ತಿ ಮಾಡಿದ್ದಾರೆ. ಅದನ್ನು ತೆರುವ ವಿಮಾನ ಯಾನ ಏರ್ಪಾಡು ಮಾಡುವ ಇಂಡಿಯನ್ ಏರ್‌ಲೈನ್ಸ್‌ನಂಥ ಕಂಪೆನಿಗಳು ಆ ಹೊರೆಯನ್ನು ತಮ್ಮ ಗ್ರಾಹಕರಾದ ಪ್ರಯಾಣಿಕರ ಮೇಲೆ ವರ್ಗಾಯಿಸಿದ್ದಾರೆ. ಈ ಉದ್ದೇಶದ ಸರ್‌ಚಾರ್ಜ್ ಕಾರಣ ವಿಮಾನ ಪ್ರಯಾಣದ ಪ್ರತಿ ಟಿಕೆಟ್ ಮೊತ್ತ ಜಾಸ್ತಿಯಾಗಿದೆ.
ವಿದೇಶಿ ಪ್ರವಾಸಿಗರು ಬುಕ್ಕಿಂಗ್ ರದ್ದು ಮಾಡಿರುವುದೇ ಅಲ್ಲದೆ ಹೆಸ ಬುಕ್ಕಿಂಗ್ ಬರುವ ಸಾಧ್ಯತೆಯೂ ಇಲ್ಲವಾದ ಕಾರಣ ದಿಢೀರನೆ ದೇಶೀಯರ ಪ್ರವಾಸೋದ್ಯಮವನ್ನು ಬಲಪಡಿಸಬಾರದೇಕೆ ಎಂಬ ವಿಚಾರ ಪ್ರಮುಖವಾಗುತ್ತಿದೆ. ಸಾರಿಗೆ ಮತ್ತು ಪ್ರವಾಸೋದ್ಯಮ ಕುರಿತ ಸಂಸದೀಯ ಸ್ಥಾಯಿ ಸಮಿತಿಯಲ್ಲಿರುವ ಸಂಸತ್ ಸದಸ್ಯರ ತಂಡವೊಂದು ಮೈಸೂರಿಗೆ ಬಂದಿತ್ತು. ದಕ್ಷಿಣ ಪ್ರವಾಸಿ ತಾಣಗಲನ್ನು ಅಭಿವೃದ್ಧಿಪಡಿಸುವ ಸಾಧ್ಯತೆಗಳನ್ನು ಪರಿಶೀಲಿಸುವ ಉದ್ದೇಶ ವ್ಯಕ್ತವಾಯಿತು. ಇಂಥ ಇನ್ನೊಂದು ತಂಡ ಕೊಚ್ಚಿಗೆ ಭೇಟಿ ಕೊಡುವುದಿತ್ತು.
ಈಗಾಗಲೇ ವಿಶ್ವಪರಂಪರೆ ತಾಣವೆಂದು ಯುನೆಸ್ಕೋದಿಂದ ಮಾನ್ಯತೆ ಪಡೆದಿರುವ ಹಂಪಿ ಮಾತ್ರವಲ್ಲದೆ ಮೈಸೂರು, ತಲಕಾಡುಗಳು ಪ್ರವಾಸಿ ತಾಣಗಳಾಗಿ ಜನಾಕರ್ಷಣೆ ಮಾಡಬಲ್ಲವು. ಕೇರಳದಂತೆ ತಮಿಳುನಾಡು ಸಹಾ ಬೃಹತ್ ದೇವಾಲಯಗಳ ಕಾರಣ ಪ್ರವಾಸಿಗರನ್ನು ಕೈಬೀಸಿ ಕರೆಯಬಲ್ಲವು. ಈ ತಾಣಗಳು ಈಗಾಗಲೇ ದೇಶೀಯ ಪ್ರವಾಸಿಗರ ಮನ್ನಣೆಗೆ ಪಾತ್ರವಾಗಿವೆ. ವಿದೇಶಿಯರು ಇಲ್ಲದೆಯೇ ಇವು ಅಭಿವೃದ್ಧಿಯನ್ನು ಕಾಣಬಲ್ಲವು. ಆದರೆ ದೇಶೀಯ ಪ್ರವಾಸೋದ್ಯಮವಾದರೋ ಅವಕೃಪೆಯನ್ನು ಎದುರಿಸಿದೆ.
ದೇಶೀಯ ಪ್ರವಾಸೋದ್ಯಮ ಎಂದರೆ ಪುಣ್ಯ ಕ್ಷೇತ್ರ ಸಂದರ್ಶನ ಮಾತ್ರವೇ ಎಂಬುದಾಗಿ ಗೇಲಿ ಮಾಡುತ್ತಾರೆ. ಪುಣ್ಯ ಕ್ಷೇತ್ರಗಳಲ್ಲಿ ಬೇರೆ ಬೇರೆ ವೆಚ್ಚ ಸಾಮರ್ಥ್ಯದ ಜನ ಬರುತ್ತಾರೆ. ತಂತಮ್ಮ ಶಕ್ತಿಗೆ ಅನುಗುಣವಾಗಿ ಹಣ ಖರ್ಚು ಮಾಡುತ್ತಾರೆ. ಈ ಅನುಕೂಲ ಪುಣ್ಯ ಕ್ಷೇತ್ರವಲ್ಲದ ಪ್ರವಾಸಿ ಕೇಂದ್ರಗಳಲ್ಲಿ ಇರುವುದಿಲ್ಲ. ಮೂಲ ಅಗತ್ಯಗಳಾದ ತಂಗುದಾಣ, ಊಟೋಪಚಾರ ಮತ್ತು ಸ್ಥಳೀಯ ಪ್ರಯಾಣ ಸೌಲಭ್ಯ ಇಷ್ಟಿದ್ದರೆ ಸಾಕು; ಬಡವರು ಸಹಾ ಪ್ರವಾಸ ಕಾರ್ಯಕ್ರಮ ಹಾಕಿಕೊಳ್ಳಬಲ್ಲರು. ಅವು ಕೈಗೆ ಎಟುಕುವಂತಿರಬೇಕು ಮಾತ್ರ. ಹೀಗೆ ಬರುವ ಕೆಳ ಮಧ್ಯಮ ವರ್ಗದ ಹಾಗೂ ಬಡವರೆನಿಸಿಕೊಳ್ಳುವ ಜನರು ಶುಚಿತ್ವ ಕಡಿಮೆ ಇದ್ದರೂ ಸಹಿಸಿಕೊಳ್ಳುತ್ತಾರೆ. ನಾನಾ ಕಾರಣಗಳನ್ನು ನೀಡಿ ಹಣ ಸುಲಿಯುವವರನ್ನೂ ತಾಳಿಕೊಳ್ಳುತ್ತಾರೆ. ಇವರ ಮೇಲೆ ಪ್ರವಾಸ ತಾಣಗಳಲ್ಲಿ ದೌರ್ಜನ್ಯ ನಡೆಯುವುದೂ ಉಂಟು. ಆದರೂ ಈ ತಾಣಗಳಲ್ಲಿ ಈ ಜನ ಹಣವನ್ನು ಖರ್ಚು ಮಾಡುತ್ತಾರೆ. ಸ್ಥಳೀಯರನ್ನು ಪೋಷಿಸುತ್ತಾರೆ.
ಇಂಥವರ ಅನುಕೂಲಕ್ಕೆ ಸರಳವಾದ ಕ್ರಮಗಳನ್ನು ಕೈಗೊಳ್ಳಬೇಕು. ಪ್ರವಾಸೋದ್ಯಮವೆಂದರೆ ಸ್ಟಾರ್ ಹೋಟೆಲ್‌ಗಳನ್ನು ನಿರ್ಮಿಸುವುದಷ್ಟೇ ಸರಿ ಎಂದೇಕೆ ಇವರು ಭಾವಿಸುತ್ತಾರೆ? ಏಕೆಂದರೆ ಸ್ಟಾರ್ ಹೋಟೆಲ್‌ಗಳನ್ನು ಹುಟ್ಟುಹಾಕಿ ಬಿಟ್ಟುಬಿಡುವುದು ಸುಲಭ. ಅದನ್ನು ಮೀರಿ ನಾಗರಿಕ ಸೌಲಭ್ಯಗಳನ್ನು ಕಲ್ಪಿಸುವುದು ಕಷ್ಟ. ಅಲ್ಲಿ ಮ್ಯಾನೇಜ್‌ಮೆಂಟ್ ಅಂಶ ಇರುತ್ತದೆ. ಈ ಹೊಣೆ ಹೊರಲು ಇಷ್ಟವಿಲ್ಲ.
ತಿರುಪತಿಯಲ್ಲಾಗಲೀ, ಧರ್ಮಸ್ಥಳದಲ್ಲಿ ಆಗಲೀ, ಆ ತಾಣಗಳು ಧಾರ್ಮಿಕ ಪ್ರಧಾನವಾಗಿದೆ ಎಂಬ ಅಂಶವನ್ನು ಹೊರತುಪಡಿಸಿ ನೋಡಿದರೆ ಮ್ಯಾನೇಜ್‌ಮೆಂಟ್ ಅಂಶದ ಗಮ್ಮತ್ತು ಮತ್ತು ಮಹತ್ವ ಅರ್ಥವಾಗುತ್ತದೆ. ಅದೇ ಎಲ್ಲ ಕಡೆ ಆಗಬೇಕಿರುವುದು.
ದೇಶೀಯ ಪ್ರವಾಸೋದ್ಯಮ ಹಿಂದೆ ಬೀಳುವುದಕ್ಕೆ ರಾಜ್ಯ ಸರ್ಕಾರ ಮತ್ತು ಸ್ಥಳೀಯ ಸಂಸ್ಥೆಗಳ ನಿರಾಸಕ್ತಿ ಕಾರಣ. ಶುಚಿತ್ವ ಪಾಲನೆ, ದುಬಾರಿಯಾಗದ ತಂಗುದಾಣ ವ್ಯವಸ್ಥೆ ಇವು ಸಾಧ್ಯವಾಗಬೇಕಾದರೆ ಸ್ಥಳೀಯ ಸಂಸ್ಥೆಗಳು, ಅಂದರೆ ಮುನಿಸಿಪಾಲಿಟಿ, ನಗರಸಭೆ ಮುಂತಾದವು ಪ್ರವಾಸೋದ್ಯಮ ತಮ್ಮ ಆದಾಯದ ಮೂಲ ಎಂಬುದನ್ನು ಮನಗಾಣಬೇಕು. ಅದುವೇ ಸಾಧ್ಯವಾಗದ ಮಾತಾಗಿದೆ.
೦೩.೧೧.೨೦೦೧
ಭಾಗ ೧೧ – ಪ್ರವಾಸೋದ್ಯಮ ಆಕರ್ಷಣೀಯ: 
೯೧. ಪ್ರಯಾಸಕಾರಕ ಪ್ರವಾಸೋದ್ಯಮ
‘ಕೋಶ ಓದಿ ನೋಡು ದೇಶ ಸುತ್ತಿ ನೋಡು’. ಇದು ಪ್ರಸಿದ್ಧ ಗಾದೆ. ಈಗಿನ ಕಿರಿಯರು ಕೋಶ, ಅಂದರೆ ವಿಶ್ವಕೋಶ ತೆಗೆದು ಓದುವುದಿಲ್ಲ. ಡಿಸ್ಕವರಿ, ನ್ಯಾಷನಲ್ ಜಾಗ್ರಫಿಕ್ ಚಾನೆಲ್‌ಗಳನ್ನು ನೋಡುತ್ತಾರೆ. ಇಂಟರ್‌ನೆಟ್‌ನಲ್ಲಿ ಇಣುಕಿ ಸಿಕ್ಕ ಸಿಕ್ಕ ಮಾಹಿತಿ ಹೆಕ್ಕಿ ನೋಡುತ್ತಾರೆ. ಆದರೆ ದೇಶ ಸುತ್ತುವ ಗೀಳು ಇದ್ದೇ ಇದೆ. ಬೆಳೆಯದೆ ಇರಬಹುದು. ಆದರೆ ಪ್ರವಾಸ ಪ್ರವೃತ್ತಿ ಕಡಿಮೆಯೇನೂ ಆಗಿಲ್ಲ.
ಪ್ರವಾಸಪ್ರಿಯರಿಗೆ ದೇಶದೊಳಗೆ ಸುತ್ತುವುದರಿಂದಷ್ಟೇ ತೃಪ್ತಿಯಾಗುತ್ತದೆ ಎನ್ನುವಂತಿಲ್ಲ. ವಿದೇಶಕ್ಕೂ ಹೋಗಿ ಬರಬೇಕೆಂಬಾಸೆ ಅದಮ್ಯವಾಗಿರುತ್ತದೆ. ಉದ್ಯೋಗ ಸಿಕ್ಕ ತಕ್ಷಣ ಆ ಬಗೆಗೆ ಕನಸು ಕಾಣುವುದು ಯುವಜನರ ಲಕ್ಷಣ. ಮಾಹಿತಿ ತಂತ್ರಜ್ಞಾನ ಕ್ಷೇತ್ರಕ್ಕೆ ಅವನು ಸೇರಿದವನಾಗಿದ್ದರೆ ದೇಶ ಬಿಟ್ಟು ಹಾರಿ ಹೋಗಲು, ಒಮ್ಮೆಯಾದರೂ ಅವಕಾಶ ಸಿಗುವುದೋ ಎಂದು ತವಕದಿಂದ ಇರುತ್ತಾನೆ.
ಒಮ್ಮೆ ವಿದೇಶಕ್ಕೆ ಹೋಗಿ ಬಂದ ಮೇಲೆ ಆತನ ಪ್ರವಾಸದ ಗುಂಗು ಹೆಚ್ಚುವುದೋ ಕಡಿಮೆಯಾಗುವುದೋ ಹೇಳಲು ಬರುವುದಿಲ್ಲ. ಆದರೆ ದೂರದ ಬೆಟ್ಟ ಕಾಣುವುದು ನುಣ್ಣಗೆ ಎಂಬ ಅಂಶ ಮನದಟ್ಟಾದ ಮೇಲೂ ಯಾರಿಗೇ ಆದರೂ ಮತ್ತೊಮ್ಮೆ ಹೋಗಿ ಬರಲು ಬೇರೊಂದು ದೇಶಕ್ಕೆ ಹೋಗಿಬರಲು ಜೀವ ತುಡಿಯುತ್ತದೆ.
ವಿಶ್ವಾದ್ಯಂತ ಪ್ರವಾಸೋದ್ಯಮ ಅಭೂತಪೂರ್ವಕ ಬೆಳೆಯುವುದಕ್ಕೆ ಮನುಷ್ಯನಲ್ಲಿ ಮೂಲಭೂತವಾಗಿ ನೆಲೆಗೊಂಡ ಈ ಪ್ರವಾಸದ ಗೀಳೇ ಕಾರಣ. ಬಡವರು ಸಹಾ ಸನಿಹದಲ್ಲಿ ನಡೆಯುವ ಜಾತ್ರೆಗೋ, ಮೇಳಕ್ಕೋ, ಕುಂಭ ಮೇಳಕ್ಕೋ ಹೋಗಲು ತವಕಿಸುತ್ತಾರೆ. ಬದುಕಿನ ಏಕತಾನತೆಯಿಂದ ಆಗೊಮ್ಮೆ ಈಗೊಮ್ಮೆಯಾದರೂ ಮುಕ್ತಿ ದೊರೆತಂತೆ ಆಗುವುದೇ ಇಂಥ ಸಂದರ್ಭಗಳಲ್ಲಿ.
ಪ್ರವಾಸೋದ್ಯಮಕ್ಕೆ ಪ್ರಾಶಸ್ತ್ಯ ಬಹಳ. ಜನರು ಖರ್ಚು ಮಾಡುತ್ತಾರೆ ಎನ್ನುವುದೇ ಇದಕ್ಕೆ ಕಾರಣ. ಒಂದು ಆಟಕ್ಕಾಗಿ, ಒಂದು ನೋಟಕ್ಕಾಗಿ ತವಕಿಸಿ ಬಡವರಾಗಲಿ, ಶ್ರೀಮಂತರಾಗಲಿ ಕಾಸು ಖರ್ಚು ಮಾಡುತ್ತಾರೆಂದಾದಲ್ಲಿ ಅದು ಒಂದು ಆರ್ಥಿಕ ಚಟುವಟಿಕೆಯಾಗಿ ಪರಿಣಮಿಸುತ್ತದೆ. ಸರಕು ಸರಂಜಾಮು ಖರ್ಚಾಗುತ್ತದೆ. ಉಳಿದುಕೊಳ್ಳಲು ಕೋಣೆ ಹುಡುಕುವುದರಿಂದ ಹೋಟೆಲು ಉದ್ಯಮ ಬೆಳೆಯುತ್ತದೆ. ರಸ್ತೆ, ರೈಲು, ವಿಮಾನ ಸಂಚಾರ ಅಭಿವೃದ್ಧಿಗೊಳ್ಳುತ್ತದೆ. ಇದೆಲ್ಲವೂ ಉದ್ಯೋಗಾವಕಾಶವನ್ನು ಕಲ್ಪಿಸುತ್ತದೆ. ಇದೇ ಪ್ರವಾಸೋದ್ಯಮ ಜೀವಾಳ.
ರಾಷ್ಟ್ರಮಟ್ಟದಲ್ಲಿ ಪ್ರವಾಸೋದ್ಯಮ ಎಂದರೆ ವಿದೇಶಿ ಪ್ರವಾಸಿಗರನ್ನು ಆಕರ್ಷಿಸುವ ಒಂದು ದಂಧೆ ಎಂದೇ ಅರ್ಥ. ವಿದೇಶಗಳ ಕರೆನ್ಸಿ ಮೌಲ್ಯ ಅಧಿಕವಾಗಿದ್ದು, ರೂಪಾಯಿ ದುರ್ಬಲ ಆಗಿರುವುದರಿಂದ ಪ್ರವಾಸೋದ್ಯಮ ಎಂದರೆ ಗಳಿಸಬಹುದಾದ ಒಂದು ಡಾಲರ್ ವಾಸ್ತವವಾಗಿ ರೂಪಾಯಿಗೆ ಪರಿವರ್ತನೆಗೊಂಡಾಗ ೪೫ ರಿಂದ ೫೦ ರೂಪಾಯಿ ಸುಮಾರಿನ ಗಳಿಕೆಯಾಗುತ್ತದೆ.
ನಮ್ಮದು ಪೌರ್ವಾತ್ಯ ಸಂಸ್ಕೃತಿಯಾದುದರಿಂದ ಪಾಶ್ಚಿಮಾತ್ಯನಿಗೆ ಏನೋ ವಿಶಿಷ್ಟ ಆಕರ್ಷಣೆ. ನಮ್ಮ ಧರ್ಮಾಚರಣೆಯ ಐಲುಪೈಲುತನ ಸಹಾ ವಿದೇಶಿ ಪ್ರವಾಸಿಗನ ಪಾಲಿಗೆ ಮೈನವಿರೇಳಿಸುವ ವಿದ್ಯಮಾನವಾಗಿರುತ್ತದೆ. ಇಂಗ್ಲಿಷಿನ ನುಡಿಗಟ್ಟುಗಳನ್ನು ಬಳಸುವಾಗ ‘ಸೆಲ್’ ಅಂದರೆ ‘ಮಾರಾಟ ಮಾಡು’ ಎನ್ನುವುದುಂಟು. ನೋಡತಕ್ಕ ಸ್ಥಳಗಳನ್ನೆಲ್ಲ ತೆರೆದಿಡು ಎಂಬುದೇ ಇದರ ಇಂಗಿತವಾದರೂ ನಾವು ನಮ್ಮ ಸಂಸ್ಕೃತಿಯನ್ನು ದೃಶ್ಯ ಮಾರಾಟಕ್ಕೆ ಇಟ್ಟಿದ್ದೇವೆ ಎಂಬ ಅರ್ಥ ಸ್ಫುರಿಸುತ್ತದೆ. ಹೀಗಾಗಿ ಪ್ರವಾಸೋದ್ಯಮ ಎಂದರೆ ವಿದೇಶಿಯರಿಗಾಗಿ ತೆರೆದಿಟ್ಟ ವಿದ್ಯಮಾನ ಎನಿಸಿಕೊಂಡುಬಿಟ್ಟಿದೆ.
ಕಳೆದ ೨೦೦೨ನೇ ವರ್ಷ ವಿಶ್ವಾದ್ಯಂತ ಪ್ರವಾಸೋದ್ಯಮ ಚಟುವಟಿಕೆ ತಲ್ಲಣಗೊಳ್ಳುವಷ್ಟು ಕಡಿಮೆಯಾಗಿತ್ತು. ವಿದೇಶಗಳವರು ತಮ್ಮದೇನಿದೆಯೋ ಆ ದೃಶ್ಯ ವೈಭವವನ್ನು ಚೆನ್ನಾಗಿ ಮಾರಿಕೊಳ್ಳುತ್ತಾರೆ. ಅವರು ಮಾಡುವ ಏರ್ಪಾಟುಗಳು, ಪ್ರವಾಸ ಸುಖರಗೊಳಿಸಲು ಮಾಡಿಕೊಡುವ ಸೌಲಭ್ಯಗಳು ಅದ್ಭುತ. ಅವರನ್ನು ನಾವು ಸರಿಗಟ್ಟಲಾರೆವು. ಆದರೆ ಕಳೆದ ಸಾಲಿನಲ್ಲಿ ಅವರೂ ಸೇರಿದಂತೆ ಎಲ್ಲರೂ ಕೆಟ್ಟ ದಿನಗಳನ್ನು ಕಂಡರು.
ಭಾರತದಲ್ಲಿ ಪಾಕಿಸ್ತಾನ ಜೊತೆ ಇಬ್ಬಂದಿತನ, ಗಡಿಯಲ್ಲಿ ಇಕ್ಕಟ್ಟು, ಭಯೋತ್ಪಾದನೆ ಭೀತಿ ಇವುಗಳಿಂದಾಗಿ ವಿದೇಶಿ ಪ್ರವಾಸಿಗರು ಬರುವುದು ಕಡಿಮೆ ಆಯಿತು. ಪ್ರವಾಸೋದ್ಯಮ ವೃದ್ಧಿ ದರವೂ ಶೇ. ೧೯-೨೦ರಷ್ಟು ಕಡಿಮೆಯಾಯಿತು. ಆದರೆ ಸೆಪ್ಟಂಬರ್ ಅಕ್ಟೋಬರ್ ತಿಂಗಳ ನಂತರ ಅವರು ಬರುವುದು ಸ್ವಲ್ಪ ಹೆಚ್ಚಿದೆ. ಕಡಿಮೆಯಾದ ವೃದ್ಧಿ ದರ ಶೇ. ೬.೫ಕ್ಕೆ ಬಂದಿತು. ಜನವರಿಯಿಂದ ಅಕ್ಟೋಬರ್‌ವರೆಗಿನ ಅವಧಿಯಲ್ಲಿ ಗಳಿಸಿದ ವಿದೇಶಿ ವಿನಿಮಯ ೨೧೭೬೦ ಲಕ್ಷ ಡಾಲರ್. ಹಿಂದಿನ ಸಾಲಿನಲ್ಲಿ ಈ ಗಳಿಕೆ ೨೪೯೧೦ ಲಕ್ಷ ಡಾಲರ್ ಆಗಿತ್ತು. ಬಂದ ಜನರ ಸಂಖ್ಯೆ ಸಹ ಸೆಪ್ಟಂಬರ್‌ನಲ್ಲಿ ೧,೫೧,೭೨೧ ಇದ್ದುದು ಅಕ್ಟೋಬರ್‌ನಲ್ಲಿ ೨,೧೨, ೧೯೧ಕ್ಕೆ ಏರಿತು.
ಗುಜರಾಜ್ ಹಗರಣವು ಚುನಾವಣೆ ನಂತರ ಮುಗಿದಿದ್ದೇ ಅಲ್ಲದೆ ಪಾಕ್ ಗಡಿ ಶಾಂತವಾಗಿದ್ದು ಇದಕ್ಕೆ ಕಾರಣ ಎನ್ನುತ್ತಾರೆ. ಪ್ರವಾಸೋದ್ಯಮ ಚಟುವಟಿಕೆ ನಿಭಾಯಿಸುವ ಕೇಂದ್ರ ಸರ್ಕಾರದ ಹಾಗೂ ರಾಜ್ಯ ಸರ್ಕಾರಗಳ ಇಲಾಖೆಗಳವರು ಇದೀಗ ಪ್ರಸನ್ನಚಿತ್ತರಾಗಿರುವುದು ಸಹಜ. ಆದರೆ ಪ್ರವಾಸೋದ್ಯಮದ ಭಾಗೀದಾರರಾದ ಖಾಸಗಿಯವರು ಕೈಬೆರಳು ಮುರಿಯುತ್ತಾರೆ. ಸರ್ಕಾರ ಮನಸ್ಸು ಮಾಡಿದ್ದರೆ ಇನ್ನೂ ಒಳ್ಳೆಯ ಫಲಿತಾಂಶ ಬರುತ್ತಿತ್ತು ಎಂಬುದೇ ಅವರ ಭಾವನೆ.
ಪಂಚತಾರಾ ಹೋಟೆಲುಗಳನ್ನು ಸರ್ಕಾರ ಈಗಲೂ ವೈಭೋಗ ಎಂದೇ ಭಾವಿಸಿ ಭಾರೀ ಪ್ರಮಾಣದ ತೆರೆಗಿ ವಿಧಿಸುತ್ತಿದೆ ಎಂಬುದೇ ಅವರ ಆಕ್ಷೇಪಣೆ. ವಿದೇಶಿ ಪ್ರವಾಸಿಗನಿಗೇ ಆದರೂ ಅದೇ ಹೋಟೆಲಿನ ಹೊರಗೆ ಕಾಣಿಸುವ ಜೀವನ ಮಟ್ಟಕ್ಕೂ ತನಗೆ ವಿಧಿಸುತ್ತಿರುವ ದುಬಾರಿ ಬೆಲೆಗಳಿಗೂ ತಾಳೆ ಆಗುವುದಿಲ್ಲ. ತನಗೆ ಅನ್ಯಾಯವಾಗುತ್ತಿದೆ ಎನಿಸದಿರದು. ವಾಸ್ತವವಾಗಿ ಅವರಿಗಾಗುವ ಈ ಬಗೆಯ ಮನವರಿಕೆಯು ಭಾರತದ ಪ್ರವಾಸೋದ್ಯಮಕ್ಕೆ ಒಂದು ರೀತಿಯಲ್ಲಿ ಧಕ್ಕೆಯೇ ಸರಿ. ಪಂಚತಾರಾ ಹೋಟೆಲಿಗೆ ಬರುವ ಎಷ್ಟೋ ಪ್ರವಾಸಿಗರು ಡಾಲರುಗಳನ್ನು ರೂಪಾಯಿ ಲೆಕ್ಕದಲ್ಲಿ ಎಣಿಸಿ ‘ಎಷ್ಟೊಂದು ದುಬಾರಿ’ ಎಂದು ಉದ್ಗರಿಸುತ್ತಾರೆ. ಪಂಚತಾರಾ ಹೋಟೆಲ್ ಪ್ರವಾಸೋದ್ಯಮವು ವಿದೇಶಿ ಶ್ರೀಮಂತರಿಗೆ ಮಾತ್ರ ಎಟುಕುತ್ತದೆ. ದುಬಾರಿ ಆಗದಂತೆ ಪ್ರವಾಸ ಮಾಡಲು ಭಾರತಕ್ಕೆ ಬರುವ ವಿದೇಶಿಯರು ತಾರಾ ದರ್ಜೆ ಹೋಟೆಲುಗಳನ್ನು ಬಿಟ್ಟೇ ಬಿಡುತ್ತಾರೆ.
ಹೋಟೆಲ್‌ಗಳ ದರಗಳಲ್ಲಾಗಲಿ, ಪ್ರವಾಸಿ ಕೇಂದ್ರಗಳ ಪ್ರವೇಶ ಶುಲ್ಕವನ್ನಾಗಲಿ ನಿಗದಿಪಡಿವಾಗ ವಿದೇಶಿಯರಿಗೊಂದು ದೇಶೀಯರಿಗೊಂದು ಎಂಬಂತೆ ತಾರತಮ್ಯ ಮಾಡುವುದನ್ನು ನೋಡಿದಾಗ ದೇಶೀಯರಿಗೇ ಹೊಟ್ಟೆಯುರಿಯುತ್ತದೆ. ಅವರು ಡಾಲರ್‌ಗಳನ್ನು ತಂದಿದ್ದಾರೆ. ನಮ್ಮ ರೂಪಾಯಿಗೆ ಅವರ ಒಂದು ಡಾಲರ್ ಸಮ ಎಂದೆಲ್ಲ ಯೋಚಿಸಿ ಅವರಿಂದ ಹಣ ಕೀಳುವ ಪ್ರವೃತ್ತಿ ಪ್ರವಾಸೋದ್ಯಮದಲ್ಲಿ ಬಲವಾಗಿದೆ. ಅವರಿಗೆಂದೇ ವಿಶೇಷವಾಗಿ ಕಲ್ಪಿಸಿದ ಸವಲತ್ತುಗಳಿಗಾಗಿ ಅಧಿಕ ಹಣ ನಿಗದಿಪಡಿಸಲಿ. ಆದರೆ ಅವರು ವಿದೇಶಿ ಪ್ರವಾಸಿಗರಾಗಿದ್ದಾರೆ ಎಂಬ ಒಂದೇ ಕಾರಣದಿಂದ ದುಬಾರಿ ದರ ವಿಧಿಸಿ ದಂಡ ಹಾಕುವುದು ತಪ್ಪು. ಇಷ್ಟಾಗಿ ವಿದೇಶಿ ಪ್ರವಾಸಿಗರು ತಾರಾ ದರ್ಜೆ ಸೌಲಭ್ಯಗಳನ್ನೇ ಇಷ್ಟಪಡುತ್ತಾರೆಯೇ? ಬಹುಶಃ ಇಲ್ಲ. ಶುಚಿತ್ವ, ಆರೋಗ್ಯಕ್ಕೆ ಗಮನ ಕೊಟ್ಟ ಹಾಗೂ ನೀರು ವಿದ್ಯುತ್ತು ಮುಂತಾದವನ್ನು ಧಾರಾಳವಾಗಿ ಒದಗಿಸಿದ ವ್ಯವಸ್ಥೆಯಷ್ಟೇ ಅವರಿಗೆ ಸಾಕು. ತಾರಾ ಹೋಟೆಲ್‌ಗಳಲ್ಲಿ ವಿದೇಶಗಳಲ್ಲಿ ಸಿಗುವಂಥ ಆಹಾರದ ಕೆಟ್ಟ ಆವೃತ್ತಿಯ ಐಟಂಗಳನ್ನು ಒದಗಿಸುತ್ತಾರೆ. ಅದರ ಬದಲು ಅವರ ರುಚಿಗೆ ಸಮೀಪ ಬರುವಂಥ ಸ್ಥಳೀಯ ಆಹಾರ ಪರಿಕರಗಳನ್ನು ಒದಗಿಸಿದರೆ ಅವರು ಇಷ್ಟಪಡುತ್ತಾರೆ. ಇಂಥ ಅಂಶದತ್ತ ನಮ್ಮ ಪ್ರವಾಸೋದ್ಯಮ ಪ್ರಭೃತಿಗಳು ಗಮನ ಕೊಡುವುದೇ ಇಲ್ಲ. ಅವರು ಮಾತ್ರವಲ್ಲ; ಪ್ರವಾಸಿ ತಾಣಗಳ ಚೂರು ಪಾರು ಆಕರ್ಷಕ ವಸ್ತುಗಳ ಅಂಗಡಿಗಳವರೂ ವಿದೇಶಿ ಪ್ರವಾಸಿಗರು ಬಂದರೆಂದಾಕ್ಷಣ ಶೋಷಣೆಗೆ ಶುರು ಹಚ್ಚುತ್ತಾರೆ.
ನಮ್ಮ ದೇಶದ ಪ್ರವಾಸೋದ್ಯಮ ನೀತಿಯ ಒಂದು ದೊಡ್ಡ ವಿಕೃತಿ ಎಂದರೆ ದೇಶಿ ಪ್ರವಾಸಿಗರನ್ನು ನಿಕೃಷ್ಟವಾಗಿ ಕಾಣುವುದು. ದೇಶಿ ಪ್ರವಾಸಿಗರೆಂದರೆ ಯಾತ್ರಾರ್ಥಿಗಳು ಮಾತ್ರ ತಾನೇ ಎಂದು ನೀತಿ ನಿರೂಪಕರು ಅವಹೇಳನ ಮಾಡುತ್ತಾರೆ. ಅವರಿಗೊಂದಿಷ್ಟು ಶುಚಿಪೂರ್ಣ ತಂಗುದಾಣ ವ್ಯವಸ್ಥೆ ಮಾಡಬೇಕು ಎಂದು ಯಾವ ಯೋಜನಾಕರ್ತನೂ ಯೋಚಿಸುವುದಿಲ್ಲ. ದಕ್ಷಿಣ ಭಾರತ ಪ್ರವಾಸಿ ಕೇಂದ್ರಗಳಲ್ಲಿ ಮಾತ್ರವೇ ಮಧ್ಯಾಹ್ನ ಊಟದ ಹೊತ್ತಿಗೆ ಸ್ವಲ್ಪ ವ್ಯವಸ್ಥಿತವಾದ ರೀತಿಯಲ್ಲಿ ಆಹಾರ ಪದಾರ್ಥಗಳು ಸಿಗುವುದು. ದಕ್ಷಿಣವನ್ನು ಬಿಟ್ಟರೆ ಮಿಕ್ಕ ಯಾವ ಪ್ರದೇಶದಲ್ಲೂ ಸ್ವಾದಿಷ್ಟವಾಗಿದ್ದರೂ ‘ತೆತ್ತ ಹಣಕ್ಕೆ ಪರವಾಗಿಲ್ಲ’ ಎನ್ನುವಂಥ ಊಟ ಸಿಗುವುದೇ ಇಲ್ಲ.
ದೇಶಿ ಪ್ರವಾಸಿಗರಿಂದ ಡಾಲರ್ ಗಳಿಕೆ ಇಲ್ಲದಿರಬಹುದು. ಆದರೆ ತನ್ನದೇ ಆದ ಆಯಾಮದಲ್ಲಿ ದೇಶಿ ಪ್ರವಾಸೋದ್ಯಮ ಸಹಾ ಒಳ್ಳೆಯ ವರಮಾನವನ್ನೇ ತಂದುಕೊಡಬಲ್ಲದು.
ಈಚೆಗೆ ಮಾತ್ರವೇ ಉತ್ಸವಗಳ ಮೂಲಕ ವಿದೇಶಿ ಪ್ರವಾಸಿಗರನ್ನು ಸೆಳೆಯುವ ಯತ್ನಗಳಾಗಿವೆ. ಮೈಸೂರು ದಸರಾ, ಕೇರಳದ ದೋಣಿ ಓಟ, ದಕ್ಷಿಣ ಕನ್ನಡದ ಕಂಬಳ, ಕರಾವಳಿ ಉತ್ಸವ, ಹಂಪಿ ಉತ್ಸವ ಇವೆಲ್ಲ ವಿದೇಶಿಯರಿಗೆ ಮಾತ್ರ ಆಕರ್ಷಕವೆ? ದೇಶೀಯ ಪ್ರವಾಸಿಗರಿಗೆ ಆಕರ್ಷಣೆ ಆಗದೆ? ಸರ್ಕಾರಿ ಅಂಕೆಯ ಅಧಿಕಾರಿಗಳದೇ ದರ್ಬಾರು. ಅವರಲ್ಲಿ ವೃತ್ತಿಪರ ನೈಪುಣ್ಯ ಕಾಣಿಸುವುದು ಕಡಿಮೆ.
ಇಂಥ ಪ್ರತಿ ಉದತ್ಸವದಲ್ಲೂ ಸಾಮಾನ್ಯ ಜನರಿಗೆ ಬರುವ ಭಾವನೆ ಎಂದರೆ ದುಡ್ಡು ಹೊಡೆಯುವುದಕ್ಕೆ ಇದನ್ನೆಲ್ಲ ಮಾಡುತ್ತಾರೆ ಎಂಬುದೇ ಆಗಿರುತ್ತದೆ.
ಭಾರತದ ಶಿಲ್ಪ ಕೌಶಲದ ಮಟ್ಟಿಗೆ ಶಾಲೆ ಕಾಲೇಜು ಎನಿಸಿಕೊಂಡಿರುವ ಐಹಳೆ,. ಪಟ್ಟದಕಲ್ಲು ಮತ್ತು ಬದಾಮಿ ಗುಹೆಗಳ ನಡುವಣ ರಸ್ತೆಗಳನ್ನು ಕೆಟ್ಟದಾಗಿ ಇರಿಸಿಕೊಂಡ ಕೀರ್ತಿ ಪ್ರವಾಸೋದ್ಯಮ ಇಲಾಖೆಗೇ ಸಲ್ಲಬೇಕು.
ಯಾತ್ರಾ ಸ್ಥಳವೇ ಆಗಿದ್ದರೂ ತಿರುಪತಿಯನ್ನು ಪ್ರವಾಸಿ ಸ್ಥಳವಾಗಿ ಅಭಿವೃದ್ಧಿಪಡಿಸಿ ನಿಭಾಯಿಸಿಕೊಂಡ ಆಂಧ್ರವನ್ನು ಮೆಚ್ಚಬೇಕು. ವಾಸ್ತವವಾಗಿ ಪ್ರವಾಸಿಗರಿಂದ ವರಮಾನವಿದೆ ಎಂಬ ವಾಸನೆ ಹಿಡಿದು ಪ್ರವಾಸೋದ್ಯಮ ಸೌಲಭ್ಯ ಕಲ್ಪಿಸುವಲ್ಲಿ ಆಂಧ್ರ ಮತ್ತು ತಮಿಳುನಾಡಿನವರನ್ನು ಮೀರಿಸುವವರಿಲ್ಲ.
ಉತ್ತರ ಭಾರತದ ಯಾವ ಪ್ರವಾಸೀ ಕೇಂದ್ರಕ್ಕೆ ಹೋದರೂ ಪ್ರವಾಸಿಗರ ಗೋಳು ಹೇಳತೀರದು. ಆದರೂ ಭಾರತ ಪ್ರವೇಶಿಸುವ ಪ್ರವಾಸಿಗಳು ದಕ್ಷಿಣ ತನಕ ಇಳಿದುಬರುವುದು ಕಡಿಮೆ. ಇದಕ್ಕೆ ಸದ್ದು ಮಾಡಲಾಗದ ಈ ಭಾಗದ ಜನರದ್ದೇ ಹೊಣೆ.
೦೫.೦೨.೨೦೦೩
ಭಾಗ ೧೨ – ವಿಮೆ ವ್ಯಾಪಾರದ ಆಸೆ: 
೯೨. ‘ವಿಮೆ’ ಆಕರ್ಷಕ; ಸಾಧ್ಯವಾಗದ ದಾಪುಗಾಲು
ಕಷ್ಟ ಕಾಲಕ್ಕೆ ಇರುವುದು ‘ಅಪದ್ಧನ’. ಆ ವೇಳೆ ಯಾವ ಕಡೆಯಿಂದ ನೆರವು ಬಂದರೂ ಸಂತೋಷವೇ. ಕಷ್ಟ ಎನ್ನುವುದು ಸದಾ ನಷ್ಟದ ಜೊತೆಗೂಡಿದ್ದೇ ಆಗಿರುತ್ತದೆ. ನಷ್ಟ ಆಗಬಹುದು ಎಂಬುದನ್ನು ತಳ್ಳಿಹಾಕದೇ ಮುಂಚೆಯೇ ಅಂಥ ಪ್ರಸಂಗವನ್ನು ಎದುರಿಸಲು ಮುಂಜಾಗ್ರತೆಯಿಂದ ವ್ಯವಸ್ಥೆ ಮಾಡಿಕೊಳ್ಳುವುದು ಜಾಣತನ. ವಿಮೆ ಅಂಥ ಒಂದು ಜಾಣತನದ ವ್ಯವಸ್ಥೆ. ಈ ವ್ಯವಸ್ಥೆಯಡಿಗೆ ಬರುವ ಪ್ರತಿಯೊಬ್ಬರೂ ನಷ್ಟ ಕಾಲಕ್ಕೆ ಸಿಗಬಹುದಾದ ನೆರವಿನ ಪ್ರತೀಕ್ಷೆ ಮೇಲೆ ಒಂದಿಷ್ಟು ವಂತಿಗೆ ಸಲ್ಲಿಸುತ್ತಾರೆ. ಹೀಗೆ ಪ್ರೀಮಿಯಂ ಸಲ್ಲಿಸುವ ಪ್ರತಿಯೊಬ್ಬರಿಗೂ ನಷ್ಟ ಸಂಭವಿಸದೇ ಇರಬಹುದು. ಆದರೆ ಯಾರೋ ಒಬ್ಬರಿಗೆ ನಷ್ಟ ಸಂಭವಿಸಿದರೆ ಕಲೆ ಹಾಕಿದ ಮಿಕ್ಕೆಲ್ಲರ ಪ್ರೀಮಿಯಂ ಹಣದಿಂದ ಅವರಿಗೆ ನೆರವು ಕೊಡಬಹುದು.
ಅತಿ ಪ್ರಚಲಿತ ವಿಮೆ ಪದ್ಧತಿಯೆಂದರೆ ಜೀವವಿಮೆ. ಅಕಾಲ ಮೃತ್ಯುವಿನ ವಿರುದ್ಧ ಈ ವಿಮೆ. ಸತ್ತರೆ ಕುಟುಂಬ ವರ್ಗಕ್ಕೆ ಪಾಲಿಸಿಯ ಹಣ ಬಂದು ಅನುಕೂಲವಾಗುತ್ತದೆ; ಕುಟುಂಬ ಬೀದಿಗೆ ಬೀಳುವುದಿಲ್ಲ ಎಂಬ ಒಂದೇ ವಿಚಾರಧಾರೆಯಿಂದ ಜೀವನವಿಡೀ ಪ್ರೀಮಿಯಂ ಕಟ್ಟುತ್ತಾರೆ. ಅಂತಿಮವಾಗಿ ಹಣ ಕೈಸೇರಿದಾಗ ಸತತವಾಗಿ ಆದ ಹಣದುಬ್ಬರದಿಂದಾಗಿ ಅದಕ್ಕೆ ಬೆಲೆಯೇ ಇರುವುದಿಲ್ಲ. ಪ್ರೀಮಿಯಂನ ಒಂದೊಂದು ರೂಪಾಯಿ ತೆರಲೂ ಸಾಕಷ್ಟು ತ್ಯಾಗ ಮಾಡಿರುವುದಾಗಿರುತ್ತದೆ. ಪಾಲಿಸಿಯ ಹಣ ಕೈಸೇರಿದಾಗ ಅದಕ್ಕೆ ಮುಂಚಿನಷ್ಟು ಖರೀದಿ ಸಾಮರ್ಥ್ಯವೇ ಇರುವುದಿಲ್ಲ. ಆದರೂ ಜನ ಜೀವವಿಮೆಗೆ ಮನಸೋಲುತ್ತಾರೆ. ಸತ್ತಾಗ ಅನುಕೂಲವಾಗುತ್ತದೆ ಎನ್ನುವ ಸೆಂಟಿಮೆಂಟೇ ಇಲ್ಲಿ ಕೆಲಸಮಾಡುವುದು. ಹೀಗಾಗಿ ಜೀವವಿಮೆ ವಾಸ್ತವವಾಗಿ ಭಾರತದಲ್ಲಿ ಜನರ ಮನೋವೃತ್ತಿಯೇ ಆಗಿಬಿಟ್ಟಿದೆ. ಅದರಲ್ಲೂ ಉದ್ಯೋಗಿಗಳಲ್ಲಿ ಯಾರಾದರೂ ತಾವು ಜೀವವಿಮೆ ಮಾಡಿಸಿಲ್ಲ ಎಂದರೆ ಆಶ್ಚರ್ಯಚಕಿತರಾಗುವ ಸರದಿ ಇತರರದು.
ಜೀವವಿಮೆ ಎನ್ನುವುದು ಭದ್ರತೆಯನ್ನು ಸಾಧಿಸಿಕೊಳ್ಳುವ ಒಂದು ಕ್ರಮ. ಅಂತಿಮವಾಗಿ ಲಾಭ ಆಗುವುದು ಜೀವವಿಮಾ ನಿಗಮಕ್ಕೇ ಎನ್ನುವ ಭಾವನೆಯೂ ಜನಜನಿತವೇ. ಏಕೆಂದರೆ ಅಕಾಲ ಮರಣ ಪ್ರಸಂಗಗಳು ಹೆಚ್ಚಿಗೆ ಇರುವುದಿಲ್ಲ. ಆದರೂ ಅದೊಂದು ಜೀವನ ಕ್ರಮ. ನಿಗಮದ ಪಾಲಿಗೆ ಜನರ ಉಳಿತಾಯ ಹಣಕ್ಕೆ ಆದಷ್ಟೂ ಹೆಚ್ಚಿನ ಪ್ರತಿಫಲ ಕೊಡಬೇಕೆಂಬ ತವಕ ಇಲ್ಲದಿಲ್ಲ. ನಿಗಮವೇನೂ ಪಕ್ಕಾ ವ್ಯಾಪಾರಿಯಂತೆ ವಹಿವಾಟು ನಡೆಸುತ್ತಿಲ್ಲ ಎಂಬ ಭಾವನೆಯೂ ಉಂಟು.
ಆದರೆ ಇನ್ನಿತರ ವಿಮಾ ಬಾಬುಗಳಲ್ಲಿ ವ್ಯಾಪಾರವೇ ಮುಖ್ಯ. ಉದಾಹರಣೆಗೆ ಯಾವುದೇ ಬಗೆಯ ಜೀವ ವಿಮೆಗೆ ಹೊರತಾದ ವಿಮೆ, ವಾಹನ ವಿಮೆಯನ್ನು ಮಾಡಿಸುವುದು ಕಡ್ಡಾಯವಾಗಿರುವುದರಿಂದ ಬಳಕೆದಾರನಿಗೆ ನಿರ್ವಾಹವಿಲ್ಲ. ಬೆಂಕಿ ವಿಮೆ, ಕಳ್ಳತನ ವಿರುದ್ಧ ವಿಮೆ ಹೀಗೆ ನಾನಾ ಬಗೆಯ ವಿಮೆಗಳಿವೆ. ವಿಮೆ ಇಳಿಸಲು ಅವಕಾಶಗಳು ಬಹಳ. ವಿಮೆ ಕಂಪೆನಿಯು ತನಗೆ ನಷ್ಟವಾಗದ ರೀತಿಯಲ್ಲಿ ವಿಮಾ ಯೋಜನೆಯನ್ನು ರೂಪಿಸುತ್ತದೆ. ಪಾಲಿಸಿದಾರರಿಗೆ ನಷ್ಟ ಸಂಭವಿಸುವ ಸಾಧ್ಯತೆಗಳು ಹೆಚ್ಚಿಗೆ ಇದ್ದಷ್ಟೂ ಪ್ರೀಮಿಯಂ ಮುಂತಾದವು ದುಬಾರಿಯಾಗಿರುತ್ತವೆ. ಉದಾಹರಣೆಗೆ ಭಾರತ ಸರ್ಕಾರದ ಯೋಜನೆಯಡಿ ನಿರ್ಮಿಸಲಾದ ಕೃತಕ ಉಪಗ್ರಹವನ್ನೇ ವಿಮೆ ಇಳಿಸಲಾಗಿತ್ತು ಉಪಗ್ರಹ ಗೋತಾ ಹೊಡೆದರೆ ವಿಮಾ ಕಂಪೆನಿ ನಷ್ಟ ಪರಿಹಾಸ ಕಟ್ಟಿಕೊಡಬೇಕಿತ್ತು. ಬೆಳೆ ವಿಮೆ ಬೇಕೆಂದು ರೈತ ಸಮುದಾಯ ಕೇಳುತ್ತಲೇ ಇದೆ.
ಭಾರತದಲ್ಲಿ ಬೇಸಾಯವು ಮಳೆ ಮಾರುತಗಳನ್ನು ಆಧರಿಸಿರುವುದರಿಂದ ಅನಿಶ್ಚಿತತೆಯೇ ಅಧಿಕ. ಯಾವ ಕಂಪೆನಿಯೂ ಈತನಕ ವ್ಯಾಪಕವಾಗಿ ಜಾರಿಗೆ ತರಬಲ್ಲ ಬೆಳೆವಿಮೆಯೋಜನೆಯನ್ನು ರೂಪಿಸಿಲ್ಲ. ಆದರೆ ಸಮುದ್ರ ಸಾಗಾಣಿಕೆ, ರಫ್ತು ವ್ಯಾಪಾರ ಮುಂತಾದ ಬಾಬುಗಳ ವಿಮಾ ಯೋಜನೆಗಳು ಯಶಸ್ವಿಯಾಗಿ ನಡೆಯುತ್ತಿವೆ.
ಜೀವವಿಮಾ ನಿಗಮ ಸ್ವಾಯತ್ತ ಸಂಸ್ಥೆ. ಜನರಲ್ ಇನ್ಷೂರೆನ್ಸ್ ನಿಗಮದಡಿ ಓರಿಯೆಂಟಲ್, ನ್ಯೂ ಇಂಡಿಯಾ ಅಶೂರೆನ್ಸ್ ಕಂಪೆನಿಗಳು ಜೀವವಿಮೆಗೆ ಹೊರತಾದ ವಿಮೆಯನ್ನು ನಡೆಸುತ್ತಿವೆ. ನಷ್ಟಸಾಧ್ಯತೆ ಇರುವ ಯಾವುದೇ ವ್ಯವಹಾರದ ಬಗೆಗೆ ತಮಗೆ ಲಾಭವಿರುವಂತೆ ವಿಮೆ ಇಳಿಸುವ ಬಗೆಗೆ ಇವು ಯೋಜನೆಗಳನ್ನು ರೂಪಿಸಿ ಕೊಡಬಲ್ಲವು. ಸದ್ಯ ಈ ಎಲ್ಲ ವಿಮಾ ಸಂಸ್ಥೆಗಳ ಜಂಘಾಬಲ ಉಡುಗಿಹೋಗುವಂಥ ಬೆಳವಣಿಗೆಗಳು ಇದೀಗ ನಡೆದಿವೆ. ಇತ್ತೀಚಿನವರೆಗೆ ಅಮೆರಿಕವೂ ಸೇರಿದಂತೆ ಹಲವು ರಾಷ್ಟ್ರಗಳು ವಿಮಾ ವ್ಯಾಪಾರವನ್ನು ವಿದೇಶಿ ವ್ಯಾಪಾರ ಹಿತಾಸಕ್ತಿ ಇರುವ ಕಂಪೆನಿಗಳಿಗೂ ತೆರೆದಿಡಬೇಕೆಂದು ಭಾರತ ಸರ್ಕಾರದ ಮೇಲೆ ಒತ್ತಾಯ ಹೇರುತ್ತಿದ್ದವು. ಅದಕ್ಕೆ ಸಾಕಷ್ಟು ವಿರೋಧವೂ ಬಂದಿತ್ತು. ಕಾರಣ ಸರಳ. ಈ ರಾಷ್ಟ್ರಗಳಲ್ಲಿ ವಿಮಾ ವ್ಯಾಪಾರವು ಚೆನ್ನಾಗಿ ಅಭಿವೃದ್ಧಿಗೊಂಡಿದೆ. ಭಾರತದಲ್ಲಿ ವಿಮಾ ವ್ಯಾಪಾರಕ್ಕೆ ಅವಕಾಶಗಳು ಅಧಿಕ. ಜಾಗತೀಕರಣವಂತೂ ಎಲ್ಲ ರಾಷ್ಟ್ರಗಳು ಭಾರತದತ್ತ ಕಣ್ಣು ಹಾಕುವಂತೆ ಮಾಡಿವೆ. ವಿದೇಶಗಳಿಗೆ ಕೂಡಾ ವಿಮಾ ವ್ಯಾಪರ ಇಲ್ಲಿ ಪೊಗದಸ್ತಾಗಿ ನಡೆಯುತ್ತದೆ ಎಂಬುದಷ್ಟೇ ಮುಖ್ಯ.
ಈ ಕಾರಣಕ್ಕಾಗಿಯೇ ವಿರೋಧ ಬಂದಿದ್ದು ಕೂಡಾ. ವಿದೇಶಿ ಸಹಭಾಗಿತ್ವದ  ಅಥವಾ ಪೂರ್ಣ ಒಡೆತನದ ಕಂಪೆನಿಗಳು ಲಾಭ ಬಾಚಿ ತಮ್ಮ ಮಾತೃ ಕಂಪೆನಿಗಳಿಗೆ ಸಂಪತ್ತನ್ನು ರವಾನಿಸುತ್ತವೆ ಎಂಬುದೇ ಮುಖ್ಯ ಆಕ್ಷೇಪಣೆ. ಕೊನೆಗೂ ಭಾರತ ಸರ್ಕಾರ ಈಚೆಗೆ ವಿಮಾ ವ್ಯಾಪಾರವನ್ನು ವಿದೇಶೀಯರಿಗೂ ಸೇರಿದಂತೆ ಯಾರಿಗಾದರೂ ಅನ್ವಯವಾಗುವಂತೆ ತೆರೆದಿಟ್ಟಿತು. ಒಂದು ನಿಯಂತ್ರಣ ಪ್ರಾಧಿಕಾರಕ್ಕೆ ವಿಮಾ ಚಟುವಟಿಕೆಯ ಉಸ್ತುವಾರಿಯನ್ನು ವಹಿಸಿತು. ದಂಧೆ ನಡೆಸಲು ನಿಯಮಗಳನ್ನ ನಿಗದಿ ಮಾಡಿತು. ಇಷ್ಟೆಲ್ಲ ಮಾಡಲು ಮುಂಚೆಯೇ ದೇಶದ ಪ್ರತಿಷ್ಠಿತ ಕಂಪೆನಿಗಳೆಲ್ಲ ಅಮೆರಿಕ ಮತ್ತು ಯುರೋಪ್‌ನ ವಿವಿಧ ವಿಮಾ ಕಂಪೆನಿಗಳ ಜೊತೆ ಸಹಭಾಗಿತ್ವಕ್ಕೆ ಒಪ್ಪಂದ ಮಾಡಿಕೊಂಡುಬಿಟ್ಟಿದ್ದವು. ಅಂಥ ೨೦ಕ್ಕೂ ಹೆಚ್ಚು ಕಂಪೆನಿಗಳು ಇದೀಗ ಪೂರ್ಣ ಪ್ರಮಾಣದ ವಿಮಾ ವ್ಯಾಪಾರವನ್ನು ತಂತಮ್ಮ ವಿದೇಶಿ ಪಾಲುದಾರ ಕಂಪೆನಿಯ ಅನುಭವದ ಆಧಾರದ ಮೇಲೆ ನಾಗಾಲೋಟದಲ್ಲಿ ನಡೆಸಲು ಸನ್ನದ್ಧವಾಗಿವೆ. ಆರಂಭದಲ್ಲೇ ಅಡೆತಡೆ. ನಿರೀಕ್ಷಿಸಿದ್ದಂತೆ ವಿದೇಶಿ ಬಂಡವಾಳವೇ ಹರಿದು ಬರುತ್ತಿಲ್ಲ. ನಾಮಮಾತ್ರಕ್ಕೆ ೫೦ ಕೋಟಿ ಡಾಲರ್‌ನಷ್ಟು ಮಾತ್ರ ಒಳಕ್ಕೆ ಹರಿದು ಬಂದಿವೆ. ವಿದೇಶಿ ಹಿತಗಳ ತಕರಾರೆಂದರೆ ಭಾರತದಲ್ಲಿ ರೂಪಿಸಿರುವ ನಿಯಮಾವಳಿಗಳು ಲಾಭಕಾರಿ ವ್ಯಾಪಾರಕ್ಕೆ ಅನುಕೂಲವಾಗಿಲ್ಲ ಎಂಬುದೇ ಆಗಿದೆ. ವಿದೇಶಿ ಮೂಲಗಳು ಭಾರತದೊಳಗೆ ಇಣುಕಿ ನೋಡಿದಾಗ ಚಿತ್ರ ಆಕರ್ಷಕವಾಗಿತ್ತು. ಅನಂತರ ಹಾಗೆ ಕಾಣಿಸುತ್ತಿಲ್ಲ!
ಭಾರತವು ಬಹಳ ಎಚರಿಕೆ ತೋರಿಸುವುದಕ್ಕೆ ಕಾರಣವಿಲ್ಲದಿಲ್ಲ. ಬೇರೆ ಕೆಲವು ರಾಷ್ಟ್ರಗಳನ್ನು ವಿದೇಶಿ ವಿಮಾ ಕಂಪೆನಿಗಳು ಪ್ರವೇಶ ಮಾಡಿದಾಗ ಲಾಭದ ಬದಲು ಪ್ರೀಮಿಯಂ ಹಣವನ್ನೇ ತಮ್ಮಲ್ಲಿಗೆ ಇವು ಸಾಗಿಸಿಕೊಂಡ ಉದಾಹರಣೆಗಳಿವೆ. ಒಂದೊಂದು ಕಂಪೆನಿಯೂ ವಿಮೆ ಇಳಿಸಿದ ಯೋಜನೆಗಳನ್ನು ಅನ್ಯರಿಗೆ ವಹಿಸಿ, ಅಂದರೆ ಮರು ವಿಮೆ ಇಳಿಸಿ, ಕೈತೊಳೆದುಕೊಂಡ ಪ್ರಸಂಗಗಳಿವೆ. ಗುಜರಾತ್ ಭೂಕಂಪದ ವೇಳೆ ಅನುಭವಕ್ಕೆ ಬಂದ ಒಂದು ಅಂಶವೇ ಸಾಕು; ಭಾರತ ಎಷ್ಟು ಎಚ್ಚರಿಕೆ ವಹಿಸಬೇಕೆಂಬುದನ್ನು  ಸೂಸುತ್ತದೆ. ವಿಮೆ ಇಳಿಸಿದ್ದವರಿಗೆ ಭೂಕಂಪನ ನಂತರ ಒಟ್ಟು ೧೨೦೦೦ ಕೋಟಿ ರೂಪಾಯಿ ಪರಿಹಾರದ ಹಣ ವಿದೇಶಿ ಮೂಲದ ವಿಮಾ ಕಂಪೆನಿಗಳವರಿಂದ ಪಾವತಿ ಆಗಬೇಕಿದೆ. ಆದರೆ ಸಂದ ಹಣ ಕೇವಲ ೨೯೦೦ ಕೋಟಿ ರೂಪಾಯಿ ಮಾತ್ರ!
ಸದ್ಯದ ವಿಮಾ ಏಜೆಂಟರು ಇರುವ ಪದ್ಧತಿಯ ಜೊತೆಗೆ ಬ್ರೋಕರುಗಳು ಇರುವ ಪದ್ಧತಿ ಸಹಾ ಇರಬೇಕೆಂದು ವಿಮಾ ಕಂಪೆನಿಗಳು ಕೇಳುತ್ತಿವೆ. ನಿಯಂತ್ರಣ ಪ್ರಾಧಿಕಾರವಾದರೋ ಬಳಕೆದಾರ ಹಿತರಕ್ಷಣೆಯ ಅಂಶಗಳನ್ನು ಅಳವಡಿಸಲು ಹೆಚ್ಚು ಹೆಣಗುತ್ತಿರುವಂತೆ ಭಾಸವಾಗುತ್ತಿದೆ. ಚಿತ್ರಣ ಇನ್ನೂ ಸ್ಪಷ್ಟವಿಲ್ಲ. ತೇಜಿಯಾದ ವ್ಯಾಪಾರಕ್ಕೆ ವಿಫುಲ ಅವಕಾಶವೇನೋ ಇದೆ; ಆದರೆ ಅದು ಯಾರ ಲಾಭಕ್ಕಾಗಿ ಎಂಬುದಷ್ಟು ನಿರ್ಣಯವಾಗಬೇಕಿದೆ.
೨೯.೦೮.೨೦೦೧
ಭಾಗ ೧೨ – ವಿಮೆ ವ್ಯಾಪಾರದ ಆಸೆ: 
೯೩. ಪಾಲಿಸಿದಾರನ ಮನ ಒಲಿಸಲು ಕಸರತ್ತು
ವಿಮೆ ರಂಗದಲ್ಲಿ ನೂಕುನುಗ್ಗುಲು ಉಂಟಾಗಿರುವುದರಿಂದ ತತ್ಕಾಲಕ್ಕೆ ಗ್ರಾಹಕನಿಗೆ ಗೊಂದಲ ಆಗುವುದು ಖಚಿತ. ಈ ತನಕ ಸರ್ಕಾರಿ ವಲಯದ ಎಲ್.ಐ.ಸಿ.ಯೇ ಮತ್ತಿತರ ನಿಗಮಗಳ ನಾನಾ ಉದ್ದೇಶದ ಪಾಲಿಸಿಗಳಲ್ಲಿ ಹಣ ತೊಡಗಿಸಿಯೇ ಗ್ರಾಹಕನಿಗೆ ರೂಢಿ.
ಹೊಸದಾಗಿ ತಲೆ ಎತ್ತುತ್ತಿರುವ ವಿಮಾ ಕಂಪೆನಿಗಳು ಪೂರ್ತಿಯಾಗಿ ಹಣಕಾಸು ಸಂಸ್ಥೆಗಳಾಗಿರುವ ಹಿನ್ನೆಲೆಯಲ್ಲಿ ಹುಟ್ಟಿಕೊಂಡಿದ್ದೇನಲ್ಲ. ಹಾಗೆ ನೋಡಿದರೆ ಹೊಸ ಕಂಪೆನಿಗಳು ಬೇರೆ ಬೇರೆ ಹಿನ್ನೆಲೆ ಮತ್ತು ಅನುಭವಗಳು ಉದ್ಯಮದ ಆಸರೆಯನ್ನೇ ಹೊಂದಿವೆ. ಆದುದರಿಂದ ಗ್ರಾಹಕನನ್ನು ಒಲಿಸಿಕೊಳ್ಳುವಲ್ಲಿ ವೈವಿಧ್ಯ ಇರುವುದು ಸಹಜ.
ಹೊಸ ಕಂಪೆನಿಗಳು ತಮ್ಮ ಕಾರ್ಯಶೈಲಿಯಲ್ಲಿ ಹೈಟೆಕ್ ಆಗಿರಲಿಕ್ಕೆ ಸಾಕು. ವಿವಿಧ ವಿದೇಶಿ ವಿಮಾ ಕಂಪೆನಿಗಳು ಸಹಯೋಗ ನೀಡುತ್ತಿರುವುದೇ ಅದಕ್ಕೆ ಕಾರಣ. ಭಾರತದಲ್ಲಿ ವಿಮೆ ಇಳಿಸುವವರ ಸಂಖ್ಯೆ ಸದ್ಯ ಕಡಿಮೆ ಇರುವುದರಿಂದ ಹೊಸ ಗ್ರಾಹಕನನ್ನು; ಅಂದರೆ ಈ ತನಕ ವಿಮೆಯ ಹೊರಗೇ ಇರುವವರನ್ನು; ಆಕರ್ಷಿಸುವಲ್ಲಿ ಆಸಕ್ತಿ ವಹಿಸುತ್ತವೆ. ಈ ಕಂಪೆನಿಗಳು, ವಾಸ್ತವವಾಗಿ ಪೈಪೋಟಿ ಎಲ್ಲಿಯೇ ಹುಟ್ಟಿಕೊಳ್ಳುವಾಗಲೂ ಹೊಸ ಗ್ರಾಹಕರನ್ನು ಪಳಗಿಸಿಕೊಳ್ಳಲು ಹೆಣಗುವುದು ಸಾಮಾನ್ಯ.
ಹೊಸ ಕಂಪೆನಿಗಳು ‘ಉತ್ಪನ್ನ’ಗಳ ಸಂಖ್ಯೆಯನ್ನು ಅಪಾರವಾಗಿ ರೂಪಿಸಿರುವುದು ಈಗಾಗಲೇ ಗ್ರಾಹಕರ ಗಮನಕ್ಕೆ ಬರುತ್ತಿದೆ. ಉದಾಹರಣೆಗೆ ಎಲ್.ಐ.ಸಿ. ಯೋಜನೆಗಳಿಗೆ ಎದುರಾಳಿಯಾಗಿ ಹೊಸ ಕಂಪೆನಿಗಳು ತಂತಮ್ಮ ವಿವಿಧ ಯೋಜನೆಗಳನ್ನು ರೂಪಿಸುತ್ತಿವೆ. ಮೊಟ್ಟ ಮೊದಲಿಗೆ ಬಹುತೇಕ ಕಂಪೆನಿಗಳು ಜೀವವಿಮೆಗೇ ಕೈಹಾಕುತ್ತವೆ. ಆ ವೇಳೆ ‘ಹೀಗಲ್ಲದಿದ್ದರೆ ಹಾಗೆ’ ಎನ್ನುವ ರೀತಿಯಲ್ಲಿ ಪೈಪೋಟಿಯಲ್ಲಿ ಎಲ್.ಐ.ಸಿ.ಯನ್ನು ಮೀರಿಸಿದ ಸಂಖ್ಯೆಯಲ್ಲಿ ಯೋಜನೆಯನ್ನು ರೂಪಿಸುತ್ತಿವೆ. ವಿದೇಶಿ ಸಹಯೋಗದ ಒಂದು ಕಂಪೆನಿಯಂತೂ ಜೀವವಿಮೆ ಕುರಿತ ೨೫೦ ಬಗೆಯ ಯೋಜನೆಗಳನ್ನು ರೂಪಿಸಿದೆ! ವಿಶೇಷವೆಂದರೆ ಒಂದಕ್ಕಿಂತ ಇನ್ನೊಂದು ಭಿನ್ನ. ಒಬ್ಬ ಗ್ರಾಹಕ ಜೀವವಿಮೆ ಇಳಿಸಲು ಮುಂದಾದರೆ ೨೫೦ ರೀತಿ ಯೋಚಿಸಿ ಯೋಜನೆಯನ್ನು ಆಯ್ಕೆ ಮಾಡಿಕೊಳ್ಳಬಹುದು.
ಈಗಾಗಲೇ ಕೇಂದ್ರ ಸರ್ಕಾರದ ಲೈಸನ್ಸ್ ಪಡೆದಿರುವ ಹೊಸ ಕಂಪೆನಿಗಳಲ್ಲಿ ಹಲವು ಮಾತ್ರವೇ ಜೀವವಿಮೆ ಮತ್ತು ಜೀವವಿಮೆಯೇತರ ವಹಿವಾಟು ನಡೆಸುವುದಕ್ಕೆ ಸಿದ್ಧವಾಗಿರುವುದು. ಇನ್ನು ಹಲವು ಕಂಪೆನಿಗಳು ಬರಿದ ಜೀವವಿಮೆಯೇತರ ಯೋಜನೆಗಳನ್ನು ಮಾತ್ರ ರೂಪಿಸುತ್ತವೆ. ವಹಿವಾಟು ಯಾವುದೇ ಬಗೆಯದಾದರೂ ಯೋಜನೆಗಳ ಸಂಖ್ಯೆ ಮಾತ್ರ ಅಸಂಖ್ಯ.
ಜೀವವಿಮೆಯ ನಂತರ ಹಳೆಯ ಮತ್ತು ಹೊಸ ಕಂಪೆನಿಗಳೆಡರ ನಡುವೆ ತೀವ್ರ ಪೈಪೋಟಿ ಏಳಿಸುವುದು ವೈದ್ಯಕೀಯ ವೆಚ್ಚ ಭರಿಸುವುದಕ್ಕೆ ನೆರವಾಗುವ ಪಾಲಿಸಿಗಳ ವ್ಯವಹಾರ. ಭಾರತದಲ್ಲಿ ಈಗಷ್ಟೇ ವೈದ್ಯಕೀಯ ಅರಿವು ಹೆಚ್ಚುತ್ತಿರುವುದರಿಂದ ಹೈಟೆಕ್ ಕಾಯಿಲೆಗಳು ಹಾಗೂ ಜೀವಮಾನವಿಡೀ ಕಾಡುವ ದೈಹಿಕ ಬಾಧೆಗಳು ಅಧಿಕವಾಗುತ್ತಿರುವುದರಿಂದ ಹಾಗೂ ವೈದ್ಯಕೀಯ ತಪಾಸಣೆ, ರೋಗ ನಿಧಾನ ಮತ್ತು ಚಿಕಿತ್ಸೆಯ ವೆಚ್ಚಗಳು ವಿಪರೀತವಾಗಿ ಬೆಳೆದಿರುವುದರಿಂದ ವಿಮೆ ಕಂಪೆನಿಗಳಿಗೆ ಹೊಸ ಅವಕಾಶಗಳು ವಿಪುಲವಾಗಿ ತೆರೆದುಕೊಂಡಿವೆ. ಲಕ್ಷಾಂತರ ರೂಪಾಯಿ ವೆಚ್ಚ ತಲೆ ಮೇಲೆ ಏರಿ ಬರುವ ಅಪಾಯ ಕಾಣಿಸುತ್ತಿರುವಾಗ, ಅಂಥ ಪರಿಸ್ಥಿಯನ್ನು ಎದುರಿಸುವ ಸಿದ್ಧತೆಗಾಗಿ ಪ್ರತಿ ತಿಂಗಳು ಕೆಲವು ಸಾವಿರ ರೂಪಾಯಿ ಪ್ರೀಮಿಯಂ ತೊಡಗಿಸಲು ಗ್ರಾಹಕ ಅದೇಕೆ ಮುಂದುವರೆಯುವುದಿಲ್ಲ?
ಹಳೆಯ ಕಂಪೆನಿಗಳು ಹೆಚ್ಚಾಗಿ ಜೀವವಿಮೆ ಮೇಲೆ ಗಮನ ಕೇಂದ್ರೀಕರಿಸಿದ ಕಾರಣ ಸಾಕಷ್ಟು ಅಭಿವೃದ್ಧಿಪಡಿಸದೆ ಇರುವ ಕ್ಷೇತ್ರ ಎಂದರೆ ನಿವೃತ್ತಿ ವೇತನಕ್ಕೆ ಸಂಬಂಧಿಸಿದ್ದು. ಎಲ್.ಐ.ಸಿ.ಯ ಜೀವನ ಸುರಕ್ಷಾ ಸರಣಿಯ ಯೋಜನೆಗಳು ಜನಪ್ರಿಯವಾಗಿರುವುದು ನಿಜ. ಆದರೆ ಹೊಸ ಕಂಪೆನಿಗಳು ಇನ್ನಷ್ಟು ಅವಕಾಶಗಳು ಲಭ್ಯವಿರುವುದನ್ನು ಕಂಡುಕೊಳ್ಳಬಹುದು. ಜೀವನ ದಿನೇ ದಿನೇ ದುಬಾರಿ ಆಗುತ್ತಿರುವಾಗ ಹಾಗೂ ಉದ್ಯೋಗ ಪ್ರಧಾನ ಕುಟುಂಬಗಳಲ್ಲಿ ವಿದ್ಯಾವಂತರು ದೇಶವನ್ನೇ ಬಿಟ್ಟು ಹೋಗುವುದು ಹೆಚ್ಚುತ್ತಿರುವಾಗ; ನಿವೃತ್ತರಾದ ಮೇಲೆ ಅಭದ್ರತೆ ಹೆಚ್ಚುತ್ತಿದೆ ಎನ್ನುವಾಗ; ಈ ಬಗೆಯ ಯೋಜನೆಗಳು ಹೆಚ್ಚು ಹೆಚ್ಚು ಜನಪ್ರಿಯ ಆಗುತ್ತವೆ. ನಿವೃತ್ತರಾದ ಮೇಲೆ ತಿಂಗಳು ತಿಂಗಳೂ ಅನುಕೂಲಕರವಾದ ಮೊತ್ತ ಕೈಸೇರುತ್ತದೆ ಎನ್ನುವುದು ಖಚಿತವಾದರೆ, ಇಳಿ ವಯಸ್ಸಿನ ಯಾವ ಸಂಬಳಗಾರ ತಾನೇ ಆಕರ್ಷಿತನಾಗುವುದಿಲ್ಲ?
ಹೀಗೆ ವಿಮೆಯ ಸಾಧ್ಯತೆಗಳನ್ನೆಲ್ಲ ಹೆಚ್ಚಿಸುವ ದಿಕ್ಕಿನಲ್ಲಿ ನವಜಾತ ಕಂಪೆನಿಗಳು ಶ್ರಮಿಸತೊಡಗಿದರೆ ಹಳೆಯ ವಿಮಾ ನಿಗಮಗಳು ಪೈಪೋಟಿಯನ್ನು ಹೇಗೆ ಎದುರಿಸಿಯಾವು? ಇವು ಕೂಡಾ ಹೊಸ ಯೋಜನೆಗಳನ್ನು ರೂಪಿಸಿಯಾವು. ಜೀವವಿಮಾ ನಿಗಮ ಮತ್ತು ಸಾಮಾನ್ಯ ವಿಮಾ ನಿಗಮದ ಕಂಪೆನಿಗಳು ಹಳೆಯ ಹುಲಿಗಳು. ಗಟ್ಟಿಯಾದ ನೆಲೆಯ ಮೇಲೆ ವ್ಯವಹಾರ ನಡೆಸುತ್ತಿವೆ. ವಿಮೆ ಇಳಿಸುವುದಕ್ಕೆ ಈಗಿಗಿಂತ ಹಲವು ಪಟ್ಟು ಅವಕಾಶಗಳು ಭವಿಷ್ಯದಲ್ಲಿ ಲಭ್ಯವಿವೆ; ಆದರೆ ಈವರೆಗೆ ಸಿಕ್ಕ ಅವಕಾಶವೇನೂ ಕಡಿಮೆ ಇಲ್ಲ. ಅಷ್ಟನ್ನೂ ಇವು ಬಾಚಿಕೊಂಡಿವೆ. ಗ್ರಾಹಕರ ಗುಡ್‌ವಿಲ್ ಅನ್ನು ಗಳಿಸಿಕೊಂಡಿದೆ. ಈಗಾಗಲೇ ಒಳ್ಳೆಯ ಮಾರಾಟ ಜಾಲವನ್ನು ಹರಡಿವೆ. ಹೊಸ ಕಂಪೆನಿಗಳು ಇಂಥ ಅನುಕೂಲ ಸ್ಥಿತಿಗೆ ಏರಲು ಸಾಕಷ್ಟು ಕಷ್ಟಪಡಬೇಕಾಗುವುದೇ ಅಲ್ಲದೆ ಹಲವು ವರ್ಷ ಕಾಲ ಹೆಣಗಬೇಕಾಗುತ್ತದೆ.
ಹೊಸ ಕಂಪೆನಿಗಳಿಗೆ ಸ್ವತಃ ಅನುಭವ ಇಲ್ಲದಿದ್ದರೂ, ಸಹಯೋಗ ನೀಡಿರುವ ವಿದೇಶಿ ಕಂಪೆನಿಗಳ ಅನುಭವ ಬೆನ್ನಿಗೆ ಇದೆ. ಹೊಸ ಉತ್ಪನ್ನ ಮಾತ್ರವಲ್ಲದೆ ಹೊಸ ವಿಧಾನಗಳು ಮೂಡಿ ಬರುತ್ತವೆ. ಎಲ್.ಐ.ಸಿ.ಯೇ ಮುಂತಾದ ಕಡೆ ಹೇಳಿ ಕೇಳಿ ಹಳೆಯ ಶೈಲಿಯ ಕಾರ್ಯವಿಧಾನಗಳು ಮಾತ್ರವೇ ವಿಜೃಂಭಿಸಿವೆ. ಸರ್ಕಾರಿ ವಲಯದ ಕಂಪೆನಿಗಳಂತೆ ಇವು ಕಾರ್ಯ ನಿರ್ವಹಿಸುವ ಕಾರಣ ಅಗತ್ಯವಿಲ್ಲದಿರಲಿ; ಇರಲಿ; ಅಸಂಖ್ಯ ಜನಸ್ತೋಮಕ್ಕೆ ಉದ್ಯೋಗ ಒದಗಿಸಿಕೊಟ್ಟಿವೆ. ಇಷ್ಟೊಂದು ಜನಕ್ಕೆ ಕೆಲಸವಿದೆಯೇ ಇಲ್ಲವೇ ಎಂಬುದಾಗಿ ಯಾವ ಕಾಲಘಟ್ಟದಲ್ಲೂ ಯೋಚನೆ ಮಾಡಿಲ್ಲ. ಸರ್ಕಾರಿ ವಲಯ ಬ್ಯಾಂಕುಗಳಲ್ಲಿ ಮಾಡಿದಂತೆ ಸ್ವಯಂ ನಿವೃತ್ತಿ ಯೋಜನೆಗಳನ್ನು ಜಾರಿ ಮಾಡಿಲ್ಲ. ಹೊಸ ಕಂಪೆನಿಗಳು ಈ ರೀತಿ ಅಸಂಖ್ಯ ಜನರನ್ನು ನೇಮಿಸಿಕೊಳ್ಳುವುದಿಲ್ಲ. ಆದ್ದರಿಂದ ಅವುಗಳ ಲಾಭಕ್ಷಮತೆ ಹೆಚ್ಚಿಗೆ ಇರುತ್ತದೆ. ಕಚೇರಿಗಳನ್ನೂ, ಕಾರ್ಯ ವಿಧಾನವನ್ನೂ ಆದುನಿಕವಾಗಿ ಸುಸಜ್ಜಿತಗೊಳಿಸುವುದರಿಂದ ಹಾಗೂ ವೇಗವಾಗಿ ಕಂಪ್ಯೂಟರೀಕರಣಕ್ಕೆ ವ್ಯವಸ್ಥೆ ಮಾಡುವುದರಿಂದ ಆರಂಭಕ್ಕೆ ಅಧಿಕ ಹಣ ಹೂಡಬೇಕಾಗಬಹುದು; ಆ ಮಾತು ಬೇರೆ. ಆದರೆ ಅಧಿಕ ಲಾಭಕಾರಿ ಆಗುವಂತೆ ವಿದೇಶಿ ಸಹಯೋಗ ಕಂಪೆನಿಯ ಅನುಭವವು ಪಾಠ ಹೇಳಿಕೊಡುತ್ತದೆ.
ವಿಮೆ ವಹಿವಾಟಿನ ಬೆನ್ನೆಲುಬು ಎಂದರೆ ಏಜೆಂಟರ ಸಮೂಹ. ಎಲ್.ಐ.ಸಿ.ಯೇ ಮುಂತಾದ ಕಡೆಯ ಏಜೆಂಟರು ಇಷ್ಟೂ ದಶಕಗಳಲ್ಲಿ ತಂತಮ್ಮ ಸಂಸ್ಥೆಯನ್ನು ಬೆಳೆಸಿದ್ದಾರೆ. ತಾವೂ ಶ್ರಮಕ್ಕೆ ತಕ್ಕಂತೆ ಹಾಗೂ ಶ್ರಮಕ್ಕೆ ಮೀರಿದಂತೆ ಲಾಭಮಾಡಿಕೊಂಡಿದ್ದಾರೆ. ಇವರಿಗೆ ವಾಸ್ತವ ತರಪೇತಿ ಸಿಕ್ಕಿರುವುದಕ್ಕಿಂತ ಕಾರ್ಯಾನುಭವವೇ ಅಧಿಕ. ಆದರೆ ಹೊಸ ಕಂಪೆನಿಗಳು ಏಜೆಂಟರಿಗೆ ಬಹಳ ಒಳ್ಳೆಯ ತರಪೇತಿಯನ್ನು ಕೊಡಲಿಕ್ಕೆ ಸಾಕು. (ಬ್ಯಾಂಕಿಂಗ್ ವಲಯದ ಆಧುನಿಕ ಕಂಪೆನಿಗಳು ಈ ದಿಕ್ಕಿನಲ್ಲಿ ಸಾಕಷ್ಟು ವಿಫಲವಾಗಿವೆ ಎನಿಸುತ್ತದೆ. ಹಳೆಯ ಬ್ಯಾಂಕುಗಳೇ ವಾಸಿ ಎಂದು ಗ್ರಾಹಕ ಭಾವಿಸಿರುವುದೂ ಉಂಟು. ಆ ಮಾತು ಬೇರೆ).
ವಿಮೆ ರಂಗದ ಹಳೆಯ ಕಂಪೆನಿಗಳಿಗೆ ಇರುವ ಅನುಕೂಲವೆಂದರೆ ಇವು ತಮ್ಮ ಗ್ರಾಹಕನ ಮನಸ್ಸು ಹಾಗೂ ವಿಚಾರ ಲಹರಿ ಹೇಗಿರುತ್ತವೆ ಎಂಬುದನ್ನು ಅರ್ಥಮಾಡಿಕೊಂಡಿವೆ. ಈ ಅನುಕೂಲ ತಕ್ಷಣಕ್ಕೆ ಹೊಸ ಕಂಪೆನಿಗಳಿಗೆ ಲಭ್ಯವಿರುವುದಿಲ್ಲ. ಹೊಸ ಕಂಪೆನಿಗಳ ಆಧುನಿಕ ವ್ಯವಹಾರ ಶೈಲಿಯನ್ನು ಹಳೆಯ ನಿಗಮಗಳು ಸ್ವತಃ ರೂಢಿಸಿಕೊಳ್ಳಲು ಮುಂದಾದರೆ ಅಡ್ಡಿ ಇಲ್ಲ.
ವಿಮಾ ಯೋಜನೆಗಳು ಈವರೆಗೆ ಸರ್ಕಾರದ ಕೃಪಾ ಪೋಷಣೆಯಿಂದ ಮಾತ್ರ ಬೆಳೆದು ಸುಪುಷ್ಟಗೊಂಡಿವೆ. ಆದಾಯಕರ ರಿಯಾಯ್ತಿ ಮತ್ತು ವಿನಾಯ್ತಿಗಳು ಲಭ್ಯವಾಗುತ್ತವೆ ಎಂಬ ಒಂದೇ ಕಾರಣಕ್ಕೆ ಸಂಬಳದಾರರು ಪಾಲಿಸಿಗಳನ್ನು ಕೊಳ್ಳುತ್ತಾರೆ. ಜೀವವಿಮೆಯಲ್ಲಿ ಮಾತ್ರವೇ ತಮ್ಮ ಭದ್ರತೆಯ ಬಗೆಗೆ ಕಾಳಜಿ ವಹಿಸುವುದು. ವಾಹನ ವಿಮೆಯನ್ನೇ ತೆಗೆದುಕೊಂಡರೆ ಶಾಸನಬದ್ಧವಾಗಿ ಕಡ್ಡಾಯ ಮಾಡದೇ ಇದ್ದಿದ್ದರೆ ಈಗ ಇರುವಷ್ಟು ಪಾಲಿಸಿದಾರರು ಇರುತ್ತಿದ್ದರೇನು?
ವಿಮೆ ವ್ಯವಹಾರಕ್ಕೆ ಹೊಸದಾಗಿ ಇಳಿದಿರುವವರು ಕೂಡಾ ಕರ ರಿಯಾಯ್ತಿ ಮತ್ತು ವಿನಾಯ್ತಿಗಳ ಮೇಲೆ ಆಧಾರಪಡುವವರೇ ಸರಿ. ಕರ ಸೌಲಭ್ಯಗಳು ಗ್ರಾಹಕರ ಪಾಲಿಗೆ ಇನ್ನಷ್ಟು ಲಭಿಸುವಂತೆ ಒತ್ತಡ ಹೇರಲಿಕ್ಕೂ ಸಾಕು. ಅದು ಗ್ರಾಹಕನ ಪಾಲಿಗೆ ಆಗುವ ಅನುಕೂಲವೇ ಸರಿ.
ಭಾರತದಲ್ಲಿ ವಿಮೆಯು, ಅದರಲ್ಲೂ ಜೀವವಿಮೆಯು, ಉಳಿತಾಯದ ಒಂದು ಬಾಬು. ಸಂಬಳಗಾರರು ಎಲ್.ಐ.ಸಿ.ಯ ಇಡುಗಂಟನ್ನು ತಮ್ಮ ಜೀವಿತ ಕಾಲದ ಉಳಿತಾಯ ಮೊತ್ತ ಎಂದೇ ಭಾವಿಸುತ್ತಾರೆ. ತಾವು ಹಣಕ್ಕೆ ಬೆಲೆ ಇದ್ದಾಗ ಕಂತುಗಳನ್ನು ಕಟ್ಟಿಕಾಲಾನುಕ್ರಮದಲ್ಲಿ ಮೌಲ್ಯ ಕಳೆದುಕೊಂಡ ಹಣವನ್ನು ಆಮೇಲೆ ಪಡೆಯುವುದರಿಂದ ಆಗುವ ನಷ್ಟ ಪಾಲಿಸಿದಾರನ ಗಮನಕ್ಕೆ ಬರುವುದೇ ಇಲ್ಲ.
ವಿಪರ್ಯಾಸವೆಂದರೆ, ಇಂಥ ವಸ್ತುಸ್ಥಿತಿ ನಡುವೆಯೂ ವಿಮೆ ಇಳಿಸುವ ವ್ಯವಹಾರವು ಹೆಚ್ಚು ಹೆಚ್ಚು ಉಳಿತಾಯ ಹಣವನ್ನು ಮುಂದೆ ಸಹಾ ಸಂಗ್ರಹಿಸಬಲ್ಲದು. ಏಕೆಂದರೆ ಇತರ ಉಳಿತಾಯ ಬಾಬುಗಳು ಸೊರಗಿವೆ. ಬಡ್ಡಿ ದರಗಳನ್ನು ಸರ್ಕಾರವು ಸತತವಾಗಿ ಇಳಿಸುತ್ತಾ ಇರುವುದರಿಂದ ವಿಮೆ ಯೋಜನೆಗಳು ಲಾಭಕಾರಿ ಎಂದು ಗ್ರಾಹಕ ಯೋಚಿಸಿದರೆ ಆಶ್ಚರ್ಯವಿಲ್ಲ.
೨೦.೦೩.೨೦೦೨
ಭಾಗ ೧೩ – ಸಣ್ಣ ಕೈಗಾರಿಕೆ ಉದ್ಯೋಗ ಭಂಡಾರ: 
೯೪. ಸಣ್ಣದು ಸುಂದರ – ಆದರೀಗ ಭಯಾನಕ
ಉತ್ತರ ಭಾರತ ಭಾಷೆಯಲ್ಲಿ ವ್ಯಾಪಾರಿ ಎನ್ನುವುದಕ್ಕೆ ಬೇಪಾರಿ ಎಂಬ ಹೆಸರಿದೆ. ಇದೇನೇ ಇದ್ದರೂ ಇದಕ್ಕೇನೂ ಸಂಬಂಧವಿಲ್ಲದೆ ‘ಅಬ್ಬೇಪಾರಿ’ ಎನ್ನುವ ಪದವೊಂದು ಕನ್ನಡದಲ್ಲುಂಟು. ನಿಘಂಟಿನಲ್ಲಿ ಅದಕ್ಕಿರುವ ಅರ್ಥವೆಂದರೆ, ‘ಕೆಲಸವಿಲ್ಲದವನು, ದಿಕ್ಕಿಲ್ಲದವನು, ಗತಿ ಕೆಟ್ಟವನು’. ವಾಸ್ತವವಾಗಿ ಸಣ್ಣ ಉದ್ಯಮದಲ್ಲಿರುವವರು ಈಗ ಅಬ್ಬೇಪಾರಿಗಳಾಗಿದ್ದಾರೆ.
ಮುಂಚಿನಿಂದಲೂ ಸಣ್ಣ ಉದ್ಯಮದವರು ಸಹಾನುಭೂತಿಗೆ ಪಾತ್ರರು. ಒಳ್ಳೆಯ ಕೆಲಸ ಇವರದು. ಆದರೆ ಬಡಪಾಯಿಗಳು. ವಾರದ ಏಳು ದಿನ, ತಿಂಗಳ ೩೦ ದಿನ, ವರ್ಷದ ೩೬೫ ದಿನ ಇವರು ದುಡಿಯುತ್ತಾರೆ. ಇದ್ದ ಹಾಗೆಯೇ ಇರುತ್ತಾರೆ. ಉದ್ಯಮ ನಡೆಸುವ ಮಾಲೀಕ ಇರಲಿ, ಅದರೊಳಗಿನ ಕಾರ್ಮಿಕ ಇರಲಿ; ಸದಾ ಜಪಿಸುವುದು ಒಂದೇ ಮಂತ್ರ – ‘ಕೆಲಸ ಕೊಡಿ’ ಎನ್ನುವುದು. ನಮ್ಮ ದೇಶದಲ್ಲಿ ಇವರನ್ನು ಪೂರಾ ಅಂದರೆ ಪೂರಾ ದುಡಿಸಿಕೊಂಡಿದ್ದು ಆಗಿದೆ. ಇದೀಗ ಇವರ ಕೆನ್ನೆ ಮತ್ತು ಬೆನ್ನಿನ ಮೇಲೆ ಮಾತ್ರ ಏಟು ಬೀಳುತ್ತಿಲ್ಲ. ಇವರ ಹೊಟ್ಟೆಯ ಮೇಲೆ ಹೊಡೆಯುವುದಾಗಿದೆ.
ಜಾಗತೀಕರಣ ಜಾರಿಗೆ ಬರುತ್ತಿದ್ದಂತೆ ಸಣ್ಣ ಉದ್ಯಮ ನಾಮಾವಶೇಷವಾಗುತ್ತದೆ ಎಂಬ ಭೀತಿ ಹರಡಿತು. ಎಂಎನ್‌ಸಿ (ಬಹುರಾಷ್ಟ್ರೀಯ ಕಂಪನಿ)ಗಳು ಇವನ್ನು ಉಳಿಯ ಗೊಟ್ಟಾವೆ ಎಂಬುದೇ ಪ್ರಶ್ನೆ. ಅಗ್ಗಕ್ಕೆ, ಹೇಳಿದ ಹಾಗೆ ಕೇಳಿಕೊಂಡು, ಕೇಳಿದ ರೀತಿಯಲ್ಲಿ ಕೆಲಸ ಮಾಡುವವರಿದ್ದರೆ ದುಡಿಸಿಕೊಳ್ಳಲು ಎಂಎನ್‌ಸಿಗಳಾದರೂ ಏಕೆ ಮುಂದಾಗುವುದಿಲ್ಲ ಎನ್ನುವ ವಾದವೂ ನಡೆಯಿತು. ಜಾಗತೀಕರಣ ಜಾರಿಗೆ ಬರಲಿಲ್ಲ, ಪೂರ್ತಿಯಾಗಿ. ಸಣ್ಣ ಉದ್ಯಮವೂ ನಾಮಾವಶೇಷ ಆಗಲಿಲ್ಲ, ಸದ್ಯ!
ಆದರೆ ಆರ್ಥಿಕ ಹಿಂಜರಿತ ಎಂಬ ಭೂತ ದೇಶವನ್ನು ಹೊಕ್ಕಿತಲ್ಲ. ಅದರ ಬಿಸಿಗೆ ಮೇಣದಂತೆ ಕರಗಿ ಹೋಗುತ್ತಿದೆ ಸಣ್ಣ ಉದ್ಯಮ ವಲಯ.
ಯಾವುದೇ ಉದ್ಯಮಕ್ಕೆ ಬೇಕಾಗುವ ಯಂತ್ರೋಪಕರಣ, ಕಚ್ಚಾಸಾಮಗ್ರಿ, ಕೆಲಸಗಾರರು, ಬಂಡವಾಳ, ಮ್ಯಾನೇಜ್‌ಮೆಂಟ್, ಮಾರಾಟದ ಕೆಲಸ ಎಲ್ಲವನ್ನೂ ಸಣ್ಣ ಉದ್ಯಮಿ ಸ್ವತಃ ನೋಡಿಕೊಳ್ಳುತ್ತಾನೆ. ಕೆಲಸಗಾರರ ಜೊತೆ ಜೊತೆಗೆ ತಾನೂ ಕೆಲಸಗಾರನ ಹಾಗೆ ದುಡಿಯುತ್ತಾನೆ. ಸ್ವತಃ ಮಾಲೀಕ ಮತ್ತುಆಳು ಎಲ್ಲ ಆಗಿರುತ್ತಾನೆ. ಅದೇ ವಿಶೇಷ. ಕೈಗೆ ಬಂದ ಆರ್ಡರನ್ನು ಪೂರೈಸಲು ರಾತ್ರಿ ಹಗಲು ದುಡಿಯುತ್ತಾನೆ. ಕೆಲಸಗಾರರಿಗೆ ದೊಡ್ಡದಾಗಿ ಸಂಬಳ ಸಾರಿಗೆ ಏನೂ ಕೊಡುವುದಿಲ್ಲ. ಆದರೂ ಅವರ ಜೀವನೋಪಾಯಕ್ಕೆ ಸಾಕಾಗುವಷ್ಟು ನಿಭಾಯಿಸುತ್ತಾನೆ. ಇದಕ್ಕಿಂತ ಇನ್ನೇನು ಬೇಕು? ಸಣ್ಣ ಉದ್ಯಮವನ್ನು ಬಳಸಿಕೊಳ್ಳದೇ ಇರುವವರೇ ಇಲ್ಲ.
ಸರ್ಕಾರ ಕೆಲವು ಸವಲತ್ತುಗಳನ್ನು, ರಕ್ಷಣೆಯನ್ನು ಸಣ್ಣ ಉದ್ಯಮಿಗಳಿಗೆ ಒದಗಿಸಿದ್ದು ಉಂಟು. ಎಲ್ಲಕ್ಕಿಂತ ಮುಖ್ಯವಾಗಿ ಹಲವು ಉತ್ಪನ್ನಗಳನ್ನು ಸಣ್ಣ ಉದ್ಯಮಕ್ಕೇ ಮೀಸಲಾಗಿ ಇಟ್ಟಿತು. ಅಂದರೆ ದೊಡ್ಡ ಉದ್ಯಮದವರು ಇವರ ಮೇಲೆ ಬಿದ್ದು ಮುಗಿಸಲು ಅವಕಾಶವಿಲ್ಲ. ಜೊತೆಗೆ ಬಂಡವಾಳದ ಪ್ರಶ್ನೆ ಬಂದಾಗ ಸುಲಭವಾಗಿ ಸಾಲ ಸಿಗುವಂತೆ ಆಗಿತ್ತು. ಆ ಮೀಸಲಾತಿ ಹೋಗುತ್ತಿದೆ.
ಸಣ್ಣ ಉದ್ಯಮದ ಪಾಲಿಗೆ ಬಹಳ ದೊಡ್ಡ ಸವಾಲು ಎಂದರೆ ಮಾರುಕಟ್ಟೆ. ಬೇರೆ ದೊಡ್ಡ ಉದ್ಯಮ ಘಟಕಗಳಿಗೆ ಕೆಲಸ ಮಾಡಿಕೊಟ್ಟರೆ ಮಾರುಕಟ್ಟೆ ಚಿಂತೆ ಇರುವುದಿಲ್ಲ. ತಪ್ಪಿದರೆ ಉತ್ಪನ್ನವನ್ನು ತಯಾರಿಸುವುದೇ ಅಲ್ಲದೆ ಮಾರಾಟ ಸಹಾ ಮಾಡಬೇಕು ಎನ್ನುವಂತಾದರೆ ಮುಗ್ಗರಿಸಿದಂತೆ ಆಗುತ್ತದೆ. ಆ ದಿಸೆಯಲ್ಲೂ ನೆರವು ಕೊಡುವುದಕ್ಕೆ ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳು ಯೋಜನೆಗಳನ್ನು ಹಾಕಿದ್ದುಂಟು.  ಆದರೆ ಅದೇನೂ ಫಲಕಾರಿಯಾಗಲಿಲ್ಲ. ಸಣ್ಣ ಉದ್ಯಮದವರು ತಮ್ಮ ಹಣೆಬರಹವನ್ನು ತಾವೇ ಓದಿಕೊಳ್ಳಬೇಕು.
ವಾಸ್ತವವಾಗಿ ಸಣ್ಣ ಉದ್ಯಮ ಕೈ ಹಾಕದ ಕ್ಷೇತ್ರವಿಲ್ಲ. ಅತ್ಯಂತ ಕ್ಲಿಷ್ಠವಾದ ಹಾಗೂ ತಾಂತ್ರಿಕತೆ ಬಹಳವಾಗಿ ಪಾತ್ರ ವಹಿಸುವ ಕಾರ್ಯವನ್ನು ಸಹಾ ಸಣ್ಣ ಉದ್ಯಮ ಘಟಕಗಳು ನಿಭಾಯಿಸಿವೆ. ಸರಳವಾದ ಯಂತ್ರಗಳನ್ನು, ಸರಳವಾದ (ಹೆಚ್ಚು ತರಬೇತಿ ಇಲ್ಲದ) ಜನರನ್ನು ಕೆಲಸಕ್ಕೆ ಹಚ್ಚಿ ಅದ್ಭುತವಾಗಿ ಕಾರ್ಯ ನಿರ್ವಹಿಸಿದೆ. ರಫ್ತು ಮಾಡುವಲ್ಲಿ ದೊಡ್ಡ ಉದ್ಯಮದವರಿಗಿಂತ ಹೆಚ್ಚು ಯಶಸ್ವಿ ಆಗಿವೆ.
ಸಣ್ಣ ಉದ್ಯಮದ್ದು ಒಂದೇ ಚಿಂತೆ. ಒದಗಿಸಿದ ಸರಕಿಗೆ, ಮಾಡಿಕೊಟ್ಟ ಕೆಲಸಕ್ಕೆ ತಕ್ಷಣ ಹಣ ಪಾವತಿ ಆಗುವುದಿಲ್ಲ. ಕನಿಷ್ಠ ಮೂರು ತಿಂಗಳಾದರೂ ಕಾಯಬೇಕು. ಮಾಡಿದ್ದು ತಿರಸ್ಕೃತರಾದರೆ ಗಂಟೆಗೇ ಮೋಸ. ಇದರ ಜೊತೆಗೆ ನಾನಾ ಇಲಾಖೆಯವರ ಕಾಟ. ಒಂದು ಘಟಕ ಸ್ಥಾಪಿಸಿದರೆ ಹತ್ತಕ್ಕೂ ಹೆಚ್ಚು ಪರವಾನಗಿ, ಲೈಸನ್ಸ್ ಪಡೆಯಬೇಕು. ತಪಾಸಣೆಗೆ ಇನ್‌ಸ್ಪೆಕ್ಟರ್‌ಗಳು ಬರುತ್ತಲೇ ಇರುತ್ತಾರೆ. ಅವರನ್ನೆಲ್ಲ ‘ನೋಡಿಕೊಳ್ಳ’ ಬೇಕು. ಜೊತೆಗೆ ಕರ್ನಾಟಕದಲ್ಲಿ ವಿದ್ಯುತ್ ತೊಂದರೆ.
ಇಷ್ಟೆಲ್ಲ ಪರಿಪಾಟಲಿನ ಮಧ್ಯೆ ವ್ಯಾಪಾರ ನಡೆಸಿ, ತೂಗಿಸಿಕೊಂಡು ಹೋಗಿ, ಲಾಭ ಮಾಡುವುದಾದರೂ ಹೇಗೆ? ಅದು ಹೇಗೆ ಸಾಧ್ಯ ಎಂಬುದನ್ನು ಉದ್ಯಮಿಗಳು ಮಾಡಿ ತೋರಿಸಿದ್ದಾರೆ. ಯಾವುದೇ ಬಾಬಿನಲ್ಲೇ ಆದರೂ ಭಾರೀ ಉಳಿತಾಯದ ಕ್ರಮ ಅನುಸರಿಸುವುದೇ ಅವರ ಗುಟ್ಟು. ಮುಖ್ಯವಾಗಿ ಪೋಲಾಗುವುದು ಕನಿಷ್ಠ ಸಾಮಗ್ರಿ, ಯಂತ್ರದ ಕಾರ್ಯಾಚರಣೆ ಸಮಯ ಮಾತ್ರವಲ್ಲ; ಕೊಡುವ ಸಂಬಳ ಸಾರಿಗೆಯಲ್ಲೂ ಸವಲತ್ತುಗಳಲ್ಲೂ ಕೈತುಂಬಾ ಬಿಗಿ. ಆದ್ದರಿಂದಲೇ ಇತರರ ಪಾಲಿಗೆ ಸಣ್ಣ ಉದ್ಯಮದವರ ಜೊತೆಗಿನ ವ್ಯವಹಾರ ಯಾವುದೇ ಕಾಲಕ್ಕೂ ಗಿಟ್ಟುವಂಥದು. ಸಣ್ಣ ಉದ್ಯಮದವರಿಗೆ ಸತತವಾಗಿ ಕೆಲಸ ಸಿಗುತ್ತಿರಬೇಕು, ಮಾತ್ರ. ಅವರಕೆಲಸಗಾರರಿಗೆ ಕೆಲಸ ಕೊಡುತ್ತಿದ್ದರೇನೇ ಸಂಬಳಕ್ಕೆ ವ್ಯವಸ್ಥೆ.
ಈಗ ಆರ್ಥಿಕ ಹಿಂಜರಿತ ಕಾಣಿಸಿಕೊಂಡ ಮೇಲೆ ಕೈತುಂಬ ಕೆಲಸವೇ ಇಲ್ಲ. ಅರ್ಧಂಬರ್ಧ ಕೆಲಸವಿದ್ದರೆ ಗಿಟ್ಟುವುದಿಲ್ಲ. ಕೊಳ್ಳುವುದಕ್ಕೆ ಜನರಲ್ಲಿ ಹಣವೇ ಇಲ್ಲ ಎನ್ನುವಂತಾದಾಗ ಮೊದಲು ನಿರುದ್ಯೋಗಿಗಳಾಗುತ್ತಿರುವವರು ಸಣ್ಣ ಉದ್ಯಮಗಳ ಕಾಂರ್ಮಿಕರೇ. ಅನೇಕ ವೇಳೆ ಇವರು ತುಂಡು ಕಾಮಗಾರಿ ಮಾಡಿಕೊಡುವ ಜನ. ಕೆಲಸ ಇದ್ದಾಗ ಮಾಡಿದರೆ ಮಾತ್ರ ಸಂಬಳ. ಸಣ್ಣ ಉದ್ಯಮ ಎಷ್ಟೋ ವೇಳೆ ನಷ್ಟಕ್ಕೆ ದುಡಿಯುವ ಬದಲು ಬಾಗಿಲು ಮುಚ್ಚಿಬಿಡುವುದು ಕ್ಷೇಮ ಎಂದು ನಿರ್ಧರಿಸುತ್ತಾನೆ. ಆಗೆಲ್ಲ ಕಾರ್ಮಿಕರು ‘ಬೀದಿಗೆ ಬೀಳು’ತ್ತಾರೆ. ಒಲೆ ಉರಿಸಲು ಮನೆಗೆ ಹಣ ಒಯ್ಯುವ ಮಾತಿರಲಿ, ಮೇಲು ಖರ್ಚಿನ ಪುಡಿಗಾಸಿಗೂ ತತ್ವಾರ. ಆಗೆಲ್ಲ ಅವರು ಸಮಸ್ಯೆಯಾಗಲಿಕ್ಕೆ ಸಾಕು.
ಈಚೆಗೆ ಬೆಂಗಳೂರಿನ ಪೀಣ್ಯ ಪ್ರದೇಶದಲ್ಲಿ ಗಲಾಟೆಯಾಯಿತು. ನಿರುದ್ಯೋಗಿಗಳ ಆಕ್ರೋಶ ಭುಗಿಲ್ ಎಂದಿದ್ದೇ ಅದಕ್ಕೆ ಕಾರಣ. ಕಬ್ಬನ್‌ಪೇಟೆಯಲ್ಲಿ ಮಗ್ಗಗಳು ಭಾಗಶಃ ನಿಂತರೂ ಕಾರ್ಮಿಕರು ಹೀಗೆ ಬೀದಿಗೆ ಬೀಳುತ್ತಾರೆ. ಎಲ್ಲ ಕಡೆ ಇದೇ ರೀತಿ ಆಗುತ್ತದೆ. ಪರಿಣಾಮ, ಎಷ್ಟೋ ಸಂದರ್ಭಗಳಲ್ಲಿ ಸ್ಫೋಟಕ ಆಗಲಿಕ್ಕೆ ಸಾಕು. ಹಲವಾರು ಇಂಥ ಪ್ರಸಂಗಗಳು ಒಟ್ಟುಗೂಡಿ ಅಪಾಯಕ್ಕೆ ಎಡೆಯಾದರೆ, ಅದನ್ನೇ ಅರಾಜಕತೆ ಎನ್ನಲು ಬರುತ್ತದೆ. ಆ ಅಪಾಯ ದೂರವಿಲ್ಲ.
೦೯.೦೯.೨೦೦೧
ಭಾಗ ೧೩ – ಸಣ್ಣ ಕೈಗಾರಿಕೆ ಉದ್ಯೋಗ ಭಂಡಾರ: 
೯೫. ಸಣ್ಣದು ಸುಂದರ – ನಿನ್ನೆ; ನಾಳೆ ಕೂಡಾ
ವಿಶ್ವ ವಾಣಿಜ್ಯ ಸಂಸ್ತೆ (ಡಬ್ಲ್ಯು.ಟಿ.ಓ.) ರಾಜ್ಯಭಾರ ಭಾರತದಲ್ಲೂ ಜಾರಿಗೆ ಬಂದ ಪರಿಣಾಮವಾಗಿ ಏನೆಲ್ಲ ಸ್ಥಿತ್ಯಂತರ ಆಗುತ್ತದೆ ಎನ್ನುವ ಬಗೆಗೆ ಆತಂಕ, ಎಡೆಬಿಡದ ಚರ್ಚೆ ನಡೆಯಿತು. ಆಮದು ಕುರಿತು ಎಲ್ಲ ಗೋಡೆಗಳನ್ನು ಕೆಡವಿ ಹಾಕಿದ ನಾನಾ ನಮೂನೆಯ ಸರಕಿನ ಹೊಳೆಯೇ ಹರಿದು ಬರುತ್ತದೆ ಎಂದು ಭಯಪಟ್ಟಿದ್ದು ಹುಸಿಯಾಯಿತು. ಆಮದು ಪ್ರಮಾಣ ಕುರಿತ ನಿರ್ಬಂಧಗಳನ್ನೆಲ್ಲ ತೆಗೆದು ಹಾಕಿದರೂ ಕೇಂದ್ರ ಸರ್ಕಾರ, ಸ್ನೇಹಿತಾಸಕ್ತಿಯಿಂದ ಭಾರಿ ಎನಿಸುವಂಥ ಆಮದು ಸುಂಕವನ್ನು ಜಾರಿಗೊಳಿಸಲು ಆರಂಭಕ್ಕೆ ಅವಕಾಶ ಕೊಡುವ ಡಬ್ಲ್ಯು.ಟಿ.ಓ. ನಿಯಮಗಳನ್ನು ಬಳಸಿಕೊಂಡಿತು. ಆಮದು ಸರಕಿನ ಮಹಾಪೂರ ಹರಿದು ಬರಲಿಲ್ಲ. ಅಲ್ಲಲ್ಲಿ ಹಲಕೆಲವು ವಿದೇಶಿ ಸರಕುಗಳು ಸಿಗತೊಡಗಿವೆ. ಅದರಲ್ಲೆಲ್ಲ ಭಾರೀ ಸವಾಲು ಒಡ್ಡಿರುವುದೆಂದರೆ ಚೀನಾ ಸರಕು. ಮುಖ್ಯವಾಗಿ ಆಟಿಕೆಗಳು. ಚೀನಾದ ಬೈಸಿಕಲ್‌ಗಳು ಬರಲಿರುವುದಾಗಿ ಬರಿದೇ ಸುದ್ದಿ ಮಾಡಿದವು. ಬರಲಿಲ್ಲ.
ವಾಸ್ತವವಾಗಿ ಚೀನಾ ಸರಕು ಜಗತ್ತಿನಾದ್ಯಂತ ಸವಾಲೆಸೆಯುತ್ತದೆ. ಅಮೆರಿಕದಲ್ಲೆಲ್ಲ ಸಣ್ಣಪುಟ್ಟ ವಸ್ತು ಸಲಕರಣೆಗಳೆಲ್ಲ ‘ಮೇಡ್ ಇನ್ ಚೈನಾ’ ಆಗಿರುತ್ತದೆ. ಅವರಷ್ಟು ಅಗ್ಗಕ್ಕೆ ಸರಕನ್ನು ಯಾರೂ ತಯಾರಿಸಲಾಗದು. ಭಾರತದಲ್ಲಿ ಮಾರಾಟ ಆಗುತ್ತಿರುವ ಆಟಿಕೆಗಳನ್ನೇ ತೆಗೆದುಕೊಂಡರೂ ಈ ಮಾತು ಮನವರಿಕೆ ಆಗುತ್ತದೆ. ಇನ್ನೂ ಒಂದು ನಿದರ್ಶನ: ಭಾರತ ಮಾರುಕಟ್ಟೆಗಳಲ್ಲಿ ಸೊಳ್ಳೆ ಪರದೆಯಂತೆ ಕಿಟಕಿ ಬಾಗಿಲುಗಳಿಗೆ ಹಚ್ಚಬಹುದಾದ ಜಾಲರಿ ಸಿಗುತ್ತದೆ. ವಿದೇಶಿ ಸರಕಿಗೆ ಹೋಲಿಸಿದರೆ ಭಾರತದ ಜಾಲರಿ ಪರದೆ ಗುಣ ಕಳಪೆ. ವಿದೇಶಿ ಸರಕಿನ ಪೈಕಿ ಅತ್ಯುತ್ತಮವಾದದ್ದು ಅಮೆರಿಕದ್ದು. ಅದರ ಬೆಲೆ ಮೀಟರ್‌ಗೆ ರೂ. ೨೪೦. ಭಾರತದ ಸರಕಿಗಿಂತ ಉತ್ತಮವಾದ, ಆದರೆ ಅಮೆರಿಕ ಗುಣಮಟ್ಟಕ್ಕೆ ಸರಿತೂಗದ ಚೀನಾ ಸಕರು ಮೀಟರ್‌ಗೆ ರೂ. ೧೮೦. ಭಾರತದಲ್ಲಿ ಅಮೆರಿಕ ಸರಕಿಗೆ ಚೀನಾ ಸರಕಿನಿಂದ ಪೈಪೋಟಿ.
ಇದೆಲ್ಲ ಬಳಕೆ ವಸ್ತುಗಳ ಮಾತಾಯಿತು. ಐಟಂಗಳು ಕ್ರಮೇಣ ಒಂದೊಂದಾಗಿ ಭಾರತದೊಳಕ್ಕೆ ಪ್ರವೇಶ ಮಾಡುತ್ತವೆ. ಡಬ್ಲು ಟಿಓ ಪರಿಣಾಮದ ನಿಜವಾದ ಭಯ ಇರುವುದು ಸಣ್ಣ ಉದ್ಯಮ ಕ್ಷೇತ್ರಕ್ಕೆ ಹಾಗೂ ಕೃಷಿ ರಂಗಕ್ಕೆ. ಅಳಿವು ಉಳಿವಿನ ಪ್ರಶ್ನೆಯಾಗಬಹುದು ಎಂಬ ಭಯದಿಂದ ಕಗೇಂದ್ರ ಸಕಾ೪ರ, ಯಾವುದೇ ಪಕ್ಷದ್ದು ಆಗಿದ್ದರೂ, ರೈತರ ಹಿತವನ್ನು ಆದಷ್ಟೂ ದೀರ್ಘಕಾಲ ಕಾಪಾಡಲು ಮುಂದಾಗುತ್ತದೆ. ನಿಜವಾದ ಬಾಧೆ ಇರುವುದು ಸಣ್ಣ ಉದ್ಯಮ ಕ್ಷೇತ್ರಕ್ಕೆ. ಬಹುರಾಷ್ಟ್ರೀಯ ಸಂಸ್ಥೆಗಳ ಕಾರ್ಯವೈಖರಿ ಆಗಲೀ, ಆಮದು ಸರಕಾಗಲೀ ಭಾರತದೊಳಗೆ ಪರಿಣಾಮ ಬೀರತೊಡಗಿದರೆ ಬಿಸಿ ತಟ್ಟುವುದು ಸಣ್ಣ ಉದ್ಯಮ ಕ್ಷೇತ್ರಕ್ಕೇ ಸರಿ. ಇದೇನೇ ಇದ್ದರೂ ನಿಶ್ಚಿತ ಅಭಿಪ್ರಾಯವೊಂದಿದೆ; ಸಣ್ಣ ಉದ್ಯಮ ಕ್ಷೇತ್ರವೇನಿದ್ದರೂ ದುಡಿಯುವುದೆಲ್ಲ ದೊಡ್ಡ ಉದ್ಯಮಗಳಿಗಾಗಿಯೇ. ಬಹುರಾಷ್ಟ್ರೀಯ ಕಂಪೆನಿಗಳು ಬಂದರೂ ಇಲ್ಲಿರುವ ದೊಡ್ಡ ಉದ್ಯಮಗಳಂತೆ ತಾವು ಸಹಾ ದುಡಿಸಿಕೊಳ್ಳಬೇಕಾದ್ದು ಸಣ್ಣ ಉದ್ಯಮವನ್ನೇ. ಅಲ್ಲಿಗೆ ಡಬ್ಲ್ಯುಟಿಓ ಕಾರಣದಿಂದ ಸಣ್ಣ ಉದ್ಯಮ ಕ್ಷೇತ್ರ ನಾಮಾವಶೇಷ ಆಗುತ್ತದೆ ಎನ್ನುವುದು ನಿಲ್ಲುವಂಥ ಮಾತಲ್ಲ. ವಾಸ್ತವವಗಿ ಗುಣಪಾಲನೆ, ತಂತ್ರಜ್ಞಾನ ಅಭಿವೃದ್ಧಿ ಇದೆಲ್ಲ ಸಣ್ಣ ಉದ್ಯಮ ಕ್ಷೇತ್ರದ ಕೈಗೆ ಎಟಕುತ್ತದೆ. ಕೈತುಂಬಾ ಕೆಲಸ ಮತ್ತು ಗಳಿಕೆ ಸುಲಭವಾಗುತ್ತದೆ. ಷರಟುಗಳನ್ನು ತಯಾರಿಸಿ ಮಾರುವ ದಂಧೆಗೆ ಬಹುರಾಷ್ಟ್ರೀಯ ಕಂಪೆನಿಗಳು ಪ್ರವೇಶ ಮಾಡಿದ ಮೇಲೆ ಷರಟು ತಯಾರಿಸುವ ದೇಶೀಯ ಸಣ್ಣ ಉದ್ಯಮ ಘಟಕಗಳಿಗೆ ವಹಿವಾಟು ಕುದುರಿದೆ. ಇವು ತಯಾರಿಸುವ ಒಂದೇ ಗುಣಮಟ್ಟದ ಷರಟುಗಳು ನಾನಾ ಷರಟು ಮಾರಾಟ ಕಂಪೆನಿಗಳ ಕೈಸೇರಿ ಆಯಾ ಬ್ರಾಂಡ್‌ಗಳ ಅನ್ವಯ ನಾನಾ ದರಗಳಲ್ಲಿ ಮಾರಾಟವಾಗುತ್ತಿವೆ!
ಕಳೆದ ವರ್ಷ ಭಾರತದ ಸಣ್ಣ ಉದ್ಯಮ ಕ್ಷೇತ್ರ ೧೪.೩೫ ಶತಕೋಟಿ ಡಾಲರ್‌ನಷ್ಟು ರಫ್ತು ವಹಿವಾಟು ನಡೆಸಿತ್ತು. ಅದರ ಹಿಂದಿನ ವರ್ಷ ಕೇವಲ ೧೩.೧೭ ಶತಕೋಟಿ ಡಾಲರ್‌ನಷ್ಟು. ಈ ಎರಡು ವರ್ಷದಲ್ಲಿ ಸಣ್ಣ ಉದ್ಯಮ ಕ್ಷೇತ್ರದ ವೃದ್ಧಿದರ ಶೇ ೮.೫ ರಿಂದ ಶೇ ೯.೫ಕ್ಕೆ ಏರಿದೆ. ಡಬ್ಲು ಟಿಓ ಪರಿಣಾಮ ದಟ್ಟವಾಗುತ್ತಾ ಹೋದಂತೆ ಸಣ್ಣ ಉದ್ಯಮ ಪ್ರಗತಿ ಹೀಗೆಯೇ ಮುಂದುವರೆಯುತ್ತದೆಯೇ? ಇದೇ ನಮಗೆ ಎದುರಾಗಿರುವ ಅತಿ ಮುಖ್ಯ ಪ್ರಶ್ನೆ.
ಮುಂದಿನ ಒಂದು ವರ್ಷದಲ್ಲಿ ಈ ವೃದ್ಧಿ ದರ ಇನ್ನೂ ಶೇಕಡಾ ಒಂದು ಒಂದೂವರೆಯಷ್ಟು ಏರಬಹುದೆಂಬ ಅಂದಾಜಿತ್ತು. ಆದರೆ ಕಳೆದ ವಾರ ಕೇಂದ್ರ ಸಣ್ಣ ಉದ್ಯಮ ಖಾತೆ ರಾಜ್ಯ ಸಚಿವೆ ವಸುಂಧರಾ ರಾಜೆ ಅವರು ಹೇಳಿದ ಪ್ರಕಾರ ಹತ್ತನೇ ಯೋಜನೆ ಅವಧಿಯಲ್ಲಿ ವೃದ್ಧಿ ದರ ೧೨ಕ್ಕೆ ಮುಟ್ಟುವಂತೆ ಮಾಡುವ ಗುರಿ ಇರಿಸಿಕೊಳ್ಳಲಾಗಿದೆ. ಸಣ್ಣ ಉದ್ಯಮ ಕ್ಷೇತ್ರವು ಆರ್ಥಿಕತೆಯ ಇತರ ಕ್ಷೇತ್ರಗಳಿಗಿಂತ ಹೆಚ್ಚು ಭರವಸೆ ಮೂಡುವಂತೆ ಬೆಳೆಯುತ್ತದೆ. ಆದ್ದರಿಂದಲೇ ಎತ್ತರದ ಗುರಿ ಒಂಬತ್ತನೇ ಯೋಜನೆ ಅವಧಿಯಲ್ಲಿ ಸಣ್ಣ ಉದ್ಯಮ ಕ್ಷೇತ್ರದ ಮೂಲಕ ೧೮೫ ಲಕ್ಷ ಜನರಿಗೆ ಹೊಸದಾಗಿ ಉದ್ಯೋಗಾವಕಾಶ ಸೃಷ್ಟಿ ಮಾಡಿಕೊಡಬೇಕೆಂಬ ಗುರಿ ಇರಿಸಿಕೊಳ್ಳಲಾಗಿತ್ತು. ವಸುಂಧರಾ ರಾಜೆ ಹೇಳುವ ಪ್ರಕಾರ ಆ ಗುರಿಯನ್ನು ಈಗಾಗಲೇ ಸಾಧಿಸಿ ಆಗಿದೆ.
ಅಂದೆರ ಡಬ್ಲ್ಯುಟಿಓ ಪರಿಣಾಮದ ನಡುವೆಯೂ ಆಶಾಬಾವನೆಗೆ ಅಡ್ಡಿ ಇಲ್ಲ. ನಿರ್ಭಯ ನಿರಾತಂಕವೇ ಸಂಭವ. ಸಣ್ಣ ಉದ್ಯಮದವರು ಸತ್ತು ಸುಣ್ಣವಾಗಿರುವಾಗ ಇದೆಲ್ಲ ಚೆನ್ನಾಗಿ ಕಾಣುತ್ತದೆ. ಮುಂದಿನ ದಿನಗಳು ಎಷ್ಟೇ ಆಶಾದಾಯಕ ಆಗಿದ್ದರೂ ಎಲ್ಲ ಓರೆಕೋರೆಗಳನ್ನು ತಿದ್ದಲು ಸರ್ಕಾರದ ಕಡೆಯಿಂದ ಆಗಬೇಕಾದ್ದು ಬಹಳವಿದೆ. ಸಣ್ಣ ಉದ್ಯಮ ಕ್ಷೇತ್ರವನ್ನು ಸಣ್ಣ ಉದ್ಯಮ, ಅತಿ ಸಣ್ಣ ವಹಿವಾಟು ಮತ್ತು ಸೇವಾಸೌಲಭ್ಯ ವಿಭಾಗ ಹೀಗೆ ಮೂರು ರೀತಿ ವಿಂಗಡಿಸಿ ಸುಧಾರಣಾ ಕ್ರಮಗಳನ್ನು ಜಾರಿ ಮಾಡಬೇಕೆಂಬ ಉದ್ದೇಶ ಸರ್ಕಾರಕ್ಕಿದೆ. ಪೈಪೋಟಿ ಎದುರಿಸುವ ಮಾರ್ಗೋಪಾಯವಾಗಿ ಚೀನಾದಲ್ಲಿ ಅದು ಹೇಗೆ ಬೃಹತ್ ಪ್ರಮಾಣದಲ್ಲಿ ಅತಿ ಅಗ್ಗವಾಗಿ ನಾನಾ ಸರಕನ್ನು ತಯಾರಿಸುತ್ತಾರೆ ಎಂದು ಅಧ್ಯಯನ ಮಾಡಲು ಇಲ್ಲಿಂದ ಜನರನ್ನು ಕಳುಹಿಸುವ ವಿಚಾರವಿದೆ. ಸಣ್ಣ ಉದ್ಯಮ ಕ್ಷೇತ್ರಕ್ಕೆ ಹಲಕೆಲವು ರಿಯಾಯ್ತಿಗಳನ್ನೂ ಸೌಲಭ್ಯಗಳನ್ನೂ ಮುಂದುವರೆಸಬಹುದು ಕೂಡಾ. ಆದರೆ ಸಣ್ಣ ಉದ್ಯಮ ಕ್ಷೇತ್ರಕ್ಕೆ ನೀಡಿದ್ದ ಸರಕು ಐಟಂಗಳ ಮೀಸಲಾತಿಯನ್ನು ತೆಗೆದುಹಾಕಿದ್ದರಿಂದ ಆಗುವ ನಷ್ಟವನ್ನು ತುಂಬಿಕೊಡಲಾಗದು. ಈಗ ಬಹುರಾಷ್ಟ್ರೀಯ ಕಂಪೆನಿಗಳು ತಮ್ಮನ್ನು ಬಳಸಿಕೊಳ್ಳುವುದನ್ನು ಸಣ್ಣ ಘಟಕಗಳು ಕಾಯುತ್ತಾ ಕೂರಬೇಕು. ಇವು ಅಗ್ಗವಾಗಿ ಉತ್ತಮ ಗುಣಮಟ್ಟ ಸರಕನ್ನು ವಿದೇಶಿ ಸರಕಿಗೆ ಪೈಪೋಟಿ ನೀಡಲಾಗುವಂತೆ ತಯಾರಿಸಲು ಬಹಳ ದೂರ ಸಾಗಬೇಕಿದೆ. ಈ ನಡುವೆ ನಾನಾ ಇನ್‌ಸ್ಪೆಕ್ಟರ್‌ಗಳ ಕಾಟ ನಿವಾರಣೆ, ವಿದ್ಯುತ್ ಪೂರೈಕೆ ಅನಿಶ್ಚಿತತೆಯನ್ನು ಅಂತ್ಯಗೊಳಿಸುವುದು, ರಫ್ತು ಸರಕು ತಯಾರಿಸುವ ವೇಳೆ ಒತ್ತಾಸೆ ಇವೆಲ್ಲ ಸರ್ಕಾೞದ ಕಡೆಯಿಂದ ಆಗಬೇಕಿದೆ.
೦೬.೦೬.೨೦೧೧
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೯೬. ಯುದ್ಧಕ್ಕಿಂತ ಭೀಕರ ಈ ಸೋಂಕು
ತಾತಂದಿರು ನೆನೆಯುವ ಅತಿದೊಡ್ಡ “ಮಾರಿ’’ ಎಂದರೆ ಪ್ಲೇಗು. ಅದರ ಬಾಯಿಗೆ ಬಿದ್ದು ಪ್ರಾಣ ಕಳೆದುಕೊಂಡ ಜನರ ವಿಚಾರ ಎಷ್ಟು ಭೀಕರವೋ, ಅಷ್ಟೇ ಭೀಕರ ನಂತರದ ಜನರು ಪಟ್ಟ ಬವಣೆ.
ಮಾರಿ, ಪಿಡುಗು, ಸಾಂಕ್ರಾಮಿಕ ರೋಗ ಮುಂತಾದ ಯಾವುದೇ ಹೆಸರಿನಿಂದ ಕರೆದರೂ ಹರಡುವ ಬೇನೆ ಎಂದಿಗೂ ಭಯಾನಕವೇ. ಇಂದಿನ ಸಾರ್ಸ್ ಕೂಡಾ ಹಾಗೆಯೇ. ಇದು ಎಷ್ಟು ಭಯಾನಕ ಎಂಬುದು ಇದರ ದಾಳಿಗೆ ತುತ್ತಾಗದ ಜನರಿಗೆ ಕೂಡಾ ಮನವರಿಕೆ ಆಗಬೇಕಾದರೆ ಇನ್ನಷ್ಟು ವಾರಗಳು ಕಳೆಯಬೇಕು.
೨೦೦೧ರ ಸೆಪ್ಟೆಂಬರ್ ೯ರ ಗಳಿಗೆ ಮುಹೂರ್ತವನ್ನು ಬರೆದು ಅದು ಎಂಥ ದುರಂತದ ಕಾಲ ಎಂದು ವಿಶ್ಲೇಷಿಸುವ ಅಗತ್ಯ ಏನೂ ಇಲ್ಲ. ಅಮೆರಿಕವೂ, ವಿಶ್ವವೂ ಭಯೋತ್ಪಾದನೆ ರೂಪದ ಕಿರಾತಕನನ್ನು ಅಂದು ಕಂಡಿತು. ಅಲ್ಲಿಂದ ಮುಂದೆ ಒಂದಾದ ಮೇಲೊಂದು ದುರಂತಗಳ ಸರಮಾಲೆ. ಭಯೋತ್ಪಾದಕನನ್ನು ಹುಡುಕುವ ತರದೂದಿನಲ್ಲಿ ಆಫ್ಘನ್ ಯುದ್ಧ. ತೈಲವನ್ನು ಬಾಚಿಕೊಳ್ಳಲು ಹಾಗೂ ದುರುಳನನ್ನು ಅಮೆರಿಕ ಶಿಕ್ಷಿಸಲು ಹೊರಟಿದ್ದರಿಂದ ನಡೆದ ಇರಾಕ್ ಯುದ್ಧ. ಇದೀಗ ಸಾರ್ಸ್ (ಸಿವಿಯರ್ ಅಕ್ಯೂಟ್ ರೆಸ್ಪಿರೇಟರಿ ಸಿಂಡ್ರೋಮ್) ಹಾವಳಿ. ನ್ಯೂಮೋನಿಯಾ ಹೋಲುವ ಈ ರೋಗ ಮರಣಾಂತಕ. ಒಂದು ಲೆಕ್ಕಾಚಾರದ ಪ್ರಕಾರ ಏಡ್ಸ್ ರೋಗವು ಎಷ್ಟೊಂದು ಎಚ್‌ಐಬಿ ಸೋಕಂನ್ನು ಹರಡಿದೆಯೋ ಅದಕ್ಕಿಂತ ಹೆಚ್ಚಿನ ಅಪಾಯವನ್ನು ಸಾರ್ಸ್ ರೋಗವು ಪ್ರಪಂಚಕ್ಕೆ ತಂದಿಡುತ್ತದೆ.
ಪ್ರಪಂಚದಾದ್ಯಂತ ಸಾರ್ಸ್‌ನಿಂದ ಸತ್ತವರ ಸಂಖ್ಯೆ ಈಗಾಗಲೇ ೨೫೦ ದಾಟಿದೆ. ಈ ಸಂಖ್ಯೆ ವಾಸ್ತವವಾಗಿ ಹಲವು ಪಟ್ಟು ಏರುವ ನಿರೀಕ್ಷೆ ಇದೆ. ಮಧ್ಯ ಚೀನಾದಲ್ಲಿ ಕಾಣಿಸಿಕೊಂಡು ಸಿಂಗಪುರ, ಹಾಂಕಾಂಗ್, ಅದರ ಸುತ್ತಮುತ್ತಲ ರಾಷ್ಟ್ರಗಳನ್ನಲ್ಲದೆ ಕೆನಡಾಕ್ಕೂ ಹಬ್ಬಿದೆ. ಅದರ ಪರಿಣಾಮ ಇನ್ನುಳಿದ ಪ್ರಪಂಚದ ಮೇಲೆ ಆಗಲಿದೆ.
ಪ್ರಥಮ ವಿಶ್ವ ಸಮರದ ನಂತರ ತಾಯ್ನಾಡಿಗೆ ಮರಳಿದ ಸೈನಿಕರೆಲ್ಲ ಇನ್‌ಪ್ಲುಯೆನ್ಜಾ ಸೋಂಕನ್ನು ಹೊತ್ತು ಬಂದಿದ್ದರಿಂದ ಯುರೋಪಿನಲ್ಲಿ ೧೭೦ಲಕ್ಷ ಜನ ಸತ್ತರು. ಅದನ್ನು ಬಿಟ್ಟರೆ ಮಿಕ್ಕೆಲ್ಲ ಸಾಂಕ್ರಾಮಿಕ ರೋಗಗಳು ಹರಡುತ್ತಾ ಹೋಗಿದ್ದು ವ್ಯಾಪಾರ ಮಾರ್ಗಗಳಲ್ಲಿ ಮಾತ್ರವೇ. ಅಂದರೆ, ಸರಕು ಹೊತ್ತು ಸಾಗಿಸುವಾಗ ಸೋಂಕು ಹರಡಿ, ಅದು ಹರಡಿದ ಕಡೆಯೆಲ್ಲ ಆರ್ಥಿಕ ಕುಸಿತ ಸಂಭವಿಸಿತು.
ಮನೆಯಲ್ಲಿ ಒಬ್ಬರಾದ ನಂತರ ಇನ್ನೊಬ್ಬರು ಜ್ವರ ಬಿದ್ದರೆ, ಆರ್ಥಿಕ ಸ್ಥಿತಿ ಹೇಗೆ ಹದಗೆಡುತ್ತದೋ ಹಾಗೆಯೇ, ಸಾರ್ಸ್ ತನ್ನ ಪರಿಣಾಮ ಉದ್ದಕ್ಕೂ ಬೀರುತ್ತಲೇ ಹೋಗುತ್ತದೆ.
ಬೆಂಗಳೂರಿನ ಐ ಟಿ ಕಂಪೆನಿಗಳವರು ತಮ್ಮಲ್ಲಿಗೆ ಭೇಟಿ ಕೊಡುವ ಗ್ರಾಹಕ ವಿದೇಶೀಯರ ಸಂಖ್ಯೆ ತೀವ್ರವಾಗಿ ಕುಸಿಯುತ್ತಿದೆ ಎಂದು ಚಿಂತಾಕ್ರಾಂತರಾಗಿದ್ದಾರೆ. ಸಿಂಗಪುರ ಹಾಂಕಾಂಗ್‌ಗಳಿಗೆ ಭೇಟಿ ಕೊಡುವವರೇ ಇಲ್ಲವಾಗಿದೆ. ಚೀನಕ್ಕಂತೂ ಒಂದು ರೀತಿಯಲ್ಲಿ ವಿಶ್ವ ಸಮುದಾಯದಿಂದ ಬಹಿಷ್ಕಾರವೇ ಸರಿ.
ಇಲ್ಲಿಗೆಲ್ಲ ಹೋಗಬೇಡಿರೆಂದು ಸ್ವತಃ ವಿಶ್ವಸಂಸ್ಥೆಯೇ ತಾಕೀತು ಮಾಡಿದೆ. ರೋಗ ಪ್ರತಿಬಂಧಕ್ಕೆ ಜಬರ್‌ದಸ್ತ್ ಕ್ರಮ ಕೈಗೊಂಡಿಲ್ಲ ಎಂಬುದು ಚೀನಾ ವಿರುದ್ಧ ವಿಶ್ವ ಆರೋಗ್ಯ ಸಂಸ್ಥೆ ಆಕ್ಷೇಪ. ಆದರೆ ಚೀನಾ ಅದನ್ನು ಲೆಕ್ಕಿಸದೆ, ಯಥಾಪ್ರಕಾರ ಬಾಯಿಬಿಚ್ಚದೆ ತನಗೆ ಬೇಕಾದ್ದನ್ನು ಮಾಡಿಕೊಂಡು ಹೋಗುವ ಧೋರಣೆಯಲ್ಲಿ ಮುಂದೆ ಸಾಗಿದೆ. ನುಸುಳಿ ಬರುವ ತುಣುಕು ಸುದ್ಧಿಗಳ ಆಧಾರದಲ್ಲಿ ಹೇಳುವುದಾದರೆ ಜಬರ್‌ದಸ್ತ್ ಕ್ರಮಗಳನ್ನೇ ಕೈಗೊಂಡಿವೆ.
ಈಚೆಗೆ ಸೂರತ್‌ನಲ್ಲೊಂದು ಸಾಂಕ್ರಾಮಿಕ ರೋಗದ ಮೂಲ ಪತ್ತೆಯಾದಾಗ ಸಮರೋಪಾದಿ ಕ್ರಮ ತಕ್ಷಣ ಆರಂಭವಾಯಿತು. ಜೀವಮಾನ ಕಾಲದ ಒಂದು ಅವಕಾಶವೋ ಎಂಬಂತೆ ಜನ ನಿರ್ಮಲೀಕರಣದಲ್ಲಿ ತೊಡಗಿದರು. ಮೂಲೋತ್ಪಾಟನೆ ಸಾಧ್ಯವಾಯಿತು. ಸೂರತ್ ವಿದ್ಯಮಾನವನ್ನು ಜನ ಆಮೇಲೆ ಮರೆತುಹೋದರು; ಆ ಮಾತು ಬೇರೆ. ಆದರೆ ನಗರ ಶುಚಿಗೊಂಡಿತು. ಸೋಂಕು ನಿಂತು ಹೋಯಿತು.
ಸಾರ್ಸ್ ವಿಚಾರ ಬೇರೆ. ಸೋಂಕು ಗಾಳಿಯಲ್ಲೇ ಹರಡಿಕೊಳ್ಳುತ್ತದೆ. ಸೋಂಕು ತಗುಲಿದವರನ್ನು, ಅವರ ಬಟ್ಟೆ ಪರಿಕರ ಮುಂತಾದವನ್ನು ಬೇರ್ಪಡಿಸಿ ಇಡುತ್ತಾ ಹೋಗುವುದು ವಾಸ್ತವವಾಗಿ ವೈದ್ಯ ಚಿಕಿತ್ಸೆ ಮತ್ತು ಶುಶ್ರೂಷೆಗಿಂತ ಹೆಚ್ಚು ಅಗತ್ಯ ಎನಿಸುವ ಕ್ರಮವಾಗುತ್ತದೆ.
ರೋಗದ ಸಾವು, ಸೋಂಕಿನ ಮೈಲಿಗೆಗಿಂತ ಸಾರ್ಸ್ ತರುವ ಆರ್ಥಿಕ ನಷ್ಟದ ಬಗೆಗೆ ಚಿಂತಿಸುವುದು ಆರಂಭವಾಗಿದೆ. ಈ ನಷ್ಟದ ಪರಿಮಾಣ ಎಷ್ಟು ದೊಡ್ಡದೆಂದರೆ ಇದು ಯುದ್ಧಕ್ಕಿಂತ ಭೀಕರ.
ಸಾರ್ಸ್ ಭೀತಿಯಿಂದ ಸಂಚಾರ ಮತ್ತು ಸಾಗಾಣಿಕೆ ನಿಂತು ಹೋಗುತ್ತದೆ; ಜನರು ಖರ್ಚು ಮಾಡುವ ಹಣದ ಆಧಾರದ ಮೇಲೆ ನಡೆಯುವ ಪ್ರವಾಸೋದ್ಯಮ ಸ್ಥಗಿತ, ರಫ್ತಿಗೆ ಧಕ್ಕೆ. ಏಷ್ಯಾ ರಾಷ್ಟ್ರಗಳಲ್ಲಿ ವಾರ್ಷಿಕ ಆರ್ಥಿಕ ಸ್ವರೂಪವೇ ವಿಕೃತ ಎನಿಸಿಕೊಳ್ಳುತ್ತದೆ. ಇದರ ಪರಿಣಾಮ ಇಡೀ ವಿಶ್ವದ ಮೇಲೆ ಆಗುತ್ತದೆ. ಒಟ್ಟರೆ ವಿಶ್ವ ಆರ್ಥಿಕತೆಯೇ ಶೇಕಡಾ ಎರಡು ಎರಡೂವರೆಯಷ್ಟು ಕುಂಠಿತಗೊಳ್ಳುತ್ತದೆ ಎಂಬುದು ತಜ್ಞರ ಅಂದಾಜು. ಏಷ್ಯಾ ರಾಷ್ಟ್ರಗಳಲ್ಲಿ ಹಾನಿ ಎಷ್ಟರಮಟ್ಟಿಗೆ ಇರುತ್ತದೆ ಎನ್ನುವುದು ಮನದಟ್ಟಾಗಲು ಇನ್ನೂ ಸ್ವಲ್ಪ ಸಮಯ ಹಿಡಿಯಬಹುದು.
ಚೀನಾ ದೊಡ್ಡ ದೇಶ. ಜನಸಂಖ್ಯೆಯಲ್ಲಿ ಅದು ವಿಶ್ವದಲ್ಲೇ ಪ್ರಥಮ. ಆದ್ದರಿಂದ ಆಗುವ ಹಾನಿಯ ಪ್ರಮಾಣ ಮಿಕ್ಕ ರಾಷ್ಟ್ರಗಳಿಗಿಂತ ಕಡಿಮೆ ಕಾಣುತ್ತದೆ. ಅದರ ವೃದ್ಧಿ ದರ ಶೇ. ೭.೬ರಿಂದ ಶೇ. ೭.೩ಕ್ಕೆ ಇಳಿಯುತ್ತದೆ ಎನ್ನುವ ಅಂದಾಜಿದೆ.  ಆದರೆ ಹಾಂಕಾಂಗ್ ವೃದ್ಧಿ ದರ ಶೇ ೪ ರಿಂದ ೩.೫ಕ್ಕೆ ಇಳಿಯುತ್ತದೆ. ತೈವಾನ್ ಸರ್ಕಾರ ತನ್ನ ಪ್ರವಾಸೋದ್ಯಮ ನಷ್ಟ ೨೪.೪ ಕೋಟಿ ಡಾಲರ್ ಎಂದು ಹೇಳಿತ್ತಿದೆ.
ಹಾಂಕಾಂಗ್‌ನ ಅತಿ ಪ್ರತಿಷ್ಠಿತ ಹೋಟೆಲುಗಳಲ್ಲಿ ತಲಾ ೧೦ಕ್ಕಿಂತ ಹೆಚ್ಚು ಜನ ತಂಗಿಲ್ಲ. ಆ ದೇಶ ನಡೆಸುವ ಕ್ಯಾಥೇ ಪೆಸಿಫಿಕ್ ಏರ್‌ಲೈನ್ಸ್ ವಾಸ್ತವವಾಗಿ ವಿಶ್ವದ ನಾಲ್ಕನೇ  ಅತಿ ದೊಡ್ಡ ವಿಮಾನಯಾನ ಸಂಸ್ಥೆ. ಈಗ ಅದರ ಒಂದು ವಿಮಾನವೂ ಹಾರುತ್ತಿಲ್ಲ; ನೆಲ ಕಚ್ಚಿವೆ. ಅದನ್ನು ನಡೆಸುವ ಎಲ್ಲ  ಜನರೂ ಈಗ ನಿರುದ್ಯೋಗಿಗಳು. ಇದು ವಿಮಾನಯಾನ ಸಂಸ್ಥೆ ವಿದ್ಯಮಾನ ಮಾತ್ರವಲ್ಲ. ಎಲ್ಲ ಕ್ಷೇತ್ರಗಳಿಗೂ ಅನ್ವಯಿಸುವ ವಿದ್ಯಮಾನ, ಅವಸ್ಥೆ ಪಡುತ್ತಿರುವ ಎಲ್ಲ ಏಷ್ಯಾ ರಾಷ್ಟ್ರಗಳ ದುಸ್ಥಿತಿ.
ಹಾಂಕಾಂಗ್‌ನ ಅತಿದೊಡ್ಡ ವ್ಯಾಪಾರ ಅಂದರೆ ರಪ್ತು, ವಾಸ್ತವವಾಗಿ ಉಡುಪಿನದು. ೨೦೦೨ರಲ್ಲಿ ಅದು ೬.೫ ಕೋಟಿ ಹಾಂಕಾಂಗ್ ಡಾಲರ್‌ನಷ್ಟಿತ್ತು. ಈಗ ಸರಕು ಹೊರಕ್ಕೇ ಜರುಗುತ್ತಿಲ್ಲ; ಆ ಪುಟ್ಟ ಜಗತ್ತಿನಲ್ಲಿ ನಿರುದ್ಯೋಗ ಯಾವ ಪ್ರಮಾಣದಲ್ಲಿ ಮುಸುಳಿಕೊಳ್ಳುತ್ತದೆ ಎಂದು ಊಹಿಸಬಹುದು.
ಏಷ್ಯಾ ರಾಷ್ಟ್ರಗಳಿಂದ ಉಡುಪು ಕೊಳ್ಳುವ ಅತಿ ದೊಡ್ಡ ಗ್ರಾಹಕ ರಾಷ್ಟ್ರವೆಂದರೆ ಅಮೆರಿಕ. ಯಾವ ಕಂಪೆನಿಯವರೂ ತಮ್ಮ ಜನರನ್ನು ಅಮೆರಿಕದಿಂದ ಹಾಂಕಾಂಗ್, ಚೀನಾ, ಸಿಂಗಪುರ ಮತ್ತು ವಿಯೆಟ್ನಾಂಗಳಿಗೆ ಹೋಗಲು ಬಿಡುತ್ತಿಲ್ಲ.
೧೯೯೭-೯೮ರಲ್ಲಿ ಏಷ್ಯಾ ರಾಷ್ಟ್ರಗಳು ಆರ್ಥಿಕ ಹಿಂಜರಿತದಿಂದ ಜರ್ಝರಿತವಾಗಿದ್ದವು. ಅದರಿಂದ ಸ್ವಲ್ಪ ಚೇತರಿಸಿಕೊಳ್ಳಲು ಸಾಧ್ಯವಾಗಿದೆ ಎನ್ನುವಾಗಲೇ ಸಾರ್ಸ್ ರೋಗ ಅವನ್ನು ಬಡಿದು ಹಾಕುತ್ತಿದೆ.
ಸಾರ್ಸ್ ವೈರಸ್ ಅನ್ನು ತೊಡೆದುಹಾಕಿ ಸಾವು ನೋವನ್ನು ನಿಲ್ಲಿಸುವುದಕ್ಕೆ ಎಷ್ಟು ದಿನ ಹಿಡಿಯಬಹುದು? ಯಾರೂ ಊಹಿಸಲಾರರು. ಕೆಲವು ತಿಂಗಳುಗಳೇ ಹಿಡಿಯಬಹುದು. ಅಷ್ಟಾದರೂ ಸಾರ್ಸ್ ವೈರಸ್ ನಾಮಾವಶೇಷ ಆಗುವುದಿಲ್ಲ. ಹತೋಟಿ ಸಾಧಿಸಿ, ವರ್ಷಗಳ ಪರ್ಯಂತ ಶ್ರಮಿಸಿ ತೊಡೆದು ಹಾಕಬೇಕು.
ವಿಶ್ವ ಆರೋಗ್ಯ ಸಂಸ್ಥೆ ತನ್ನ ಒಂದು ಹೇಳಿಕೆಯಲ್ಲಿ ಬಳಸಿರುವ ಮಾತುಗಳು ಇವು: “ಸಾರ್ಸ್ ಹರಡುತ್ತಲೇ ಹೋದರೆ ವಿಶ್ವಾದ್ಯಂತ ಆಗುವ ನಷ್ಟ ೩೦ ಬಿಲಿಯನ್ ಡಾಲರ್. ರಾಷ್ಟ್ರಗಳು ಪರಸ್ಪರ ಅವಲಂಬಿ ಆಗಿರುವ ಕಾರಣ ಈ ನಷ್ಟ ಇನ್ನೂ ಹೆಚ್ಚಿಗೆ ಆಗಬಹುದು’’
ಈ ಹೇಳಿಕೆ ಬಿಡುಗಡೆ ಆದ ಕಾಲಘಟ್ಟದ ನಂತರ ಪರಿಸ್ಥಿತಿ ಸತತವಾಗಿ ಹದಗೆಡುತ್ತಾ ಮುಂದೆ ಸಾಗಿದೆ ಎಂಬುದು ನಿಜ.
ಸಾರ್ಸ್‌ನಿಂದ ಏಷ್ಯಾ ರಾಷ್ಟ್ರಗಳಿಗೆ ಆಗುತ್ತಿರುವ ನಷ್ಟವನ್ನು ನಿಂತ ವಿಮಾನಯಾನ, ಸ್ಥಗಿತಗೊಂಡ ಪ್ರವಾಸೋದ್ಯಮ, ರದ್ದಾದ ರಫ್ತು ಪ್ರಕರಣಗಲು ಮುಂತಾದವುಗಳಿಂದ ಆಗಲಿ; ಸಾವಿನ ಸಂಖ್ಯೆ ಹಾಗೂ ಸೋಂಕು ತಗುಲಿಸಿಕೊಂಡವರ ಸಂಖ್ಯೆ ಇವುಗಳಿಂದಾಗಲಿ; ಅಳೆಯಲಾಗದು. ಏಷ್ಯನ್ನರ ಜನಜೀವನದಲ್ಲಿ ಆಗುವ ವ್ಯತ್ಯಾಸದಿಂದ ಅಳೆಯಬೇಕು.
ಅಮೆರಿಕದ ವಿಶ್ವವಾಣಿಜ್ಯ ಕೇಂದ್ರದ ಗೋಪುರಗಳು ಭಯೋತ್ಪಾದನೆಯಿಂದಾಗಿ ಕುಸಿದು ನೆಲಕಚ್ಚಿದಾಗ ನಷ್ಟಕ್ಕಿಂತ ಹೆಚ್ಚಾಗಿ ಅಮೆರಿಕದ ಗರ್ವಭಂಗ ಎಂಬ ಕಾರಣದಿಂದ ದೊಡ್ಡ ಸುದ್ದಿಯಾಯಿತು. ಸಾರ್ಸ್ ಒಮ್ಮೆಲೇ ಕುಸಿಯುವಂತೆ ಮಾಡುವುದಿಲ್ಲ. ನಿಧಾನವಾಗಿ ಕೊಲ್ಲುತ್ತದೆ.
೩೦.೦೪.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೯೭. ಈರಭದ್ರನನ್ನು ನಿಭಾಯಿಸಲಾಗದ ಕೋಡಂಗಿ
ಇಂದಿರಾಗಾಂಧಿ ಕಾಲದಲ್ಲಿ ‘ಸಾಲಮೇಳ’ ಎಂಬೊಂದು ಉತ್ಸವ ನಡೆಯುತ್ತಿತ್ತು. ಬ್ಯಾಂಕುಗಳವರು ಸಾಲ ಎಂಬುದಾಗಿ ಬಡವರಿಗೆ ಒಂದಿಷ್ಟು ನೆರವು ದಾಟಿಸುತ್ತಿದ್ದರು. ‘ಕೊಟ್ಟವನು ಕೋಡಂಗಿ ಇಸಕೊಂಡವನು ಈರಭದ್ರ’.
ಕೊಡುವವರಿಗೂ ಗೊತ್ತು; ಪಡೆಯುವವರಿಗೂ ಗೊತ್ತು; ಸಾಲ ಎಂಬುದೇನೂ ಮರು ಪಾವತಿ ಆಗುವಂಥದು ಅಲ್ಲವೆಂದು. ಆದರೂ ಮೇಳಗಳೇನೂ ಸ್ಪಲ್ಪದರಲ್ಲಿ ನಿಲ್ಲಲಿಲ್ಲ. ನಿಂತ ಮೇಲೂ ಎಷ್ಟೆಷ್ಟು ವಾಪಸು ಬಂದಿತು ಎಂಬ ವಿವರಗಳೇನೂ ಹೊರಬೀಳಲಿಲ್ಲ. ಅವು ನಿಂತ ಮೇಲೆ ಆದ್ಯತೆ ಕ್ಷೇತ್ರಗಳಾದ ಕೃಷಿ, ಸಣ್ಣ ಉದ್ಯಮ ಮುಂತಾದ ಕ್ಷೇತ್ರಗಳಿಗೆ ತಮ್ಮ ಸಾಲ ನೀಡಿಕೆಯ ಶೇಕಡಾವಾರು ಇಂತಿಷ್ಟೆಂಬ ರೀತಿ ಕಡ್ಡಾಯವಾಗಿ ಹಣ ನೀಡಬೇಕೆಂಬ ರಿವಾಜು ಜಾರಿಗೆ ಬಂದಿತು. ಆ ಆದ್ಯತೆ ಕ್ಷೇತ್ರಗಳೇ ಈಗ ಸತ್ತು ಸುಣ್ಣವಾಗಿವೆ. ಆ ಮಾತು ಬೇರೆ.
ಸಾಲ ಮೇಳಗಳೆಂಬ ರಾಜಕೀಯ ಕಾರ್ಯಕ್ರಮದ ಅಧ್ವರ್ಯುಗಳಾಗಿದ್ದ ಜನಾರ್ದನ ಪೂಜಾರಿಯವರು ಬ್ಯಾಂಕುಗಳನ್ನು ನಡೆಸುವವರ ಕಾರ್ಯವೈಖರಿಯನ್ನು ಹಿಗ್ಗಾ ಮುಗ್ಗಾ ತರಾಟೆಗೆ ತೆಗೆದುಕೊಂಡು ಸಾಲಮೇಳ ನಡೆಸಬೇಕೆಂದರೆ ಬ್ಯಾಂಕುಗಳು ತುಟಿಪಿಟಕ್ಕೆನ್ನುತ್ತಿರಲಿಲ್ಲ. ಅಂಥ ರಾಮಬಾಣವನ್ನು ಪೂಜಾರಿ ಅವರು ಪ್ರಯೋಗಿಸಿದ್ದರು. ಅದೇನೆಂದರೆ ‘ಬ್ಯಾಂಕುಗಳವರು ತಮಗೆ ಬೇಕೆಂದವರಿಗೆ ಸಾಲ ಕೊಡುವುದಿಲ್ಲವೆ? ಅನಂತರ ವಸೂಲಾಗದಿದ್ದಾಗ, ಬಾಕಿಯನ್ನು ವಜಾ ಮಾಡುವ ಔದಾರ್ಯ ತೋರುವುದಿಲ್ಲವೆ? ಅದೇ ಲೆಕ್ಕದಲ್ಲಿ ಬಡವರಿಗೆ ಒಂದಿಷ್ಟು ಸಾಲ ನೆರವು ಕೊಡಲಿ’ ಎಂದು ವಾದಿಸುವುದು ಈ ರಾಮಬಾಣ.
ಬ್ಕಾಂಕುಗಳವರು ಬಾಯಿ ಮುಚ್ಚಿಕೊಂಡಿದ್ದರು. ಏಕೆಂದರೆ ಬಾಕಿ ವಜಾ ಗುಟ್ಟಾಗಿ ನಡೆಯುತ್ತಿತ್ತು. ಸಾಲಮೇಳಕ್ಕೆ ತಪ್ಪಿದರೆ ಆ ಹುಳುಕೆಲ್ಲ ಈಚಗೆ ಬರುತ್ತದೆ. ಬ್ಯಾಲೆನ್ಸ್ ಷೀಟುಗಳಲ್ಲಿ ಮಾತ್ರ ವಿವರಗಳು ಕೊಚ್ಚಿಕೊಂಡು ಹೋಗಬೇಕೆಂದರೆ ಸಾಲ ಮೇಳದ ನೆಪದಲ್ಲೂ ಒಂದಿಷ್ಟು ದುರ್ದಾನ ನಡೆಯಲಿ ಎಂಬುದು ಅವರ ಹುನ್ನಾರ.
ಆದರೆ ಈಗ, ದೊಡ್ಡ ದೊಡ್ಡ ಸಾಲಗಳು ಬಾಕಿ ವಸೂಲಾಗದೆ ಎಷ್ಟೆಷ್ಟು ಉಳಿದುಕೊಂಡಿವೆ ಎಂಬುವುದು ಗೊತ್ತಾಗುತ್ತಿದ್ದಂತೆ ಹೌಹಾರುವಂತಾಗಿದೆ.
ಬ್ಯಾಂಕುಗಳು ಮತ್ತಿತರ ಹಣ ನೀಡಿಕೆ ಸಂಸ್ಥೆಗಳ ಪಾಲಿಗೆ ಸಾಲಗಾರ ಉದ್ಯಮಿಗಳಿಂದ ವಸೂಲಾಗದೆ ಬಾಕಿ ಉಳಿದು ಹೋಗಿರುವ ಹಣ ೧,೧೦,೦೦೦ ಕೋಟಿ ರೂಪಾಯಿ. ಇನ್ನು ಈ ಹಣ ವಸೂಲಾಗುವುದಿಲ್ಲ ಎಂದಾದರೆ, ಬಾಕಿ ಎಷ್ಟೊಂದು ವೇಗದಲ್ಲಿ ಬೆಳೆಯುತ್ತಾ ಹೋಗುತ್ತದೆಂದರೆ ಲೆಕ್ಕ ಹಾಕುವುದನ್ನೇ ಬಿಟ್ಟುಬಿಡುತ್ತಾರೆ. ಹೀಗಾಗಿ ಉಳಿದುಹೋಗಿರುವ ಬಾಕಿ ಈ ಅಂಕಿಸಂಖ್ಯೆಯ ಎರಡುಪಟ್ಟು ಆಗಿರುತ್ತದೆ ಎಂದು ತಜ್ಞರು ಹೇಳುತ್ತಾರೆ.
ಹಣ ಕೊಟ್ಟವರು ಏನು ಖಾತರಿ ಅಥವಾ ಭದ್ರತೆ ಕೊಟ್ಟಿರುತ್ತಾರೆ ಎಂದು ಬೆದಕಿದರೆ ಅಲ್ಲೂ ನಿರಾಶೆಯೇ. ಭದ್ರತೆ ಎಂಬುದು ನಾಮಮಾತ್ರ. ಭದ್ರತೆ ಕೊಟ್ಟ ಆಸ್ತಿಪಾಸ್ತಿ ಮಾರಿದರೆ ಅಬ್ಬಬ್ಬಾ ಎಂದರೆ ೨೫೦೦೦ ದಿಂದ ೪೦೦೦೦ ಕೋಟಿ ಹಣ ಮಾತ್ರ ಬರಬಹುದು.
ಪ್ರತಿಷ್ಠಿತ ಈರಭದ್ರನಿಂದ ಕೋಡಂಗಿಯು ಇಷ್ಟು ಹಣ ವಸೂಲು ಮಾಡಿಕೊಂಡರೂ ಉಳಿದಿದ್ದು ಕೈಬಿಟ್ಟಂತೆಯೇ. ಅದು ತೆರಿಗೆದಾರನ ಹಣ.
ತಗಾದೆ ಫಲಿಸದ ಎಷ್ಟೋ ಸಾಲುಗಳನ್ನು ಬ್ಯಾಂಕುಗಳವರು ವಜಾ ಮಾಡಿಬಿಡುತ್ತಾರೆ. ಲಾಭದ ಇಂತಿಷ್ಟು ಭಾಗ ವಜಾ ಮಾಡಬಹುದೆಂಬ ಅವಕಾಶ ಇದೆ, ಹಾಗೆ. ವಜಾ ಮಾಡುವುದು ಸಹಾ ತೆರಿಗೆದಾರನ ಹಣವೇ ಸರಿ.
ವಿಶ್ವ ಬ್ಯಾಂಕಿನ ಅಂಗಸಂಸ್ಥೆಯಾದ ಹಾಗೂ ಭಾರತಕ್ಕೆ ಸಾಲದ ಹೊಳೆಯನ್ನೇ ಹರಿಸಿರುವ ಅಂತಾರಾಷ್ಟ್ರೀಯ ಹಣಕಾಸು ನಿಧಿಯು ಬಾಕಿ ಹಣ ಬಿಡಬಾರದು; ಆಸ್ತಿ ಪಾಸ್ತಿ ವಶಪಡಿಸಿಕೊಂಡು ಹರಾಜು ಹಾಕಿಯಾದರೂ ವಸೂಲು ಮಾಡಬೇಕೆಂದು ಹೇಳುತ್ತದೆ.
ರಾಜಕಾರಣಿಗಳನ್ನು ಜೇಬಿನಲ್ಲಿರಿಸಿಕೊಂಡು ರಾಜಕೀಯವನ್ನು ನಿಯಂತ್ರಿಸಲು ಉದ್ಯಮಿಗಳು ಹೊರಡುವಾಗ ಅವರ ಆಸ್ತಿಪಾಸ್ತಿ ವಶಕ್ಕೆ ಪ್ರಯತ್ನಿಸುವುದು ಸಾಧ್ಯವೇ? ಆದರೆ ಆ ದಿಕ್ಕಿನಲ್ಲಿ ಉಪಕ್ರಮಿಸುವುದು ಸಾಧ್ಯ ಎಂದಾಗಿದೆ. ಸದ್ಯ ಜಸವಂತ ಸಿಂಗ್‌ರಂಥ ಗಟ್ಟಿ ಆಸಾಮಿ ಅರ್ಥ ಸಚಿವರಾಗಿರುವುದರಿಂದ ಆಸ್ತಿ ವಶಕ್ಕೆ ಭೂಮಿಕೆ ಸಿದ್ಧವಾಗುತ್ತಿದೆ.
ಪ್ರತಿರೋಧವನ್ನು ಲೆಕ್ಕಿಸದ ಜಸವಂತ ಸಿಂಗ್ ಮೊದಲು, ೨೦೦೨ ಜುಲೈ ೨೫ ರಂದು ಒಂದು ಸುಗ್ರೀವಾಜ್ಞೆ ತಂದರು. ಉದ್ಯಮಿಗಳು, ಅವರ ನೆರವಿಗೆ ಸದಾ ಸಿದ್ಧರಾಗಿರುವ ಮಂತ್ರಿ ಮಹೋದಯರು ಮತ್ತು ಮಧ್ಯವರ್ತಿಗಳು ಹಾಗೂ ಹಣ ವಸೂಲಿ ಗೊಡವೆ ಬೇಡವೆನ್ನುವ ಹಣಕಾಸು ಸಂಸ್ಥೆಗಳವರು ಎಲ್ಲ ಸೇರಿ ಭಾರೀ ಒತ್ತಡ ತಂದರು. ಆದರೂ ಪ್ರಯೋಜನ ಆಗಲಿಲ್ಲ. ೨೦೦೨ ನವೆಂಬರ್ ೨೬ರಂದು ಭದ್ರೀಕರಣ ಮಸೂದೆ ಅಂಗೀಕಾರವಾಯಿತು.
ಭದ್ರತೆ ಇರಿಸಿದ ಆಸ್ತಿಪಾಸ್ತಿ ಭದ್ರೀಕರಣ ಮತ್ತು ಪುನರುಜ್ಜೀವ ಹಾಗೂ ಭದ್ರತಾ ಹಿತಾಸಕ್ತಿ ಜಾರಿ ಕುರಿತ ಮಸೂದೆ (ಭದ್ರೀಕರಣ ಮಸೂದೆ)ಯು ಶಾಸನವಾದರೂ ಅದರ ಫಲಿತ ತಕ್ಷಣ ಗೋಚರಿಸುವುದಿಲ್ಲ. ಈ ಶಾಸನದ ಕ್ರಮಕ್ಕೆ ಒಳಗಾಗಬೇಕಾಗುವುದೆಂಬ ತಕ್ಷಣ ಮತ್ತು ಗಾಬರಿಯು ತಪ್ಪಿತಸ್ಥರಲ್ಲಿ ಕಾಣಿಸಿಕೊಂಡಿದ್ದರೂ ಈಗಿಂದೀಗ ಅದ್ಭುತವಾದ ಏನನ್ನೂ ಸಾಧಿಸಲಾಗುವುದಿಲ್ಲ.
ಸಾಲ ತೆಗೆದುಕೊಳ್ಳುವಾಗ ಭದ್ರತೆಯಾಗಿ ನೀಡಿರುವ ಕಾರ್ಖಾನೆ, ಭೂಮಿ, ಯಂತ್ರೋಪಕರಣ ಮುಂತಾದವನ್ನು ಬ್ಯಾಂಕುಗಳು ವಶಕ್ಕೆ ತೆಗೆದುಕೊಳ್ಳಬಹುದು. ಆದರೆ ಅವನ್ನು ಕೈಲಿಟ್ಟುಕೊಂಡು ಮುಂದೇನು ಮಾಡಬೇಕು?
ಎಷ್ಟೋ ವೇಳೆ ವಶಪಡಿಸಿಕೊಂಡ ಆಸ್ತಿಯು ಎಷ್ಟೊಂದು ನಿರುಪಯುಕ್ತ ಆಗಿರುತ್ತದೆಂದರೆ, ಮಾರಲು ಹೊರಟರೆ ರೂಪಾಯಿ ಸರಕಿಗೆ ಹತ್ತು ಪೈಸೆಯೂ ಬರುವುದಿಲ್ಲ. ಎಷ್ಟೋ ಬಾರಿ ಹರಾಜಿಗಿಟ್ಟರೆ ಕೊಳ್ಳುವವರೇ ಇರುವುದಿಲ್ಲ. ಕಟ್ಟಡ, ಯಂತ್ರ, ಭೂಮಿ ಇವನ್ನು ಬಿಡಿಬಿಡಿಯಾಗಿ ಮಾರಲು ಹೊರಟಾಗ ಎದುರಾಗುವ ಸಮಸ್ಯೆಗಳನ್ನು ಬಿಡಿಸಿಕೊಳ್ಲಲು ಬ್ಯಾಂಕುಗಳು ಹೆಣಗಾಡಬೇಕಾಗುತ್ತದೆ. ರಾಜ್ಯಗಳ ಹಣಕಾಸು ನಿಗಮ ಎಸ್‌ಎಫ್‌ಸಿಗಳು ಈ ದಿಸೆಯಲ್ಲಿ ತಮಗಾಗಿರುವ ಅನುಭವವನ್ನು ಬ್ಯಾಂಕ್‌ಗಳಿಗೆ ಹೇಳಬಲ್ಲವು. ಅವು ಸಹಾ ಉದ್ಯಮಾಭಿವೃದ್ಧಿ ಹೆಸರಿನಲ್ಲಿ ಸಾಕಷ್ಟು ಬಂಡವಾಳ ಕರಗಿಹೋಗುವಂತೆ ಮಾಡಿರುವುದೇ ಆಗಿರುತ್ತದೆ. ನಡೆಯುತ್ತಿರುವ ಕಾರ್ಖಾನೆಗಳನ್ನೇ ಉದ್ಯಮಿಗಳು ಭದ್ರತೆಯಾಗಿ ನೀಡಿರುತ್ತಾರೆ.
ಬಾಕಿ ವಸೂಲಿಗೆಂದು ಅವನ್ನು ವಶಕ್ಕೆ ತೆಗೆದುಕೊಂಡು ಬ್ಯಾಂಕುಗಳವರು ಏನು ಮಾಡಬೇಕು? ಸ್ವತಃ ನಡೆಸಿಕೊಂಡು ಹೋಗಲು ಶಕ್ಯವೇ? ಎಲ್ಲಕ್ಕಿಂತ ಮುಖ್ಯವಾಗಿ, ನಡೆದುಕೊಂಡು ಬಂದಿರುವ ಉದ್ಯಮ ಘಟಕದ ಕಾರ್ಮಿಕ ವೃಂದವನ್ನು ನಿಭಾಯಿಸುವುದು ಹೇಗೆ? ವಶಪಡಿಸಿಕೊಂಡುಬಿಟ್ಟರೆ ಸಮಸ್ಯೆ ಅಲ್ಲಿಗೇ ನಿಲ್ಲುವುದಿಲ್ಲ. ಹಣ ರೂಪದಲ್ಲಿ ತಮಗೆ ಬಾಕಿ ಚುಕ್ತಾ ಆಗುವಂತೆ ಮಾಡಿಕೊಳ್ಳುವುದು ನಿಜವಾಗಿ ಬ್ಯಾಂಕುಗಳ ಪಾಲಿಗೆ ಇರುವ ಸವಾಲು. ಒಂದೊಂದು ಸಾಲದ ಲೆಕ್ಕವೂ ನೂರಾರು ಹಾಗೂ ಸಹಸ್ರ ಕೋಟಿ ರೂಪಾಯಿ ಇರಲಿಕ್ಕೆ ಸಾಕು. ದುಡ್ಡು ಇರುವುದೇ ಸಾಲ ಕೊಡಲಿಕ್ಕೆ. ದೊಡ್ಡ ಮೊತ್ತದಲ್ಲಿ ಸಾಲ ಪಡೆಯುವವರು ಸರಿಯಾಗಿ ಸಿಗುತ್ತಾರೆಯೇ ಎಂದು ಬ್ಯಾಂಕುಗಳವರು ಕಾಯುತ್ತಿದ್ದುದು ಉಂಟು. ಕೊಟ್ಟಿದ್ದಾರೆ; ಕೊಡುತ್ತಲೇ ಬಂದಿದ್ದಾರೆ. ಸಾಲ ಪಡೆದವರು ಹಳೆಯ ಸಾಲದ ಬಾಕಿ ತೀರಿಸಲೆಂದು ಇವರಿಂದಲೇ ಹೊಸ ಸಾಲ ಪಡೆದು ಹೆಚ್ಚು ಹೆಚ್ಚು ಸಾಲಗಾರರಾಗಿದ್ದಾರೆ. ಹೀಗಾಗಿ ಅಗತ್ಯಕ್ಕಿಂತ ಹತ್ತಾರು ಪಟ್ಟು ಸಾಲ ನೀಡಲಾಗಿದೆ.
ಬ್ಯಾಂಕುಗಳ ಬಗೆಗೆ ಮತ್ತು ಹಣಕಾಸು ಸಂಸ್ಥೆಗಳ ಬಗೆಗೆ ನಾನಾ ಸ್ತರಗಳ ಜನರ ಅಭಿಪ್ರಾಯ ಕೇಳಿದರೆ ಸಾಕು. ಆಕ್ಷೇಪಣೆ, ಟೀಕೆಗಳ ಸುರಿಮಳೆಯೇ ಆಗುತ್ತದೆ. ಸಣ್ಣ ಮೊತ್ತದ ಸಾಲಗಾರನನ್ನು ಕಾಡಿಸಿ ಪೀಡಿಸುವ ಭ್ರಷ್ಟ ಅಧಿಕಾರಿಗಳು ಸಹಸ್ರಾರು ಕೋಟಿ ರೂಪಾಯಿ ಹಣವನ್ನು ಚರಂಡಿಗೆ ಸುರಿದರೆಂಬಂತೆ ಉದ್ಯಮಿಗಳೆಂಬ ಹೊಂಡಕ್ಕೆ ಸುರಿದಿದ್ದರಾ. ವರ್ಷಗಟ್ಟಲೇ ಈ ಪಾಪರಾಶಿ ಬೆಳೆದು ಕರಗಿಸಲು ಸಾಧ್ಯವಾಗದ ಬೆಟ್ಟವಾಗಿ ಕುಳಿತಿದೆ. ಜೇನನ್ನು ಇಳಿಸಲು ಹೋದವನು. ನೆಲಕ್ಕೆ ಸೋರಿಹೋಗುವ ಮೊಳಕೈವರೆಗೆ ಅಂಟಿದ ಜೇನನ್ನು ನೆಕ್ಕದೆ ಇರುವುದಿಲ್ಲ. ಆದರೆ ಇಲ್ಲಿನ ಜನ ಜೇನುಗೂಡುಗಳನ್ನೇ ಇಡಿಯಾಗಿ ಗುಳುಂ ಎಂದು ನುಂಗಿರುವವರು.
ಇಂಥ ಜನರನ್ನು ಹಿಡಿದುಹಾಕಲು ಈಗ ಸಾಧ್ಯವಿಲ್ಲ. ಸಾಲ ಪಡೆದುಕೊಂಡವರಾದರೋ ಒಂದು ಬ್ಯಾಂಕಿನಲ್ಲಿ ಅಥವಾ ಹಣಕಾಸು ಸಂಸ್ಥೆಯಲ್ಲಿ ಮಾತ್ರ ಸಾಲ ಪಡೆದಿರುವುದಿಲ್ಲ. ಹಲವರು ಸೇರಿ ಸಾಲಗಾರ ಉದ್ಯಮಕ್ಕೆ ಹಣ ಪೂರೈಸಿರುತ್ತಾರೆ. ಆಸ್ತಿಪಾಸ್ತಿ ವಶಪಡಿಸಿಕೊಳ್ಳುವುದೆಂದರೆ ಎಲ್ಲರೂ ಒಟ್ಟುಗೂಡಿ ಆ ಕೆಲಸ ಮಾಡಬೇಕು. ಅನಂತರ ಆಸ್ತಿ ವಿಲೇ ಮಾಡಿ ಆ ಹಣವನ್ನು ಹಂಚಿಕೊಳ್ಳಬೇಕು. ಆ ಕಾರ್ಯ ನಿಧಾನವಾದಷ್ಟೂ ಕೈಗೆ ಹತ್ತಬಹುದಾದ ಮೊತ್ತ ಕಡಿಮೆ ಆಗುತ್ತದೆ. ಆದರೆ ಆಸ್ತಿ ವಶಮಾಡಿಕೊಂಡು ಅದನ್ನು ವಿಲೇ ಮಾಡುವ ಮುಂಚೆ ನಿಭಾಯಿಸುವುದು ಹೇಗೆಂಬುದೇ ಇವುಗಳಿಗೆ ಗೊತ್ತಿಲ್ಲ! ಆ ಪರಿಣಿತ ಅವರ ಬಳಿ ಇಲ್ಲ. ಇನ್ನಷ್ಟು ಮತ್ತಷ್ಟು ಗೋಜಲಾಗುವ ಕೋರ್ಟು ಕ್ರಮಗಳನ್ನು ನಿಭಾಯಿಸುವುದೇ ತಲೆನೋವು. ಅದಕ್ಕೆಂದೇ ಬ್ಯಾಂಕುಗಳಿಗೆ ವಶಪಡಿಸಿಕೊಂಡು ಆಸ್ತಿಯ ನಿಭಾವಣೆ ಮತ್ತು ವಿಲೇವಾರಿಗೆ ನೆರವಾಗುವ ಪರಿಣಿತರು ಇರುವ ಪ್ರತ್ಯೇಕ ಸಂಸ್ಥೆಗಳನ್ನು ರಚಿಸುವ ವಿಚಾರವಿದೆ. ಅಷ್ಟೇ ಅಲ್ಲ; ಬಾಕಿ ಬಿದ್ದ ಸಾಲ ಲೆಕ್ಕಗಳನ್ನು ಬ್ಯಾಂಕುಗಳನ್ನು ಇತರರಿಗೆ ಮಾರಿ ಕೈತೊಳೆದುಕೊಳ್ಳುವ ವ್ಯವಸ್ಥೆಯೂ ಬರಲಿದೆ. ಸಾಲದ ಲೆಕ್ಕಗಳನ್ನು ಕೊಳ್ಳುವವರು ವಶಕ್ಕೆ ತೆಗೆದುಕೊಂಡ ಆಸ್ತಿಪಾಸ್ತಿ ವಿಲೇ ಮಾಡಿ ಲಾಭ ಮಾಡಿಕೊಳ್ಳುತ್ತಾರೆ. ಆದರೆ ಇಂಥವರಿಗೆ ಬಂಡವಾಳ ಹಣ ಎಲ್ಲಿಂದ ಪೂರೈಕೆ ಆಗಬೇಕು? ಆ ವ್ಯವಸ್ಥೆ ರೋಗಗ್ರಸ್ಥವಾದರೆ ಹೇಗೆ? ಇಂಥವರಿಗೆ ವಿದೇಶಿ ಮೂಲದಿಂದ ಬಂಡವಾಳ ಪೂರೈಕೆ ಆದರೆ ಹಾವನ್ನು ಹೊಡೆದು ಹದ್ದಿಗೆ ಹಾಕಿದಂತೆ ಆಗುವುದಿಲ್ಲವೆ? ಹಾಗೆಯೇ ಆಗುವುದು.
ವಿದೇಶಿಗಳಲ್ಲೂ, ಚೀನಾ ಕೊರಿಯಾಗಳಂಥ ಕಡೆ ಸಹಾ, ಈ ಸಮಸ್ಯೆ ಉಂಟು. ಅಲ್ಲೆಲ್ಲ ‘ರಣಹದ್ದು ನಿಧಿ’ ಎಂಬ ಹೆಸರಿನ (ವಲ್ಚರ್ ಫಂಡ್) ವ್ಯವಸ್ಥೆಯೊಂದುಂಟು. ಇದನ್ನು ನಡೆಸುವವರು ನಿರ್ದಯ ಕಾರ್ಯಾಚರಣೆಗೆ ಹೆಸರಾದವರು. ವಲ್ಚರ್ ಫಂಡ್‌ಗಳು (ಉದ್ಯಮ ಬಂಡವಾಳ ಒದಗಿಸುವ ವೆಂಚರ್ ಫಂಡ್‌ಗಳಿಗೆ ವಿಲೋಮ ಎನಿಸಿದಂಥವು) ಅಲ್ಲೆಲ್ಲ ಭಾರೀ ಲಾಭ ಮಾಡಿವೆಯಂತೆ.
ಸಾಲ ವಸೂಲಾತಿ ವ್ಯವಸ್ಥೆಯ ಸುಧಾರಣೆ ಸುಲಭವಲ್ಲ. ಆದರೆ ಇದು ಅನಿವಾರ್ಯ. ಕೊಳೆ ತೊಳೆಯುವ ಕಾರ್ಯ ಸಾಕಷ್ಟು ನೋವಿಗೆ, ದಣಿವಿಗೆ ಕಾರಣವಾಗುತ್ತದೆ.
ಭದ್ರೀಕರಣ ಶಾಸನದ ಫಲಸ್ವರೂಪದ ವಿಶ್ಲೇಷಣೆಗಾಗಿ ಕರ್ನಾಟಕ ವಾಣಿಜ್ಯೋದ್ಯಮ ಚೇಂಬರ್‌ಗಳ ಮಹಾಸಂಘ ಒಂದು ಸಬೆ ಕರೆದಾಗ ಭಾರೀ ಜನ ಸೇರಿದ್ದರು. ಬಹುತೇಕ ಮಂದಿ ಸಾಲಗಾರ ಬಾಕೀದಾರರೇ ಆಗಿದ್ದರಂತೆ. ಅವರಿಗೆಲ್ಲ ದಿಗಿಲು ಸಹಜ.

ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೯೮. ವಿಆರ್‌ಎಸ್ – ಪೋಲಾಗುವ ಸಂಪನ್ಮೂಲ
ಯಾರನ್ನಾದರೂ ಕೆಲಸದಿಂದ ತೆಗೆದು ಹಾಕಬೇಕೆ? ಅವರಿಗೆ ವಿಆರ್‌ಎಸ್ ಕೊಡಿ. ಇದೇ ಉದ್ಯಮ ರಂಗದ ಹೊಸ ಮಂತ್ರ. ಉದ್ಯೋಗಿಗಳನ್ನು, ವಿಶೇಷತಃ ಮಧ್ಯ ವಯಸ್ಸಿಗೆ ಬಂದವರನ್ನು, ನಿರುದ್ಯೋಗಿಗಳನ್ನಾಗಿ ಮಾಡಲು ಪ್ರಯೋಗಿಸುವ ಬ್ರಹ್ಮಾಸ್ತ್ರ ವಿಆರ್‌ಎಸ್ ಸ್ವಯಂ ನಿವೃತ್ತಿ ಯೋಜನೆ.
೧೯೯೦ರ ದಶಕದಲ್ಲಿ  ಹೊಸ ಆರ್ಥಿಕ ನೀತಿ ಹಂತಗಳಲ್ಲಿ ಜಾರಿಗೆ ಬಂದಂತೆ ಉದ್ಯೋಗಿಗಳು ತಮ್ಮ ಉದ್ಯೋಗದ ಹಕ್ಕನ್ನು ಕ್ರಮೇಣ ಕಳೆದುಕೊಂಡಿದ್ದು ವಿಆರ್‌ಎಸ್ ನಿಂದಾಗಿಯೇ. ಯಾವ ಕಾರ್ಮಿ ಚಳವಳಿಗೂ ಇದರ ದಾಳಿಯನ್ನು ತಡೆಯಲು ಆಗಲಿಲ್ಲ.
ಸ್ವತಂತ್ರ ಭಾರತವು ಸಮಾಜವಾದಿ ಸಿದ್ಧಾಂತವನ್ನು ಅಂಗೀಕರಿಸಿದಾಗ ಉದ್ಯೋಗ ಸೃಷ್ಟಿ ಮಾಡುವುದನ್ನು ತನ್ನ ಕರ್ತವ್ಯ ಎಂದು ಪಾಲಿಸತೊಡಗಿತು. ಯಾವುದೇ ಉದ್ಯಮವೂ ಸಾಧಿಸಬಹುದಾದ ಹೆಗ್ಗಳಿಕೆ ಎಂದರೆ ಹೆಚ್ಚು ಜನರಿಗೆ ಉದ್ಯೋಗ ಕಲ್ಪಿಸಲಾಗಿದೆ ಎಂದು ಹೇಳುವುದು ಆಗಿತ್ತು. ಈಚಿನವರೆಗೂ ಉದ್ಯಮದ ಯಶಸ್ಸಿನ ಮಾನದಂಡ ಅದೇ ಆಗಿತ್ತು. ೧೯೯೦ರ ದಶಕ ಮುಗಿಯುತ್ತ ಬಂದಂತೆ ಎಲ್ಲ ತಿರುವು ಮುರುವು. ಅತಿ ಹೆಚ್ಚು ಬಂಡವಾಳ ತೊಡಗಿಸಿ ಅತಿ ಕಡಿಮೆ ಜನರನ್ನು ನೇಮಿಸಿಕೊಳ್ಳುವ ಉದ್ಯಮ ಯೋಜನೆ ಅತ್ಯುತ್ತಮ ಎನಿಸಿಕೊಂಡಿತು.
ಉದ್ಯೋಗ ಕೊಡುವುದೇ ಒಂದು ಉದ್ಯಮ ಯೋಜನೆಯ ಗುರಿಗಳಲ್ಲಿ ಸೇರಿದ್ದ ವೇಳೆ, ಕೆಲಸಕ್ಕೆ ತೆಗೆದುಕೊಂಡಾಗ ಆ ಜನ ಎಷ್ಟು ಉಪಯುಕ್ತರು ಎಂಬುದು ಲೆಕ್ಕಕ್ಕೆ ಬರುತ್ತಿರಲಿಲ್ಲ. ಈಗ ಹಾಗಿಲ್ಲ, ಮಾರುಕಟ್ಟೆ ಪ್ರಧಾನ ಅರ್ಥ ವ್ಯವಸ್ಥೆಯಲ್ಲಿ ಪೈಪೋಟಿ ಎದುರಿಸುವುದೇ ಮುಖ್ಯ. ಅತಿ ಕಡಿಮೆ ವೆಚ್ಚದಲ್ಲಿ ಅತಿ ಹೆಚ್ಚು ಗುಣಮಟ್ಟದ ಸರಕು ಅಥವಾ ಸೇವಾ ಸೌಲಭ್ಯವನ್ನು ಕಲ್ಪಿಸುವುದೇ ಮುಖ್ಯ. ಅತಿ ಕಡಿಮೆ ವೆಚ್ಚ ಎನ್ನುವಾಗ ಪೋಲು ಎನ್ನುವುದು ಇರಲೇಬಾರದು. ಮಾನವ ಶಕ್ತಿಗೂ ಈ ಮಾತು ಅನ್ವಯಿಸುತ್ತದೆ. ಉದ್ಯೋಗದಲ್ಲಿರುವ ಯಾರೊಬ್ಬರೂ ನಿರುಪಯುಕ್ತ ಆಗಬಾರದು. ಯಾರೊಬ್ಬರೂ ಪೂರ್ತಿಯಾಗಿ ಬಳಕೆ ಆಗದೆ ಉಳಿಯಬಾರದು. ಇದೇ ಈಗಿನ ತಾರಕ ಮಂತ್ರ. ಹಾಗೆ ಆಗಿದ್ದರೆ ಅವರನ್ನು ಮನೆಗೆ ಕಳುಹಿಸಬೇಕು.
ಇದನ್ನು ಉದ್ಯಮದಲ್ಲಿ ಮಾತ್ರವಲ್ಲ. ಸರ್ಕಾರಿ ವಲಯಕ್ಕೆ ಸೇರಿದ ನಾನಾ ಸಂಸ್ಥೆಗಳು ಮತ್ತು ಸರ್ಕಾರಗಳಲ್ಲಿ ಕೂಡಾ ಪಾಲಿಸಲಾಗುತ್ತಿದೆ. ಎಷ್ಟೋ ಸರ್ಕಾರಿ ಕಚೇರಿಗಳಲ್ಲಿ ಉದ್ಯೋಗದಲ್ಲಿ ಇರುವವರನ್ನು ತೆಗೆದುಹಾಕಲು ಬರುವುದಿಲ್ಲ. ಅಲ್ಲಿ ಅನುಸರಿಸುವ ತಂತ್ರವೆಂದರೆ, ಖಾಲಿ ಬೀಳುವ ಹುದ್ದೆಗಳನ್ನು ತುಂಬದೇ ಇರುವುದು. ಸತತವಾಗಿ ಖಾಲಿ ಹುದ್ದೆ ತುಂಬದೇ ಉಳಿದಾಗ ಉಳಿದವರ ಉಪಯುಕ್ತತೆ ಹೆಚ್ಚುತ್ತದೆ.
ಸರಳವಾಗಿ ಹೇಳುವುದಾದರೆ ಅನಗತ್ಯವಾಗಿ, ಆರೋಗ್ಯಕ್ಕೆ ಹಾನಿಕಾರಕವಾಗಿ ಮೈಯಲ್ಲಿ ಸೇರಿಕೊಂಡ ಬೊಜ್ಜು ಇಳಿಸುವ ಪ್ರಕ್ರಿಯೆಗೆ ಸಮಾನಾದುದು ವಿಆರ್ ಎಸ್ ಜಾರಿ.
ಬೇಡದವರನ್ನು ಮನೆಗೆ ಕಳುಹಿಸುವಾಗ ‘ನ್ಯಾಯೋಚಿತವಾಗಿ’ ಪರಿಹಾರ ಕೊಡಬೇಕಾಗುತ್ತದೆ. ಇನ್ನೂ ಸಾಕಷ್ಟು ಕಾಲ ಉದ್ಯೋಗದಲ್ಲಿ ಇರುವ ಹಕ್ಕನ್ನು ಬಿಟ್ಟುಕೊಡುವುದಕ್ಕಾಗಿ ಉದ್ಯೋಗಿಗಳಿಗೆ ಇಡುಗಂಟು ಪರಿಹಾರವನ್ನು ವಿಆರ್‌ಎಸ್ ಒದಗಿಸುತ್ತದೆ. ಉದ್ಯೋಗಿಯು ಮುಂಬರುವ ವರ್ಷಗಳಲ್ಲಿ ಪಡೆಯಬಹುದಾಗಿದ್ದ ವೇತನ ಭತ್ಯೆ, ಪಿ.ಎಫ್. ಗ್ರಾಚ್ಯುಯಿಟಿ, ಪೆನ್ಷನ್ ಇವುಗಳ ಬದಲಾಗಿ ಈ ಹಿಂದೆ ಎಷ್ಟು ವರ್ಷ ಸೇವೆ ಸಲ್ಲಿಸಲಾಗಿದೆ ಎಂಬುದರ ಆಧಾರದ ಮೇಲೆ ಪರಿಹಾರವನ್ನು ನಿಗದಿಪಡಿಸುವ ನಾನಾ ಸೂತ್ರಗಳಿವೆ. ಸೂತ್ರ ಏನೇ ಆದರೂ ಕೈಗೆ ಸಿಗುವ ಇಡುಗಂಟು ಲಕ್ಷ ಲಕ್ಷಗಳ ಮೊತ್ತ ಆಗಿರುವುದರಿಂದ ವಿಆರ್‌ಎಸ್‌ಗೆ ಪ್ರತಿರೋಧ ಕಡಿಮೆ. ಈ ಇಡುಗಂಟಿನ ಕಾರಣದಿಂದಲೇ ಸ್ವಯಂ ನಿವೃತ್ತಿಗೆ ಸಿದ್ಧರಾಗುವ ಉದ್ಯೋಗಿಗಳು ಕಾರ್ಮಿಕ ಸಂಘಗಳ ಸಲಹೆ ಸೂಚನೆಗಳನ್ನೂ ಲೆಕ್ಕಿಸುವುದಿಲ್ಲ.
ಮುಖ್ಯವಾಗಿ ಕೇಂದ್ರೋದ್ಯಮ ಘಟಕಗಳು, ಬ್ಯಾಂಕು ಮುಂತಾದ ಬೃಹತ್ ಸಂಸ್ಥೆಗಳು ವಿಆರ್‌ಎಸ್ ಜಾರಿಗೆ ಸುಲಭವಾಗಿ ಒಳಪಟ್ಟಿವೆ. ವರ್ಷಗಳ ಪರ್ಯಂತ ಜನರನ್ನು ಸತತವಾಗಿ ನೇಮಿಸಿಕೊಳ್ಳುತ್ತಲೇ ಇದ್ದುದರ ಪರಿಣಾಮವಾಗಿ ಬೃಹತ್ ಸರ್ಕಾರಿ ವಲಯ ಸಂಸ್ಥೆಗಳು ಬಿಳಿಯ ಆನೆ ದರ್ಜೆಗೆ ಏರಿದ್ದವು. ಅಲ್ಲೆಲ್ಲ ಈಗ ವಿಆರ್‌ಎಸ್ ಬಿಸಿ ವ್ಯಾಪಕ.
ಪೈಪೋಟಿ ರಂಗದಲ್ಲಿ ಉಳಿಯಬೇಕಾದರೆ ಜನರನ್ನು ತೆಗೆದು ಹಾಕಲೇಬೇಕಾಗುತ್ತದೆ ಎಂಬ ಪರಿಸ್ಥಿತಿ ಸಾಮಾನ್ಯವಾಗುತ್ತಿದೆ. ತಪ್ಪಿದರೆ ಉದ್ಯಮ ಘಟಕವನ್ನು ಮುಚ್ಚುವಂತಾಗುತ್ತದೆ. ಅದು ಮುಚ್ಚಿ ಹೋಗಿ ತಾವು ನಿರುದ್ಯೋಗಿಗಳಾಗುವ ಬದಲು ವಿಆರ್‌ಎಸ್ ತೆಗೆದುಕೊಂಡು ಹಾಯಾಗಿ ಕಳೆಯೋಣ ಎಂದು ಉದ್ಯೋಗಿಗಳು ಭಾವಿಸುತ್ತಾರೆ. ಆಗ ವಿಆರ್‌ಎಸ್ ಜಾರಿ ಸಹಜವಾಗಿ ಸುಲಭವಾಗುತ್ತದೆ. ನಷ್ಟ ಪೀಡಿತ ಘಟಕಗಳ ಪುನರುದ್ಧಾರಕ್ಕಾಗಿ ಸರ್ಕಾರ ರೂಪಿಸುವ ಯೋಜನೆಗಳಲ್ಲೆಲ್ಲ ವಿಆರ್‌ಎಸ್‌ಗಾಗಿ ಕೊಡಬೇಕಾದ ಪರಿಹಾರ ಕೂಡಾ ಸೇರಿರುತ್ತದೆ. ಪುನರುಜ್ಜೀವನ ವೆಚ್ಚದ ಸಾಕಷ್ಟು ದೊಡ್ಡ ಪಾಲು ವಿಆರ್‌ಎಸ್ ಖರ್ಚೆ ಅಧಿಕವಾಗಿರುವ ಪ್ರಸಂಗಗಳೂ ಇಲ್ಲದಿಲ್ಲ.
ಹೀಗೆ ಉದ್ಯೋಗಿಗಳನ್ನು ಮನೆಗೆ ಕಳುಹಿಸುವ ಕಾರ್ಯವನ್ನು ಸರ್ಕಾರ ಬಿರುಸುಗೊಳಿಸಲು ಆರ್ಥಿಕತೆ ಮೇಲೆ ಹಿಡಿತ ಸಾಧಿಸಿರುವ ವಿಶ್ವಬ್ಯಾಂಕು, ಅಂತಾರಾಷ್ಟ್ರೀಯ ಹಣಕಾಸು ನಿಧಿ ಮುಂತಾದವು ಹೇರುವ ಒತ್ತಡವೇ ಕಾರಣ ಎಂದು ಕಾರ್ಮಿಕ ಮುಖಂಡರು ಬಹಿರಂಗವಾಗಿ ದೂರುತ್ತಾರೆ. ಆದರೆ ಅದನ್ನು ಯಾರೂ ಲೆಕ್ಕಿಸುವುದಿಲ್ಲ. ಇದು ವಾಸ್ತವದ ಸಂಗತಿ.
ಕನಿಷ್ಠ ಹತ್ತು ವರ್ಷ ಕೆಲಸ ಮಾಡಿರಬೇಕು, ವಯಸ್ಸು ನಲವತ್ತು ದಾಟಿರಬೇಕು ಎಂಬ ಸಾಮಾನ್ಯ ಅರ್ಹತೆ ಇರಬೇಕು. ಹಾಗೆ ಆಗದಿದ್ದರೂ ವಿಆರ್‌ಎಸ್ ಫಲ ಸಿಗುತ್ತದೆ. ಬೇರೆ ಬೇರೆ ಕಡೆ ನಿಯಮಗಳು ಬೇರೆ ಬೇರೆ ಇರುತ್ತವೆ.
೨೦೦೦ ವರ್ಷದಲ್ಲಿ ಸ್ವಯಂ ನಿವೃತ್ತಿ ಪಡೆಯುವ ಪ್ರತಿ ಉದ್ಯೋಗಿಗೆ ಈ ಹಿಂದೆ ಸೇವೆಯಲ್ಲಿ ಸವೆಸಲಾದ ಪ್ರತಿ ವರ್ಷಕ್ಕೆ ೬೦ ದಿನಗಳ ವೇತನ ಎಂಬ ಸೂತ್ರವೊಂದಿತ್ತು. ಆನಂತರ ಜಾರಿಗೆ ಬಂದ ‘ಗುಜರಾತ್ ಮಾದರಿ’ ಎನಿಸಿಕೊಂಡ ಒಂದು ಸೂತ್ರದಲ್ಲಿ ಸಲ್ಲಿಸಲಾದ ಸೇವೆಯ ಪ್ರತಿ ವರ್ಷಕ್ಕೆ ತಲಾ ೩೫ ದಿನದಂತೆ ಹಾಗೂ ಮುಂದುವರಿಸಲು ಸಾಧ್ಯವಿರುವ ಸೇವೆಯಲ್ಲಿ ಉಳಿದ ವರ್ಷಗಳಿಗೆ ಲಗತ್ತಾದಂತೆ ತಲಾ ೨೫ ದಿನಗಳಂತೆ ವೇತನ ಪರಿಹಾರ ನಿಗದಿ ಆಗಿತ್ತು. ಈ ಸೂತ್ರಗಳು ನಿದರ್ಶನ ಮಾತ್ರ. ಈಗಂತೂ ಒಂದೊಂದು ಉದ್ಯಮ ಕ್ಷೇತ್ರವೂ ತನಗೆ ಬೇಕಾದರೆ ಸೂತ್ರಗಳನ್ನು ರೂಪಿಸಿಕೊಂಡಿದೆ.
ವಿಆರ್‌ಎಸ್‌ಗಾಗಿ ಈತನಕ ಎಷ್ಟು ಹಣ ವೆಚ್ಚವಾಗಿದೆ; ಎಷ್ಟು ಜನ  ಅದರ ಲಾಭ ಪಡೆದಿದ್ದಾರೆ; ಅದರಿಂದಾಗಿ ಉದ್ಯೋಗದಾತ ಸಂಸ್ಥೆಗಳ ಆರೋಗ್ಯ ಎಷ್ಟು ಸುಧಾರಿಸಿದೆ; ಸರ್ಕಾರ ಹಾಗೂ ಸಂಸ್ಥೆಗಳವರು ಎಷ್ಟೆಷ್ಟು ಹಣವನನ್ನು ಈ ಬಾಬಿಗಾಗಿ ವೆಚ್ಚ ಮಾಡಿವೆ ಎಂಬುದರ ಅಂದಾಜು ಸಮಗ್ರವಾಗಿ ಸಿಗುತ್ತಿಲ್ಲ.
ವಿಆರ್‌ಎಸ್ ಸಾಧಕ ಬಾಧಕಗಳನ್ನು ಅಂಕಿಸಂಖ್ಯೆ ಅನ್ವಯ ಅಳೆಯಲಾಗದು ಕೂಡಾ. ಪರಿಣಾಮಗಳು ಮಾತ್ರ ಭೀಕರವಾಗಿವೆ.
ಮೊದಲನೆಯದಾಗಿ ವಿಆರ್‌ಎಸ್ ಪಡೆದ ಬಹುತೇಕ ಮಂದಿ ನಿರುಪಯೋಗಿ ಆಗಿ ನಿರುದ್ಯೋಗಿಗಳ ಪಟ್ಟಿಗೆ ಸೇರುತ್ತಾರೆ. ಅವರ ಕೈಗೆ ಬಂದ ಇಡುಗಂಟು, ದಿನಗಳು ಕಳೆದಂತೆ ಪುಡಿಗಂಟು ಆಗಿ ಪರಿಣಮಿಸುತ್ತದೆ. ಆ ಮಾತು ಬೇರೆ.
ನಿರುಪಯುಕ್ತರ ಜೊತೆಗೆ ಖಾಸಗಿ ವಲಯ ಮತ್ತಿತರ ಕಡೆ ಕೆಲಸ ಹುಡುಕಿಕೊಳ್ಳುವ, ಆದರೆ ಹೊರಗೆ ಬೇಡಿಕೆ ಕುದಿರಿಸಿಕೊಳ್ಳುವ, ಛಾತಿಯುಳ್ಳವರು ಸಹಾ ವಿಆರ್‌ಎಸ್ ಪಡೆಯುತ್ತಾರೆ. ಇಡುಗಂಟಿನ ಲಾಭದ ಜೊತೆಗೆ ಹೊಸ ಹುದ್ದೆಯ ಅನುಕೂಲ ಎರಡೂ ಇವರಿಗೆ ಲಭ್ಯವಾಗುತ್ತದೆ. ಇಂಥವರ ಸಂಖ್ಯೆ ಕಡಿಮೆ.
ಆದರೆ ಇಂಥವರು ಹೊರಗೆ ಬಂದಾಗ, ಒಳಗೆ ಉಳಿದುಕೊಂಡವರು ವಾಸ್ತವವಾಗಿ ಹೊರಗೆ ಹೊಸ ಹುದ್ದೆ ಹುಡುಕಿಕೊಳ್ಳಲಾಗದವರೇ ಆಗಿರುವುದು ಸಂಭವ. ಆ ದೃಷ್ಟಿಯಿಂದ ವಿಆರ್‌ಎಸ್ ಜಾರಿ ಮಾಡಿದರೂ ಉದ್ಯಮ ಸಂಸ್ಥೆಗೆ ಅಧಿಕ ಲಾಭವೇನೂ ಆಗಿರುವುದಿಲ್ಲ.
ತಾಂತ್ರಿಕ ಪರಿಣಿತಿ ಇರುವವರು ವಿಆರ್‌ಎಸ್ ಪಡೆದರೆ ಸಂಸ್ಥೆಗೆ ನಷ್ಟವೇ ಸರಿ. ಅಲ್ಲದೆ ವಿಆರ್‌ಎಸ್ ಜಾರಿ ಮಾಡುವಾಗ ಪರಿಹಾರದ ಇಡುಗಂಟಿನ ಆಮಿಷ ಒಡ್ಡುವುದು ಮಾತ್ರವಲ್ಲದೆ ಒತ್ತಡ ತಂತ್ರಗಳನ್ನು ಅನುಸರಿಸುವುದುಂಟು. ಆದರೂ ಬೇಡವಾದವರೆಲ್ಲ ಹೊರಕ್ಕೆ ಹೋಗುತ್ತಾರೆಂಬುದು ಖಚಿತವಿಲ್ಲ. ಉಳಿದುಕೊಂಡು ನಿರುಪಯುಕ್ತರಾಗಿಯೇ ಮುಂದುವರೆದಿರುತ್ತಾರೆ. ಆಗ ಉದ್ದೇಶವು ಸಂಪೂರ್ಣ ಈಡೇರಿದಂತೆ ಆಗುವುದಿಲ್ಲ.
ಬಹಳ ದೊಡ್ಡ ದುಷ್ಪರಿಣಾಮ ಎಂದರೆ ವಿಆರ್‌ಎಸ್ ಪಡೆದವರ ಬದುಕು ದಾರುಣ ಆಗುವುದು. ಪರಿಹಾರ ಸೂತ್ರದ ಲೆಕ್ಕಾಚಾರ ನಡೆದಾಗ ಇಡುಗಂಟಿನ ದೊಡ್ಡ ಮೊತ್ತ ಕಾಣಿಸುತ್ತದೆ. ಕೈಗೆ ಹಣ ಬಂದಾಗ ಸಾಲ ಬಾಕಿ ಮುಂತಾದವನ್ನೆಲ್ಲ ಮುರಿದುಕೊಳ್ಳುತ್ತಾರೆ.
ಹಾಗೆ ಕೈಗೆ ಬಂದ ಮೊತ್ತವನ್ನು ಫಲಪ್ರದವಾಗಿ ತೊಡಗಿಸಿ ಸಂಪನ್ಮೂಲ ಸೋರಿ ಹೋಗದಂತೆ ಎಚ್ಚರ ವಹಿಸುವುದು ಕಡಿಮೆ. ಆಯಾ ವ್ಯಕ್ತಿಯ ಸಾಮಾಜಿಕ ಅಗತ್ಯಗಳೂ ಸೇರಿದಂತೆ ನಾನಾ ಬಾಬುಗಳಿಗಾಗಿ ಮೊತ್ತದ ದೊಡ್ಡ ಪಾಲು ಖರ್ಚಾಗಿ ಬಿಡುತ್ತದೆ. ಇನ್ನುಳಿದ ಹಣವನ್ನು ಎಲ್ಲಾದರೂ ತೊಡಗಿಸಿ ಬಡ್ಡಿಯೇ ಮುಂತಾದ ಹುಟ್ಟುವಳಿ ಕೈಸೇರಿವಂತೆ ನೋಡಿಕೊಳ್ಳಬೇಕು. ಆದರೆ ಅದಕ್ಕೆ ಅವಕಾಶಗಳು ಕಡಿಮೆ. ಠೇವಣಿ ಇಟ್ಟರೆ ಬರುವ ಬಡ್ಡಿಯ ದರ ಇಳಿದು ಹೋಗಿದೆ. ಬಡ್ಡಿಯ ಹುಟ್ಟುವಳಿ ಐದು ವರ್ಷ ಏನಿತ್ತೋ ಅದು ಮೂರನೇ ಒಂದು ಭಾಗದಷ್ಟು ಕಡಿಮೆಯಾಗಿಬಿಟ್ಟಿದೆ.  ಮಿಕ್ಕ ಬಾಬುಗಳಲ್ಲಿ ಹಣವನ್ನು ತೊಡಗಿಸಿದರೂ ಹುಟ್ಟುವಳಿ ಕಡಿಮೆಯೇ. ಸದ್ಯದ ಪರಿಸ್ಥಿತಿಯಲ್ಲಿ ಹಾಗೂ ಮುಂದಿನ ದಿನಗಳಲ್ಲಿ ಬಳಕೆದಾರನ ಪಾಲಿಗೆ ಹಣವನ್ನು ಖರ್ಚು ಮಾಡಲು ಇರುವ ಪ್ರಲೋಭನೆಗಳೇ ಅಧಿಕ. ವಿಆರ್‌ಎಸ್ ಪರಿಹಾರ ಧನ ಕೈಸೇರುವಾಗ ಅದಕ್ಕೆ ವರಮಾನ ತೆರಿಗೆ ಸಹಾ ಬೀಳುತ್ತದೆ. ಆ ಸಂಬಂಧ ಒಂದಿಷ್ಟು ರಿಯಾಯ್ತಿಯನ್ನು ಕೇಂದ್ರ ಅರ್ಥ ಸಚಿವರು ಈಚೆಗೆ ಪ್ರಕಟಿಸಿದರು. ಅದು ಸಹಾ ಭಾರೀ ಉತ್ತೇಜಕವೆನಿಸಿಲ್ಲ.
ವಿಆರ್‌ಎಸ್‌ನಿಂದಾಗಿ ವಯಸ್ಕರು ಹೊತ್ತಿಗೆ ಮುಂಚೆ ನಿವೃತ್ತರಾಗುತ್ತಾರೆ. ಜೊತೆಗೆ ದುಡಿಯುವ ವಯಸ್ಸು ಇನ್ನೂ ಸಾಕಷ್ಟು ಇರುವವರೂ ಕೆಲಸ ಕಳೆದುಕೊಳ್ಳುತ್ತಾರೆ. ಎರಡೂ ಬಗೆಯ ಜನರು ಮುಂದಿನ ವರ್ಷಗಳನ್ನು ಕಳೆಯುವಾಗ ಮಾನಸಿಕವಾಗಿ ಭಾರೀ ಹಿಂಸೆಯನ್ನು ಅನುಭವಿಸುತ್ತಾರೆ.
ವಿಆರ್‌ಎಸ್ ಫಲಾನುಭವಿಗಳನ್ನು, ಮುಖ್ಯವಾಗಿ ಗುಮಾಸ್ತೆಗಿರಿಯೇ ಮುಂತಾದ ಕಾರಕೂನಿಕೆ ಮಾಡಿದವರನ್ನು, ಮುಂದೆ ಉಪಯುಕ್ತವಾಗಿ ಬಳಸಿಕೊಳ್ಳುವ ಬಗೆಗೆ ಯಾರೂ ಯೋಚಿಸಿಯೇ ಇಲ್ಲ. ಇವರೆಲ್ಲ ಪೋಲಾಗುವ ಸಂಪನ್ಮಲೂ ಎಂಬುದಂತೂ ನಿಜ.
ಸದ್ಯದ ಆರ್ಥಿಕ ಹಿನ್ನಡೆ ದಿನಗಳು ಕಳೆದು ಹೋಗಿ ಚುರುಕಿನ ಚಟುವಟಿಕೆ ದಿನಗಳು ಪುನಃ ಬಂದಾಗ ಇವರು ಪೋಲಾಗುವುದು ತಪ್ಪಲಿಕ್ಕೆ ಸಾಕು.
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೯೯. ಆರ್ಥಿಕ ವಿಷಯಗಳಲ್ಲಿ ಅಧಿಕಗೊಂಡ ಅರಿವು
ಸ್ವಾತಂತ್ರ್ಯ ಬಂದ ಹೊಸದರಲ್ಲಿ ಕರ್ನಾಟಕದಲ್ಲಿ – ಅಂದರೆ ಆಗಿನ ಮೈಸೂರು ಸಂಸ್ಥಾನದಲ್ಲಿ ಸರ್ ಎಂ. ವಿಶ್ವೇಶ್ವರಯ್ಯ ಅವರು ‘ಎಕನಮಿಕ್ ಕಾನ್‌ಫೆರನ್ಸ್ (ಆರ್ಥಿಕ ವಿಷಯಗಳನ್ನು ಕುರಿತು ಸಮ್ಮೇಳನ) ನಡೆಸುವ ಪರಿಪಾಠವನ್ನು ಆರಂಭಿಸಿದರು. ಸಮಾವೇಶಗಳು ಕೆಲವು ವರ್ಷ ಕಾಲ ಚೆನ್ನಾಗಿಯೇ ನಡೆದುವು. ಅನಂತರ ಕೈಬಿಟ್ಟು ಹೋಯಿತು. ಚಿಂತಕರು, ಅರ್ಥಶಾಸ್ತ್ರಜ್ಞರು ರಾಜ್ಯದ ಮತ್ತು ದೇಶದ ಆರ್ಥಿಕ ಬೆಲವಣಿಗೆಗಳ ಬಗೆಗೆ ಅಧ್ಯಯನಪೂರ್ಣ ಚರ್ಚೆಯನ್ನು ಈ ಸಮಾವೇಶಗಳಲ್ಲಿ ನಡೆಸುತ್ತಿದ್ದರು. ಅಂಥ ಕಲಾಪ ಆ ಕಾಲಕ್ಕೆ ಹೊಸತು. ಅಧಿಕಾರಿಗಳಲ್ಲಿ, ನೀತಿ ನಿರೂಪಣೆ ಹೊಣೆ ಹೊತ್ತವರಲ್ಲಿ ನಾಡಿನ ಆರ್ಥಿಕತೆ ಬಗೆಗೆ ಅರಿವು ಮೂಡಿಸುವಲ್ಲಿ ಈ ಸಮ್ಮೇಳನಗಳು ಯಶಸ್ವಿಯಾದವು.
ವಿಶ್ವೇಶ್ವರಯ್ಯ ಅವರ ಮೇಲಿನ ಭಕ್ತಿಗೋ ಎಂಬಂತೆ, ಅವರ ಗೌರವಾರ್ಥ ಎಂದೇ ಹೇಳುತ್ತಾ, ನಾಮಮಾತ್ರ ಎಕನಾಮಿಕ್ ಕಾನ್‌ಫರೆನ್ಸ್‌ಗಳನ್ನು ಏರ್ಪಡಿಸುವುದು ಇತ್ತೀಚಿನವರೆಗೂ ನಡೆದಿತ್ತು. ಆ ಪೀಳಿಗೆಯ ಜನ ಕಾಣೆಯಾದ ಮೇಲೆ ಅದು ಪೂರ್ಣವಾಗಿ ನಿಂತೇಹೋಗಿದೆ. ಈಗೆಲ್ಲ ಆರ್ಥಿಕ ವಿಷಯಗಳ ಮೇಲೆ ಅರಿವು ಹೆಚ್ಚಾಗಿದೆ. ಆ ಬಗೆಗೆ ಪತ್ರಿಕೆಗಳಲ್ಲಿ ಬರೆಯುವುದು ಒಂಟಿದನಿ ಎನಿಸಿಕೊಳ್ಳುವುದಿಲ್ಲ. ಕಳೆದ ೨೦ ವರ್ಷಗಳಲ್ಲಿ ಇಂಗ್ಲಿಷಿನಲ್ಲಿ ಮಾತ್ರವಲ್ಲದೆ ಕನ್ನಡ ಹಾಗೂ ಇತರ ಭಾಷಾ ಮಾಧ್ಯಮಗಳಲ್ಲಿ ಸಹಾ ವಾಣಿಜ್ಯ, ಉದ್ಯಮ ಮತ್ತು ಹಣಕಾಸು ಕುರಿತಂತೆ ಬರೆಯುವುದು ಹೆಚ್ಚಾಗಿದೆ. ಒಂದು ಕಾಲಕ್ಕೆ ಪಠ್ಯಪುಸ್ತಕ ಸಾಮಗ್ರಿಯನ್ನೇ ಬರೆಹ ರೂಪದಲ್ಲಿ ನೀಡುವ ಪರಿಪಾಠ ಪ್ರಧಾನವಾಗಿತ್ತು. ಕ್ರಮೇಣ ಆರ್ಥಿಕ ಆಗುಹೋಗುಗಳನ್ನು ಪ್ರಸ್ತುತ ಹಾಗೂ ಭವಿಷ್ಯದ ನೆಲೆಗಟ್ಟಿನ ಮೇಲೆ ವಿಶ್ಲೇಷಿಸುವ, ಹೊಸ ಕಾಣ್ಕೆಯನ್ನು ಬಿಂಬಿಸುವ ಪ್ರವೃತ್ತಿಹೆಚ್ಚಾಗಿದೆ. ಪತ್ರಿಕೆಗಳಲ್ಲಿ ಮಾತ್ರವಲ್ಲದೆ ಎಲೆಕ್ಟ್ರಾನಿಕ್ ಮಾಧ್ಯಮಗಳಲ್ಲಿ ಸಹಾ ಆರ್ಥಿಕ ವಿಷಯಗಳಿಗೆ ಎಲ್ಲಿಲ್ಲದ ಪ್ರಾಮುಖ್ಯ ಲಭಿಸಿದೆ. ವಾಣಿಜ್ಯೋದ್ಯಮ ಬರೆಹ ಎಂದರೆ ಷೇರುಪೇಟೆ ವ್ಯವಹಾರಗಳ ಸಮೀಕ್ಷೆ ಹಾಗೂ ಹಣಕಾಸು ನಿಯಮ ಬಗೆಗೆ ಭಾಷ್ಯ ಬರೆಯುವುದು ಇಷ್ಟೇ ಅಲ್ಲವೆಂದೂ, ರೈತನ ಉತ್ಪನ್ನಗಳಿಗೆ ಒತ್ತುಕೊಟ್ಟು ಪೇಟೆ ಪ್ರಧಾನ ವಿಷಯಗಳನ್ನು ಎತ್ತಿಕೊಳ್ಳುವ ಮೂಲಕ ಜನಕ್ಕೆ ಹತ್ತಿರವಾಗುವುದು ಎಂದೂ ಪ್ರಜಾವಾಣಿಯು ೮೦ ಮತ್ತು ೯೦ರ ದಶಗಳಲ್ಲಿ ಸಮರ್ಥವಾಗಿ ನಿರೂಪಿಸಿತು.  ಇಂಗ್ಲಿಷ್ ಪತ್ರಿಕೆಗಳ ಮಾದರಿಯಲ್ಲಿ ಕನ್ನಡ ಪತ್ರಿಕೆಗಳು ಸಹಾ ವಾಣಿಜ್ಯ ಪುರವಣಿಗಳನ್ನು ಹೊರತರುತ್ತಿದ್ದರೂ ನಕಲಿಗೆ ಹೊರತಾದ, ಹೊಸತಾದ ಬರೆಹಗಳನ್ನು ಪೂರೈಸುವುದು ನಿಜವಾಗಿ ಸವಾಲು ಆಗಿಯೇ ಪರಿಣಮಿಸಿದೆ.
ಮೈಸೂರು ಸಂಸ್ಥಾನವು ಆರಂಭಿಸಿದ್ದ ಮಾದರಿಯಲ್ಲೇ ಕೇಂದ್ರ ಸರ್ಕಾರವು ಪ್ರಸ್ತುತ ಸುಮಾರು ೧೫ ವರ್ಷಗಳಿಂದೀಚೆಗೆ ಪ್ರತಿ ವರ್ಷ ಆರ್ಥಿಕ ವಿಷಯಗಳನ್ನು ಕುರಿತು ಸಮಾವೇಶಗಳನ್ನು ನಡೆಸುತ್ತಿದೆ. ಆದರೆ ಅದು ಪತ್ರಿಕೆಗಳ ಆರ್ಥಿಕ ವಿಷಯಗಳ ಸಂಪಾದಕರಿಗೆ ಸೀಮಿತವಾದುದು. ಒಂದು ರೀತಿಯಲ್ಲಿ ಮಾಧ್ಯಮ ಪ್ರತಿನಿಧಿಗಳು ಮತ್ತು ಸರ್ಕಾರ ನಡುವಣ ಪರಸ್ಪರ ಸಂಬಂಧ ಸುಧಾರಣೆಯ ಒಂದು ಯತ್ನ ಮಾತ್ರ. ಕೇಂದ್ರ ಸರ್ಕಾರದ ವಾರ್ತಾ ಇಲಾಖೆ ಎನ್ನಬಹುದಾದ ಪ್ರೆಸ್ ಇನ್‌ಫರ್ಮೆಶನ್ ಬ್ಯುರೋ (ಪಿಐಬಿ) ವ್ಯವಸ್ಥೆಗೊಳಿಸುವ ವಾರ್ಷಿಕ ಸಮಾವೇಶಗಳಲ್ಲಿ ಆರ್ಥಿಕ ತಜ್ಞರಾರೂ ದೇಶ ವಿದೇಶ ಆರ್ಥಿಕ ನೀತಿಗಳ ಬಗೆಗೆ ಚರ್ಚಿಸಲು ಬರುವುದಿಲ್ಲ. ಮಂತ್ರಿಗಳು ಮತ್ತು ಅಧಿಕಾರಶಾಹಿಯನ್ನು ಪ್ರತಿನಿಧಿಸುವ, ಆದರೆ ನಿಜವಾದ ಅರ್ಥದಲ್ಲಿ ಸರ್ಕಾರವನ್ನು ನಡೆಸುವ, ಕಾರ್ಯದರ್ಶಿಗಳೇ ಮುಂತಾದ ಪರಿಣಿತರು, ಪತ್ರಕರ್ತರ ಮುಂದೆ ಬಂದು ಕೂರುತ್ತಾರೆ. ಪತ್ರಿಕಾ ಸಂಪಾದಕರ ಪಾಟೀಸವಾಲಿಗೆ ಮೈಮನ ಒಡ್ಡುತ್ತಾರೆ.
ಪಿಐಬಿ ನಡೆಸುವ ಈ ಸಮಾವೇಶಗಳು ಸಹಾ ವರ್ಷೇ ವರ್ಷೇ ಸ್ವಾರಸ್ಯ ಕಳೆದುಕೊಳ್ಳುತ್ತಿವೆ. ಪತ್ರಿಕೆಗಳಲ್ಲಿರುವ ನಿಜವಾದ ಅರ್ಥದ ‘ಆರ್ಥಿಕ ವಿಷಯಗಳ ಸಂಪಾದಕರು’ ಇದಕ್ಕೆ ಹೋಗುವುದು ಕಡಿಮೆಯಾಗಿದೆ. ಪತ್ರಿಕೆಗಳವರು ಅನನುಭವಿಗಳನ್ನು ಕಳುಹಿಸುವುದು ಹೆಚ್ಚಾಗಿದೆ. ಜೊತೆಗೆ ಪಿಐಬಿ ಸಹಾ ಇದರ ಸ್ವರೂಪವನ್ನು ಹಾಳು ಮಾಡುತ್ತಿದೆ. ದೇಶದ ನಾನಾ ಭಾಗಗಳಿಂದ ಬಂದ ಆರ್ಥಿಕ ವಿಷಯ ಬರೆಹಗಾರರಿಗೆ ಅವಕಾಶ ತಪ್ಪುವ ರೀತಿಯಲ್ಲಿ ಸ್ಥಳೀಯ, ಅಂದರೆ ದೆಹಲಿಯ, ಪತ್ರಿಕೆಗಳ ವರದಿಗಾರರಿಗೆ ವಿಪರೀತ ಸಂಖ್ಯೆಯಲ್ಲಿ ಆಹ್ವಾನ ನೀಡಿ ಇಡೀ ಕಾರ್ಯ ವ್ಯವಸ್ಥೆ ಒಂದು ಸಂತೆಯಾಗಿ ಪರಿಣಮಿಸಲು ಕಾರಣವಾಗಿದೆ.
ಮಂತ್ರಿ ಮಹೋದಯರು ಮತ್ತು ಕಾರ್ಯದರ್ಶಿಗಳು ದೆಹಲಿಯವರಿಗೆ ಸದಾ ಕಾಲ ಸಿಗುತ್ತಿರುತ್ತಾರೆ. ಆದರೂ ಇಲ್ಲಿ ಸಹಾ ಪ್ರಾಧಾನ್ಯ ನೀಡಿ, ದೇಶಾದ್ಯಂತ ಮಾಧ್ಯಮ ಪ್ರತಿನಿಧಿಗಳ ಸಮಾವೇಶಗೊಂಡಿರುವುದಕ್ಕೆ ಇರುವ ಮಹತ್ವ ಕಡಿಮೆ ಮಾಡಲಾಗುತ್ತಿದೆ. ಸಂಪಾದಕರ ಸಮಾವೇಶ ವರದಿಗಾರನ ಪ್ರದಾನ ಪತ್ರಿಕಾಗೋಷ್ಠಿ ರೂಪಕ್ಕೆ ಇಳಿದಿದೆ.
ಆದರೂ ಕೇಂದ್ರ ಸರ್ಕಾರದ ವಿವಿಧ ಖಾತೆಗಳ ಮಂತ್ರಿಗಳು ತುಂಬಾ ಗಂಭೀರವಾಗಿ ಸಿದ್ಧತೆ ಮಾಡಿಕೊಂಡು ಬಂದಿರುತ್ತಾರೆ. ಸ್ವತಃ ಅಂಜಿಕೊಂಡೇ ಮಾಧ್ಯಮದವರನ್ನು ಎದುರಿಸುತ್ತಾರೆ. ಎಷ್ಟೋ ಬಾರಿ ಅವರಿಂದ ಮಹತ್ತರ ವಿಷಯಗಳನ್ನು ಹೊರಡಿಸುವಲ್ಲಿ ಮಾಧ್ಯಮ ಪ್ರತಿನಿಧಿಗಳೇ ವಿಫಲರಾಗುತ್ತಾರೆ. ಅವರು ಮಹತ್ವಪೂರ್ಣವಾಗಿ ಸಮಾವೇಶದಲ್ಲಿ ಪಾಲ್ಗೊಳ್ಳಲು ಸೂಕ್ತ ವಾತಾವರಣ ನಿರ್ಮಾಣವಾಗುವುದಿಲ್ಲ ಎಂಬುದು ವಾಸ್ತವಾಂಶ.
ಆರ್ಥಿಕ ವಿಷಯಗಳ ಸಂಪಾದಕರ ಸಮ್ಮೇಳನದಿಂದ ಆಗುವ ದೊಡ್ಡ ಉಪಯೋಗಿ ಎಂದರೆ ಸರ್ಕಾರದ ಸದ್ಯದ ನೀತಿ ಏನು ಎಂಬುದು ಸ್ಪಷ್ಟವಾಗಿ ಗೋಚರಿಸುತ್ತದೆ. ಎಷ್ಟೋ ವೇಳೆ ಅಧಿಕಾರಿಗಳು ಸಚಿವರು ನಿರುತ್ತರರಾಗುತ್ತಾರೆ. ಆ ವೇಳೆ ಅವರ ಪಾಲಿಗೆ ಆತ್ಮವಿಮರ್ಶೆಗೆ ಅವಕಾಶವಾಗುತ್ತದೆ. ಎಲ್ಲಕ್ಕಿಂತ ಹೆಚ್ಚಾಗಿ ಸಚಿವರ ಸಂಸಿದ್ಧತೆ, ಕಾಳಜಿ ಮತ್ತು ಸಾಮರ್ಥ್ಯ ಎಂಬುದು ಪತ್ರಕರ್ತರಿಗೆ ಖುದ್ದಾಗಿ ಮನದಟ್ಟಾಗುತ್ತದೆ.
ಈ ಬಾರಿ ಸಮಾವೇಶ ಉದ್ಘಾಟಿಸಿದ ಅರ್ಥ ಸಚಿವ ಯಶವಂತ ಸಿನ್ಹಾ ಅವರನ್ನು ಕಂಡಾಗ ಅವರು ಯಾವುದೋ ಭ್ರಮಾಲೋಕದಲ್ಲಿ ಇದ್ದಾರೆ ಎಂದೇ ಅನಿಸಿತು. ನೆಲಮಟ್ಟದ ವಾಸ್ತವ ಸ್ಥಿತಿಗೆ ಬರುತ್ತಿಲ್ಲ ಎಂದೇ ಭಾಸವಾಯಿತು. ವಿನಮ್ರತೆ ಮತ್ತು ದಕ್ಷತೆ ಎರಡೂ ಒಟ್ಟಿಗೆ ಮೇಳವಿಸಿತ್ತು, ಸುಷ್ಮಾ ಸ್ವರಾಜ್ ಅವರಲ್ಲಿ. ಹಿಂದಿನ ವರ್ಷಗಳ ರೋಷದ ಕಿಡಿ ಆರಿದ್ದರೂ ಅನುಭವದಿಂದ ಹಣ್ಣಾಗಿದ್ದಾರೆ ಅನಿಸಿತು. ಇಂದಿಗೂ ಚಾರಿಸ್ಮಾಟಿಕೆ ಆಗಿ ಉಳಿದಿದ್ದಾರೆ ಎಂದು ಅನಿಸದಿರಲಿಲ್ಲ! ಸಚಿವ ಮುರಸೋಳಿ ಮಾರನ್ ಅವರಂತೂ ಪರಿಪೂರ್ಣ ದಕ್ಷತೆ ಮತ್ತು ಸಾಮಾಜಿಕ ಕಾಳಜಿಗಳ ಸಾಕಾರ ರೂಪ. ನಿರೂಪಣಾ ಸಾಮರ್ಥ್ಯದ ಕೊರತೆ ಅವರ ಪಾಲಿಗೆ ಅಡ್ಡಿ ಎನಿಸಲಿಲ್ಲ. ರಾಣಾ ಅವರಲ್ಲಿ ಜಾಣತನದ ಹಾಗೂ ಚುರುಕುತನದ ಕುರುಹು ಸಹಾ ಕಾಣಿಸಲಿಲ್ಲ. ಅನಂತ ಕುಮಾರ್ ಬಹಳ ಒಳ್ಳೆಯ ಪ್ರೊಫೆಸರ್ ತರಹ ಬೆರಗಾಗುವಂತೆ ಗಿಣಿ ಪಾಠ ಒಪ್ಪಿಸಿದರೇ ಹೊರತು ತಮ್ಮ ಹೊಸ ಸಚಿವ ಖಾತೆ ಮೇಲೆ ಹಿಡಿತ ಸಾಧಿಸಿದ್ದು ವ್ಯಕ್ತವಾಗಲಿಲ್ಲ. ಅಜಿತ್‌ಸಿಂಗ್ ಅವರಿಗೆ ಕೃಷಿ ವಿದ್ಯಮಾನದ ಸಮಸ್ತ ಅರಿವಿದ್ದುದು ವ್ಯಕ್ತವಾಯಿತು. ಕಾಳಜಿಯದೇ ಅಭಾವ. ಸ್ವತಃ ಮಾಜಿ ಪತ್ರಕರ್ತರಾದ ಪ್ರಮೋದ್ ಮಹಾಜನ್ ತುಂಬಾ ಪ್ರೊಫೆಷನಲ್ ಆಗಿ ಗೋಷ್ಠಿಯನ್ನು ನಿಭಾಯಿಸಿದರು. ತುಂಬಾ ನಿರೀಕ್ಷೆ ಹುಟ್ಟಿಸಿದ ಅರುಣ್ ಶೌರಿ ಬರಲೇ ಇಲ್ಲ. ಅವರ ಖಾತೆಯ ಕಾರ್ಯದರ್ಶಿ ಪ್ರದೀಪ್ ಬೈಜಾಲ್ ಸ್ವಾರಸ್ಯಕರ ಎನಿಸಿಕೊಂಡರು.
ಒಂದು ಪ್ರಶ್ನೆ: ಕರ್ನಾಟಕ ರಾಜ್ಯ ಸರ್ಕಾರವೇಕೆ ಪ್ರತಿ ವರ್ಷ ಇಂಥ ಸಮ್ಮೇಳನ ನಡೆಸಬಾರದು?
೩೧.೧೦.೨೦೦೧
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೦. ತಲೆನೋವಾಗಿರುವ ಕಾರ್ಮಿಕ ರಂಗ ಸುಧಾರಣಾ ಕ್ರಮ
‘ಕೆದಕಿಕೊಂಡು ತಿನ್ನುವ ಕೋಳಿಗೆ ಕಾಲು ಮುರಿದಂತೆ’. ಇದು ಕನ್ನಡದ ಗಾದೆಗಳಲ್ಲಿ ಒಂದು.
ಉದ್ಯೋಗಾವಕಾಶಗಳ ಮಟ್ಟಿಗೆ ಭಾರತದ ಕಾರ್ಮಿಕ ಬಂಧುಗಳಿಗೆ ಅನ್ವಯಿಸುವ ಮಾತಿದು.
ಮೈಯಲ್ಲಿ ಕಸುವು ಇದ್ದರೂ, ರಟ್ಟೆ ಬಲ ಇದ್ದರೂ, ಬುದ್ಧಿಶಕ್ತಿಗೆ ಏನೂ ಕೊರತೆ ಇಲ್ಲದಿದ್ದರೂ ಹೊಟ್ಟೆಗೆ ಮಾರ್ಗವಿಲ್ಲ. ಪೂರ್ತಿಯಾಗಿ ತೆರೆದ ಮಾರ್ಗವಿಲ್ಲ.
ಒಂದು ಉದ್ಯೋಗ ಸಿಕ್ಕಿಬಿಟ್ಟರೆ ಸಾಕು. ಜೀವನ ಪರ್ಯಂತ ಅದಕ್ಕೆ ಗಂಟು ಬೀಳುವುದೇ ಸರಿ. ಬದಲಾಯಿಸುವ ಸಾಹಸ ಬಹುಪಾಲು ಇರುವುದಿಲ್ಲ. ಅಧಿಕ ಸಂಬಳ. ಸುಧಾರಿತ ಕೆಲಸ ಎಂಬ ಕಾರಣಕ್ಕಾಗಿ ಕೆಲಸ ಬದಲಾಯಿಸುವುದು ಏನಿದ್ದರೂ ಕುಲೀನ ಹುದ್ದೆಗಳಲ್ಲಿ ಮಾತ್ರ.
ಕಾರ್ಮಿಕರು ಸಂಘ ಶಕ್ತಿಯಿಂದಾಗಿ ಆಗಾಗ ಇಡಿಯಾಗಿ ಎದ್ದು ನಿಲ್ಲುವುದುಂಟು. ಕಳೆದ ೧೦-೧೨ ವರ್ಷಗಳಲ್ಲಿ ಅದೂ ಅಪರೂಪವೆನಿಸಿದೆ.
ಸುಪ್ರೀಂಕೋರ್ಟು ಇದೀಗ ಕಾರ್ಮಿಕರ ಮುಷ್ಕರ ನಡೆಸುವ ಹಕ್ಕನ್ನು ಕಸಿದುಕೊಳ್ಳುವಂಥ ತೀರ್ಪು ನೀಡಿದೆ. ಈಚೆಗೆ ಭಾರತದಾದ್ಯಂತ ನಡೆದ ಸಮಾವೇಶಗಳಲ್ಲಿ ಕಾರ್ಮಿಕರು ಪ್ರತಿಭಟನೆ ವ್ಯಕ್ತಪಡಿಸಿದರು. ಅದನ್ನು ಏನಿದ್ದರೂ ಸಂಸತ್ತು ಶಾಸನ ಮಾಡಿ ಅಂಗೀಕರಿಸಬೇಕು. ಅದನ್ನು ನೆರವೇರಿಸಲು ರಾಜಕೀಯ ಪಕ್ಷಗಳಿಗೆ ಪುರಸೊತ್ತು ಇದ್ದಂತೆ ಕಾಣಿಸುವುದಿಲ್ಲ. ಸದ್ಯ ಪ್ರಜಾಸತ್ತೆ ಜೀವಂತ ಇರುವ ರಾಷ್ಟ್ರವೊಂದರಲ್ಲಿ ಇದೊಂದು ವಿಪರ್ಯಾಸ.
ಹಕ್ಕುಗಳನ್ನು ರಕ್ಷಿಸಿಕೊಳ್ಳುವ ಸಂಬಂಧ ಕಾರ್ಮಿಕರು ಜಾಗೃತರಾಗುವುದೇನೋ ಸರಿ. ಆದರೆ ಆರ್ಥಿಕ ಸುಧಾರಣಾ ಕ್ರಮಗಳು ಜಾರಿಗೆ ಬಂದ ಒಂದು ದಶಕಕ್ಕೂ ಹೆಚ್ಚಿನ ಅವಧಿಯಲ್ಲಿ ಇದೇ ಕಾರ್ಮಿಕರು ತಮ್ಮ ಬದುಕಿಗೆ ಆಗುತ್ತಿರುವ ಧಕ್ಕೆ ಬಗೆಗೆ ಇದರ ಒಂದಂಶ ಜಾಗೃತಿಯನ್ನೂ ಪ್ರಕಟಿಸಿಲ್ಲ ಎನ್ನುವುದು ವಾಸ್ತವಾಂಶ.
ಮಾರುಕಟ್ಟೆ ಆರ್ಥಿಕತೆ ಒಂದೊಂದೇ ಹೆಜ್ಜೆಯನ್ನು ಬಲವಾಗಿ ಊರಿದಂತೆಲ್ಲ ಅತಿ ಹೆಚ್ಚು ಹಾನಿಯೇನಾದರೂ ಒಂದು ನಿರ್ದಿಷ್ಟ ಜನ ಸಮೂಹಕ್ಕೆ ನಿಶ್ಚಿತ ಸ್ವರೂಪದಲ್ಲಿ ಆಗಿರುವುದು ಇದ್ದರೆ ಈ ಕಾರ್ಮಿಕ ವರ್ಗಕ್ಕೆ ಮಾತ್ರವೇ! ಆದರೆ ಕಾರ್ಮಿಕ ವರ್ಗ ಎದ್ದು ನಿಂತಿದ್ದು ಇಲ್ಲ.
ಅತ್ಯುತ್ತಮ ಉದಾಹರಣೆ ಎಂದರೆ ಸ್ವಯಂ ನಿವೃತ್ತಿಗೊಳಿಸುವ ಯೋಜನೆಯೊಂದು ಮುಖ್ಯವಾಗಿ ಸರ್ಕಾರಿ ವಲಯದ ಉದ್ಯಮ ಸಂಸ್ಥೆಗಳಲ್ಲಿ, ಜಾರಿಗೆ ಬಂದಿತು. ಭವಿಷ್ಯ ನಿಧಿ ಮಾದರಿಯಲ್ಲಿ ಯಾವುದೊ ಒಂದು ಲೆಕ್ಕಾಚಾರದಲ್ಲಿ ಇಡುಗಂಟಿನ ಪರಿಹಾರ ನೀಡಿ ಕೆಲಸಗಾರರನ್ನು ಮನೆಗೆ ಕಳುಹಿಸುವುದು ಈ ಯೋಜನೆ ಗುರಿ. ಮೊದಲನೆಯದಾಗಿ ಇದು ‘ಸ್ವಯಂ’ ನಿವೃತ್ತಿ ಅಲ್ಲ. ಆಡಳಿತ ವರ್ಗದವರು ಬೊಟ್ಟು ಮಾಡಿದವರೆಲ್ಲ ಈ ಉರುಳಿಗೆ ಕೊರಳು ಒಡ್ಡಬೇಕಾಯಿತು.
ಈ ಯೋಜನೆ ಅತ್ಯಾಕರ್ಷಕ ಎಂದೂ, ಸುವರ್ಣಾವಕಾಶ ಎಂದೂ; ಅನತಿ ಭವಿಷ್ಯದಲ್ಲಿ ವಜಾ ಆಗಬೇಕಾಗಿ ಬಂದರೆ ಇಷ್ಟು ಪರಿಹಾರ ಕೂಡಾ ಸಿಗುವುದಿಲ್ಲವೆಂದೂ ಬಿಂಬಿಸಲಾಯಿತು. ಎರಡನೆಯದಾಗಿ ಉದ್ಯೋಗಿಗಳು ಸಹಾ ಇಡುಗಂಟಿನ ಆಸೆಗೆ ಸ್ವತಃ ಬಲಿಯಾದರು. ಸ್ವಂತ ನಿವೃತ್ತಿ ಯೋಜನೆ ದೇಶದ ಎಲ್ಲೆಡೆ ಚೆದುರದಂತೆ ವ್ಯಾಪಕವಾಗಿ ಜಾರಿಗೆ, ನಿಧಾನವಾಗಿ ಜಾರಿಗೆ ಬಂತು.
ಸ್ವಯಂ ನಿವೃತ್ತಿಗೆ ಪಾತ್ರರಾದವರು ಎರಡು ವಿಚಾರ ಇಟ್ಟುಕೊಂಡಿದ್ದರು. ಪರಿಹಾರ ಧನವು ಸಾಕಷ್ಟು ಬಡ್ಡಿಯನ್ನು ತಂದುಕೊಡುತ್ತದೆ. ಅದರ ಜೊತೆಗೆ ಉದ್ಯೋಗಕ್ಕೆ ಬದಲಾಗಿ ಇನ್ನೊಂದು ಉದ್ಯೋಗವನ್ನೋ, ಸ್ವಯಂ ವೃತ್ತಿಯನ್ನೋ ಕೈಗೊಳ್ಳಬಹುದು. ಆದರೆ ಅದೆಲ್ಲ ನಿಷ್ಫಲವಾಯಿತು. ಸರ್ಕಾರ ಅಂಗೀಕರಿಸಿದ ನೀತಿ ಅನ್ವಯ ರಿಸರ್ವ್ ಬ್ಯಾಂಕು ಬಡ್ಡಿ ದರಗಳನ್ನು ಕಳೆದ ನಾಲ್ಕು ವರ್ಷಗಳಲ್ಲಿ ಸತತವಾಗಿ ಇಳಿಸುತ್ತಾ ಬಂತು. ಪರಿಣಾಮವಾಗಿ ಪರಿಹಾರ ಧನ ನಿಷ್ಪಲಗೊಂಡಿತು. ಬಡ್ಡಿ ದರ ಅರ್ಧಕ್ಕರ್ಧ ಇಳಿದುಹೋಗಿದೆ.
ಜೊತೆಗೆ ಫಲಾನುಭವಿಗಳಲ್ಲಿ ಬಹುತೇಕ ಜನ ಇಡುಗಂಟನ್ನೇ ತಿಂದು ಹಾಕಿದ್ದಾರೆ. ಲಾಭಕರವಾಗಿ ಹೂಡಿರುವುದು ಕಡಿಮೆ.
ಇನ್ನು ಬೇರೆ ಉದ್ಯೋಗ ಅಥವಾ ಕಸಬು ಕೈಗೊಂಡ ವಿಚಾರ. ಈ ದಿಕ್ಕಿನಲ್ಲಿ ಯಶಸ್ವಿ ಆಗಿರುವವರು ಬಹುಶಃ ಶೇ ೧೫ ರಿಂದ ೨೦ ಜನ ಮಾತ್ರ. ಮಿಕ್ಕವರೆಲ್ಲ ಅತಂತ್ರರು. ವಾಸ್ತವವಾಗಿ ಅಧಿಕ ಸಂಬಳ ಬರುವ, ಒಳ್ಲೆಯ ಬೇಡಿಕೆಯ, ಇನ್ನೊಂದು ಉದ್ಯೋಗವನ್ನು ಪೂರ್ವಭಾವಿಯಾಗಿಯೇ ಹುಡುಕಿಕೊಂಡು ಸ್ವಯಂ ನಿವೃತ್ತಿ ಪಡೆದವರ ಸಂಖ್ಯೆ ಬಹಳ ಕಡಿಮೆ. ಆಡಳಿತ ವರ್ಗದವರು ತಮ್ಮ ಪಾಡಿಗೆ ಇಂತಿಂಥವರು ಇನ್ನು ಹೆಚ್ಚು ಉಪಯೋಗಕ್ಕೆ ಬರುವುದಿಲ್ಲ ಎಂದು ಸ್ವಯಂ ನಿವೃತ್ತಿ ಯೋಜನೆಗೆ ದೂಡಿದ್ದರಿಂದ ಕೆಲಸ ಕಳೆದುಕೊಂಡವರೇ ಹೆಚ್ಚು.
ಇಂಥವರ ಸಮಸ್ಯೆಗೆ ಒಂದು ಮಾನವೀಯ ಮುಖ ಇದೆ ಎಂದು ಪರಿಗಣಿಸಿ ಸಂತಾಪ ವ್ಯಕ್ತಪಡಿಸಿದವರೇ ಕಡಿಮೆ. ಇನ್ನು ಇಂಥ ಯೋಜನೆಗಳ ವಿರುದ್ಧ ಚಳವಳಿ ನಡೆಸುವ ಮಾತು ದೂರವೇ ಉಳಿಯಿತು.
ಪರಿಹಾರ ಧನವನ್ನಾಗಲೀ, ನಿವೃತ್ತಿ ವೇತನದಲ್ಲಾಗಲೀ ಏಕರೂಪತೆ ಇಲ್ಲ. ಇಬ್ಬರು ನಿವೃತ್ತರು ಎರಡು ಬಗೆಯ ಸೌಲಭ್ಯ ಪಡೆದರು. ಅನ್ಯಾಯ ಎಂದು ಗೋಳಿಡುವವರನ್ನು ಕೇಳುವವರಿಲ್ಲ.
ಸ್ವಯಂ ನಿವೃತ್ತಿ ಮಾತ್ರವಲ್ಲ;  ಷೇರು ವಿಕ್ರಯದ ಕಾರಣ, ಪರಸ್ಪರ ಕಂಪೆನಗಳ ವಿಲೀನ ಅಥವಾ ವಶ ಎನ್ನುವ ಸನ್ನಿವೇಶಗಳಲ್ಲಿ ಆಡಳಿತ ವರ್ಗಗಳವರು ತಮ್ಮ ಪಾಲಿಗೆ ಅನುತ್ಪಾದಕ ಎನ್ನುವ ಹುದ್ದೆಗಳಿಂದ ಜನರನ್ನು ನಿರ್ದಯವಾಗಿ ಕಿತ್ತೊಗಯುತ್ತಾರೆ. ಎಲ್ಲವೂ ಕಾನೂನು ಪ್ರಕಾರವೇ ನಡೆಯುತ್ತದೆ. ಚಕಾರ ಎತ್ತುವಂತಿಲ್ಲ. ಏಕೆಂದರೆ ಕಾರ್ಮಿಕ ಬಲವನ್ನು ತಮ್ಮ ಬಲ ಎಂದು ಭಾವಿಸುವ ಎಡಪಂಥ ಶಕ್ತಿಗಳು ನಿರ್ವೀರ್ಯಗೊಳ್ಳುತ್ತಿವೆ. ಪ್ರಪಂಚದಾದ್ಯಂತ ಬಲಪಂಥ ಬಲಗೊಳ್ಳುತ್ತಿದೆ. ಚೀನಾದಂಥ ರಾಷ್ಟ್ರ ಸಹಾ ಮಾರುಕಟ್ಟೆ ಆರ್ಥಿಕತೆಗೆ, ತನ್ಮೂಲಕ ಬಂಡವಾಳ ವಾದಕ್ಕೆ ಮಿಕ್ಕೆಲ್ಲ ರಾಷ್ಟ್ರಗಳಿಗಿಂತ ಹೆಚ್ಚು ಮಾರುಹೋಗಿದೆ. ಕಾರ್ಮಿಕರ ಮೂಲಭೂತ ಹಕ್ಕು ಎಂಬಂಥ ಮಾತುಗಳೆಲ್ಲ ಇದೀಗ ನಗೆಪಾಟಲು. ಭಾರತದಲ್ಲಿ ಸದ್ಯ ಆಡಳಿತ ನಡೆಸುತ್ತಿರುವುದು ಬಲಪಂಥೀಯ ಸರ್ಕಾರವೇ. ಮುಂದಿನ ಬಾರಿ ವಿಭಿನ್ನವೆನಿಸಿದ ಯಾವುದೇ ಸರ್ಕಾರ ಬಂದರೂ ಪರಿಸ್ಥಿತಿ ಬದಲಾಗುವುದಿಲ್ಲ.
ಮಾರುಕಟ್ಟೆ ಪ್ರಧಾನ ಆರ್ಥಿಕ ವ್ಯವಸ್ಥೆಯಲ್ಲಿ ನಿರೂಪಿತವಾಗುವಂತೆ ಕಾರ್ಮಿಕರು ಸಹಾ ಮಾರಾಟಗಾರರೇ ಸರಿ. ಒಂದು ದೇಶದಲ್ಲಿ ಸರಕು ತಯಾರಾಗುತ್ತದೆ; ಮಾರಾಟ ಮಾಡಬಲ್ಲ ಸೇವಾ ಸೌಲಭ್ಯಗಳೂ ಸೃಷ್ಟಿಗೊಳ್ಳುತ್ತವೆ. (ಉದಾಹರಣೆಗೆ ಟೆಲಿಫೋನ್ ಸೇವೆ ಒದಗಿಸುವುದು) ಬಿಡಿ ಬಿಡಿಯಾಗಿ ಕಾರ್ಮಿಕರು ಸಹಾ ತಮ್ಮ ಸೇವೆಯನ್ನು ಮಾರಾಟ ಮಾಡುವವರೇ ಸೈ.
ಆದರೆ ಕಾರ್ಮಿಕರಿಂದ ಸೇವೆಯನ್ನು ಕೊಳ್ಳುವ ವ್ಯವಸ್ಥೆ ಏನಿದೆಯೋ ಅದು ಈ ಕಾಲಕ್ಕೆ ಅನುಗುಣವಾಗಿಲ್ಲ. ಅಂದರೆ ವಿಶ್ವ ಪೈಪೋಟಿಯನ್ನು ಎದುರಿಸಿ ಸರಕನ್ನು ಅಥವಾ ಸೇವಾ ಸೌಲಭ್ಯವನ್ನು ಅತ್ಯಂತ ಅಗ್ಗವಾಗಿ ಅತ್ಯುತ್ತಮವಾಗಿ ತಯಾರಿಸಬಲ್ಲ ರಾಷ್ಟ್ರ ಮಾತ್ರ ಪ್ರಬಲವಾಗಬಲ್ಲದು. ಆದ್ದರಿಂದ ಕಾರ್ಮಿಕರಿಂದ ಕೊಳ್ಳಬಲ್ಲ ಸೇವೆ ತನ್ನ ಪಾಲಿಗೆ ಅಗ್ಗವಾಗಿ ಪರಿಣಮಿಸಬೇಕು; ರಫ್ತು ಮಾಡುವಾಗ ಅದು ಅಗ್ಗವಾಗಿರಲಿಕ್ಕೇ ಬೇಕು ಎಂದು ಉದ್ಯಮಿಗಳು ಬಯಸುತ್ತಾರೆ. ಅಂದರೆ ಕಾರ್ಮಿಕ ಮಾರುಕಟ್ಟೆ ಏನಿದೆಯೋ ಅದು ಬದಲಾಗಬೇಕು; ಆರ್ಥಿಕ ಸುಧಾರಣೆ ತರಹ ಕಾರ್ಮಿಕ ಸುಧಾರಣೆ ಆಗಬೇಕು ಎನ್ನುವುದು ಈಗಿನ ಜರೂರು. ಅದನ್ನು ಅಗ್ಗ ಮಾಡಿಸುವುದು ಹೇಗೆ ಎನ್ನುವುದೇ ಈಗ ಸರ್ಕಾರದ ಮುಂದಿನ ಸವಾಲು.
ಉದ್ಯಮಿಗಳ ಪ್ರಕಾರ ರಾಷ್ಟ್ರದಲ್ಲಿ ಜಾರಿಯಲ್ಲಿರುವ ವೇತನ ನೀತಿ ಏನಿದೆಯೋ ಅದು ಬದಲಾಗಬೇಕು. ಅದನ್ನು ಕಾರ್ಮಿಕ ವರ್ಗದವರು ಸುಲಭವಾಗಿ ಒಪ್ಪುವುದಿಲ್ಲ. ಆದರೆ ಸರ್ಕಾರ ಏನನ್ನಾದರೂ ಮಾಡಲೇಬೇಕು. ಅಧ್ಯಯನಗಳ ಪ್ರಕಾರ ೨೦೧೨ರ ಹೊತ್ತಿಗೆ ಹೊಸ ಪೀಳಿಗೆಯ ದುಡಿಯುವ ಕೈಗಳು ಅಪಾರವಾಗಿ ತಯಾರಾಗಿರುತ್ತವೆ. ಅವುಗಳಿಗೆ ಕೆಲಸ ಕೊಡಲು ಈಗಂದೀಗ ಬುನಾದಿ ಸೃಷ್ಟಿಸುವ ಕ್ರಮಗಳನ್ನು ರೂಪಿಸದಿದ್ದರೆ ಅರಾಜಕತೆ ಭುಗಿಲೇಳುತ್ತದೆ.
ವಾಸ್ತವವಾಗಿ ಕಾರ್ಮಿಕರ ಸಮಸ್ಯೆ ನೀಗಿಸುವಲ್ಲಿ ಸರ್ಕಾರಗಳು ವಹಿಸಿರುವ ಪಾತ್ರವಾದರೂ ಏನು? ಈ ಐದು ದಶಕಗಳಲ್ಲಿ ನಡೆದಿದ್ದೇನು? ಸಾಧಿಸಿದ್ದೇನು? ಬಹಳ ಕಡಿಮೆ. ಆಡಳಿತ ವರ್ಗದವರು ಬೇಕೆಂದಾಗ ತೆಗೆದು ಹಾಕಲು ಸಾಧ್ಯವಾಗದಂಥ. ತಿಂಗಳ ಸಂಬಳದ ಆಧಾರದ ಮೇಲಿನ ಉದ್ಯೋಗಗಳು ಎಷ್ಟು ಮಾತ್ರ ಜನಕ್ಕೆ ಸಿಕ್ಕೀತು? ನೂರರಲ್ಲಿ ಎಂಟು ಜನ ಮಾತ್ರ ಅಂಥ ಅದೃಷ್ಟಶಾಲಿಗಳು. ಇಂಥವರಾದ ಸಂಘಟಿತ ಕಾರ್ಮಿಕರು ಶೇ. ೮ ಮಾತ್ರ. ಅವರಲ್ಲಿ ಶೇ. ೨.೫ ಭಾಗ ಕೆಲಸಗಾರರು ಖಾಸಗಿ ವಲಯದ ಮಾಲೀಕರಿಗಾಗಿ ದುಡಿಯುವವರು. ಈ ಶೇ. ೮ ಭಾಗ ಕಾರ್ಮಿಕರು ಬಹುಪಾಲು ಕಾರ್ಖಾನೆ ಕಾರ್ಮಿಕರು ಹಾಗೂ ಸರ್ಕಾರಿ ಖಾಸಗಿ ಕಚೇರಿಗಳಿಗೆ ಕೆಲಸಕ್ಕೆ ಹೋಗುವವರು. ಇವರಿಗೆ ಮಾತ್ರವೇ ಕಾನೂನಿನ ರಕ್ಷಣೆ. ಕೃಷಿಕರು, ಕೃಷಿಕಾರ್ಮಿಕರು ಒಳಗೊಂಡಂತೆ ನಿಗದಿ ಸಂಬಳವಿಲ್ಲದೆ ದುಡಿಯುವವರೆಲ್ಲ ಅಸಂಘಟಿತ ಕಾರ್ಮಿಕರೇ. ಅವರು ಶೇ. ೯೨ ಇದ್ದಾರೆ.
ಸರ್ಕಾರದ ನೀತಿ ಇದುವರೆಗೆ ಉದ್ಯೋಗ ಸೃಷ್ಟಿಸುವುದೇ ಆಗಿತ್ತು. ಯಾವ ಸರ್ಕಾರಿ ಇಲಾಖೆ ಅಥವಾ ಸರ್ಕಾರಿ ವಲಯದ ಯಾವ ಕಾರ್ಖಾನೆ ತೆಗೆದುಕೊಂಡರೂ, ಜನ, ಜನ, ಜನ. ಎಷ್ಟು ಬೇಕೋ ಅಷ್ಟು ಎನ್ನುವ ಮಾತೇ ಇಲ್ಲ. ಉತ್ಪಾದಕವೋ, ಅನುತ್ಪಾದಕವೋ ಜನರನ್ನು ತುಂಬಿಕೊಳ್ಳುವುದು ಸರ್ಕಾರದ ನೀತಿ. ಬೇಕಿಲ್ಲದ ಕಡೆಯಲ್ಲಿ ಜನರನ್ನು ತುಂಬಿಕೊಳ್ಳುವುದು; ಶಿಕ್ಷಣ, ರಕ್ಷಣೆ, ಕಾನೂನು ಪಾಲನೆ ಮುಂತಾದ ಕಡೆ ಜನ ಕಡಿಮೆ. ಅದೊಂದು ವಿಪರ್ಯಾಸ. ಇದೀಗ ಸರ್ಕಾರಗಳು ಸಹಾ ಕಚೇರಿಗಳನ್ನು ತುಂಬಿಸಿಕೊಳ್ಳುವುದು ಬೇಡ ಎನ್ನತೊಡಗಿದೆ. ಆಡಳಿತ ವೆಚ್ಚದ ದೊಡ್ಡ ಪಾಲು ತನ್ನ ನೌಕರರ ಸಂಬಳ ಪೂರೈಸುವುದಕ್ಕೇ ಬೇಕಾಗುತ್ತದೆ.
ಇನ್ನು ಸರ್ಕಾರ ವೇತನ ನಿಗದಿ ಕುರಿತಂತೆ ಕನಿಷ್ಠ ವೇತನ ನಿಗದಿ ಶಾಸನ ಜಾರಿ ಮಾಡುತ್ತದೆ. ಸಂಘಟಿತರಿಗೂ, ಅಸಂಘಟಿತರಿಗೂ ಶಾಸನಬದ್ಧ ಕನಿಷ್ಠ ವೇತನ ನಿಗದಿ ಹೀಗೆ ಸಾಧ್ಯ. ಆದರೆ ಅಸಂಘಟಿತರಿಗೆ ನಿಗದಿ ಮಾಡಿದ ಕನಿಷ್ಠ ವೇತನವನ್ನು ಕೊಡಿಸುವ ಜವಾಬ್ದಾರಿ ತೆಗೆದುಕೊಳ್ಳುವುದಿಲ್ಲ. ಸಂಘಟಿತರಿಗೆ ನಿಗದಿ ಮಾಡಿದ ಶಾಸನಬದ್ಧ ಕನಿಷ್ಠ ವೇತನ ಏನಿದೆಯೋ ಅದಕ್ಕಿಂತ ಹೆಚ್ಚಿಗೆಯೇ ಕೊಡಿಸುತ್ತದೆ.
ಈ ತನಕ ಸರ್ಕಾರಗಳು ಉದ್ಯೋಗ ಭದ್ರತೆಯ ಬಗೆಗೆ ಯೋಚಿಸಿದಷ್ಟು ವರಮಾನ ಭದ್ರತೆಯ ಬಗೆಗೆ ಯೋಚಿಸಿಲ್ಲ. ಜೀವಮಾನ ಪರ್ಯಂತ ಕಾರ್ಮಿಕರನ್ನು ಉದ್ಯೋಗದಾತರು ಸಂರಕ್ಷಿಸಬೇಕು ಎಂದು ಸರ್ಕಾರ ಭಾವಿಸುತ್ತದೆಯೇ ಹೊರತು ಕಾರ್ಮಿಕರ ಕೆಲಸ ಉತ್ಪಾದಕವಾಗಿರಬೇಕು; ಉದ್ಯಮದ ಪಾಲಿಗೆ ಲಾಭಕರ ಆಗಿರಬೇಕು ಎಂದು ಒತ್ತಾಯಿಸುವುದಿಲ್ಲ. ಅವರನ್ನು ಸಾಕಿರಿ; ಅವರಿಂದ ಕೆಲಸ ತೆಗೆದುಕೊಳ್ಳಿರಿ ಎಂದು ಉದ್ಯಮಗಳಿಗೆ ಹೇಳುವುದಷ್ಟೇ ಅದರ ಮುಖ್ಯ ಕೆಲಸವಾಗಿದೆ.
ಈಗ ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿಗೆ ಕೊಟ್ಟ ಮೇಲೆ ಉದ್ಯಮ ಪ್ರತಿನಿಧಿಗಳು ಎತ್ತುವ ಪ್ರಶ್ನೆಗಳಿಂದ ಸರ್ಕಾರಗಳು ತತ್ತರಿಸುವಂತಾಗಿದೆ. ಕಾರ್ಮಿಕರ ಪರವಾಗಿ ಪೂರ್ತಿ ನಿಲ್ಲಲು ಸಾಧ್ಯವಾಗುತ್ತಿಲ್ಲ. ಅದೇ ವೇಳೆ ಮುಕ್ತ ಮಾರುಕಟ್ಟೆ ಬೇಡುವುದನ್ನೆಲ್ಲ ಪೂರೈಸಲು ಸಾಧ್ಯವಾಗುತ್ತಿಲ್ಲ. ಹಳೆಯ ಉದ್ಯಮಗಳು ನಷ್ಟ ಪೀಡೆಗೆ ಗುರಿಯಾದಂತೆಲ್ಲ ಕಾರ್ಮಿಕರು ಒಂದೇ ಸಮನೆ ಕೆಲಸ ಕಳೆದುಕೊಳ್ಳುತ್ತಿದ್ದರೆ ಸರ್ಕಾರ ಅವರ ನೆರವಿಗೆ ಧಾವಿಸಲು ಶಕ್ತವಾಗುತ್ತಿಲ್ಲ.
ಈಗಲೂ ಸರ್ಕಾರದ ಅನುಮತಿ ಇಲ್ಲದೆ ಉದ್ಯಮಿಗಳು ಕೆಲಸಗಾರರನ್ನು ವಜಾ ಮಾಡುವಂತಿಲ್ಲ. ಹಾಗೆನ್ನುವ ಕಾನೂನು ಇದೆ. ೧೦೦ಕ್ಕಿಂತ ಹೆಚ್ಚು ಕಾರ್ಮಿಕರನ್ನು ಹೊಂದಿರುವ ಘಟಕಗಳಿಗೆಲ್ಲ ಇದು ಅನ್ವಯಿಸುತ್ತದೆ. ೧೦೦ರ ಬದಲು ೧೦೦೦ಕ್ಕಂತ ಹೆಚ್ಚಿಗೆ ಇರುವ ಕಾರ್ಖಾನೆಗಳಿಗೆ ಇದನ್ನು ಅನ್ವಯಿಸುವಂತೆ ತಿದ್ದುಪಡಿ ಮಾಡಲು ೨೦೦೧ರಲ್ಲಿ ಸರ್ಕಾರ ಯೋಚಿಸಿತು. ಅದು ಜಾರಿ ಆಗಿದ್ದರೆ ಮುಕ್ಕಾಲು ಪಾಲು ಕಾರ್ಮಿಕರಿಗೆ ಅಭದ್ರತೆ ಉಂಟಾಗುತ್ತಿತ್ತು. ವಿರೋಧ ಬಂತು. ಏನೂ ತೀರ್ಮಾನವಾಗಲಿಲ್ಲ. ೧೦೦ರ ಬದಲು ೩೦೦ ಎಂದು ತಿದ್ದುಪಡಿ ಮಾಡುವ ಬಗೆಗೆ ವಿಚಾರ ನಡೆದಿದೆ.
ಆರ್ಥಿಕ ಸುಧಾರಣೆ ಜಾರಿಗೆ ಬಂದ ೧೯೯೧ರಲ್ಲೇ ನಷ್ಟಪೀಡಿತ ಘಟಕಗಳನ್ನು ಮುಚ್ಚಿಬಿಡುವುದಕ್ಕೆ ಅವಕಾಶ ಕೊಡಬೇಕೆಂಬ ವಿಚಾರ ಪ್ರಸ್ತಾಪವಾಯಿತು. ಆಗಿನಿಂದ ನಷ್ಟಪೀಡಿತ ಘಟಕಗಳ ಸಂಖ್ಯೆ ಬೆಳೆಯುತ್ತಲೇ ಇದೆ. ಅಧಿಕೃತ ಅಂದಾಜಿನ ಪ್ರಕಾರವೇ ೪೫ ಲಕ್ಷ ಕಾರ್ಮಿಕರು ನಷ್ಟಪೀಡಿತ ಘಟಕಗಳಲ್ಲಿದ್ದಾರೆ. ಖಾಸಗಿ ಉದ್ಯಮದ ಪಾಲೇ ಇದರಲ್ಲಿ ಹೆಚ್ಚು.
ಕಾರ್ಮಿಕ ಸಂಘಗಳು ಮತ್ತು ಎಡಪಕ್ಷಗಳು ಸಹಾ ಹೊಸ ವ್ಯವಸ್ಥೆಯನ್ನು ದ್ವೇಷಿಸುವುದನ್ನು ಕಡಿಮೆ ಮಾಡಬೇಕು. ಇಷ್ಟವಿರಲಿ ಇಲ್ಲದಿರಲಿ ಮಾರುಕಟ್ಟೆ ಪ್ರಧಾನ ಆರ್ಥಿಕತೆ ಜಾರಿ ಆಗಿಯೇ ಆಗುತ್ತದೆ. ನಿಧಾನವಾಗಬಹುದು ಮಾತ್ರ. ಉತ್ಪಾದಕತೆಗೆ ಲಗತ್ತಾದಂತೆ ವೇತನ ಎಂಬುದನ್ನು ಒಪ್ಪಿಕೊಳ್ಳದೇ ಅನ್ಯ ಮಾರ್ಗ ಇರುವುದಿಲ್ಲ.
ಬಂಡವಾಳ, ವಿದೇಶಿ ನೇರ ಬಂಡವಾಳವೇ ಮುಂತಾದ ರೂಪದಲ್ಲಿ, ಬರುವುದು ನಿಧಾನವಾಗುತ್ತಿದೆ ಎಂಬ ಅಳುಕು ಭಾರತಕ್ಕಿತ್ತು. 
ಈಗ ಅದು ನಿವಾರಣೆ ಆಗುತ್ತಿದೆ. ಬಂಡವಾಳವನ್ನು ಉದ್ಯಮಕ್ಕೇ ಹೆಚ್ಚುವುದಕ್ಕೆ ಸಾಧ್ಯವಾಗಬೇಕಾದರೆ ತುರ್ತಾಗಿ ಕಾರ್ಮಿಕ ವಿಷಯಗಳ ಸುಧಾರಣೆ ಶೀಘ್ರವಾಗಿ ಆಗಬೇಕಿದೆ.
೦೮.೧೦.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೧. ಕಬ್ಬಿಣದ ಕಡಲೆ, ಕಾರ್ಮಿಕ ಕಾನೂನು ಸುಧಾರಣೆ
‘ನಾನು ಸಚಿವನಾಗಿ ಮುಂದುವರೆಯಬೇಕಾದರೆ ಕಾರ್ಮಿಕ ಕಾನೂನು ಸುಧಾರಣೆ ದಿಕ್ಕಿನಲ್ಲಿ ಏನನ್ನಾದರೂ ಮಾಡಬೇಕು. ಇದನ್ನೊಂದು ಸವಾಲಾಗಿ ಭಾವಿಸಿದ್ದೇನೆ.’
– ಇದು ಕೇಂದ್ರ ಕಾರ್ಮಿಕ ಖಾತೆ ಸಚಿವ ಸಾಹಿಬ್ ಸಿಂಗ್ ವರ್ವಾ ಈಚೆಗೆ ಚೆನ್ನೈನಲ್ಲಿ ಉಸುರಿದ ಮಾತು.
ಈ ಸಚಿವ ಮಾತ್ರವಲ್ಲ; ಯಾರೇ ಆದರೂ ಈ ಕಾಲಘಟ್ಟದಲ್ಲಿ ಆಡಬೇಕಾದ ಮಾತಿದು. ಕಾರ್ಮಿಕ ವ್ಯವಹಾರಗಳು ಮತ್ತು ಕಾರ್ಮಿಕ ಕಾನೂನು ಜಾರಿಗೆ ತರುವುದು ಇದೀಗ ಅತಿ ಜರೂರು ಆಗಿದೆ. ಮಿಕ್ಕೆಲ್ಲ ಬಾಬುಗಳ ಸುಧಾರಣಾ ಕ್ರಮಗಳು ಒಂದಿಲ್ಲೊಂದು ಬಗೆಯಲ್ಲಿ ಜಾರಿಗೆ ಬರುತ್ತಿದ್ದರೂ ಕಾರ್ಮಿಕರ ವ್ಯವಹಾರಗಳನ್ನು ಕುರಿತ ಸುಧಾರಣೆ ಇನ್ನೂ ಉಳಿದಿದೆ. ಮಾತ್ರವಲ್ಲ; ಮಾನವ ಸಂಪನ್ಮೂಲ ಎಂದೇ ಅಮೂಲ್ಯವೆಂಬಂತೆ ಗುರುತಿಸಲಾದ ಕಾರ್ಮಿಕರ ಬದುಕಿನ ಭವಿಷ್ಯ ಕುರಿತಂತೆ ಹೊಸ ವಿಚಾರಧಾರೆ ಆರಂಭವೇ ಆಗಿಲ್ಲ. ಕಾರ್ಮಿಕ ವ್ಯವಹಾರಗಳ ಸುಧಾರಣಾ ಕ್ರಮಗಳು ರೂಪುಗೊಂಡು ಜಾರಿ ಆರಂಭವಾಗುವ ತನಕ ಒಟ್ಟಾರೆ ಆರ್ಥಿಕ ಸುಧಾರಣೆಯೇ ಅಪೂರ್ಣವಾಗಿ ಉಳಿಯುತ್ತದೆ. ಆದ್ದರಿಂದಲೇ ಜರೂರು. ಕಾರ್ಮಿಕ ಖಾತೆ ಸಚಿವರ ಪಾಲಿಗೆ ಸವಾಲು ಆಗುವಷ್ಟು ಒತ್ತಡ ಬರಲು ಅದೇ ಕಾರಣ.
ಉದ್ಯಮದ ಮೂಲ ತತ್ವಗಳು ಹೇಳುವ ಪ್ರಕಾರ ಅತಿ ಮುಖ್ಯವಾಗಿ ಬೇಕಾಗುವುದು ಹಣ. ಅಂದರೆ ಬಂಡವಾಳ. ಅದರೊಟ್ಟಿಗೆ ತಂತ್ರಜ್ಞಾನ ಮತ್ತು ಯಂತ್ರೋಪಕರಣ ಹರಿದು ಬರಬೇಕು. ವಿದ್ಯುತ್ತು, ಭೂಮಿಯೇ ಮುಂತಾದ ಮೂಲ ಸೌಲಭ್ಯಗಳು ಸಿಗುವಂತಿರಬೇಕು. ಎಲ್ಲಕ್ಕಿಂತ ಮುಖ್ಯವಾಗಿ ದುಡಿಯುವ ಕೈಗಳು ಲಭ್ಯವಿರಬೇಕು. ಲಾಭದಾಯಕ ಷರತ್ತುಗಳ ಅನ್ವಯ ಅದು ಖಚಿತವಾಗುವತನಕ ಎಂಥ ಗಟ್ಟಿ ಉದ್ಯಮಶೀಲನೂ ಉದ್ಯಮ ಆರಂಭಿಸಲು ಮುಂದೆ ಬರುವುದಿಲ್ಲ.
ಸದ್ಯ ವಿದೇಶಿ ಬಂಡವಾಳ ಹರಿದು ಬರುವುದಕ್ಕೆ ಅಡ್ಡಿ ಎನಿಸಿರುವ ಅಂಶಗಳಲ್ಲಿ, ಕಾರ್ಮಿಕ ವ್ಯವಹಾರಗಳ ಸುಧಾರಣಾ ಕ್ರಮಗಳು ಬರುವುದಕ್ಕೆ ತಡವಾಗುತ್ತಿರುವುದೂ ಮುಖ್ಯ ಕಾರಣವಾಗಿದೆ.
ವಾಸ್ತವವಾಗಿ ಸ್ವತಂತ್ರ ಭಾರತದ ನಲವತ್ತು ವರ್ಷ ಕಾಲ ದೇಶದ ಪಾಲಿಗೆ ಹೆಚ್ಚು ಹೆಚ್ಚು ಜನರಿಗೆ ಉದ್ಯೋಗ ಕಲ್ಪಿಸಿಕೊಡಬೇಕು ಎಂಬುದೇ ತಾರಕ ಮಂತ್ರವಾಗಿತ್ತು. ಆರಂಭದಿಂದ ಈವರೆಗೆ ಕಚೇರಿಗಳಲ್ಲೂ, ಕಾರ್ಖಾನೆಗಳಲ್ಲೂ ಜನವೋ ಜನ. ಅವರಲ್ಲಿ ಎಷ್ಟು ಜನ ಎಷ್ಟೆಷ್ಟು ಉಪಯುಕ್ತರಾಗಿದ್ದಾರೆ ಎಂಬುದನ್ನು ಆಡಿಟ್ ಮಾಡುವ ಗೋಜೀಗೇ ಹೋದುದಿಲ್ಲ. ಕಾರ್ಮಿಕರಿಗೆ, ಇತರ ಬಗೆಯ ಉದ್ಯೋಗಸ್ಥರಿಗೆ ಹೆಚ್ಚು ಹೆಚ್ಚು ಅವಕಾಶಗಳನ್ನು ಕಲ್ಪಿಸುತ್ತಾ ಅವರಿಗೆ ರಕ್ಷಣೆ ಒದಗಿಸುತ್ತಾ ಹೋಗುವುದೇ ಸರ್ಕಾರದ ಕಲ್ಯಾಣ ಕಾರ್ಯಕ್ರಮ ಎಂದು ನಂಬಲಾಯಿತು. ಸಮಾಜವಾದಿ ಸರ್ಕಾರವಾದ್ದರಿಂದ ಇದರಲ್ಲಿ ಯಾವ ತಪ್ಪೂ ಕಾಣಲಿಲ್ಲ.
ಜಾಗತಿಕ ಸ್ವರೂಪದ ಮಾರುಕಟ್ಟೆ ಪ್ರಧಾನ ಆರ್ಥಿಕತೆಗೆ ತೆರೆದುಕೊಂಡಾಗಲೇ ನಮ್ಮ ನಿಜ ಸ್ವರೂಪ ಏನೆಂದು ಅರ್ಥವಾಗಿದ್ದು. ನಾವು ಸರಕು ಮತ್ತು ಸೇವೆಗಳನ್ನು ಅಗ್ಗವಾಗಿ ತಯಾರಿಸುತ್ತಿಲ್ಲ. ಅಗತ್ಯಕ್ಕಿಂತ ಹೆಚ್ಚಾಗಿ ಜನರನ್ನು ನೇಮಿಸಿಕೊಳ್ಳುವುದರಿಂದ ಹಾಗೂ ಕೆಲಸಗಾರರ ಉತ್ಪಾದಕತೆ ಬಹಳ ಕಡಿಮೆ ಇರುವುದರಿಂದ ಉತ್ಪಾದನೆ ದುಬಾರಿ ಎನಿಸಿಕೊಳ್ಳುತ್ತಿದೆ ಎನ್ನುವುದು ನಮ್ಮ ನಿಜ ಸ್ವರೂಪ. ಪೈಪೋಟಿ ಎದುರಿಸಿ ಬದುಕಬೇಕಾದರೆ ಇಲ್ಲೆಲ್ಲ ಸುಧಾರಣೆ ಆಗಬೇಕು.
ಮೊಟ್ಟ ಮೊದಲಿಗೆ, ಅಗತ್ಯಕ್ಕಿಂತ ಅಧಿಕ ಜನರನ್ನು ಕೆಲಸಕ್ಕೆ ಇಟ್ಟುಕೊಳ್ಳುವುದು ತಪ್ಪು ಎಂಬ ಮನವರಿಕೆ ಆಗಿದ್ದೇ ನಿಜ ಸ್ವರೂಪ ತಿಳಿದುಕೊಂಡಿದ್ದರ ಪರಿಣಾಮ.
ಆದರೆ ಕಾನೂನು ಪ್ರಕಾರ ಹಾಗೂ ನಂಬಿಕೆ ರಿವಾಜುಗಳ ಅನ್ವಯ ಕಾರ್ಮಿಕರಿಗೆ ಸಾಕಷ್ಟು ರಕ್ಷಣೆ ಕೊಟ್ಟು ಆಗಿದೆ. ಯಾರೇ ಆದರೂ ಉದ್ಯಮವನ್ನು ಆರಂಭಿಸಬಹುದು. ಆದರೆ ಲಾಭ ಬರುತ್ತಿಲ್ಲವೆಂಬ ಕಾರಣಕ್ಕೆ ಅಥವಾ ಇನ್ನಾವುದೋ ನೆಪಕ್ಕೆ ಉದ್ಯಮಿಯು ಉದ್ಯಮವನ್ನು ಮುಚ್ಚಲು ಸಾಧ್ಯವಾಗುವುದಿಲ್ಲ. ಇದು ವಸ್ತು ಸ್ಥಿತಿ.
ಇದನ್ನು ಹೊಸ ಆರ್ಥಿಕ ವಿಚಾರಧಾರೆ ಒಪ್ಪಿಕೊಳ್ಳುವುದಿಲ್ಲ. ಅಭಿವೃದ್ಧಿಗೆ, ಲಾಭಗಳಿಕೆಗೆ ಪ್ರತಿಯೊಬ್ಬ, ಸ್ಪಷ್ಟವಾಗಿ ಹೇಳುವುದಾದರೆ ಬಿಡಿಬಿಡಿಯಾಗಿ ಪ್ರತಿಯೊಬ್ಬ, ಕಾರ್ಮಿಕ ನೆರವಾಗಬೇಕು. ಇದನ್ನು, ಇಂಥ ಹಲವಾರು ವಿಚಾರಗಳನ್ನು ಮನ್ನಿಸಲು ಸಾಧ್ಯವಾಗಬೇಕಾದರೆ ಕಾರ್ಮಿಕ ಕಾನೂನಿನ ತಿದ್ದುಪಡಿ ಆಗಬೇಕು. ಹೊಸ ಕಾನೂನು ಜಾರಿಯಾಗಬೇಕು.
ಯಾರನ್ನೇ ಆಗಲಿ; ಕೆಲಸದಿಂದ ತೆಗೆಯುತ್ತೇನೆ ಎಂದರೆ ಪ್ರತಿರೋಧ ಬರುತ್ತದೆ. ಕಾನೂನಿನ ರಕ್ಷಣೆಯು ಕಾರ್ಮಿಕರಿಗೆ ಸಾಕಷ್ಟಿದೆ. ಅದು ಸುಲಭವಲ್ಲ. ಆದರೆ ಕೆಲಸ ಬಿಡಿರೆಂದು ಇದೇ ಕಾರ್ಮಿಕರನ್ನು ಪ್ರಚೋದಿಸಬಹುದು. ಹಾಗೆ ಮಾಡಲು ಆಮಿಷ ಒಡ್ಡಬಹುದು. ಈ ಬಗೆಯ ವಿಚಾರಧಾರೆಯೇ ಸ್ವಯಂ ನಿವೃತ್ತಿ ಯೋಜನೆಗೆ ದಾರಿ ಮಾಡಿಕೊಟ್ಟಿತು.
ಸ್ವಯಂ ನಿವೃತ್ತಿ ಯೋಜನೆಯು ಉದ್ಯೋಗ ತ್ಯಜಿಸಿದವರ ಪಾಲಿಗೆ ಲಾಭಕಾರಿ ಆಗಿ ಪರಿಣಮಿಸಿತೇ ಎನ್ನುವುದು ಬೇರೆ ಮಾತು. ಅದು ಪ್ರತ್ಯೇಕವಾಗಿ ಚರ್ಚಿಸಲು ಯೋಗ್ಯ. ಆದರೆ ಕಾನೂನಿನ ತಿದ್ದುಪಡಿ ಮಾಡದೆ ಕೆಲಸದಿಂದ ಜನರನ್ನು ತೆಗೆಯಲು ಕೈಗೊಂಡ ಪ್ರಥಮ ಸುಧಾರಣಾ ಕ್ರಮ ಎಂಬುದಂತೂ ನಿಜ.
ವಾಸ್ತವವಾಗಿ ಸದ್ಯ ಕಾನೂನಿನ ರಕ್ಷಣೆ ದೂರಕಿರುವುದು ಸಂಘಟಿತ ಕಾರ್ಮಿಕರಿಗೆ ಮಾತ್ರ. ಅಂದರೆ ವ್ಯವಸ್ಥಿತವಾಗಿ ಕಾರ್ಮಿಕ ಸಂಘಗಳ ಆಸರೆ ಪಡೆಯುವವರಿಗೆ ಮಾತ್ರ. ಕಾರ್ಮಿಕ ಸಂಘಗಳಿಂದಾಗಿ ಸರ್ಕಾರಿ, ಅರೆ ಸರ್ಕಾರಿ, ಖಾಸಗಿ ಹೀಗೆ ಉದ್ಯಮ ಯಾವುದೇ ಆಗಿದ್ದರೂ ಕಾರ್ಮಿಕರಿಗೆ ರಕ್ಷಣೆ ದೊರೆತಂತಾಗಿದೆ. ಆದರೆ ಅಸಂಘಟಿತರೆನಿಸಿಕೊಂಡ ಕಾರ್ಮಿಕರಿಗೆ ಯಾವುದೇ ರಕ್ಷಣೆ ಇಲ್ಲ. ದಿನಗೂಲಿ, ಇಷ್ಟು ಕೆಲಸಕ್ಕೆ ಇಷ್ಟು ಮಜೂರಿ, ಕೆಲಸ ಇದ್ದಾಗ ಮಾತ್ರ ಕೂಲಿ, ಕೂಲಿಯನ್ನು ಅಥವಾ ಶುಲ್ಕವನ್ನು ಕೊಟ್ಟು ನಂತರ ಇನ್ನಾವುದೇ ಜವಾಬ್ದಾರಿ ಉದ್ಯೋಗದಾತನಿಗೆ ಇರುವುದಿಲ್ಲ. ರಜೆ, ಆರೋಗ್ಯ ಸೌಲಭ್ಯ ಯಾವುದೂ ಇರುವುದಿಲ್ಲ ಎನ್ನುವಂಥ ದುರ್ಭರ ಪರಿಸ್ಥಿತಿಯಲ್ಲಿ ಬದುಕುತ್ತಿರುವವರು ಅಸಂಘಟಿತ ಕಾರ್ಮಿಕರು. ಇವರಿಗೆ ಕಾನೂನಿನ ಯಾವ ರಕ್ಷಣೆಯೂ ಇರುವುದಿಲ್ಲ.
ದೇಶದ ಶೇ. ೯೨ರಷ್ಟು ಅಂದರೆ ಸುಮಾರು ೩೫ ಕೋಟಿ ಮಂದಿ ಇರುವುದು ಇಂಥ ಅಭದ್ರ ಪರಿಸ್ಥಿತಿಯಲ್ಲೇ. ಹೊಸದಾಗಿ ಬರುವ ಕಾರ್ಮಿಕ ಕಾನೂನು ಅಥವಾ ಹಳೆಯ ಕಾನೂನಿನ ತಿದ್ದುಪಡಿಯು ಅಸಂಘಟಿತ ಕಾರ್ಮಿಕರಿಗೆ ಯಾವ ರೀತಿ ನೆರವಾಗುವಂತೆ ಇರುತ್ತದೆ ಎಂಬುದು ಇನ್ನೂ ಸ್ಪಷ್ಟವಿಲ್ಲ. ಸಂಘಟಿತ ಕಾರ್ಮಿಕರು ಮತ್ತು ಅಸಂಘಟಿತ ಕಾರ್ಮಿಕರಿಬ್ಬರಿಗೂ ನೆರವಾಗುವಂಥ ಕಾನೂನು ಸುಧಾರಣೆ ಜಾರಿಗೆ ಬರುವುದೆಂದು ಸಚಿವರು ಹೇಳಿರುವುದುಂಟು. ಆದರೆ ಅಂಥ ಸುಧಾರಣಾ ಕ್ರಮದ ಸ್ವರೂಪ ಹೇಗಿರುತ್ತದೆ ಎಂಬುದು ಮಾತ್ರ ಸ್ಪಷ್ಟವಿಲ್ಲ.
ದೇಶದಲ್ಲಿ ಸದ್ಯ ಸುಮಾರು ೮೦ ಬಗೆಯ ಕಾರ್ಮಿಕ ಕಾನೂನುಗಳಿವೆ. ಅದರಲ್ಲಿ ಅನೇಕ ನಿರುಪಯುಕ್ತ. ಅಂದರೆ ಅವು ಜಾರಿ ಮಾಡಲು ಶಕ್ಯವಾಗುವ ರೂಪದಲ್ಲಿ ಇರುವುದಿಲ್ಲ. ಅಂಥದ್ದನ್ನು ಕಾನೂನು ಪುಸ್ತಕಗಳಲ್ಲಿ ಇಟ್ಟುಕೊಂಡಾದರೂ ಏನು ಉಪಯೋಗ?
ಮುಂದೆ ಕೂಡಾ ಸುಧಾರಿತ ಕಾನೂನು ಬರೆದು, ಅಂಗೀಕರಿಸಿ, ಕಾನೂನು ಕಡತ ಮತ್ತು ಗ್ರಂಥಗಳಲ್ಲಿ ಇರಿಸಿಕೊಂಡಿದ್ದರೆ ಪ್ರಯೋಜನವೇನು? ಜಾರಿಗೆ ಮಾಡಲಾಗದ ಕಾನೂನು ಹೆಚ್ಚಿಗೆ ಇದ್ದಷ್ಟೂ ವ್ಯಾಖ್ಯೆಗಳೂ ನಿರೂಪಣೆಗಳೂ ಬಗೆ ಬಗೆಯಾಗಿ ಹುಟ್ಟಿಕೊಳ್ಳುತ್ತವೆ. ಇದರಿಂದ ವ್ಯಾಜ್ಯಗಳೂ, ಕಟ್ಲೆಗಳೂ ಹೆಚ್ಚುತ್ತವೆ. ಕೋರ್ಟುಗಳಿಗೆ ಪ್ರಕರಣಗಲೂ ಹೋಗುವುದು ಹೆಚ್ಚುತ್ತದೆ. ಇತ್ಯರ್ಥ ನಿಧಾನವಾಗುತ್ತದೆ. ಪ್ರಗತಿ ಕುಂಠಿತವಾಗುತ್ತದೆ.
ಉದ್ಯಮಿಗಳು ಇದನ್ನೇ ಹೇಳುತ್ತಾರೆ, ಕಾರ್ಯಸಾಧು ಎನಿಸುವಂಥ ಕಾನೂನು ಇರಬೇಕು ಎನ್ನುತ್ತಾರೆ. ಕಾರ್ಮಿಕನಿಗೆ ಪ್ರತಿಫಲ ಚೆನ್ನಾಗಿರುವಂತಾಗಬೇಕು. ಅದನ್ನು, ಅಂದರೆ ಪ್ರತಿಫಲ ಸೂಕ್ತವಾಗಿರಬೇಕು ಎನ್ನುವುದನ್ನು, ಪ್ರಶ್ನಿಸಲು ಎಷ್ಟಾದರೂ ಅವಕಾಶ ಇರಬೇಕು ನಿಜ. ಆದರೆ ಕಾರ್ಮಿಕರು ಹಕ್ಕುಗಳ ಪ್ರತಿಪಾದನೆಯನ್ನೇ ಮುಂದಿಟ್ಟುಕೊಂಡು ಉದ್ಯಮದ ಜೀವವನ್ನೇ ಹಿಂಡಿ ಹಾಕುವುದಕ್ಕೆ ಸಾಧ್ಯವಿರಬಾರದು.
ಹೀಗೆ ವಾದಿಸುವುದರಲ್ಲೂ ನ್ಯಾಯವಿದೆ. ಉದ್ಯಮದ ಪ್ರಗತಿಗೆ ನೆರವಾಗುವ ಕಾರ್ಮಿಕ ಧೋರಣೆ ತಪ್ಪದಿದ್ದರೆ ಸಹಕರಿಸಲು ತಾವು ಸಿದ್ಧ ಎನ್ನುವ ಉದ್ಯಮಿಗಳ ಸಂಖ್ಯೆ ಹೆಚ್ಚಾಗಬೇಕು. ಹಾಗೆ ಆಗುವುದಕ್ಕೆ ನೆರವಾಗುವಂಥ ಕಾರ್ಮಿಕ ಕಾನೂನು ರೂಪುಗೊಳ್ಳಬೇಕು.
ಈ ಕಾರ್ಯಕ್ಕಾಗಿ ಸರ್ಕಾರ ಕೂಡಾ ಶಾಸನ ಕ್ರಮಗಳನ್ನು ರೂಪಿಸುವಾಗ ಉದ್ಯೋಗದಾತರು ಮತ್ತು ಉದ್ಯೋಗಿಗಳು ಇಬ್ಬರೂ ಪರಸ್ಪರ ಒಪ್ಪಿಕೊಳ್ಳುವಂಥ ಕ್ರಮಗಳನ್ನೇ ರೂಪಿಸಬೇಕು. ಈ ಗುರುತರ ಜವಾಬ್ದಾರಿಯೇ ಈಗ ರಾಜಕಾರಣಿಗಳ ಹೆಗಲಿಗೆ ಇರುವುದು. ಕಾರ್ಮಿಕರ ಪಾಲಿಗೆ ಹಕ್ಕುಗಳು ಮಾತ್ರವಲ್ಲದೆ ಕರ್ತವ್ಯಗಳೂ, ಜವಾಬ್ದಾರಿಗಳೂ ಸಮಾನವಾಗಿ ಇರುವಂಥ ಕಾನೂನು ಸುಧಾರಣೆ ಜಾರಿಗೆ ತರಬೇಕು. ಕಾರ್ಮಿಕರ ವ್ಯಾಜ್ಯಗಳು ಸದಾ ಕಾಲ ಇರುವಂತೆ ನೋಡಿಕೊಂಡು ತಮ್ಮ ವೋಟು ಬ್ಯಾಂಕುಗಳು ಸುವ್ಯವಸ್ಥಿತವಾಗಿ ಮುಂದುವರೆಯಬೇಕು ಎನ್ನುವ ಸ್ವಹಿತವು ರಾಜಕಾರಣಿಗಳಿಗೆ ಮುಖ್ಯವಾಗಬಾರದು.
ವಾಸ್ತವವಾಗಿ ವ್ಯಾಜ್ಯಗಳು ಕೋರ್ಟಿನ ಮೆಟ್ಟಿಲು ಹತ್ತುವಂತಾದರೆಯೇ ಪರಿಸ್ಥಿತಿ ಪ್ರಕೋಪಕ್ಕೆ ಹೋಗುವುದು. ಆ ಘಟ್ಟಕ್ಕೆ ವಿವಾದ ಹೋಗುವುದಕ್ಕೆ ಮುನ್ನವೇ ಅದು ಪರಿಹಾರಗೊಳ್ಳುವಂಥ ವ್ಯವಸ್ಥೆ ಇದೀಗ ರೂಪುಗೊಳ್ಳಬೇಕು.
ಈ ಹಿನ್ನೆಲೆಯಲ್ಲಿ ಉದ್ಯೋಗದಾತರು ಮತ್ತು ಉದ್ಯೋಗಿಗಳ ಉನ್ನತ ಪ್ರತಿನಿಧಿಗಳ ಜೊತೆ ಮಾತುಕತೆ ನಡೆಸಿರುವುದಾಗಿ ಸರ್ಕಾರ ಹೇಳಿಕೊಂಡಿದೆ. ಕಾರ್ಮಿಕ ಕಮೀಷನರ್ ಅವರು ಕೊಡುವ ತೀರ್ಪು ಅಥವಾ ಸೂಚಿಸುವ ಪರಿಹಾರೋಪಾಯವೇ ಅಂತಿಮ ಆಗಬಾರದು. ಪರಸ್ಪರ ಚರ್ಚೆ ಮೂಲಕ ಅನಂತರವೂ ಪರಿಹಾರ ಸಿಗುವಂತೆ ಮಾಡಬೇಕು. ಅದಕ್ಕೆ ಕಾನೂನಿನಲ್ಲಿ ಅವಕಾಶ ಇರುವಂತೆ ನೋಡಿಕೊಳ್ಳಬೇಕು ಎಂಬುದು ಸರ್ಕಾರದ ವಿಚಾರವಾಗಿದೆ.
ಸುಧಾರಣಾ ಕ್ರಮಗಳು ಜಾರಿಗೆ ಬರುವ ವಿಚಾರ ಏನೇ ಇದ್ದರೂ, ಈಗಿನ ಇಎಸ್‌ಐ ಮತ್ತು ಪಿಎಫ್ ಸೌಲಭ್ಯಗಳು ಇನ್ನೂ ಬಲಗೊಳ್ಳಬೇಕು ಎಂಬುದು ಸರ್ಕಾರದ ನಿಲುವಾಗಿದೆ.
ನಿಜವಾಗಿ ಸವಾಲು ಆಗಿರುವುದು ಕಾರ್ಮಿಕರ ಉತ್ಪಾದಕತೆಗೂ, ಅವರಿಗೆ ಕೊಡಲಾಗುವ ಒಟ್ಟಾರೆ ಪ್ರತಿಫಲಕ್ಕೂ ದೃಢವಾಗಿ, ಪರಿಣಾಮಕಾರಿ ಆಗಿ ತಳುಕು ಹಾಕುವುದು ಹೇಗೆ ಎಂಬುದು.
ಬಂಡವಾಳ ಪ್ರಧಾನ ಆರ್ಥಿಕತೆ ಜಾರಿಗೆ ಬರುವಾಗ ಏಳುವ ದೊಡ್ಡ ತೊಡಕೆಂದರೆ ಉದ್ಯೋಗದಾತನಿಗೆ ಬೇಡವಾದಾಗ ಉದ್ಯೋಗಿಯನ್ನು ಕೆಲಸದಿಂದ ತೆಗೆದು ಹಾಕಲು ಮುಕ್ತ ಅವಕಾಶ ಕಲ್ಪಿಸುವುದು ಹೇಗೆ ಎಂಬುದು. ದೊಡ್ಡ ಸಂಬಳದ, ಹಿರಿಯ ದರ್ಜೆಯ ಹುದ್ದೆಗಳಲ್ಲಿರುವ ಜನರನ್ನು ತೆಗೆದು ಹಾಕುವುದೂ ಈಗಲೂ ದೊಡ್ಡ ಸಮಸ್ಯೆ ಎನಿಸುತ್ತಿಲ್ಲ. ಈ ಮಾತು ಖಾಸಗಿ ವಲಯಕ್ಕೆ ಹೆಚ್ಚಾಗಿ ಅನ್ವಯವಾಗುತ್ತದೆ. ಕಾರ್ಮಿಕ ವೃಂದದವರನ್ನು ತೆಗೆದುಹಾಕಬೇಕೆಂಬ ವಿಷಯ ಬಂದಾಗಲೇ ಸಮಸ್ಯೆ ಏಳುವುದು.
ಇದಕ್ಕೆ ಸ್ಪಷ್ಟವಾದ ಪರಿಹಾರ ಈಗಾಗಲೇ ಲಭ್ಯವಾಗತೊಡಗಿದೆ. ಕಾರ್ಮಿಕರನ್ನು ಯಂತ್ರಗಳ ಜೊತೆ ಜೊತೆಗೇ ಅರೆಕುಶಲಿ ಕರ್ಮಚಾರಿಗಳಂತೆ ಉಳಿಸಿಕೊಳ್ಳುವುದರ ಬದಲಿಗೆ ತಂತ್ರಜ್ಞಾನವನ್ನು ಅವರಿಗೂ ಅರೆದು ಕುಡಿಸುವಂತಾಗಬೇಕು. ಕಾರ್ಮಿಕನಿಗೂ ತಂತ್ರಜ್ಞಾನ ಪ್ರಧಾನ ಕೌಶಲವನ್ನು ಮೈಗೂಡಿಸಿದರೆ ಅವನಿಗೆ ಸಿಗುವ ಪ್ರತಿಫಲ ತಾನಾಗಿ ಹೆಚ್ಚಾಗುತ್ತದೆ. ಜೊತೆಗೆ ತಾನು ತಂತ್ರಜ್ಞಾನ ರೀತ್ಯ ಹೆಚ್ಚು ಕುಶಲಿಯಾದಷ್ಟೂ ಹೆಚ್ಚು ಪ್ರತಿಫಲ ತನಗೆ ಸಿಗುತ್ತದೆ ಎಂದು ಆದಾಗ ಹೋರಾಟ ಮಾಡಿ ಪಡೆಯುವುದಕ್ಕಿಂತ ಹೆಚ್ಚು ಕೌಶಲ ಸ್ಥಾಪಿಸಿಕೊಳ್ಳುವುದು ಹೇಗೆಂಬುದರತ್ತ ಕಾರ್ಮಿಕನ ಗಮನ ಹೆಚ್ಚಾಗಿ ಹೋಗುತ್ತದೆ.
ಈ ದಿಕ್ಕಿನಲ್ಲಿ ಖಾಸಗಿ ವಲಯದ ಹಲವು ಉದ್ಯಮ ಸಂಸ್ಥೆಗಳು ಕಾರ್ಮಿಕರ ಕೌಶಲ ವೃದ್ಧಿ ಮಾಡಿ ಆ ಮೂಲಕ ಅನುಕೂಲ ಮಾಡಿಕೊಳ್ಳುವ ಮಾರ್ಗ ಅನುಸರಿಸತೊಡಗಿವೆ. ಎಷ್ಟೋ ವೇಳೆ ಎಂಜಿನಿಯರುಗಳು ನಡೆಸಬೇಕಾದ ಕಾರ್ಯಾಚರಣೆಗಳನ್ನು ಕುಶಲಿಗಳಾದ ಕಾರ್ಮಿಕರಿಂದಲೇ ನಡೆಸಿಕೊಳ್ಳಲು ಸಾಧ್ಯವಾಗುತ್ತದೆ. ಇದೆಲ್ಲ ಉದ್ಯಮಿಯ ಒಳ್ಳೆಯತನವನ್ನು ಪ್ರಯತ್ನಶೀಲವನ್ನು ಅವಲಂಬಿಸುತ್ತದೆ.
ಇದೆಲ್ಲ ಏನೇ ಇರಲಿ; ಸರ್ಕಾರವು ಇದೀಗ ಸುಧಾರಿತ ಕಾರ್ಮಿಕ ಕಾನೂನು ಮತ್ತು ರಿವಾಜುಗಳನ್ನು ಹೊಸದಾಗಿ ಸ್ಥಾಪಿತವಾದ ಅಥವಾ ಅಭಿವೃದ್ಧಿಪಡಿಸಲಾದ ಕಾರ್ಖಾನೆಗಳಲ್ಲಿ ಮಾತ್ರ ಜಾರಿಗೊಳಿಸುವುದು; ಈಗಾಗಲೇ ಕಾರ್ಯ ನಿರ್ವಹಿಸುತ್ತಿರುವ ಕಾರ್ಖಾನೆಗಳಿಗೆ ಜಾರಿ ಮಾಡುವ ಕಾನೂನು ಏನೆಂಬುದನ್ನು ಅನಂತರ ನೋಡಿಕೊಳ್ಳಲಾಗುವುದು ಎನ್ನುವ ತಾತ್ಕಾಲಿಕ ನೀತಿಯನ್ನು ಅನುಸರಿಸಲು ನಿರ್ಧರಿಸಿದೆ. ಇದನ್ನು ಕಾರ್ಮಿಕ ಸಚಿವರು ಹೊರಗೆಡವಿದ್ದಾರೆ. ಇಂಥ ತಾತ್ಕಾಲಿಕ ನೀತಿ ಸರಿ ಎನಿಸುವುದಿಲ್ಲ.
ಸರ್ಕಾರದ ಇಂಥ ನೀತಿಯು ಹೊಸ ಬಗೆಯ ಸಂಘರ್ಷಕ್ಕೆ ಎಡೆ ಮಾಡಿಕೊಡುತ್ತದೆ. ಈಗಲೇ ತಡವಾಗಿದ್ದರೂ, ಇನ್ನಷ್ಟು ಉಸಿರು ಬಿಗಿಹಿಡಿದು ಏಕಗ್ರೀವ ಸುಧಾರಣಾ ಕ್ರಮಗಳನ್ನು ಸಮಗ್ರವಾಗಿ ಜಾರಿಗೆ ತರುವತ್ತ ಗಮನ ಹರಿಸುವುದು ಸೂಕ್ತ.
೦೮.೧೦.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೨. ನಗದು ಬಾಚಬಹುದಾದ ತಿನಿಸಿನ ವ್ಯಾಪಾರ
‘ಇಂದು ನಗದು – ನಾಳೆ ಸಾಲ’, ಇದು ಹಿಂದಿನ ಕಾಲದಲ್ಲಿ ಅಂಗಡಿಗಳಲ್ಲಿ ಕಾಣಿಸುತ್ತಿದ್ದ ಬೋರ್ಡು. ಸಾಲ ಸಿಗುವುದಿಲ್ಲ; ಏನಿದ್ದರೂ ರೊಕ್ಕ ಎಣಿಸಿಯೇ ವ್ಯವಹಾರ ಮಾಡಬೇಕು ಎನ್ನುವುದರ ನೇರ ಇಂಗಿತ ಇದು.
ಈಗೆಲ್ಲ ಕ್ರೆಡಿಟ್ ಕಾರ್ಡ್ ಬಂದಿದೆ. ಸಾಲದ್ದೇ ವ್ಯಾಪಾರ. ಎಷ್ಟೋ ಬಾರಿ ಒಪ್ಪಿಕೊಂಡ ಬೆಲೆ ಡಿಸ್ಕೌಂಟನ್ನು ಕೊಡಲು ಮಾರಾಟಗಾರ ಕಾರ್ಡಿನ ಮೇಲೆ ನಿರಾಕರಿಸುತ್ತಾನೆ. ಅಮದು ಸಾಲದ ವ್ಯಾಪಾರ. ತಕ್ಷಣ ಆತನಿಗೆ ನಗದು ಸಿಗುವುದಿಲ್ಲ. ಸಾಕಷ್ಟು ದಿನ ಹಿಡಿಯುತ್ತದೆ.
ಏನೂ ಬೇಕಾದರೂ ಈಗ ಸಾಲ ಸಿಗುತ್ತದೆ. ಕಾರು, ಬಂಗಲೆ, ದಿನಸಿ, ಜವಳಿ, ಒಡವೆ, ದೊಡ್ಡ ದೊಡ್ಡ ಹೋಟೆಲುಗಳಲ್ಲಿ ಆತಿಥ್ಯ ಏನು ಬೇಕಾದರೂ ಸಾಲ ಲಭ್ಯ. ಮೊತ್ತ ದೊಡ್ಡದಾದಷ್ಟೂ ಕಂತು ಪಾವತಿ ಸೌಲಭ್ಯ. ಸರ್ಕಾರವಾಗಲಿ, ಕಂಪೆನಿಗಳಾಗಲೀ ಒದಗಿಸಿದ ಸರಕು ಮತ್ತು ಮಾಡಿಕೊಟ್ಟ ಕಾಮಗಾರಿಗೆ ಹಣ ಪಾವತಿ ಮಾಡುವುದು ತಕ್ಷಣವೇನಲ್ಲ. ಹೀಗಾಗಿ, ತನಗೆ ಸಾಲ ಸಿಕ್ಕರೂ ತಾನು ಮಾತ್ರ ನಗದು ಎಣಿಸಿಕೊಳ್ಳುವ ವ್ಯಾಪಾರ ಯಾವುದಾದರೂ ಇರಬಹುದೆ? ಭೇಷಕ್ ಇದೆ!
ಅದೇ ಹೋಟೆಲ್ (ರೆಸ್ಟುರಾ) ವ್ಯಾಪಾರ, ಸೇವಿಸಿದ ತಿನಿಸು ತೀರ್ಥಕ್ಕೆ ಗ್ರಾಹಕ ಹಣ ಎಣಿಸಿ ಹೋಗುತ್ತಾನೆ. ಈ ಬಾಬಿನಲ್ಲೂ ಲೆಕ್ಕ ಬರೆಸಿ ಸಾಲ ಹೇಳುವ ಪರಿಪಾಠ ಇತ್ತೇನೋ; ಈಗಲೂ ಸಣ್ಣ ಊರುಗಳಲ್ಲಿ ಇರಲಿಕ್ಕೆ ಸಾಕು. ಆದರೆ ಬಹುಪಾಲು, ಶೇ ೯೫ ಭಾಗ ನಗದು ವ್ಯಾಪಾರ.
ರೆಸ್ಟುರಾಗಳು ಒಂದು ರೀತಿಯಲ್ಲಿ ಕಾರ್ಖಾನೆಗಳ ಬಾಬಿಗೇ ಸೇರುವಂಥವು. ನಿತ್ಯ ತಯಾರಿಕೆ. ಆಗಿಂದಾಗ ಬಿಸಿ ಬಿಸಿ ವ್ಯಾಪಾರ. ತಣ್ಣಗೆ ಮಾಡಿದರೆ ಖದರ್ ಇರದು. ಅದರ ಸೊಗಸು ಬೇರೆ. ಅದು ಎದುರಿಸುವ ಸವಾಲುಗಳೇ ಬೇರೆ. ಪ್ರತಿ ಬಾರಿ ಗ್ರಾಹಕ ಸಂತೃಪ್ತನಾಗಿಯೇ ಹೋಗಬೇಕು. ತಪ್ಪಿದರೆ ದಿಢೀರ್ ವ್ಯಾಪಾರ ಕಡಿಮೆಯಾಗುತ್ತದೆ. ನಗದು ಎಣಿಸುವ ಸುಖಕ್ಕೆ ಒಂದೇ ವಾರದಲ್ಲಿ ಸಂಚಕಾರ ಬರಬಹುದು.
ಇನ್ನು ಶುಚಿ, ರುಚಿ ಮತ್ತು ಕ್ವಾಲಿಟಿಯ ಮಾತು. ಶುಚಿಯನ್ನೂ ಪಾಲಿಸಬಹುದು. ಕಷ್ಟಪಟ್ಟು ರುಚಿಯನ್ನೂ ಕಾಪಾಡಬಹುದು. ಆದರೆ ಕ್ವಾಲಿಟಿಯ, ಗುಣಟ್ಟದ ಮಾತು ಕಷ್ಟ. ಇದು ತಿನಿಸಿಗೆ ಮಾತ್ರ ಅನ್ವಯಿಸುವಂಥದಲ್ಲ. ತಿನಿಸನ್ನು ಕೈಗೆಟುಕಿಸುವ ಸೇವಾ ಸೌಲಭ್ಯ ಏನಿರುತ್ತದೋ ಅದಕ್ಕೂ ಅನ್ವಯಿಸುತ್ತದೆ. ‘ಇಲ್ಲಿ ಸರ್ವಿಸ್ ಚೆನ್ನಾಗಿಲ್ಲ’ ಎನ್ನುವ ಒಂದೇ ಮಾತಿನಲ್ಲಿ ಗ್ರಾಹಕರು ಹೋಟೆಲಿನವರನ್ನು ಹೊಡೆದು ಹಾಕುತ್ತಾನೆ. ಹಣ ಚೆಲ್ಲುವವನು ಅವನಾದ ಕಾರಣ, ಅವನು ದೂರಿದರೆ ಅದು ಗಂಭೀರವಾದ ಸಮಸ್ಯೆ. ಸಾಮಾನ್ಯವಾಗಿ ತಿನಿಸಿನ ಗುಣಮಟ್ಟ ಮನಸ್ಸಿಗೆ ಹಿಡಿಯದಿದ್ದರೆ ಗೊಣಗಿಕೊಂಡು ಸುಮ್ಮನಾಗುತ್ತಾರೆ. ಉಪ್ಪು ಖಾರ ಹೆಚ್ಚು ಕಡಿ ಆದಾಗಲೂ, ಚಟ್ಟಿ ಹಳಸಿದ್ದರೂ ಅದನ್ನು ಗಲ್ಲಾ ಮೇಲಿರುವ ಅಸಾಮಿಯ ಗಮನಕ್ಕೆ ಬಹುತೇಕ ಜನ ತರುವುದಿಲ್ಲ. ಆದರೆ ಸರ್ವಿಸ್ ಹದಗೆಟ್ಟರೆ ತಕ್ಷಣ ಪ್ರತಿಕ್ರಿಯೆ ಬರುತ್ತದೆ. ಅದೇ ಇಲ್ಲಿನ ಸೊಗಸು. ತಿನಿಸಿನ ಗುಣಮಟ್ಟ ಕಳಪೆ ಆದರೆ ಚುಪ್ ಚುಪ್ ನಿರ್ಗಮಿಸುತ್ತಾನೆ. ಗ್ರಾಹಕ. ಮತ್ತೆ ಆ ಕಡೆ ತಲೆ ಹಾಕಲು ಬಯಸುವುದಿಲ್ಲ. ಆಚೀಚೆ ಬೇರೆ ರೆಸ್ಟುರಾ ಇದೆಯೇ ಎಂದು ಹುಡುಕಾಡುತ್ತಾನೆ. ಅದೇ ರೀತಿ ಬೆಲೆ, ಇಟ್ಟ ಬೆಲೆಗೆ ತಕ್ಕ ತಿನಿಸಿನ ಗುಣಮಟ್ಟ ಮತ್ತು ಸರ್ವಿಸ್ ಇದೆಯೆಂದಾದರೆ ಹಣ ಎಣಿಸಲು ಮುಂದಾಗುವುದು ತಪ್ಪದು. ಇಲ್ಲದಿದ್ದರೆ ಬರೆ ಕಡೆ ಗಮನ.
ಈಗ ಎಲ್ಲ ರೆಸ್ಟುರಾಗಳಲ್ಲಿ ಒಂದಿಷ್ಟು ಒಳ್ಳೆಯ ವಾತಾವರಣ ಸೃಷ್ಟಿಸುವಲ್ಲಿ ಪೈಪೋಟಿ ಬಹಳ. ಇಂಟೀರಿಯರ್ಸ್ ಚೆನ್ನಾಗಿ ಇರಲೇಬೇಕು. ತಪ್ಪಿದರೆ ಜನ ಬರುವುದಿಲ್ಲ. ಇದಕ್ಕೆ ಹಣ ತೊಡಗಿಸುವುದೇ ಭಾರೀ ಹೊರೆ. ಈ ಬಾಬಿಗೆಂದು ಲಕ್ಷಾವಧಿ ಹಣ ವಿನಿಯೋಗಿಸಿದ ಮೇಲೆ ಒಳ್ಳೆಯ ವಹಿವಾಟು ನಡೆಸಲೇಬೇಕು. ವಹಿವಾಟು ಕಡಿಮೆಯಾದರೆ ಹಾಕಿದ ಹಣ ಗಿಟ್ಟುಪಾಡು ಆಗುವುದಿಲ್ಲ. ಹೀಗೆ ಹಣ ತೊಡಗಿಸಿದಂತೆಲ್ಲ ಗ್ರಾಹಕನಿಗೆ ಒದಗಿಸುವ ಸೇವೆ ದುಬಾರಿಯಾಗುತ್ತದೆ.
ಈ ಒಂದು ಸಮಸ್ಯೆಗೆ ಪರಿಹಾರ ಎಂಬಂತೆ ‘ದರ್ಶಿನಿ’ಗಳು ಹುಟ್ಟಿಕೊಂಡವು. ಇವು ವಾಸ್ತವವಾಗಿ ಪಶ್ಚಿಮದ ಫಾಸ್ಟ್‌ಫುಡ್ ಕೇಂದ್ರಗಳ ವಿದ್ಯಮಾನಕ್ಕೆ ಪರ್ಯಾಯವಾದುದೇ ಸರಿ. ಆದರೆ ಅದರಿಂದ ಸ್ಫೂರ್ತಿಗೊಂಡಿದ್ದೇನೂ ಅಲ್ಲ. ನಲವತ್ತು ವರ್ಷಗಳ ಹಿಂದೆ ನಿಂತುಕೊಂಡೇ ತಿಂದು ಹೋಗಲೆಂದು ಹುಟ್ಟಿಕೊಂಡ ಕಾಫಿಬಾರ್‌ಗಳ ಮುಂದುವರೆದ ಆವೃತ್ತಿ ಮಾತ್ರ.
ಯಾರು ಏನೇ ಹೇಳಿದರೂ, ದರ್ಶಿನಿಗಳನ್ನು ಎಷ್ಟೇ ಆಧುನಿಕವಾಗಿ ಸುಸಜ್ಜಿತಗೊಳಿಸಿದರೂ, ಮುಂಚಿನ ಹೋಟೆಲುಗಳಲ್ಲಿ ಕುಳಿತು ಸೇವಿಸುವುದಕ್ಕೆ ಇದ್ದ ಪ್ರಾಶಸ್ತ್ಯ ಇದಕ್ಕೆ ಬರದು. ಜನಸಂಖ್ಯೆ ಹೆಚ್ಚಾದಂತೆ ಭೂಮಿಯ ‘ಜಾಗ’ಕ್ಕೆ ಬಹಳ ಬೆಲೆ ಬಂದಿದೆ. ವ್ಯಾಪಾರ ನಡೆಯುವ ಜನದಟ್ಟಣೆ ಪ್ರದೇಶಗಳಲ್ಲಿ ಜಾಗ ಬಹಳ ದುಬಾರಿ. ಇರುವ, ಸಿಗುವ, ಸ್ವಲ್ಪ ಜಾಗದಲ್ಲೇ ಅತಿ ಹೆಚ್ಚು ವಹಿವಾಟು ನಡೆಸಬಲ್ಲವನು ಯಶಸ್ವಿ ವ್ಯಾಪಾರಿಯಾಗುತ್ತಾನೆ. ಈ ತತ್ವದ ಮೇಲೆ ಬೆಳೆದು ಬಂದಿದ್ದು ದರ್ಶಿನಿಗಳ ವಿದ್ಯಮಾನ. ಬೆಂಗಳೂರು ಮತ್ತು ಈ ನಗರವನ್ನು ಅನುಸರಿಸಿ ಇತರೆಡೆ ರ್ದನಿಗಳ ಪ್ರಭಾವ ಅದಿಕವಾಗುತ್ತಿದೆ. ಜನಕ್ಕೆ ಪುರಸೊತ್ತು ಸಹಾ ಕಡಿಮೆ ಆಗುತ್ತಿದೆ. ಆ ಕಾರಣದಿಂದ ಮುಖ್ಯವಾಗಿ ಕಚೇರಿ ಕೆಲಸದ ವೇಳೆಯನ್ನು ಪ್ರಧಾನವಾಗಿ ಇರಿಸಿಕೊಂಡು ದರ್ಶಿನಿಗಳು ಕೆಲಸ ಮಾಡುತ್ತಿವೆ.
ಈಚಿನ ದಿನಗಳಲ್ಲಿ ಇವು ಕೂಡಾ ತಮ್ಮ ಭಾರಕ್ಕೆ ತಾವೇ ಕುಸಿಯುತ್ತಿವೆ. ಇಂಟೀರಿಯರ್ಸ್‌ಗೆ ಮತ್ತಿತರ ಬಾಬಿಗೆ ಸುರಿದ ಹಣವನ್ನು ಎತ್ತಿ ಆದ ಮೇಲೆ ಉತ್ಸಾಹ ಕಡಿಮೆ ಆಗುತ್ತದೆ. ಆಸಕ್ತಿ ಕುಂದುತ್ತದೆ. ಗ್ರಾಹಕ ಕೂಡಾ ಅಂಥ ದರ್ಶಿನಿಗಳನ್ನು ಬಿಟ್ಟು ಹೊಸ ದರ್ಶಿನಿಗಳತ್ತ ಧಾವಿಸುತ್ತಾನೆ. ಹಳೆಯ ದರ್ಶಿನಿ ನೊಣ ಹೊಡೆಯತೊಡಗಿದಂತೆ ಪಕ್ಕದಲ್ಲೇ ಹೊಸ ದರ್ಶಿನಿ ಹುಟ್ಟಿಕೊಳ್ಳುತ್ತದೆ. ಚೆನ್ನಾಗಿ ನಡೆಯುತ್ತದೆ. ಇನ್ನೊಂದು ಹುಟ್ಟಿಕೊಳ್ಳುವತನಕ.
ಹೋಟೆಲು, ರೆಸ್ಟುರಾ, ದರ್ಶಿನಿ ಅಥವಾ ರಸ್ತೆಬದಿ ತಿನಸಿನ ಡಾಭಾ ಹೀಗೆ ಯಾವುದೇ ಆಗಲಿ ರುಚಿಗೆ ಪ್ರಾಶಸ್ತ್ಯ ಕೊಡದಿದ್ದರೆ ಗ್ರಾಹಕ ಉಳಿಯುವುದಿಲ್ಲ. ಯಾವುದೇ ಒಂದು ಕಡೆ ತಿನಿಸಿನ ರುಚಿ ಹೀಗೆ ಇರುತ್ತದೆ ಎಂಬುದು ಗ್ರಾಹಕನ ತಲೆಯಲ್ಲಿ ತುಂಬಿಕೊಂಡಿರುತ್ತದೆ. ರುಚಿ ಹಾಗೆ ಇಲ್ಲದಿದ್ದರೆ ಕೆಲಸ ಕೆಟ್ಟಂತೆಯೇ ಸರಿ. ಗ್ರಾಹಕ ಒಪ್ಪುವುದಿಲ್ಲ. ರುಚಿ ಬದಲಾಗಲೇಬಾರದು. ಗುಣಮಟ್ಟ ವೃದ್ಧಿಪಡಿಸಿದರೂ ರುಚಿ ಬದಲಾದಾಗ ಒಪ್ಪುವುದಿಲ್ಲ. ಭಾರೀ ಹಣ ಹೂಡುವವರು ರುಚಿಯನ್ನು ಕಾಪಾಡಿಕೊಂಡು ಬರುವಲ್ಲಿ ವಿಫಲರಾಗುತ್ತಿದ್ದಾರೆ.
ವಿಚಿತ್ರವೆಂದರೆ ಗ್ರಾಹಕರ ರುಚಿಗ್ರಾಹ್ಯತೆಯನ್ನೇ ದರ್ಶಿನಿಗಳವರು ಬದಲಾಯಿಸುತ್ತಿದ್ದಾರೆ. ಒಂದೇ ಒಂದು ಅಗಳು ಬೇಳೆಯನ್ನು ಹಾಕದೆ ಬರಿದೇ ಟೊಮ್ಯಾಟೊ ರಸ ಮತ್ತು ಅಕ್ಕಿ ಹಿಟ್ಟಿನ ಗಂಜಿ ಇವುಗಳಿಂದ ಸಾಂಬಾರ್ ತಯಾರಿಸಬಲ್ಲರು! ಯಾವುದೇ ತಿನಿಸಿಗೆ ದಂಡಿಯಾಗಿ ಜಿಡ್ಡು ಸುರಿಯುವುದೇ ಗುಣಪಾಲನೆಯ ಗುಟ್ಟು ಎಂದು ದರ್ಶಿನಿಗಳವರು ನಂಬುತ್ತಾರೆ. ಹೀಗೆ ಹಲವಾರು ವಿಪರೀತಗಳು ವಿಜೃಂಭಿಸಿವೆ. ಒಂದು ಮಾತು ಮಾತ್ರ ನಿಜ; ರುಚಿಪಾಲನೆ ಹೇಗೆ ಇದ್ದರೂ ಅಗ್ಗಕ್ಕೆ ತಿನಿಸು ಸರಬರಾಜು ಮಾಡುವವರು ತಾವೆಂದು ಬಿಂಬಿಸುತ್ತಾರೆ. ಉದಾಹರಣೆಗೆ ಎಂಟು ಅಥವಾ ಹತ್ತು ರೂಪಾಯಿಗೆ ಮಿನಿ ಪ್ಲೇಟ್ ಊಟ ಕೊಡುತ್ತಾರೆ. ಅದರಲ್ಲೂ ಅವರು ಲಾಭ ಮಾಡದೆ ಏನಿಲ್ಲ. ರುಚಿಯೂ, ಗುಣವೂ ಗ್ರಾತ್ರವೂ ಕಳಪೆಯೋ ಕಳಪೆ.
ತಿನಿಸು ಉದ್ಯಮದವರು ಹೀಗೆಲ್ಲ ಏನೇನು ಸರ್ಕಸ್ ಮಾಡಿದರೂ, ನಗದು ಹಣ ಕೈ ಸೇರುವ ಅನುಕೂಲ ಧಾರಾಳವಾಗಿದ್ದರೂ ಅವರ ಪಾಲಿಗೆ ಹೊಸ ಸವಾಲುಗಳು ಎದುರಾಗುತ್ತಿವೆ. ನಗದು ವ್ಯಾಪಾರದ ಆಮಿಷದಿಂದಾಗಿ ಹೊಸಬರ ಪ್ರವೇಶ ಅಧಿಕವಾಗುತ್ತಿದೆ. ಇರುವ ಗ್ರಾಹಕರನ್ನೇ ಎಲ್ಲರೂ ಹಂಚಿಕೊಳ್ಳಬೇಕು. ಹೀಗಾಗಿ ಪೈಪೋಟಿ ಅಧಿಕವಾಗುತ್ತದೆ. ಯಶಸ್ವಿಯಾದ ಕೆಲವರು ಮಾತ್ರ ಜೋರಾಗಿ ಹಣ ಮಾಡುತ್ತಾರೆ.
ಈಚೆಗೆ ಕೆಲಸಗಾರರ ಸಮಸ್ಯೆ ತೀವ್ರವಾಗಿದೆ. ಇಲ್ಲಿಗೆ ದುಡಿಯಲು ಬರುವ ಜನಕ್ಕೆ ಗಾಣದೆತ್ತಿನ ದುಡಿಮೆ ಅಭ್ಯಾಸ ಇರಬೇಕಾಗುತ್ತದೆ. ಈ ಗುಣಗಳನ್ನು ಹೊಂದಿರುವವರು ಚೆನ್ನಾಗಿ ವ್ಯಾಪಾರವಾಗುವ ಕಡೆ ಸೇರುತ್ತಾರೆ. ಮಾಲೀಕನಿಗೆ ಸಂಪಾದನೆ ಜೋರಾದಾಗ ಅದರಲ್ಲಿ ಅಧಿಕ ಪಾಲು ತಮಗೆ ಬೇಕೆಂದು ಅಪೇಕ್ಷಿಸುತ್ತಾರೆ. ಈ ದಿಸೆಯ ಜಗ್ಗಾಟ ಅಧಿಕವಾಗಿದೆ.
ಎಲ್ಲಕ್ಕಿಂತ ಹೆಚ್ಚಾಗಿ ಮಿಕ್ಕ ಕಡೆಯಂತೆ ತಿನಿಸು ಕೊಳ್ಳುವ ಗ್ರಾಹಕನ ಖರೀದಿ ಸಾಮರ್ಥ್ಯ ಕೂಡಾ ಕಡಿಮೆ ಆಗಿದೆ. ಅಂದರೆ ತಿನ್ನಬೇಕೆನ್ನುವವರ ಜೇಬಲ್ಲ ಹಣ ಕಡಿಮೆ ಆಗಿದೆ. ಆರ್ಥಿಕ ಹಿಂಜರಿತದ ಪರಿಣಾಮವಿದು.
ನಗದು ವ್ಯಾಪಾರ ಚೆನ್ನವೇ ಸರಿ. ಆದರೆ ನಗದೇ ಕಡಿಮೆಯಾಗುತ್ತಿದೆ.
೧೯.೦೬.೨೦೦೨

ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೩. ಸ್ವತಃ ಅಪೌಷ್ಟಿಕ ಎನಿಸಿದ ತರಕಾರಿ ವ್ಯವಸ್ಥೆ
ಮಕ್ಕಳನ್ನು, ವೃದ್ಧರನ್ನು ಟಾನಿಕ್‌ಗಳಿಂದ ದೂರ ಇಡಲು ಏನು ಮಾಡಬೇಕು? ಹಣ್ಣು, ತರಕಾರಿ ಹೆಚ್ಚು ಸೇವಿಸುಂತೆ ಮಾಡಬೇಕು.
ನಾನಾ ಹೊಸ ರುಚಿಗಳು, ಅಡಿಗೆ ವಿಧಾನಗಳು ಜನಪ್ರಿಯವಾಗುತ್ತಿರುವ ಈ ದಿನಗಳಲ್ಲಿ ತರಕಾರಿ (ಕಾಯಿಪಲ್ಲೆ) ಬಳಕೆ ಹೆಚ್ಚುತಿತದೆ. ಇಪ್ಪತ್ತು ವರ್ಷಗಳ ಹಿಂದಿನವರೆಗೂ ಹಳ್ಳಿಗಳಿಗೆ ಹೊರವೂರಿನ ತರಕಾರಿ ತಲುಪುತ್ತಿರಲಿಲ್ಲ. ತಮ್ಮಲ್ಲಿ ಬೆಳೆದಿದ್ದಷ್ಟು ಬಗೆಯ ತರಕಾರಿ ಮಾತ್ರವೇ ಹಳ್ಳಿಗರಿಗೆ ತಲುಪುತ್ತಿರಲಿಲ್ಲ. ತಮ್ಮಲ್ಲಿ ಬೆಳೆದಿದ್ದಷ್ಟು ಬಗೆಯ ತರಕಾರಿ ಮಾತ್ರವೇ ಹಳ್ಳಿಗರಿಗೆ ತಲುಪುತ್ತಿದ್ದುದು. ಈಗ ವಿದೇಶಿ ಮೂಲದ, ಆದರೆ ಸಂಕರಗೊಂಡ ತಳಿಯ, ತರಕಾರಿಗಳು ಬಳಕೆದಾರರ ಕೈಗೆ ಸುಲಭವಾಗಿ ಸೇರುತ್ತಿವೆ.
ಹಾಗೆ ನೋಡಿದರೆ ೭೫ ವರ್ಷದ ಹಿಂದೆ ಟೊಮೆಟೋ ಎನ್ನುವುದನ್ನು ಭಾರತೀಯರು ಸಹಜವಾಗಿ ಬಳಸುತ್ತಿರಲಿಲ್ಲ. ವಿದೇಶೀಯರ, ಮಾಂಸಾಹಾರಿಗಳ ಖರೀದಿ ಪಟ್ಟಿಯಲ್ಲಿ  ಮಾತ್ರ ಇರುತ್ತಿತ್ತು. ೫೦ ವರ್ಷದ ಹಿಂದೆ ಶುಭ ಸಮಾರಂಭಗಳಲ್ಲಿ ಇದನ್ನು ಬಳಸುತ್ತಿರಲಿಲ್ಲ. ಮಡಿ ಅಡಿಗೆ ಬೇಕೆಂದಾಗ ಸುತರಾಂ ಟೊಮೆಟೋವನ್ನು ಮುಟ್ಟುತ್ತಿರಲಿಲ್ಲ. ೨೫ ವರ್ಷದ ಹಿಂದೆ ಇದು ಆಗಷ್ಟೇ ಸರ್ವವ್ಯಾಪಿ ಆಗತೊಡಗಿತ್ತು. ಇದನ್ನು ಬೆಳೆಯುವುದು ಲಾಭಕಾರಿ ಎನ್ನುವ ಭಾವನೆ ಬರತೊಡಗಿತ್ತು. ಯಾವುದೇ ಅಡಿಗೆಗೆ ಇದು ಅನಿವಾರ್ಯ ಎನ್ನುವಂತಾಗಿತ್ತು. ಬಳಕೆದಾರರು ಕೆಜಿಗೆ ೨೫ ರಿಂದ ೩೦ ರೂಪಾಯಿ ತೆತ್ತು ಅಬಾವದ ವೇಳೆ ಖರೀದಿಸುತ್ತಿದ್ದರು. ಸಮೃದ್ಧಿ ಆದಾಗ ೨-೩ ರೂಪಾಯಿಗೆ ಟೊಮೆಟೊ ಖರೀದಿಸಿದ್ದು ಉಂಟು.
ಹುಣಿಸೆಹಣ್ಣು ಬಳಕೆ ತಪ್ಪಿಸಲು, ಬೇೞಬಳಕೆ ಕಡಿಮೆ ಮಾಡಲು ಈಗ ಟೊಮೆಟೊ ಬಳಸುವಂತಾಗಿದೆ. ಟೊಮೆಟೊ ‘ಪೂರಿ’ ಎಂದರೆ ಅದರ ರಸವನ್ನು ಟೆಟ್ರಾಪ್ಯಾಕ್ ಮಾಡಿಸೂಪರ್ ಮಾರ್ಕೆಟ್‌ಗಳಲ್ಲಿ ಮಾರುತ್ತಾರೆ. ಎಲೆಕೋಸು, ಹೂಕೋಸು, ಕ್ಯಾರೆಟ್ ಮುಂತಾದುವು ಕೂಡಾ ಒಂದು ಕಾಲಕ್ಕೆ ಟೊಮೆಟೊ ರೀತಿ ‘ನಿಷಿದ್ದ’ವೇ ಆಗಿದ್ದುವು. ಇಂಥ ತರಕಾರಿ ಸಾಲಿಗೆ ಕಳೆದ ಒಂದು ವರ್ಷದಿಂದ ಸೇರಿದ್ದು ‘ಸ್ಪಿನಾಷ್’ ಸೊಪ್ಪ! ಇವತ್ತು ಗೋಬಿ ಮಂಚೂರಿ ಇಲ್ಲದ ರೆಸ್ಟುರಾ ಇಲ್ಲ.
ಕಳೆದ ವಾರ ಬೆಂಗಳೂರಿನಲ್ಲಿ ತರಕಾರಿ ಕುರಿತ ವಿಶ್ವ ಸಮಾವೇಶವೊಂದು ನಡೆಯಿತು. ರಾಜ್ಯದ ರಾಜಧಾನಿಯು ದೇಶದ ಪ್ರಮುಖ ತರಕಾರಿ ಕೇಂದ್ರ ಎಂಬುದೇನೂ ಇದಕ್ಕೆ ಕಾರಣವಾಗಿರಲಿಲ್ಲ. ನವೆಂಬರ್, ಡಿಸೆಂಬರ್ ತಿಂಗಳುಗಳ ವಿದೇಶಿ ಅತಿಥಿಗಳ ಪಾಲಿಗೆ ಅತ್ಯುತ್ತಮ ಎನಿಸುವ ಹವೆ ಬೆಂಗಳೂರಿನಲ್ಲಿ ಇರುತ್ತದೆ ಎಂಬುದೇ ಈ ಬಗೆಯ ಬೃಹತ್ ಸ್ವರೂಪದ ಸಮಾವೇಶಗಳು ನಡೆಯಲು ಕಾರಣ. ತರಕಾರಿ ಸಮಾವೇಶಕ್ಕೆ ಮುನ್ನ ವಿಶ್ವ ಬಾಳೆ ಸಮಾವೇಶ ಸಹಾ ನಡೆಯಿತು. ಇಂಥ ಸಮಾವೇಶಗಳಲ್ಲಿ ಭಾಗವಹಿಸುವ ತಜ್ಞರು ತಾಂತ್ರಿಕ ವಿಷಯಗಳ ಬಗೆಗೆ ಚರ್ಚಿಸುವುದೇ ಮುಖ್ಯ. ಇಲ್ಲಿನ ತಜ್ಞರು ಅವರ ಲಾಭ ಪಡೆಯಲು ಶಕ್ಯವಿದೆ. ಸಾಮಾನ್ಯವಾಗಿ ವಿಶ್ವ ಸಮಾವೇಶಗಳಲ್ಲಿ ದೀರ್ಘಾವದಿ ಪರಿಣಾಮಗಳು, ಮುಂದೆ ಕೈಗೊಳ್ಳಬಹುದಾದ ಯೋಜನೆಗಳು ಕುರಿತಂತೆ ಒಳನೋಟವೊಂದು ಸಿಗುವುದೇನೋ ಎಂಬ ಹುಡುಕಾಟ ನಡೆಯುತ್ತದೆ. ಆದ್ದರಿಂದ ಸ್ಥಳೀಯ ಪರಿಸರವನ್ನು ದೃಷ್ಟಿಯಲ್ಲಿ ಇಟ್ಟುಕೊಂಡು ತತ್‌ಕ್ಷಣ ಜಾರಿ ಮಾಡಲು ಸಾಧ್ಯವಾಗುವಂಥ ಕ್ರಮಗಳೇನೆಂದು ಚಿಂತಿಸಲು ಅವಕಾಶ ಕಡಿಮೆ. ಇಂಥ ಸಮಾವೇಶಗಳಲ್ಲಿ ಭಾಗವಹಿಸಲು ಬರುವ ಪ್ರತಿಯೊಂದು ದೇಶದವರೂ ತಾವು ಕಲಿತದ್ದನ್ನು ಹೇಳುವುದಕ್ಕಿಂತ, ತಾವು ಕಲಿತುಕೊಂಡು ಹೋಗಿ ಲಾಭ ಮಾಡಿಕೊಳ್ಳುವಂಥದೇನಾದರೂ ಸಿಗುವುದೇ ಎಂದು ಹುಡುಕಾಟ ನಡೆಸುವುದೇ ಹೆಚ್ಚು.
ಇದೆಲ್ಲ ಏನೇ ಇದ್ದರೂ ತರಕಾರಿ ಬೆಳೆ ಮತ್ತು ವಿತರಣೆ ಮಾರಾಟ ಕುರಿತಂತೆ ನಮ್ಮ ಮಟ್ಟದಲ್ಲಿ ನಾವು ತಲೆಕೆಡಿಸಿಕೊಳ್ಳಬೇಕಾದ್ದೇ ಬಹಳವಿದೆ. ಈಚಿನ ದಿನಗಳಲ್ಲಿ ಜಾಗತೀಕರಣದ ಹುರುಪಿನ ಕಾರಣ ಯಾವುದೇ ಮಾತೆತ್ತಿದರೂ ರಫ್ತು ಸಾಧ್ಯತೆ, ರಫ್ತು ಸಾಮರ್ಥ್ಯ ಕುರಿತ ದೊಡ್ಡ ದೊಡ್ಡ ಮಾತುಗಳೇ ಕೇಳಿಸುತ್ತವೆ. ತರಕಾರಿ ವಿಷಯದಲೂಲ ಹಾಗೆಯೇ, ತರಕಾರಿ ರಫ್ತು ಮಾಡುವಂತೆ ಆಗಬೇಕು. ಕೃಷಿ ಕ್ಷೇತ್ರಕ್ಕೆ ಉತ್ತೇಜನ ನೀಡಲು ಕೃಷಿ ಪ್ರಧಾನ ಉದ್ಯಮ ಬೆಳಸಬೇಕೆನ್ನುವ ಕಾರ್ಯಕ್ರಮದಡಿ ತರಕಾರಿಯನ್ನೂ ಸೇರಿಸಿಕೊಳ್ಳುವುದು ಅಗತ್ಯ ಎಂದೆಲ್ಲ ಹೇಳುವುದುಂಟು.
ತರಕಾರಿಯಾಗಲಿ, ಹಣ್ಣಾಗಲಿ, ಹೂವಾಗಲಿ ಬೇಗ ಹಾಳಾಗುವಂಥವು. ಈ ಪೆರಿಷಬಲ್ ಸರಕನ್ನು ಬಳಕೆದಾರನ ಕೈಗೆ ಸೇರಿಸುವುದಕ್ಕೆ ತಡವಾದರೆ ಕೆಟ್ಟು ಹಾಳಾಗುತ್ತವೆ. ಸಂರಕ್ಷಣೆ ಮತ್ತು ಸಾಗಾಣಿಕೆ ಇವೆರಡೂ ತಡವಾಗದೆ ಬೇಗ ನಡೆಯಬೇಕು. ತಪ್ಪಿದರೆ ಬೆಲೆ ಬಾಳುವ ಉತ್ಪನ್ನವು ಕೊಳೆತು ಗೊಬ್ಬರವಾಗಿ ನೆಲ ಸೇರುತ್ತದೆ. ಹಣ್ಣು ಹೂವುಗಳ ವಿಚಾರ ಪರವಾಗಿಲ್ಲ. ಹೇಗೋ ಬಳಕೆದಾರರನ್ನು ತಲುಪಿಬಿಡುತ್ತದೆ. ಆದರೆ ತರಕಾರಿ ಬಗೆಗೆ ಆ ಮಾತು ಹೇಳುವಂತಿಲ್ಲ. ಬಹಳ ದೂರ ಕ್ರಮಿಸುವುದಿಲ್ಲ. ಸ್ಥಳೀಯ ಬಳಕೆಯೇ ಹೆಚ್ಚು. ಬೆಂಗಳೂರಿನ ಹೂವು ವಿದೇಶಗಳನ್ನು ಸೇರುತ್ತದೆ. ಕಾಶ್ಮೀರ ಹಿಮಾಚಲಗಳ ಸೇಬು ಬೆಂಗಳೂರಿಗೆ ಬಂದಿಳಿಯುತ್ತದೆ. ಆದರೆ ಬೆಂಗಳೂರಿನ ತರಕಾರಿ ಹೆಚ್ಚೆಂದರೆ ಮದ್ರಾಸ್, ಮುಂಬೈಗಳಂಥ ನಗರಗಳನ್ನು ಸೇರಬಹುದು ಮಾತ್ರ. ಅದೇ ತೊಡಕು.
ಹಾಳಾಗುವಂಥ ಉತ್ಪನ್ನದ ವಿಷಯ ಬಂದಾಗ ರೈತನಿಗೆ ನೆರವಾಗುವಂತೆ ಶೀತಾಗಾರಗಳನ್ನು ನಿರ್ಮಿಸಬೇಕೆಂದು ಹೇಳುತ್ತಾರೆ. ಆದರೆ ರೈತರಿಗೆ ನೆರವಾಗಲು ಉಗ್ರಾಣಗಳನ್ನು ಸೃಷ್ಟಿಸಬೇಕೆಂಬ ಕಾರ್ಯಕ್ರಮ ಇರುವಷ್ಟೇ ಪರಿಣಾಮಕಾರಿ ಶೀತಾಗಾರದ ಮಾತು. ಅಲ್ಲಿಂದ ಮುಂದಕ್ಕೆ ಹೋಗುವುದಿಲ್ಲ. ಉಗ್ರಾಣಗಳಲ್ಲಿ ತಿಂಗಳುಗಟ್ಟಲೆ ಸರಕು ಇಡಬಹುದು. ತರಕಾರಿಯನ್ನಾದರೋ ಶೀತಾಗಾರದಲ್ಲಿ ವಾರಗಟ್ಟಲೆ ಸಹಾ ಇಡುವಂತಿಲ್ಲ.
ಒಂದೇ ಉಪಾಯವೆಂದರೆ ತರಕಾರಿಯನ್ನು ಬೆಳೆಗಾರರು ಬೇಗ ಸಾಗಿಸಿ ಬಳಕೆದಾರ ಕೇಂದ್ರಗಳಾದ ನಗರಗಳಲ್ಲಿ ಮಾರಾಟ ಮಾಡಲು ಮೂಲಸೌಲಭ್ಯಗಳಾದ ರಸ್ತೆ, ವಾಹನ ಮುಂತಾದುವನ್ನು ಒದಗಿಸಬೇಕು. ಅಲ್ಲಿಯೇ ಹೆಚ್ಚು ಅನುಕೂಲ ಆಗದೇ ಇರುವುದು.
ಸದ್ಯ ರೈತರು ತರಕಾರಿಯನ್ನು ಸಾಗಿಸಲು ತಮ್ಮದೇ ಸೌಲಭ್ಯಗಳನ್ನು ಸೃಷ್ಟಿಸಿಕೊಂಡಿದ್ದಾರೆ. ತರಕಾರಿ ಪ್ರಮಾಣ ಕಡಿಮೆ ಇದ್ದಾಗ ಬಸ್ಸುಗಳಲ್ಲಿ ಸಹಾ ಸಾಗಿಸುತ್ತಾರೆ. ಸ್ವಪ್ರಯತ್ನದ ಸಾಗಾಣಿಕೆ ವೇಳೆ ತರಕಾರಿ ಸಾಕಷ್ಟು ಪ್ರಮಾಣದಲ್ಲಿ ಹಾಳಾಗುತ್ತದೆ. ಇದು ತಪ್ಪಿದರೆ ರೈತನ ಕೈ ಸೇರುವ ಕಾಸು ಜಾಸ್ತಿಯಾಗುತ್ತದೆ. ಹಾಲಿನ ಉತ್ಪಾದನೆ ಮತ್ತು ವಿತರಣೆಗೆಂದು ನಿರ್ಮಾಣಗೊಂಡ ಸಾಗಾಣಿಕೆ ಜಾಲವು ತರಕಾರಿ ಸಾಗಾಣಿಕೆಗೂ ನೆರವಾಗುವುದುಂಟು. ಆದರೆ ಅದು ಸಹಾ ಬಹಳ ಸೀಮಿತ.
ತರಕಾರಿ ಬೆಳೆ ಇಡುವವರಲ್ಲಿ ಸಾಕಷ್ಟು ಮಂದಿ ಮುಖ್ಯವಾಗಿ ಬೆಂಗಳೂರು ಸುತ್ತಮುತ್ತ ನೀರಾವರಿ ಸೌಲಭ್ಯ ಕಲ್ಪಿಸಿಕೊಂಡು ವಿಸ್ತಾರ ಪ್ರದೇಶದಲ್ಲಿ ಬೃಹತ್ ಪ್ರಮಾಣದಲ್ಲಿ ಕೃಷಿ ನಡೆಸುತ್ತಿದ್ದಾರೆ. ಲಾರಿಗಟ್ಟಲೆ ತರಕಾರಿಯನ್ನು ಲಾರಿಗಳಲ್ಲಿ ತುಂಬಿ ಸಾಗಿಸುತ್ತಾರೆ. ಆದರೆ ಸಣ್ಣ ಹಿಡುವಳಿಗಳಲ್ಲಿ ತರಕಾರಿ ಬೆಳೆದು ನಗರಕ್ಕೆ ಸಾಗಿಸುವವರ ಸಂಖ್ಯೆ ಕಡಿಮೆಯೇನಲ್ಲ. ಇವರು ಹೈನುಗಾರಿಕೆ, ಪಶು ಸಂಗೋಪನೆ, ರೇಷ್ಮೆ ಕೃಷಿ ಇವುಗಳ ಜೊತೆ ಜೊತೆಗೇ ಸಣ್ಣ ತಾಕುಗಳಲ್ಲಿ ತರಕಾರಿ ಬೆಳೆಯುವರು. ಸಣ್ಣ ವಾಹನಗಳಲ್ಲಿ ಮತ್ತು ಬಸ್ಸುಗಳಲ್ಲಿ, ಸ್ವಂತ ಬಂಡಿಗಳಲ್ಲಿ ಸಾಗಾಣಿಕೆ ಮಾಡುತ್ತಾರೆ. ನಗರ ಜೀವಿಗಳಿಗೆ ಒಂದೆರಡರ ಬದಲು ಹಲವು ವಿಧದ ತರಕಾರಿ ವರ್ಷವಿಡೀ ಸಿಗುವಂತೆ ಮಾಡಿರುವವರು ಇವರೇ. ಹೇನುಗಾರಿಕೆ ಸಂಬಂಧ ಮಾಡಿರುವಂತೆ ಸಣ್ಣ ಸಣ್ಣ ಕೃಷಿಕರಿಂದ ತರಕಾರಿಯನ್ನು ಸಂಗ್ರಹಿಸುವ ಏಕೀಕೃತ ವ್ಯವಸ್ಥೆ ಇನ್ನೂ ಮೂಡಿಯೇ ಇಲ್ಲ.
ಇದಕ್ಕಿಂತ ಹೆಚ್ಚಾಗಿ ತರಕಾರಿ ಬೆಳೆಯುವಾಗ ಒಂದು ಫಸಲು ಯೋಜನೆ ಇರುವುದೇ ಇಲ್ಲ. ಬೆಳೆ ಬಂತೆಂದು ಎಲ್ಲರೂ ಟೊಮೆಟೊ ಬೆಳೆಯುತ್ತಾರೆ. ಬೆಲೆ ಸಿಗದಾಗ ಸಾಗಾಣಿಕೆ ಖರ್ಚು ಕೂಡಾ ಗಿಟ್ಟದೆ ಬೆಳೆಗಾರ ಕೈಮೇಲೆ ತಲೆ ಹೊತ್ತು ಕೂರುತ್ತಾನೆ. ಯಾವ ಪ್ರದೇಶದಲ್ಲಿ ಯಾವ ಯಾವ ತರಕಾರಿ ಬೆಳೆಯುತ್ತಿದ್ದಾರೆಂದು ಸಮೀಕ್ಷಿಸುವ ಹಾಗೂ ಎಲ್ಲ ಬೆಳೆಗಾರರೂ ಒಂದೇ ಬಗೆಯ ತರಕಾರಿ ಬೆಳೆಯುತ್ತಿದ್ದಾರೆಂದು ಸಮೀಕ್ಷಿಸುವ ಹಾಗೂ ಎಲ್ಲ ಬೆಳೆಗಾರರೂ ಒಂದೇ ಬಗೆಯ ತರಕಾರಿ ಬೆಳೆಯಲು ತೊಡಗಿದಾಗ ಅವರನ್ನು ಎಚ್ಚರಿಸುವ ಗೋಜಿಗೆ ಯಾರೂ ಹೋಗುವುದಿಲ್ಲ. ಬೆಳೆಗಾರರನ್ನು, ಅವರು ಬೆಳೆದಿದ್ದನ್ನು ಮಾರುವವರನ್ನು ಅವರ ಪಾಡಿಗೆ ಅವರನ್ನು ಬಿಡುವುದೇ ನಡೆದಿದೆ. ತರಕಾರಿ ಬೆಳೆ ಯೋಜನೆ ರೂಪಿಸಿ ನಿರ್ಬಂಧಿಸದೇ ಇದ್ದರೂ ವಾಸ್ತವ ಸ್ಥಿತಿ ಕುರಿತ ಮಾಹಿತಿ ಪ್ರಸಾರ ಮಾಡಿದರೆ ರೈತರು ಸ್ವತಃ ಎಚ್ಚೆತ್ತುಕೊಳ್ಳುತ್ತಾರೆ.
ಈಗ ತರಕಾರಿ ಬೆಳೆ ಮತ್ತು ಲಭ್ಯತೆ ಕುರಿತ ಮಾಹಿತಿಯನ್ನು ಕರಾರುವಾಕ್ಕಾಗಿ ತಮ್ಮದೇ ಮೂಗಳಿಂದ ತಿಳಿದುಕೊಳ್ಳುವವರು ವರ್ತಕರು. ಯಾವ ದಿನಗಳಲ್ಲಿ ಎಂಥ ತರಕಾರಿ ಯಾವ ಪ್ರಮಾಣದಲ್ಲಿ ಲಭ್ಯವಾಗುತ್ತದೆ ಎಂಬ ಸ್ಥೂಲ ಅಂದಾಜನ್ನು ಅವರು ಮಾಡುತ್ತಲೇ ಇರುತ್ತಾರೆ. ಅದೇ ಅವರ ನಿಜವಾದ ಬಂಡವಾಳ. ಸಮೃದ್ಧಿ ಸಾಧ್ಯವಾದಾಗ ದಿಢೀರೆಂದು ಅದಕ್ಕೆ ಬೇಡಿಕೆ ಇರುವ ಕಡೆಗೆ ಸಾಗಾಟ ಮಾಡುವವರು ಅವರೇ. ಅದೇ ರೀತಿ ಬೇರೆ ಕಡೆ, ಬೇರೆ ರಾಜ್ಯಗಳಲ್ಲಿ ಅಗ್ಗಕ್ಕೆ ಸಿಗುವುದೆಲ್ಲವನ್ನು ಪತ್ತೆಹಚ್ಚಿ ಬೇಡಿಕೆ ಇರುವ ನಮ್ಮಲ್ಲಿಗೆ ತಂದು ಹಾಕುವವರೂ ಅವರೇ.
ಲಾಭ ಮಾಡುವುದೇ ಅವರ ಉದ್ದೇಶ. ಆದರೂ ಕ್ಷಿಪ್ರವಾಗಿ ಸಾಗಾಣಿಕೆ ಮಾಡಿ ತರಕಾರಿಯು ಕೊಳೆತು ಗೊಬ್ಬರವಾಗುವುದನ್ನು ತಪ್ಪಿಸುವುದರ ಜೊತೆಗೆ ಬೆಳೆಗಾರರಿಗೂ ಒಂದಿಷ್ಟು ಹಣ ಸೇರುವಂತೆ ಮಾಡಬಲ್ಲರು. ಅದೇ ವೇಳೆ ತಾವು ಬೆಳೆಗಾರರಿಗಿಂತ ಹೆಚ್ಚು ಲಾಭ ಮಾಡಿಸಿಕೊಳ್ಳಬಲ್ಲರು.
ತರಕಾರಿ ಸಂಬಂಧ ಹೈನುಗಾರಿಕೆಯಲ್ಲಿ ಇರುವಂಥ ಯಾವ ವ್ಯವಸ್ಥೆಯೂ ಇಲ್ಲದಿರವುದರಿಂದ ಖಾಸಗಿ ಉದ್ಯಮ ಏನಿದೆಯೋ ಅದನ್ನೇ ವಿಧಿಯಿಲ್ಲದೆ ಒಪ್ಪಿಕೊಳ್ಳುವಂತಾಗಿದೆ.
ಬೆಂಗಳೂರಿನಲ್ಲಿ ವ್ಯಾಪಕವಾಗಿಯೂ, ಜಿಲ್ಲಾ ಕೇಂದ್ರಗಳಲ್ಲಿ ಹರಡಿಕೊಂಡಂತೆಯೂ ತೋಟಗಾರಿಕೆ ಇಲಾಖೆ ಪರವಾಗಿ ತೆರೆದ ತರಕಾರಿ ಮಳಿಗೆಗಳು ಬಳಕೆದಾರರು ಮತ್ತು ಬೆಳೆಗಾರರ ನೆರವಿಗೆ ಬರುತ್ತಿರುವುದುಂಟು. ಸಗಟು ಪೇಟೆಯಲ್ಲಿ ಮಾರಾಟ ಮಾಡಿದರೆ ರೈತನಿಗೆ ಸಿಗುವ ಹಣಕ್ಕಿಂತ ಹೆಚ್ಚು ಪ್ರತಿಫಲವನ್ನು ರೈತರು ಇಲ್ಲಿ ಪಡೆಯಬಲ್ಲರು. ಆದರೆ ಈ ಅಧಿಕೃತ ವ್ಯವಸ್ಥೆಯು ಪೇಟೆಗೆ ಬರುವ ಎಲ್ಲ ತರಕಾರಿಯನ್ನೂ ಕೊಳ್ಳುವಷ್ಟು ಶಕ್ತವಾಗಿಲ್ಲ. ಇನ್ನಿತರ ಆಡಳಿತ ನ್ಯೂನತೆಗಳೂ ಉಂಟು. ಅಲ್ಲದೆ ಖಾಸಾಗಿಯವರಿಗೆ ಇರುವಂಥ ರಾಜ್ಯದ ಹೊರಗಿನ ತರಕಾರಿ ಮಾರಾಟ ಜಾಲದ ಸಂಪರ್ಕ ಇವರಿಗೆ ಇದ್ದಂತಿಲ್ಲ. ಹೀಗಾಗಿ ರೈತರಿಗೆ ಹಾಗೂ ಬಳಕೆದಾರರಿಗೆ ಪೂರ್ಣ ಪ್ರಮಾಣದ ಸೇವೆ ಸಿಗುವುದಿಲ್ಲ. ಖಾಸಗಿಯವರು ಅನಿವಾರ್ಯ ಎನಿಸಿಬಿಟ್ಟಿದ್ದಾರೆ.
ಕರ್ನಾಟಕ ಸರ್ಕಾರವು ತರಕಾರಿ ವಹಿವಾಟಿಗೆ ಒತ್ತಾಸೆ ಕಟ್ಟಿದ್ದರೂ, ಗಟ್ಟಿಯಾದ ವ್ಯಾಪಕವಾದ ಸಾಂಸ್ಥಿಕ ಚೌಕಟ್ಟನ್ನು ಒದಗಿಸಿಲ್ಲ. ಅದೇ ದುರಂತ.
೨೦.೧೧.೨೦೦೨

ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೪. ಪೌರ್ವಾತ್ಯ ಸಂಸ್ಕೃತಿಯ ಪಾಲುದಾರರು
‘ಸಹಭಾಗಿತ್ವ ಸಮ್ಮೇಳನ’ವೊಂದನ್ನು ಭಾರತೀಯ ಉದ್ಯಮ ಒಕ್ಕೂಟ (ಸಿಐಐ) ಕಳೆದ ವಾರಾಂತ್ಯದವರೆಗೆ ನಡೆಸಿತು. ವಿದೇಶಗಳು ಮತ್ತು ನೆರೆಹೊರೆ ರಾಜ್ಯಗಳೂ ಸೇರಿದಂತೆ ವಿವಿಧ ರಾಜಕೀಯ ಮುಖಂಡರು ಸಹಾ ಉದ್ಯಮದ ಅತಿರಥ ಮಹಾರಥರ ಜೊತೆ ಹೆಗಲೆಣೆಯಾಗಿ ಆ ಸಮಾವೇಶದಲ್ಲಿ ಭಾಗವಹಿಸಿದ್ದರು.
ವಿವಿಧ ಛಾಯೆಯ ದೇಶ ವಿದೇಶ ರಾಜಕೀಯ ಮುಖಂಡತ್ವದ ಮುಂದೆ ಭಾರತದ ಉದ್ಯಮದ ವಿಹಂಗಮ ನೋಟವನ್ನು ಬಿಚ್ಚಿ ಇಡುವ ಯತ್ನವದು. ಅದರ ಜೊತೆಗೆ ಆಲುವ ವರ್ಗವೆಂಬುದು ಏನಿದೆಯೋ ಅದಕ್ಕೆ ಸೇರಿದವರು ಉದ್‌ಯಮದವರ ಮುಂದೆ ಬಂದು ನಿಂತಾಗ ತಮ್ಮ ಯಾವ ಅನಿಸಿಕೆಗಳನ್ನು ವ್ಯಕ್ತಪಡಿಸುತ್ತಾರೆ ಎಂಬುದನ್ನು ಗಮನಿಸುವುದು ಸಹಾ ಒಂದು ಉದ್ದೇಶ.
ಸಿಐಐ ವಾಸ್ತವವಾಗಿ ಉದ್ಯಮ ರಂಗವನ್ನು ಇಡಿಯಾಗಿ ಪ್ರತಿನಿಧಿಸುವ ಪ್ರತಿಷ್ಠಿತ ಒಕ್ಕೂಟ. ಈ ಬಗೆಯ ಸಮಾವೇಶಗಳನ್ನು ಆಗಾಗ ನಡೆಸುವುದುಂಟು. ಈ ಬಾರಿ ಅದನ್ನು ಇನ್ನಾವ ಮಹಾನಗರಕ್ಕೂ ಹೋಗದೆ ಬೆಂಗಳೂರಿನಲ್ಲಿ ನಡೆಸಿದ್ದು ವಿಶೇಷ. ಬ್ರಿಟನ್ ಪ್ರಧಾನಿ ಬಂದಿದ್ದುದೇ ಅದಕ್ಕೆ. ಇಸ್ರೇಲ್ ಉಪ ಪ್ರಧಾನಿ ಇಲ್ಲಿಗೆ ಬಂದಿದ್ದ ಇನ್ನೊಬ್ಬ ಪ್ರತಿಷ್ಠಿತ ವಿದೇಶ ಮುಖಂಡ. ಮೊದಲೇ ವಿಜ್ಞಾನ ಮತ್ತು ತಂತ್ರಜ್ಞಾನ ರಾಜಧಾನಿ ಎನಿಸಿಕೊಂಡಿದ್ದ ಬೆಂಗಳೂರು ಇದೀಗ ಇನ್ನಷ್ಟು ಮಹತ್ವ ಸಾಧಿಸಿದೆ. ಮಾಹಿತಿ ತಂತ್ರಜ್ಞಾನ ಕ್ಷೇತ್ರ (ಐಟಿ ಉದ್ಯಮ) ಇಲ್ಲಿ ನೆಲೆಗೊಂಡ ಮೇಲೆ ಇದೆಲ್ಲ ಸಾಧ್ಯವಾಗುತ್ತಿದೆ.
ರಾಜಕೀಯ ಧುರೀಣರು ರಾಜಕೀಯ ಉದ್ದೇಶ ಬಿಟ್ಟು ಇಲ್ಲಿನ ಉದ್ಯಮ ವಾತಾವರಣದ ರುಚಿ ಅನುಭವ ಪಡೆಯಲು ಇಲ್ಲಿಗೆ ಬರತೊಡಗಿದ್ದಾರೆ. ಮುಂಚೆ ಎಚ್‌ಎಎಲ್, ಎಚ್‌ಎಂಟಿ ಮುಂತಾದವುಗಳನ್ನು ಆ ಬಗೆಯ ಜನ ಸಂದರ್ಶಿಸುತ್ತಿದ್ದರು. ಈಗ ಇನ್‌ಫೊಸಿಸ್, ವಿಪ್ರೋಗಳಿಗೆ ಭೇಟಿ ಕೊಡಲೆಂದೇ ಬೆಂಗಳೂರಿಗೆ ಬರುತ್ತಾರೆ.
‘ಸಹಭಾಗಿತ್ವ ಸಮ್ಮೇಳನ’ದಲ್ಲಿ ಉದ್ಯಮದವರಿಗೆ ಮಾತ್ರ ಪ್ರಿಯವಾಗುವಂಥ ಅಂಶಗಳು ಮಾತ್ರವಲ್ಲದೆ ಬೇರೆ ಬೇರೆ ಮಗ್ಗುಲಲ್ಲಿ ಪರಿಶೀಲನೆ ನಡೆಸುವ ಹಲವು ವಿಚಾರಗಳು ಮತ್ತು ವಿಶ್ಲೇಷಣೆಗಳು ಹೊರಬಂದುವು. ಈಚಿನವರೆಗೆ ರಾಜಕೀಯ ದೃಷ್ಟಿಕೋನದಿಂದ ನೋಡುವ ಒಂದು ಸಣ್ಣ ಪ್ರಯತ್ನ ಕುತೂಹಲಕಾರಿ ಆಗಿತ್ತು.
ಶತ್ರು ರಾಷ್ಟ್ರ ಎಂಬ ಕೀರ್ತಿಗೆ ಭಾಜನವಾದ ಚೀನಾ ಜೊತೆಗಿನ ಯುದ್ಧ ನಡೆದು ಇಂದಿಗೆ ೪೦ ವರ್ಷಗಳಾಗಿವೆ. ಅನಂತರ ಭಾರತ ಚೀನಾಗಳ ಬಾಂಧವ್ಯ ಕುದುರಲೇ ಇಲ್ಲ. ಉಪಖಂಡ ವ್ಯವಹಾರಗಳಲ್ಲೂ ಚೀನಾ ಹೆಚ್ಚು ಆಸಕ್ತಿ ವಹಿಸುವುದಿಲ್ಲ. ಹಾಗೆ ಆಸಕ್ತಿ ವಹಿಸುತ್ತಿದೆ ಎನ್ನುವ ಸಣ್ಣ ಪುಟ್ಟ ಬೆಳವಣಿಗೆ ವೇಳೆ ರಾಜಕೀಯ ರಂಗದಲ್ಲೂ ಕುತೂಹಲ ದಟ್ಟೈಸುತ್ತದೆ. ಅದು ಏನಾದರಿರಲಿ; ಉದ್ಯಮ ರಾಷ್ಟ್ರವಾಗಿ ಸಹಾ ಚೀನಾ ಇದೀಗ ದೈತ್ಯ ಸ್ವರೂಪ ಪಡೆದಿದೆ.
ನಮಗೆ ಚೀನಾ ಜೊತೆಗೆ ಕೂಡಾ ಒಳ್ಳೆಯ ವ್ಯಾಪಾರ ಸಂಬಂಧವಿಲ್ಲ (ಇತರ ನೆರೆಹೊರೆ ರಾಷ್ಟ್ರಗಳ ಜೊತೆಗೂ ಈ ಮಾತು ನಿಜ). ತನ್ನಲ್ಲಿ ವಿಪರೀತ ಉತ್ಪಾದಿಸುತ್ತಿರುವ ಕಚ್ಚಾ ರೇಷ್ಮೆಯನ್ನು ಭಾರತದೊಳಕ್ಕೆ ನುಗ್ಗಿಸುತ್ತಿದೆ ಎಂಬುದನ್ನು ಬಿಟ್ಟರೆ ಮಿಕ್ಕಾವ ವ್ಯಾಪಾರ ಹಿತಾಸಕ್ತಿಯೂ ನಮಗಿಲ್ಲ. ನಾವು ಅಷ್ಟು ಒಳ್ಲೆಯ ಕಚ್ಚಾ ರೇಷ್ಮೆಯನ್ನು ಉತ್ಪಾದಿಸುತ್ತಿಲ್ಲ ಎಂಬ ಕಾರಣಕ್ಕೆ ಚೀನಾದ ಸುರಿ ನೀತಿಯನ್ನು ನಾವು ಪ್ರತಿರೋಧಿಸುತ್ತಲೇ ಸಹಿಸಿಕೊಂಡಿದ್ದೇವೆ.
ಆದರೆ ಸಮಾವೇಶದಲ್ಲಿ ಪ್ರಕಟವಾದ ಒಂದು ವಿಶ್ಲೇಷಣೆಯು ಭಾರತ ಚೀನಾಗಳು ಒಂದೇ ನೆಲೆಗೆ ಸೇರಿದ್ದೆಂಬ ಅಂಶಗಳನ್ನು ಪ್ರಸ್ತಾಪಿಸಿದೆ. ಭಾರತ ಮತ್ತು ಚೀನಾಗಳ ಪಾಲಿಗೆ ಸಮಾನವಾದ ಒಂದು ಅಂಶ ಎನಿಸಿದ ಜನಸಂಖ್ಯೆಯು ವಾಸ್ತವವಾಗಿ ಒಂದು ಆಸ್ತಿಯೇ ಹೊರತು ದೇಶದ ಕೊರಳಿಗೆ ಬಿದ್ದ ಭಾರವಲ್ಲ ಎಂಬುದೇ ಆ ಪ್ರಸ್ತಾಪ. ಈಗ ಹೆಚ್ಚು ಹೆಚ್ಚು ಜನರನ್ನು ತೊಡಗಿಸಬಲ್ಲ ಉದ್ಯಮಗಳು ಲಾಭಕಾರಿಯಾಗಿ ಪರಿಣಮಿಸಿರುವುದರಿಂದ ದೇಶದ ಜನಸಂಖ್ಯೆ ಭಾರತ ಮತ್ತು ಚೀನಾಗಳೆರಡರ ಪಾಲಿಗೆ ವರವಾಗಿ ಪರಿಣಮಿಸಿದೆಯೇ ಹೊರತು ಶಾಪವಾಗಿಲ್ಲ. ಜನಸಂಖ್ಯೆಯನ್ನು ಚಟುವಟಿಕೆಗೆ ಹಚ್ಚುವುದು ಹೇಗೆ ಎಂಬುದು ಉಭಯ ದೇಶಗಳನ್ನು ಮುಂದೆ ನಡೆಸಿದ ನಾಯಕರ ಕಾಳಜಿ ಆಗಿದ್ದುದೇ ಸರಿ. ಇದು ದಿಢೀರ್ ಎಂದು ಕಾಣಿಸಿದ ಕಾಳಜಿಯೇನಲ್ಲ. ವಾಸ್ತವವಾಗಿ ಕೃಷಿ ಮತ್ತು ಗ್ರಾಮ ಕೈಗಾರಿಕೆಗಳನ್ನು ಸತತವಾಗಿ ಪೋಷಿಸಿಕೊಂಡು ಬಂದ ರಾಷ್ಟ್ರಗಳಿವು. ಭೂಮಿಯ ಮೇಲೆ, ಅಂದರೆ ಜಮೀನಿನ ಮೇಲೆ, ಒತ್ತಡ ಅಧಿಕವಾಯಿತೆಂಬ ಕಾರಣದಿಂದ ಜಪಾನು ತನ್ನ ರೇಷ್ಮೆ ಕೃಷಿಯನ್ನು ಕೈಬಿಟ್ಟಿತು. ಆದರೆ ಭಾರತ ಚೀನಾಗಳು ಹಾಗೆ ಮಾಡಲಿಲ್ಲ.
ಎರಡೂ ಕಡೆ ನಗರೀಕರಣ ಹೆಚ್ಚಾಗಿದೆ. ಭಾರತದಲ್ಲಿ ನಗರೀಕರಣ ಹೆಚ್ಚುತ್ತಿದೆಯೆಂಬ ಆತಂಕ ಬರಿದೆ ಮಾತುಗಳಲ್ಲಿ ಉಳಿದು ಹೋಯಿತು. ಅದನ್ನು ತಡೆಯಲು ಗ್ರಾಮ ಜೀವನವನ್ನು ಹಸನು ಮಾಡುವ ದಿಸೆಯಲ್ಲಿ ವೇಗದ ಯತ್ನಗಳು ನಡೆಯಲಿಲ್ಲ. ನಗರೀಕರಣ ತಾನೇ ತಾನಾಗಿ ಮುಂದುವರೆಯುತ್ತಾ ಹೋಯಿತು. ಚೀನಾದಲ್ಲಿ ರಾಜಕೀಯ ನಾಯಕತ್ವವು ಕಳೆದ ಒಂದೂವರೆ ಎರಡು ದಶಕಗಳಲ್ಲಿ ಬೇಕೆಂದೇ ನಗರೀಕರಣಕ್ಕೆ ಪ್ರೋತ್ಸಾಹ ಕೊಟ್ಟಿತು. ಬೃಹತ್ ನಗರಗಳು ಬೆಳೆದುವು. ಜನರ ಉಡುಗೆ ತೊಡುಗೆ ವಿದ್ಯಾಭ್ಯಾಸಗಳಿಂದ ಮೊದಲ್ಗೊಂಡು ಪ್ರತಿಯೊಂದು ಜೀವನ ಶೈಲಿಯಲ್ಲಿ ಬದಲಾವಣೆಗಳಾದವು. ಪಾಶ್ಚಿಮಾತ್ಯ ರಾಷ್ಟ್ರಗಳಿಗೂ ಚೀನಕ್ಕೂ ವ್ಯತ್ಯಾಸವೇ ಇಲ್ಲ ಎನ್ನುವಂತಾಯಿತು. ಕಮ್ಯುನಿಸ್ಟ್ ಆಳ್ವಿಕೆಯೇ ಇರುವುದಾದರೂ ಮಾರುಕಟ್ಟೆ ಆರ್ಥಿಕತೆಗೆ ಚೀನಾ ಬಹಳ ಬೇಗ ಮರುಳಾಯಿತು. ಕಟ್ಟಾ ವೈರಿ ಅಮೆರಿಕದ ಜೊತೆ ವ್ಯಾಪಾರ ಸಂಬಂಧಗಳನ್ನು ಬಲಪಡಿಸಲು ಕಿಂಚಿತ್ತೂ ಹಿಂಜರಿಯಲಿಲ್ಲ. ಕೊಳ್ಳುಬಾಕ ಸಂಸ್ಕೃತಿಗೆ ಹೆಸರುವಾಸಿಯಾದ ಪಾಶ್ಚಿಮಾತ್ಯ ರಾಷ್ಟ್ರಗಳಿಗೆಬೇಕು ಬೇಕಾದ್ದನ್ನೆಲ್ಲ, ವಿಶೇಷತಃ ಸಣ್ಣಪುಟ್ಟ ಬಳಕೆದಾರ ವಸ್ತುಗಳನ್ನು ತಯಾರಿಸಿ ಮಾರುಕಟ್ಟೆಯಲ್ಲಿ ಚೀನಾ ಮುಂದಾಯಿತು. ನವ ಪೀಳಿಗೆ ಜನರನ್ನು ಸಜ್ಜುಗೊಳಿಸಿ ಲಾಭದಾಯಕ ಚಟುವಟಿಕೆಯಲ್ಲಿ ತೊಡಗಿಸುವುದನ್ನು ಚೀನಾ ಸರ್ಕಾರ ತನ್ನ ನೀತಿಯಾಗಿಸಿಕೊಂಡಿತು.
ಭಾರತ ಚೀನಾಗಳು ಪೈಪೋಟಿ ಮೇಲೆ ಅಭಿವೃದ್ಧಿಪಡಿಸುತ್ತಿರುವ ಕ್ಷೇತ್ರವೆಂದರೆ ಮಾಹಿತಿ ತಂತ್ರಜ್ಞಾನ ಕ್ಷೇತ್ರ. ಲಭ್ಯವಿರುವ ಶಿಕ್ಷಿತ ಯುವಜನರನ್ನು ಈ ಕ್ಷೇತ್ರದಲ್ಲಿ ತೊಡಗಿಸುವಲ್ಲಿ ಭಾರತ ಚೀನಾಗಳು ತಾ ಮುಂದು ಮತ್ತು ನೀ ಮುಂದು ಎಂದು ಮುನ್ನುಗ್ಗುತ್ತಿವೆ. ಇದು ಏನೇ ಇದ್ದರೂ ಭಾರತಕ್ಕಿರುವ ಒಂದೇ ಅನುಕೂಲ ಎಂದರೆ ಇಲ್ಲಿನ ಸುಲಭ ಲಭ್ಯ ಇಂಗ್ಲಿಷ್ ಶಿಕ್ಷಣ. ಚೀನಾಕ್ಕಾದರೋ ಸಮಸ್ತ ಮಾಹಿತಿಯನ್ನು ಕೆಳಮಟ್ಟ ಕಾರ್ಯಕ್ರಮಗಳಿಗಾಗಿ ಇಂಗ್ಲಿಷಿನಿಂದ ತರ್ಜುಮೆ ಮಾಡಿಕೊಳ್ಳಬೇಕು. ಭಾರತ ದಲ್ಲಾದರೋ ಹಲವೆಡೆ ಇಂಗ್ಲಿಷು ಸಾರ್ವತ್ರಿಕ. ಆದರೂ ಸಾಫ್ಟ್‌ವೇರ್ ಆಗಲಿ, ಹಾರ್ಡ್‌ವೇರ್ ಆಗಲಿ, ಮಾರಾಟ ಮಾಡುವಲ್ಲಿ ಭಾರತಕ್ಕಿಂತ ಚೀನಾ ಒಂದು ಕೈ ಮುಂದು ಎನ್ನುವ ಭಾವನೆಯಿದೆ.
ಭಾರತಕ್ಕೆ ಪೈಪೋಟಿ ನೀಡುವಲ್ಲಿ ಚೀನಾ ಮುಂದೆ ಎನ್ನುವುದು ಹಿಂದೆ ಕೂಡಾ ಋಜುವಾತು ಆಗಿದೆ. ಭಾರತವೇನಾದರೂ ಎಚ್ಚರ ತಪ್ಪಿದರೆ ಐ.ಎಂ.ಎಫ್. ಸಾಲ ಪೂರ್ತಿ ಚೀನಾ ಕೈವಶ ಆಗುತ್ತಿತ್ತು. ಈಗ ವಿಶ್ವ ವಾಣಿಜ್ಯ ಸಂಸ್ಥೆಯನ್ನು ಚೀನಾ ಕೂಡಾ ದೊಡ್ಡದಾಗಿ ಪ್ರವೇಶಿಸಿ ಭಾರತಕ್ಕಿಂತ ವೇಗವಾಗಿ ಬೇಕು ಬೇಕಾದ ಶಾಸನ ಮಾಡಿದೆ. ಮಾರುಕಟ್ಟೆ ಹಿಡಿಯುವ ಅದರ ತವಕವು ಭಾರತದ ಆಕಾಂಕ್ಷೆಗೆ ಮೀರಿದ್ದು.
ಎರಡೂ ರಾಷ್ಟ್ರಗಳವರು ಪೌರ್ವಾತ್ಯ ಸಂಸ್ಕೃತಿಯ ಪಾಲುದಾರರು. ಅವರಲ್ಲಿ ಚೀನಾದವರೇ ಮೇಲುಗೈಯೇನು? ಉತ್ತರ ಸುಲಭವಾಗಿ ಸಿಗುವುದಿಲ್ಲ.

ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೫. ಕಲಿತು ದುಡಿಯಲು ಬರುವವರೆಲ್ಲ ಬರಲಿ
ಸಿಇಟಿ ಎಂಬುದು ಒಂದು ಮಹಾಯಜ್ಞ, ಇಲ್ಲಿ ಬಲಿ ಎಂಬುದಿಲ್ಲ. ವಿದ್ಯಾದೇವತೆಯನ್ನು ಒಲಿಸಿಕೊಳ್ಳಲು ಹವಿಸ್ಸನ್ನು ಅರ್ಪಿಸಬೇಕು. ಅದು ಉತ್ತರ ಪತ್ರಿಕೆಗಳನ್ನು ತುಂಬುವ ಮೂಲಕ.
ಒಂದು ಲಕ್ಷಕ್ಕೂ ಅಧಿಕ ಮಂದಿ ಜ್ಞಾನ ಪಿಪಾಸು ಕುಟುಂಬದವರು ಬೆಂಗಳೂರಿಗೆ ಬಂದಿಳಿಯುತ್ತಾರೆ. ಇಲ್ಲವೇ ಕರ್ನಾಟಕದ ಒಂಭತ್ತು ನಗರಗಳ (ಬೆಂಗಳೂರು ಸೇರಿ) ೩೧೭ ಕೇಂದ್ರಗಳಿಗೆ ಬಂದು ಸಾಮಾನ್ಯ ಪ್ರವೇಶ ಪರೀಕ್ಷೆ (ಸಿಇಟಿ) ಬರೆಯುತ್ತಾರೆ. ಆ ಮೂಲಕ ಬಿಇ, ವೈದ್ಯ ಮತ್ತು ದಂತ ವೈದ್ಯ ಕಾಲೇಜುಗಳ ಸೀಟುಗಳಿಗೆ ಅರ್ಜಿ ಸಲ್ಲಿಸುತ್ತಾರೆ.
೧೯೯೪ರಿಂದ ಈಚೆಗೆ ಕರ್ನಾಟಕ ಸಿಇಟಿ ಎಷ್ಟೊಂದು ಜನಪ್ರಿಯ ಆಗಿದೆ ಎಂದರೆ ದೇಶದ ಮೂಲ ಮೂಲೆಗಳಿಂದ ವಿದ್ಯಾರ್ಥಿಗಳು ಬರುತ್ತಾರೆ. ಕ್ಯಾಪಿಟೇಷನ್ ಶುಲ್ಕದ ಆಧಾರದ ಮೇಲೆ ಕಾಲೇಜುಗಳನ್ನು ನಡೆಸುವುದು ಅನಿವಾರ್ಯವಲ್ಲ ಎನ್ನುವ ಹಾಗೆ ಕಳೆದ ೧೨ ವರ್ಷಗಳಲ್ಲಿ ತಾಂತ್ರಿ ಶಿಕ್ಷಣದ ಶುಲ್ಕ ನಮೂನೆಯನ್ನು ಅಭಿವೃದ್ಧಿಪಡಿಸಲಾಗಿದೆ. ಜೊತೆಗೆ ಸಿಇಟಿ ಪರೀಕ್ಷೆ ಅತ್ಯಂತ ವೈಜ್ಞಾನಿಕವಾಗಿ, ಕರಾರುವಾಕ್ಕಾಗಿ, ವಸ್ತುನಿಷ್ಠವಾಗಿ ನಡೆಯುವಂತೆ ಮಾಡಿರುವುದು ಕರ್ನಾಟಕದ ಮಹತ್ವದ ಸಾಧನೆ.
ಸಿಇಟಿ ಪರೀಕ್ಷೆಯನ್ನುಪೂರ್ತಿ ಅಭಿವೃದ್ಧಿಪಡಿಸದೇ ಇದ್ದ ವೇಳೆ, ಆಗ ತಾನೇ ಕಂಪ್ಯೂಟರ್ ಬಳಕೆ ಆರಂಭವಾಗಿದ್ದಾಗ, ೧೯೯೦ಕ್ಕೂ ಮುಂಚೆ, ಆಗಿನ ತಾಂತ್ರಿಕ ಶಿಕ್ಷಣ ಡೈರೆಕ್ಟರ್ (ಡಿ.ಕೆ. ಸತ್ಯನಾರಾಯಣ ಶೆಟ್ಟಿ) ಅವರು ಹಗಲೂ ರಾತ್ರಿ ಕೌನ್ಸಿಲಿಂಗ್ ಮಾಡುತ್ತಿದ್ದರು. ನಿರ್ದೇಶನಾಲಯದ ಅಂಗಳದಲ್ಲಿ ಮಲಗಿದ್ದ ಅಭ್ಯರ್ಥಿಗಳನ್ನು ಸರಿ ರಾತ್ರಿ ಎಬ್ಬಿಸಿ ಸೀಟು ಹಂಚಿಕೆ ಪ್ರಕ್ರಿಯೆ ನಡೆಸುತ್ತಿದ್ದರು. ಆ ಕಾಲಕ್ಕೆ ಅದೇ ಅದ್ಭುತ. ಅಲ್ಲಿಂದ ಈವರೆಗೆ ಬಹಳ ದೂರ ಬಂದುದು ಆಗಿದೆ. ಸಿಇಟಿ ಎಂಬು ವಿದ್ಯಾಮಾನ ಒಂದು ಎರಡು ವರ್ಷಗಳ ಸಾಧನೆಯಲ್ಲ. ಕರ್ನಾಟಕದ ಮಾದರಿಯನ್ನು ಅಭ್ಯಸಿಸಿ ತಮ್ಮಲ್ಲೂ ಅದೇ ವಿಧಿ ವಿದಾನಗಳನ್ನು ಅಳವಡಿಸಲು ಇತರ ರಾಜ್ಯಗಳು ಶ್ರಮಿಸಿವೆ.
ಹತ್ತಾರು ವಿಶೇಷ ರೈಲುಗಳನ್ನು ಹಿಡಿದು ಲಕ್ಷಾವಧಿ ಶಿಕ್ಷಿತರು ಭಾರೀ ಭರವಸೆ ಮತ್ತು ಆಕಾಂಕ್ಷೆಗಳನ್ನು ಹೊತ್ತು ಬಂದಿಳಿಯುವ ದೃಶ್ಯ ಚೇತೋಹಾರಿ. ತಾಂತ್ರಿಕ ಶಿಕ್ಷಣಕ್ಕೆ, ವಿಜ್ಞಾನ ತಂತ್ರಜ್ಞಾನ ಅಭಿವೃದ್ಧಿಗೆ ಹೆಸರಾದ ಕರ್ನಾಟಕ ಹೀಗೆ ದಾಪುಗಾಲಿಡದೆ ವಿಧಿಯಿಲ್ಲ. ೧೦೧ ಬಿಇ ಕಾಲೇಜುಗಳು, ೨೩ ವೈದ್ಯ ಕಾಲೇಜುಗಳು ಮತ್ತು ೩೫ ದಂತ ವೈದ್ಯ ಕಾಲೇಜುಗಳು ಇರುವಾಗ ಅವುಗಳಲ್ಲಿ ಲಭ್ಯವಿರುವ ೨೭೮೭೮ ಬಿಇ ಸೀಟು ೨೧೨೮ ಮೆಡಿಕಲ್ ಸೀಟು ೧೫೩೩ ಡೆಂಟಲ್ ಸೀಟು ಇವನ್ನು ತುಂಬುವುದಾದರೂ ಹೇಗೆ? ಹೀಗೆ ಕನಸುಗಣ್ಣು ದೃಷ್ಟಿ ಹರಿಸಿ ಬೀರುವ ಜನರನ್ನು ಸ್ವಾಗತಿಸಲೇಬೇಕು.
ಏಕೆ? ಹತ್ತಾರು ಲಕ್ಷ ರೂಪಾಯಿ ಕ್ಯಾಪಿಟೇಷನ್ ಶುಲ್ಕ ವಸೂಲು ಮಾಡಿ ಖಾಸಗಿ ಕಾಲೇಜುಗಳವರು ಸೀಟುಗಳನ್ನು ಹಂಚಿ ಕಾಲೇಜುಗಳನ್ನು ತುಂಬಿಕೊಳ್ಳುತ್ತಿರಲಿಲ್ಲವೇ? ಅದು ಆ ಕಾಲದ ಮಾತು. ವಾಸ್ತವವಾಗಿ ಸರ್ಕಾರ ಮೆರಿಟ್ ಸೀಟು, ಅಧಿಕ ಹಣ ಪಾವತಿ ಸೀಟು ಹೀಗೆಲ್ಲ ವಿಂಗಡಿಸಿದೆ. ಸಿಇಟಿ ಕ್ರಮ ಜಾರಿಗೆ ತರದೆ ಬಿಟ್ಟಿದ್ದರೆ ಖಾಸಗಿ ಕಾಲೇಜುಗಳವರು ಹಾಹಾಕಾರ ಮಾಡುವ ಪರಿಸ್ಥಿತಿ ಮೂಡುತ್ತಿತ್ತು. ಕಾರಣವೆಂದರೆ ಬೇಡಿಕೆಯೇ ಇಲ್ಲ! ಆಂಧ್ರ, ತಮಿಳುನಾಡು, ಮಹಾರಾಷ್ಟ್ರ ಇಲ್ಲೆಲ್ಲ ಬಿಇ ಮತ್ತು ವೈದ್ಯ ಕಾಲೇಜುಗಳಾಗಿಬಿಟ್ಟಿವೆ. ಇವಕ್ಕೆ ಹೊರತಾದ ಅನ್ಯ ರಾಜ್ಯಗಳಿಂದ  ಅಭ್ಯರ್ಥಿಗಳನ್ನು ಹಿಡಿದು ತಲರು ಖಾಸಗಿಯವರು ಪ್ರೊಕ್ಯೂರ್‌ಮೆಂಟ್ ಏಜೆಂಟರ ತರಹ ಮಧ್ಯವರ್ತಿಗಳನ್ನು ನಾನಾ ರಾಜ್ಯಗಳಲ್ಲಿ ನೇಮಿಸಬೇಕಾಗಿತ್ತು.
ಆದರೆ ಈಗಿನ ಪರಿಸ್ಥಿತಿ ಹೇಗಿದೆ ನೋಡೋಣ. ಒಂದು ಲಕ್ಷ ಜನರು ರಾಜ್ಯಕ್ಕೆ ಬರುತ್ತಾರೆ. ತಲಾ ೩೦೦೦ ರೂಪಾಯಿ ಸಿಇಟಿ ಪರೀಕ್ಷೆಗೆ ಬರುವುದಕ್ಕೆ ಖರ್ಚು ಬೀಳುತ್ತದೆ ಎಂಬ ಸ್ಥೂಲ ಅಂದಾಜನ್ನು ಇರಿಸಿಕೊಂಡರೂ ಜನರು ೩೦ ಕೋಟಿ ರೂಪಾಯಿಯನ್ನು ಖರ್ಚು ಮಾಡುತ್ತಾರೆ. ಈ ಹಣದಲ್ಲಿ ಅರ್ಧಡಜನ್ ಬಿಇ ಕಾಲೇಜುಗಳನ್ನಾದರೂ ಸ್ಥಾಪಿಸಬಹುದು. ಆದರೆ ಈ ಜನ ಯಾವ ರಾಜ್ಯಗಳಿಂದ ಬರುತ್ತಾರೋ ಆ ರಾಜ್ಯಗಳಲ್ಲಿ ಎಂಜಿನಿಯರಿಂಗ್ ಕಾಲೇಜು ಸ್ಥಾಪಿಸಿ ನಡೆಸುವ ಉದ್ಯಮ ಶೀಲ ಇಲ್ಲವಲ್ಲ!
ಇದೆಲ್ಲ ಏನೇ ಇರಲಿ; ಇಷ್ಟೊಂದು ಒಳ್ಳೆಯ ಸಿಇಟಿ ವ್ಯವಸ್ಥೆ ಮಾಡಿದ ಮೇಲೂ ಪ್ರಯೋಜನವಾಗಿದೆಯೆ? ಪೂರ್ತಿ ಇಲ್ಲ.
ರಾಜ್ಯದಲ್ಲಿ ಲಭ್ಯವಿರುವ ಈ ಎಲ್ಲ ತಾಂತ್ರಿಕ ಕೋರ್ಸುಗಳ ಸೀಟುಗಳ ಸಂಖ್ಯೆ ೩೨೦೦೦ ಮಾತ್ರ. ಕಳೆದ ಸಾಲಿನಲ್ಲಿ ಸುಪ್ರೀಂಕೋರ್ಟ್ ಸೂಚನೆ ಅನ್ವಯ ಶೇ. ೧೫ ಸೀಟು ಖಾಸಗಿ ಕಾಲೇಜುಗಳ ಮ್ಯಾನೇಜ್‌ಮೆಂಟ್ ನವರಿಗೆ ದಕ್ಕಿತು. ಈ ಬಾರಿ ಅಷ್ಟೇ ಸೀಟು ದಕ್ಕುವುದೆಂದು ಭಾವಿಸಿದರೆ ಹಂಚಿಕೆಗೆ ಉಳಿಯುವ ಸೀಟುಗಳ ಸಂಖ್ಯೆ (೪೮೦೦ ಕಳೆದ ಮೇಲೆ) ಒಟ್ಟು ೨೭೨೦೦ ಸೀಟು. ಇದರಲ್ಲಿ ಸಾಮಾನ್ಯವಾಗಿ ಅರ್ಧ ಭಾಗ ೧೩೬೦೦ ಸೀಟು ಅರ್ಹತೆ ಆಧಾರದ ಮೇಲೆ ಕಡಿಮೆ ಬೋಧನಾ ಶುಲ್ಕದ ಸೀಟು. ಇನ್ನು ಕ್ಯಾಪಿಟೇಷನ್ ಶುಲ್ಕ ಎಂದು ಹೇಳದಿದ್ದರೂ ಅದೇ ದರದಲ್ಲಿ  ಎಂಬಂತೆ ದುಬಾರಿ ಶುಲ್ಕ ವಿಧಿಸುವ ಪೇಮೆಂಟ್ ಸೀಟು. ಉಳಿದಿದ್ದು ಇನ್ನು ಅರ್ಧವೆನಿಸಿದ  ೧೩೬೦೦ ಸೀಟು. ಈ ಪೇಮೆಂಟ್ ಸೀಟು ಕರ್ನಾಟಕೇತರರಿಗೆ ಸಿಗುವುದು ಶೇ. ೧೫ ಆಗುವ ೨೦೪೦ ಸೀಟು. ಮಿಕ್ಕಿದ್ದು ಕರ್ನಾಟಕದವರೆಗೆ ಸಿಗುವ ೧೧೫೪೦ ಸೀಟು. ಕರ್ನಾಟಕದವರು ಅಷ್ಟು ಸೀಟನ್ನು ಬಾಚಿಕೊಳ್ಳುವುದೇ ಇಲ್ಲ. ಕಳೆದ ವರ್ಷ ಇದರಲ್ಲಿ ೪೦೦೦ ಸೀಟು ಕರ್ಚಾಗಲೇ ಇಲ್ಲ! ಸಿಇಟಿ ಇಲಾಖೆಯವರು ಕರೆದು ಕರೆದು ಕೊಟ್ಟರೂ ತೆಗೆದುಕೊಳ್ಳುವವರಿಲ್ಲ.
ಶುಲ್ಕ ದುಬಾರಿ, ಕಾಲೇಜು ಚೆನ್ನಾಗಿರುವುದಿಲ್ಲ. ಇಲ್ಲವೇ ಕೆಟ್ಟ ಹವಾಮಾನ. ಅಭಾವ ಸೌಲಭ್ಯದ ಸ್ಥಳದಲ್ಲಿ ಕಾಲೇಜು ಇರುತ್ತದೆ. ಎಲ್ಲಕ್ಕಿಂತ ಹೆಚ್ಚಾಗಿ ಎಲೆಕ್ಟ್ರಾನಿಕ್ಸ್, ಕಂಪ್ಯೂಟರ್ ಸೈನ್ಸ್ ಮುಂತಾದವುಗಳಿಗೆ ಹೊರತಾದ ಶಾಖೆಗಳಿಗೆ ಸೀಟುಗಳು ಸೇರಿರುತ್ತವೆ. ಬೇಡಿಕೆ ತಪ್ಪುತ್ತದೆ.
ಪರಿಹಾರವೇನು? ಹಲವು ಶಾಖೆಗಳನ್ನು ತೆಗೆದುಹಾಕಬೇಕು. ಬೇಡಿಕೆ ಇರುವ ಶಾಖೆಗಳನ್ನು ಹೆಚ್ಚಿಸಬೇಕು. ಅದಕ್ಕೆ ಲಗತ್ತಾದ ಸೌಲಭ್ಯ ಸಿದ್ಧಪಡಿಸುವ ಕಾಲೇಜುಗಳಿಗೆ ಅಧಿಕ ಇನ್‌ಟೇಕ್‌ಗೆ ಅವಕಾಶ ಕೊಡಬೇಕು.
ಪೇಮೆಂಟ್ ಸೀಟುಗಳ ಕೋಟಾ ಕರ್ನಾಟಕದ ಹೊರಗಿನವರಿಗೆ ಏಕೆ ಕಡಿಮೆ ಇಡಬೇಕು? ಜಾಸ್ತಿ ಮಾಡಬೇಕು.
ಕಾಲೇಜುಗಳನ್ನು ತಮ್ಮ ಕ್ಯಾಪಿಟೇಷನ್ ಶುಲ್ಕ ದಾಸೆಗಾಗಿಯಾದರೂ ಆ ಕಾಲಕ್ಕೆ ಕಟ್ಟಿ ಬೆಳೆಸಿದ ಮ್ಯಾನೇಜ್‌ಮೆಂಟ್‌ಗಳಿಗೆ ಅವರ ಕೋಟಾ ಕೊಡುವಲ್ಲಿ ಸರ್ಕಾರ ಧಾರಾಳತನ ಏಕೆ ತೋರಿಸಬಾರದು? ಸೌಲಭ್ಯ ಸರಿ ಇಲ್ಲದ ಕಾಲೇಜಿಗೆ ರಿಯಾಯ್ತಿ ತೋರಿಸುವುದು ಬೇಡ. ಒಳ್ಳೆಯ-ಕೆಟ್ಟ ಎಂಬ ವ್ಯತ್ಯಾಸ ಗುರುತಿಸಲು ಸಾಧ್ಯವಾಗದ ಅಸಾಮರ್ಥ್ಯ ಸರ್ಕಾರದ್ದೇ? ಎಲ್ಲ ಕಡೆ ಖಾಸಗೀಕರಣ – ಜಾಗತೀಕರಣ ಬರುವಾಗ ಇಲ್ಲೇಕೆ ವಿರುದ್ಧ ದಿಕ್ಕಿನ ಪ್ರಯಾಣ.
ಇಷ್ಟೇ ಅಲ್ಲ; ಅರ್ಹತೆ ಆಧಾರದ ಸೀಟುಗಳಲ್ಲೂ ಕಳೆದ ಬಾರಿ ಸಾಕಷ್ಟು ಉಳಿದುಹೋಗಿವೆ. ಅವು ೫೦೦ ಅಥವಾ ೧೦೦೦ ದಷ್ಟು ಕಡಿಮೆ ಇರಬಹುದು. ಆದರೆ ಅದು ಸಹಾ ಸಾಮರ್ಥ್ಯ ಬಳಕೆಯಲ್ಲಿ (ಕೆಪಾಸಿಟಿ ಯುಟಿಲೈಸೇಷನ್‌ನಲ್ಲಿ) ಆಗಿರುವ ಕೊರತೆ ತಾನೇ.
ಬೇಡಿಕೆ ಹೀಗೆ ಕುಸಿಯುವುದರ ವಿರುದ್ಧ ಏನು ಕ್ರಮ ಕೈಗೊಳ್ಳಬೇಕು ಎನ್ನುವುದನ್ನು ಸರ್ಕಾರ ಮತ್ತು ಕಾಲೇಜು ಮ್ಯಾನೇಜ್‌ಮೆಂಟ್‌ನವರು ಕೂಡಿಯೇ ಪರಾಮರ್ಶಿಸಬೇಕು.  ತಪ್ಪಿದರೆ ಸಂಪನ್ಮೂಲ ಸೌಲಭ್ಯ ಪೋಲಾಗುತ್ತಲೇ ಇರುತ್ತದೆ.
ಮ್ಯಾನೇಜ್‌ಮೆಂಟ್‌ಗಳವರು ಸಹಾ ಈಗಿನ ಶೇ ೧೫ ತಮ್ಮ ಕೋಟಾ ಪಡೆಯಲು ಗಿಂಜಾಡುತ್ತಾರೆ. ಶೇ. ೫ ಮಾತ್ರ ಕೊಡುವುದು ಎಂದಾಗ, ಹೊಡೆದಾಡಿ ಆ ಶೇ ೧೫ ಗಿಟ್ಟಿಸಿಕೊಂಡು ಹೊರಡುತ್ತಾರೆ.
ಕಾಲೇಜು ಕಟ್ಟಲು ಕ್ಯಾಪಿಟೇಷನ್ ಶುಲ್ಕ ಬಳಸಿಕೊಂಡಿದ್ದಾರೆ ಎಂಬುದು ಸರಿಯೆ. ಎಷ್ಟೋ ಕಾಲೇಜುಗಳವರು ಹಣ ಸೋರಿಕೆ ಆಗುವಂತೆ ಮಾಡಿ, ದುರ್ಬಳಕೆ ಮಾಡಿ,  ಸೌಲಭ್ಯ ಸೃಷ್ಟಿಸುವಲ್ಲಿ ವಿಫಲರಾಗಿದ್ದಾರೆ. ಅದು ಸಹಾ ನಿಜವೆ. ಅಂಥವರನ್ನು ಶಿಕ್ಷಿಸುವ ಯಾವ ಕ್ರಮವೂ ಇಲ್ಲ. ಶಿಕ್ಷೆಗೆ ಒಳಗಾಗಲು ಅರ್ಹರಾದ ಮ್ಯಾನೇಜ್‌ಮೆಂಟ್‌ಗಳ ದಿಸೆಯಿಂದ ಒಳ್ಳೆಯ ಮ್ಯಾನೇಜ್‌ಮೆಂಟ್‌ಗಳವರು ಸಹಾ; ಅಂದರೆ ಚೆನ್ನಾಗಿ ಕಾಲೇಜುಗಳನ್ನು ಕಟ್ಟಿ, ಚೆನ್ನಾಗಿ ನಡೆಸಿಕೊಂಡು ಬಂದವರು ಸಹಾ ಪರಿತಪಿಸುವಂತಾಗಿದೆ. ಅಂಥವರು ಕ್ಯಾಪಿಟೇಷನ್ ಶುಲ್ಕ ಸಂಗ್ರಹಕ್ಕೆ ಹೊರತಾಗಿ ದಶಕಗಳ ಪರ್ಯತಂ ದಾನಿಗಳು ಕೊಟ್ಟ, ಕಟ್ಟಿಸಿಕೊಟ್ಟ ಕಟ್ಟಡ ಇವುಗಳಿಂದಾಗಿ ಬದುಕಿ ಉಳಿದುಕೊಂಡಿದ್ದಾರೆ. ಒಳ್ಳೆಯ ಕೆಟ್ಟ ಎಂಬ ತಾರತಮ್ಯ ಮಾಡಲು ಸರ್ಕಾರಕ್ಕೆ ಬರದಿದ್ದರೆ ಅದರ ನಿಲುವು ನ್ಯಾಯೋಚಿತ ಎನಿಸುವುದಿಲ್ಲ. ಎಲ್ಲರನ್ನೂ ಒಂದೇ ತಕ್ಕಡಿಯಲ್ಲಿಟ್ಟು ತೂಗುವುದು ಸರಿಯಲ್ಲ.
ಈ ಮಾತುಗಳೆಲ್ಲ ಸರಿ. ಇದನ್ನು ಕೇಳಿಸಿಕೊಳ್ಳುವ ಸ್ಥಿತಿಯಲ್ಲಿ ಸರ್ಕಾರ ಇದೆಯೇ? ಇಲ್ಲ. ಏಕೆಂದರೆ ಇನ್ನಷ್ಟು ಮತ್ತಷ್ಟು ಕಾಲೇಜುಗಳ ಸ್ಥಾಪನೆಗೆ ಅನುಮತಿಯನ್ನು ಸರ್ಕಾರ ಕೊಡುತ್ತಲೇ ಇದೆ. ಇದು ಯಾವ ಸೀಮೆ ನ್ಯಾಯ ಎಂದು ಕೇಳುವವರೂ ಇಲ್ಲ.
ಸರ್ಕಾರದ ಹಾಗೂ ಮ್ಯಾನೇಜ್‌ಮೆಂಟ್‌ಗಳ ಲಾಬಿಯ ಸಂಬಂಧ ಏನಾದರೂ ಆಗಿ ಹೋಗಲಿ; ಸೀಟುಗಳಿಗೆ ಬೇಡಿಕೆ ಕಡಿಮೆ ಆಗಿರುವಾಗ ಶುಲ್ಕ ಕಡಿಮೆ ಮಾಡಿಯಾದರೂ ಅಧಿಕ ಅಭ್ಯರ್ಥಿಗಳು ಬರುವಂತೆ ಏಕೆ ಮಾಡುವುದಿಲ್ಲ? ಆರ್ಥಿಕವಾಗಿ ಸಬಲರಾಗದವರು ಸಹಾ ತಾಂತ್ರಿಕ ಸೀಟು ಪಡೆದುಕೊಳ್ಳುವಂತೆ ಮಾಡುವ ದಿಕ್ಕಿನಲ್ಲಿ ಯೋಚಿಸಿದ್ದಿದೆಯೇ? ಅದು ಸಹಾ ಇಲ್ಲ. ಅದೇ ದುರಂತ.
ಸಿಇಟಿ ಪರೀಕ್ಷೆಗೆಂದು ಇಷ್ಟೊಂದು ದೊಡ್ಡ ಸಂಖ್ಯೆಯಲ್ಲಿ ಹೊರಗಿನವರು ಧಾವಿಸಿ ಬರುವುದನ್ನು ಕಂಡು ಗಾಬರಿ ಆಗಿರುವವರೂ ಇಲ್ಲದಿಲ್ಲ. ಹೀಗೆ ಜನ ಬಂದು ಮುತ್ತಿಕೊಂಡರೆ ರಾಜ್ಯದವರಿಗೆ ಅವಕಾಶ ಕಡಿಮೆ ಆಗುತ್ತದೆ ಎಂಬುದು ಅತೃಪ್ತಿ. ಆದರೆ ಸ್ಥಳೀಕರು, ಇರುವ ಸೌಲಭ್ಯವನ್ನು ಪೂರ್ತಿ ಬಳಸಿಕೊಳ್ಳುತ್ತಿಲ್ಲ ಎಂಬುದು ವಾಸ್ತವಾಂಶ.
ಕರ್ನಾಟಕದಲ್ಲಿ ಐಟಿ ಕ್ಷೇತ್ರವೇ ಮುಂತಾದ ಅಭಿವೃದ್ಧಿ ಸಾಧ್ಯ ಆಗಿರುವುದರಿಂದ ಹೊರಗಿನವರನ್ನು ಸೆಳೆದುಕೊಳ್ಳುವುದು ಯುಕ್ತವೇ ಸರಿ. ಶಿಕ್ಷಿತರು, ಬುದ್ಧಿವಂತರು ರಾಜ್ಯಕ್ಕೆ ಬಂದಂತೆ ಆಗುತ್ತದೆ. ಅವರು ಇಲ್ಲಿ ನಾಲ್ಕು ವರ್ಷ ಕಲಿಯುವ ವೇಳೆ ಮಾಡುವ ವೆಚ್ಚ ರಾಜ್ಯಕ್ಕೆ ಅನುಕೂಲಕಾರಿಯಾಗುತ್ತದೆ. ಒಂದಿಷ್ಟು ಅಧಿಕ ಉದ್ಯೋಗ ಸೃಷ್ಟಿ ಆಗುತ್ತದೆ.
ಓದಲು ಬಂದವರಲ್ಲಿ ಕೆಲವು ಜನ ಇಲ್ಲೇ ಉದ್ಯೋಗ ಉದ್ಯಮ ಎಂದು ನೆಲೆಸಿದರೆ ಅವರ ಗಳಿಕೆ ಇಲ್ಲೇ ಖರ್ಚಾಗಲೂ ದಾರಿಯಾಗುತ್ತದೆ. ಈ ಜನರಿಂದಾಗಿ ಉದ್ಯಮಗಳು ಬೆಳೆದರೆ ಇನ್ನೂ ಒಳ್ಳೆಯದೇ.
ಇಂಥ ಹಲವು ಅಂಶಗಳು ಹೊರಗಿನವರನ್ನು ಸ್ವಾಗತಿಸಲು ಒಳ್ಳೆಯ ಕಾರಣಗಳಾಗಿ ಪರಿಣಮಿಸುತ್ತವೆ.
೧೫.೦೫.೨೦೦೨

ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೬. ಭ್ರಷ್ಟ ಹಣದ ವಿಶ್ವರೂಪ
‘ಚುನಾವಣಾ ಕದನಕ್ಕೆ ಕಹಳೆ’. ಇದು ಲೋಕಸಭೆ ವಿಸರ್ಜನೆಗೊಂಡ ನಂತರ ಪ್ರಧಾನಿ ಅವರು ತಮ್ಮ ಪಕ್ಷದ ಸಭೆಯಲ್ಲಿ ಮೊಳಗಿಸಿದ ಕಹಳೆ.
ಎಚ್ಚರಿಕೆ ನೀಡುವುದಕ್ಕೆ; ಉತ್ಸವದ ಉತ್ಸಾಹಕ್ಕೆ; ಗಣ್ಯರ ಆಗಮನಕ್ಕೆ (ಸ್ವಾಗತಿಸುತ್ತಾ); ಯುದ್ಧದ ಆರಂಭಕ್ಕೆ; ಹೀಗೆ ನಾನಾ ಸಂದರ್ಭಗಳಲ್ಲಿ ಕಹಳೆ ಊದುತ್ತಾರೆ. ಒಂದೊಂದು ಸಂದರ್ಭಕ್ಕೂ ಊದುವ ರೀತಿ ಬೇರೆ ಬೇರೆ. ಸೈರನ್‌ಗಳು ಈಚಿನವು. ಕಹಳೆ ಧ್ವನಿ ಹಳೆಯದು. ಕಹಳೆ ತಾನ ಕೇಳಿಯೇ ಸಂದರ್ಭ ಇಂಥದ್ದು ಎಂದು ಪ್ರಜೆಗಳು ಗುರುತು ಹಿಡಿದು ಬಿಡುತ್ತಿದ್ದರು. ಯುದ್ಧದ ಕಹಳೆ ಎಂದರೆ ‘ರಣ ಕಹಳೆ’. ಅದರ ಧ್ವನಿ ವಿಶಿಷ್ಟ. ಗೀತೋಪದೇಶದ ನಂತರ ಯುದ್ಧಾರಂಭಕ್ಕೆ ಮುನ್ನ ಕೃಷ್ಣ ಊದಿದ್ದು ಪಾಂಚಜನ್ಯವನ್ನು. ಶಂಖನಾದವಾಗಬಹುಜು; ರಣಕಹಳೆ ಆಗಿರಬಹುದು; ಅದು ಯುದ್ಧ ಸೂಚನೆ.
ವಾಜಪೇಯಿ ವಾಸ್ತವವಾಗಿ ಕಹಳೆ ಊದಲಿಲ್ಲ. ಆದರೆ ಈ ‘ಪಾಂಚಜನ್ಯ’ ಪತ್ರಿಕೆಯ ದೆಹಲಿ ಬಾತ್ಮೀದಾರನಿಗೆ ಅವರ ಮಾತು ಕಹಳೆಯಂತೆ, ಕದನಕ್ಕೆ ಕೂಗಿದ ಕಹಳೆಯಂತೆ, ಕೇಳಿಸಿತು.
ಅಂದರೆ ಚುನಾವಣೆ ಎಂದರೆ ಯುದ್ಧವೇನು? ಅದು ಹಾಗೆಯೇ ಸರಿ. ಅಧಿಕಾರ ಸ್ಥಾನಗೆಲ್ಲಲ್ಲು ಯುದ್ಧ. ಈಗೆಲ್ಲ ಚುನಾವಣೆಗೆ ನಿಂತವರನ್ನು ‘ಅಭ್ಯರ್ಥಿ’ ಎನ್ನುತ್ತಾರೆ. ಮುಂಚೆ ‘ಹುರಿಯಾಳು’ ಎಂಬ ಒಳ್ಳೆಯ ಪದ ಇತ್ತು. ಅವರು ‘ಕಣ’ದಲ್ಲಿ ಇರುವವರು. ಇಂಥವರು ಯಾವ ಬೆಲೆ ತೆತ್ತಾದರೂ ಕದನದ ಕಣಕ್ಕೆ ಇಳಿಯುತ್ತಿದ್ದರು.
ಹೀಗೆ ಬೆಲೆ ತೆರುವುದು ಕಡಿಮೆಯೇನಲ್ಲ. ಅಭ್ಯರ್ಥಿಗಳು ಮಾತ್ರವಲ್ಲ; ಸರ್ಕಾರಗಳು ಸದಾ ಖರ್ಚು ವಹಿಸಿಕೊಳ್ಳುವುದು ಕಡಿಮೆಯೇನಲ್ಲ. ಯುದ್ಧ ಅಂದರೇನೇ ಖರ್ಚಿನ ಬಾಬ್ತು. ಚುನಾವಣೆ ಸಹಾ ಅಷ್ಟೇ ಸರಿ. ಜನರೇ ಖರ್ಚು ಮಾಡಲಿ; ಸರ್ಕಾರವೇ ಖರ್ಚು ಮಾಡಲಿ; ಅಂತಿಮವಾಗಿ ಭಾರತವೆಂಬ ಸಾಮಾಜಿಕ ಆರ್ಥಿಕ ವ್ಯವಸ್ಥೆಯಲ್ಲಿ ಆಗುವ ಖರ್ಚು ಅದು. ಅಂತಿಮವಾಗಿ ಅದರ ಭಾರ ಬೀಳುವುದು ತೆರಿಗೆದಾರನ ಮೇಲೆ; ಪರೋಕ್ಷವಾಗಿ ತೆರಿಗೆ ಕೊಡದ ಅತಿ ಸಾಮಾನ್ಯ ನಾಗರಿಕನ ಮೇಲೇ ಬೀಳುವುದು.
ಹದಿಮೂರನೇ ಲೋಕಸಭೆಯ ವಿಸರ್ಜನೆ ಆಯಿತು. ೧೪ನೇ ಲೋಕಸಭೆಗೆ ಸಂಸದರ ಆಯ್ಕೆ ಆಗಬೇಕು. ಈ ಪ್ರಕ್ರಿಯೆಗಾಗಿ ೨೦೦೪-೦೫ರ ಬಜೆಟ್‌ನಲ್ಲಿ ೮೧೮.೩೮ ಕೋಟಿ ರೂಪಾಯಿ ನಿಗದಿ ಆಗಿದೆ. ಪ್ರಸ್ತುತ ಸಾಲಿನಲ್ಲಿ ಲೋಕಸಭಾ ಚುನಾವಣೆ ಇಲ್ಲದೇ ಇದ್ದಿದ್ದರೆ ಮಾಮೂಲು ಸಂದರ್ಭ ಎಂಬಂತೆ ಬರೀ ೩೪೩.೧೨ ಕೋಟಿ ರೂಪಾಯಿ ನಿಗದಿ ಆಗುತ್ತಿತ್ತು. ಲೋಕಸಭೆ ಚುನಾವಣೆ ನಡೆಯುವುದರಿಂದ ಈ ಜನವರಿ ೧ಕ್ಕೆ ೧೮ ವರ್ಷ ತುಂಬಿದ ಎಲ್ಲ ಯುವಕರಿಗೂ, ಇತರರಿಗೂ ಗುರುತಿನ ಚೀಟಿ ವಿತರಿಸಬೇಕು. ಈ ಬಾಬಿಗಾಗಿ ಇನ್ನು ನೂರು ಕೋಟಿ ರೂಪಾಯಿ ವೆಚ್ಚ ಆಗಲಿದೆ. ಇದರ ಜೊತೆಗೆ ಚುನಾವಣಾ ಆಯೋಗದ ಸಿಬ್ಬಂದಿ ಕಚೇರಿ ಇತ್ಯಾದಿ ಬಾಬಿಗೆ ವಾರ್ಷಿಕ ರೂ. ೧೧.೫೦ ಖರ್ಚು ಬರುತ್ತದೆ. ಚುನಾವಣಾ ಆಯೋಗದ ವೆಚ್ಚ ಮತ್ತು ಗುರುತಿನ ಚೀಟಿ ವೆಚ್ಚ ಬಿಟ್ಟರೆ ಮಾಮೂಲು ಸಂದರ್ಭಕ್ಕೆಂದು ಬೇಕಾಗಿದೆ ಎಂದು ಅಂದಾಜು ಮಾಡಿರುವುದು ರೂ. ೨೩೧.೬೨ ಕೋಟಿ. ವಾಸ್ತವವಾಗಿ ಆಂಧ್ರ ಮತ್ತು ಒರಿಸ್ಸಾ ವಿಧಾನಸಭೆ ಚುನಾವಣೆ ನಡೆಯುತ್ತದೆ ಎಂಬ ಕಾರಣಕ್ಕೆ ನಿಗಧಿ ಆಗಿರುವ ಮೊತ್ತ ಇದು. ಇದನ್ನು ಆಯಾ ರಾಜ್ಯ ಚುನಾವಣಾಧಿಕಾರಿಗಳ ವೆಚ್ಚಕ್ಕಾಗಿ ಆಯಾ ರಾಜ್ಯಗಳಿಗೇ ಇದನ್ನು ಕೊಡಲಾಗುವುದು. ಲೋಕಸಭೆ ಜೊತೆ ಜೊತೆಗೇ ಈ ವಿಧಾನಸಭೆ ಚುನಾವಣೆಗಳನ್ನೂ ನಡೆಸುತ್ತಿರುವುದರಿಂದ ಇಷ್ಟು ಖರ್ಚು, ತಪ್ಪಿದರೆ, ಪ್ರತ್ಯೇಕವಾಗಿ ವಿಧಾನಸಭೆ ಚುನಾವಣೆಗಳನ್ನು ನಡೆಸಿದ್ದರೆ ಇದಕ್ಕಿಂತ ಹೆಚ್ಚು ಖರ್ಚಾಗುತ್ತಿತ್ತು.
ಇದೆಲ್ಲ ಸರ್ಕಾರಿ ವೆಚ್ಚದ ಲೆಕ್ಕಾಚಾರ, ಮತಪತ್ರ, ಮತದಾರರ ಯಾದಿ ಇವುಗಳ ಮುದ್ರಣ, ಗುರುತಿನ ಚೀಟಿ ಮುಂತಾದವು ಈ ಖರ್ಚಿನ ಮೂಲ. ವಾಸ್ತವವಾಗಿ ಚುನಾವಣೆ ಎಂದಾಕ್ಷಣ ಆಗುವ ಒಟ್ಟು ವೆಚ್ಚಕ್ಕೆ ಹೋಲಿಸಿದರೆ ಈ ಸರ್ಕಾರಿ ವೆಚ್ಚ ಜುಜುಬಿ. ಚುನಾವಣಾ ಅಭ್ಯರ್ಥಿಗಳು, ರಾಜಕೀಯ ಪಕ್ಷಗಳು ವೆಚ್ಚ ಮಾಡುವುದು ಎಷ್ಟು ಎಂಬ ಖಚಿತ ಅಂದಾಜೇ ಸಿಗುವುದಿಲ್ಲ. ಆದರೂ ಸ್ಥೂಲವಾಗಿ ಕುಳಿತಲ್ಲೇ ಲೆಕ್ಕ ಹಾಕುವವರುಂಟು.
ಪ್ರತಿ ಲೋಕಸಭಾ ಕ್ಷೇತ್ರದಲ್ಲಿ ಗೆಲ್ಲುವ ಒಬ್ಬ ಅಭ್ಯರ್ಥಿ ಕನಿಷ್ಠ ಮೂರು ಕೋಟಿ ರೂಪಾಯಿ ವೆಚ್ಚ ಮಾಡುತ್ತಾನೆ. ಆತನ ಸರಿಸಾಟಿ ಎನಿಸಿದ ಇನ್ನು ಇಬ್ಬರು ಅಭ್ಯರ್ಥಿಗಳು ಇರುತ್ತಾರೆ. ಇದೂ ಅಲ್ಲದೆ ಹೆಚ್ಚು ಖರ್ಚು ಮಾಡಲಾಗದ ಚಿಲ್ಲರೆಪಲ್ಲರೆ ಅಭ್ಯರ್ಥಿಗಳೂ ಇರುತ್ತಾರೆ. ಆದರೆ ಗೆಲ್ಲುವ ಪ್ರತಿ ಅಭ್ಯರ್ಥಿಯೂ ಗರಿಷ್ಠ ಖರ್ಚು ಮಾಡಿರುವನೇ ಆಗಿರುತ್ತಾನೆ ಎಂದೇನೂ ಇಲ್ಲ. ಒಬ್ಬರಿಗೊಬ್ಬರು ಹೆಗಲೆಣೆಯಾಗಿ ಸ್ಪರ್ಧಿಸುವ ಇಬ್ಬರು ಅಥವಾ ಮೂವರು ಅಭ್ಯರ್ಥಿಗಳು ಇದ್ದೇ ಇರುತ್ತಾರೆ. ಎರಡು ರಾಷ್ಟ್ರೀಯ ಪಕ್ಷ ಕೂಟಗಳು ತಲಾ ಒಬ್ಬೊಬ್ಬರನ್ನು ನಿಲ್ಲಿಸಿರುತ್ತವೆ. ಈ ಎರಡು ಅಭ್ಯರ್ಥಿಗಳ ಕಾಲು ಎಳೆಯಲು ಕನಿಷ್ಠ ಇನ್ನು ಒಬ್ಬ ಅಭ್ಯರ್ಥಿಯಾದರೂ ಇರಲಿಕ್ಕೆ ಸಾಕು. ಹೀಗಾಗಿ ಸ್ಥೂಲವಾಗಿ ಪ್ರತಿ ಅಭ್ಯರ್ಥಿ ಮಾಡುವ ವೆಚ್ಚ ಸರಾಸರಿ ೩ ಕೋಟಿ ಎನ್ನಲು ಅಡ್ಡಿಯಿಲ್ಲ. ಮೂರೇ ಅಲ್ಲದೆ ಇನ್ನೂ ಹೆಚ್ಚಿನ ಸಂಖ್ಯೆಯ ಅಭ್ಯರ್ಥಿಗಳು ಪ್ರತಿ ಲೋಕಸಭಾ ಕ್ಷೇತ್ರದಲ್ಲೂ ಇರುತ್ತಾರೆ. ಅವರು ಸಹಾ ಯಥಾ ಶಕ್ತಿ ವೆಚ್ಚ ಮಾಡುತ್ತಾರೆ. ಮೇಲೆ ಪ್ರಸ್ತಾಪಿಸಿದ ಮೂವರೂ ಅಭ್ಯರ್ಥಿಗಳು ತಲಾ ಮೂರು ಕೋಟಿ ವೆಚ್ಚ ಮಾಡುವುದಿಲ್ಲ ಎಂದು ಭಾವಿಸಿದರೂ, ಮಿಕ್ಕ ಕಡಿಮೆ ಮೊತ್ತದವರನ್ನು ಲೆಕ್ಕಕ್ಕೆ ತೆಗೆದುಕೊಂಡರೆ ತಲಾ ಚುನಾವಣಾ ಕ್ಷೇತ್ರಕ್ಕೆ ೯ ಕೋಟಿ ರೂಪಾಯಿಯಂತೆ ಖರ್ಚಾಗುತ್ತದೆ.
ಅದೇ ರೀತಿ ವಿಧಾನಸಭಾ ಕ್ಷೇತ್ರದಲ್ಲಿ ತಲಾ ಅಭ್ಯರ್ಥಿಗೆ ೫೦ ಲಕ್ಷ ರೂಪಾಯಿನಿಂದ ೨ ಕೋಟಿ ರೂಪಾಯಿಯವರೆಗೆ ಖರ್ಚು ಬರುತ್ತದೆ ಸರಾಸರಿ ಒಂದೂಕಾಲು ರೂಪಾಯಿಯನ್ನು ಪ್ರತಿ ಅಭ್ಯರ್ಥಿ ಖರ್ಚು ಮಾಡುತ್ತಾನೆ ಎಂದು ಭಾವಿಸಲು ಅಡ್ಡಿಯಿಲ್ಲ. ಈ ಪ್ರಮಾಣದಲ್ಲಿ ಖರ್ಚು ಮಾಡುವವರ ಸಂಖ್ಯೆ ಪ್ರತಿ ವಿಧಾನಸಭಾ ಕ್ಷೇತ್ರದಲ್ಲೂ ನಾಲ್ಕು ಎಂದು ಲೆಕ್ಕ ಹಾಕಬಹುದು. ಅಂದರೆ ಒಂದು ಕ್ಷೇತ್ರಕ್ಕೆ ಐದು ಕೋಟಿ ರೂಪಾಯಿನಷ್ಟು ಖರ್ಚು ಮಾಡುತ್ತಾರೆ. ಪ್ರತಿ ವಿಧಾನಸಭಾ ಕ್ಷೇತ್ರದಲ್ಲೂ ನಾಲ್ಕಕ್ಕಿಂತ ಹೆಚ್ಚು ಜನ ಸಕ್ರಿಯವಾಗಿ, ಸೀರಿಯಸ್ ಆಗಿ ಸ್ಪರ್ಧೆ ನೀಡುತ್ತಾರೆ. ಆದರೆ ಕನಿಷ್ಠ ಎಂದು ಭಾವಿಸಿ ನಾಲ್ಕರ ಲೆಕ್ಕ ಮಾತ್ರ ತೆಗೆದುಕೊಳ್ಳಬಹುದು.
ಲೋಕಸಭೆಯಲ್ಲಿ ೫೪೩ ಸ್ಥಾನಗಳಿಗೆ ಚುನಾವಣೆ ನಡೆಯಲಿದೆ. ಇದರ ಜೊತೆಗೇ ಆಂಧ್ರಪ್ರದೇಶದ ೨೯೪ ವಿಧಾನಸಭಾ ಸ್ಥಾನಗಳಿಗೆ, ಒರಿಸ್ಸಾದ ೧೪೭ ಸ್ಥಾನಗಳಿಗೆ ಖಚಿತವಾಗಿ ಸದ್ಯ ಚುನಾವಣೆ ನಡೆಯಲಿದೆ. ಕರ್ನಾಟಕದ ವಿಧಾನಸಭೆ ವಿಸರ್ಜನೆಗೊಂಡರೆ ಇವುಗಳ ಜೊತೆಗೆ ರಾಜ್ಯದ ೨೨೫ ಸ್ಥಾನಗಳಿಗೂ ಚುನಾವಣೆ ನಡೆಯಬೇಕಾಗುತ್ತದೆ. ಆಗ ಮೂರು ರಾಜ್ಯಗಳ ಒಟ್ಟು ೬೬೬ ಸ್ಥಾನಗಳಿಗೆ ಮತದಾನ ನಡೆಯುತ್ತದೆ.
ಇಷ್ಟು ಚುನಾವಣಾ ಕ್ಷೇತ್ರಗಳ ಖರ್ಚನ್ನು ಮೇಲೆ ವಿವರಿಸಿದಂತೆ ಗುಣಿಸಿ ಕೂಡಿದಾಗ ೧೪ ಸಾವಿರ ೭೯ ಕೋಟಿ ರೂಪಾಯಿ ಖರ್ಚು ಮಾಡುತ್ತಾರೆಂಬುದು ಕನಿಷ್ಠ ಅಂದಾಜು. ವಾಸ್ತವವಾಗಿ ಇದರ ಹಲವುಪಟ್ಟು ಹಣ ಚುನಾವಣೆ ವೇಳೆ ಖರ್ಚಾಗುವುದುಂಟು. ಹೀಗಾಗಿ ಅಭ್ಯರ್ಥಿಗಳ ಕಡೆಯಿಂದ ೨೫ ಸಹಸ್ರ ಕೋಟಿ ರೂಪಾಯಿ ಆದರೂ ಖರ್ಚಾಗುತ್ತದೆ. ಇದರ ಮುಂದೆ ಸರ್ಕಾರಗಳು ಖರ್ಚು ಮಾಡುವ ಒಂದೆರಡು ಸಾವಿರ ಕೋಟಿ ರೂಪಾಯಿ ಏನೇನೂ ಅಲ್ಲ. ಸರ್ಕಾರದ ವತಿಯಿಂದ ಆಗುವ ಖರ್ಚು ಮತದಾರ ಪಟ್ಟಿ ಮತ್ತು ಮತ ಎಣಿಕೆ, ಫಲಿತಾಂಶ ಪ್ರಕಟಣೆ ಮುಂತಾದ ಪ್ರಕ್ರಿಯೆಗೆ ಮಾತ್ರ.
ಚುನಾವಣೆಯ ಮಿಕ್ಕೆಲ್ಲ ಚಟುವಟಿಕೆಗೆ ಆಗುವ ಖರ್ಚು ಎಂಥದು? ಒಂದೇ ಒಂದು ಚುನಾವಣೆಯನ್ನು ಕಂಡ ಯಾರಿಗೇ ಆದರೂ ಚುನಾವಣೆಯ ಶೈಲಿ ಎಂಥದು ಎಂಬುದು ಗೊತ್ತಿರುತ್ತದೆ. ಒಬ್ಬೊಬ್ಬ ಅಭ್ಯರ್ಥಿಗೂ ಹತ್ತಾರು, ನೂರಾರು, ಕೊಲವೊಮ್ಮೆ ಸಾವಿರಾರು ಕಾರ್ಯಕರ್ತರು ದುಡಿಯುತ್ತಾರೆ. ಪ್ರಚಾರ ಸಾಮಗ್ರಿ ಹಲವು ಬಗೆ. ಇದೀಗ ಇಲೆಕ್ಟ್ರಾನಿಕ್ ಸಾಧನಗಳೂ ಪ್ರಚಾರಕ್ಕೆ ಲಭ್ಯ. ಬಹುಶಃ ಇನ್ನಾವ ದೇಶದಲ್ಲೂ, ಅಮೆರಿಕ ಹೊರತು, ಅಭ್ಯರ್ಥಿ ಪ್ರಚಾರದ ಬಿಸಿ ಇಷ್ಟೊಂದು ತಟ್ಟುವುದಿಲ್ಲ. ನಗರಗಳಲ್ಲಿ ಈ ಬಗೆಯ ಪ್ರಚಾರ ಸುಲಭಗೋಚರ. ನಗರೇತರ ಪ್ರದೇಶಗಳಲ್ಲಿ ಮತದಾರನಿಗೆ ಒಡ್ಡುವ ಆಮಿಷ, ಪ್ರಲೋಭನೆಗಳು ಬಹಳ ಆಳಕ್ಕೆ ಹೋಗುತ್ತವೆ.
ವಾಸ್ತವವಾಗಿ ಹಣದ ಹೊಳೆ ಹರಿಸಿ ಮತಗಳನ್ನು ಬಾಚಿಕೊಳ್ಳುವ ಕೃತ್ಯವೇ ನಡೆಯುತ್ತದೆ. ಐದು ವರ್ಷಕ್ಕೊಮ್ಮೆ ಬರುವ ಅವಕಾಶ ಎನ್ನುವಂತೆ ಮತದಾನ ಹಕ್ಕನ್ನು ಮಾರಿಕೊಳ್ಳುತ್ತಾರೆ ಮತದಾರರು. ಸಾಕಷ್ಟು ದೊಡ್ಡ ಸಂಖ್ಯೆಯ ಜನರ ಗುಂಪುಗಳು ಬೇರೆ ಬೇರೆ ರೀತಿ ತಂತಮ್ಮ ಗುಂಪು ಮತ್ತು ಸಮುದಾಯಗಳನ್ನು ಗುರುತಿಸಿಕೊಂಡು ವ್ಯವಹಾರಕ್ಕೆ ಇಳಿಯುತ್ತಾರೆ.  ನಮ್ಮಲ್ಲಿ ಇಷ್ಟು ಮತದಾರರಿದ್ದಾರೆ ಎನ್ನಲಾಗುವಂತೆ ಅಲ್ಲಲ್ಲಿ ಮತದಾರರು ಸಂಘಟಿತರಾಗಿ ಅಭ್ಯರ್ಥಿಗಳು ಅಥವಾ ಅಭ್ಯರ್ಥಿಗಳ ಕಡೆಯವರು ಎನಿಸಿಕೊಂಡವರಿಂದ ವ್ಯವಹಾರ ರೀತ್ಯ ಕುದುರಿಸಿಕೊಂಡಿದ್ದನ್ನು ವಸೂಲು ಮಾಡಿಕೊಳ್ಳುತ್ತಾರೆ. ಆಹಾರ ಧಾನ್ಯ, ಹೆಂಡ ಸರಾಯಿ, ಸೀರೆ ಪಂಚೆ, ದೇವಸ್ಥಾನ ಭಜನೆ ಮಂದಿರ, ಧಾರ್ಮಿಕ ಕೇಂದ್ರಗಳಿಗೆ ಕಾಣಿಕೆ, ಇಡುಗಂಟು ಹಣ, ಉದ್ಯೋಗ ಬಡ್ತಿ, ಭರವಸೆ, ಅಧಿಕಾರಕ್ಕೆ ಬಂದ ಮೇಲೆ ಪುಡಿ ಅಧಿಕಾರ ಕೊಡಿಸಿಕೊಡುವ ಭರವಸೆ, ಮಾಂಸದೂಟ, ದ್ವೇಷ ಸಾಧನೆ ಕೃತ್ಯಗಳು, ಭೀಷಣ ಭಾಷಣ, ಸಭೆ ಸಮಾರಂಭ, ಮನರಂಜನೆ, ಹೊಡೆದಾಟ ಬಡಿದಾಟ, ಕೊಲೆ, ಮತದಾನ ನೆರವಿಗೆ ವಾಹನ, ಅಭ್ಯರ್ಥಿಯ ಮನೆ ಮನೆ ಭೇಟಿ… ಇತ್ಯಾದಿ ಏನೆಲ್ಲ ಪಡೆಯುತ್ತಾರೆ.
ಭಾರತದ ಚುನಾವಣಾ ಪದ್ಧತಿ ಕಂಡವರಿಗೆ ಇದಾವುದೂ ಸೋಜಿಗ ಎನಿಸುವುದಿಲ್ಲ. ಮತದಾರ ಪಟ್ಟಿ ಆಕ್ರಮ, ಮತ ಹಾಕುವಲ್ಲಿನ ಅಕ್ರಮ, ಅನ್ಯ ಅಭ್ಯರ್ಥಿ ಕಡೆಯವರ ಅಪರಹರಣ, ಮತದಾನ ಸಿಬ್ಬಂದಿ ಮೇಲೆ ಹಲ್ಲೆ ಹೀಗೆ ದುಷ್ಕರ್ಮಗಳೆಲ್ಲ ಇಲ್ಲಿ ಸಲ್ಲುತ್ತವೆ. ಹಣದ ಪೈಶಾಚಿಕ ರೂಪ ಕಾಣಿಸುವುದು ಚುನಾವಣೆ ವೇಳೆಯಲ್ಲೇ. ಹತ್ತಾರು ಸಹಸ್ರ ಅಭ್ಯರ್ಥಿಗಳು ಸಹಸ್ರಾರು ಚುನಾವಣಾ ಕ್ಷೇತ್ರಗಳಲ್ಲಿ ಕೋಟ್ಯಂತರ ಜನಕ್ಕೆ ಲಗತ್ತಾದಂತೆ ಹಲವು ವಾರ ನಡೆಸುವ ದಾಂಧಲೆಗೆ ೨೫ ಸಹಸ್ರ ಕೋಟಿ ರೂಪಾಯಿ ಯಾವ ದೊಡ್ಡ ಮೊತ್ತ… ಇದು ಚುನಾವಣೆಯ ವಿಶ್ವರೂಪ ಅಗಾಧತೆ.
ಇಂಥ ಖರ್ಚಿಗೆ, ಹಣ ಯಾರದಾದರೇನು? ಮಿತಿ ಬೇಡವೇ?
ಈ ಬಗೆಯ ಪ್ರಶ್ನೆಗಳನ್ನು ಪ್ರಾಜ್ಞರು ವರ್ಷ ಪರ್ಯಂತ ಕೇಳಿದ್ದಾರೆ. ಚುನಾವಣಾ ಆಯೋಗ ಪ್ರತಿ ಅಭ್ಯರ್ಥಿ ಖರ್ಚಿಗೆ ಮಿತಿ ವಿಧಿಸಿರುವುದುಂಟು. ಇದಕ್ಕೆ ತಪ್ಪಿದರೆ ಕ್ರಮ ಸಹಾ ಕೈಗೊಳ್ಳುತ್ತಾರೆ. ಆದರೆ ಈ ಬಲೆಯಿಂದ ತಪ್ಪಿಸಿಕೊಂಡು ನೀರಿಗೆ ಜಾರಿ ಹೋಗುವ ಮೀನುಗಳೇ ಅಧಿಕ. ಈ ಬಗೆಯ ಹಣ ಎಲ್ಲಿಂದ ಬರಬೇಕು? ಭ್ರಷ್ಟಾಚಾರವೇ ಇದರ ಮೂಲ. ಕಪ್ಪು ಹಣ ಚಲಾವಣೆಯಲ್ಲಿ ಇರುವತನಕ ಇದು ಅವ್ಯಾಹತವಾಗಿ ಸಾಗುತ್ತದೆ. ರಾಜಕೀಯ ಪಕ್ಷಗಳಿಗೆ ವಾಣಿಜ್ಯೋದ್ಯಮದವರು, ಮುಖ್ಯವಾಗಿ ಕಂಪೆನಿಗಳು, ಅಧಿಕೃತವಾಗಿ ದೇಣಿಗೆ ಕೊಡುವುದನ್ನು ನಿಷೇಧಿಸಲು ಸಾಧ್ಯವೇ ಆಗಿಲ್ಲ. ಲೆಕ್ಕವಿಡದೆ ಕೊಡುವುದನ್ನು ತಡೆಯುವುದಕ್ಕೆ ಸಾಧ್ಯವೇ ಆಗುವುದಿಲ್ಲ. ಹಣದುಬ್ಬರ ಜಾಸ್ತಿಯಿದ್ದಾಗ ಚುನಾವಣೆಗೆ ಹಣ ಪೂರೈಸುವಂಥ ಕೃತ್ಯಗಳು ಹೆಚ್ಚಾಗುತ್ತವೆ. ಪುಣ್ಯಕ್ಕೆ ವಿದೇಶ ಮೂಲದ ಹಣ ಚುನಾವಣೆಯ ವೇಳೆ ಅನಿರ್ಬಂಧಿತವಾಗಿ ಪೂರೈಕೆ ಆಗುವುದಿಲ್ಲ. ಏಕೆಂದರೆ ದೇಶಿ ಮೂಲಗಳು ಬತ್ತಿ ಹೋಗಿಲ್ಲ. ಬತ್ತಿ ಹೋಗುತ್ತಿಲ್ಲ.
ಪ್ರಖ್ಯಾತ ರಾಜಾ ಚೆಲ್ಲಯ್ಯ ಸಮಿತಿ ಸೇರಿದಂತೆ ಹಲವಾರು ಸಮಿತಿಗಳು, ಅರ್ಥ ಶಾಸ್ತ್ರಜ್ಞರು ಕಪ್ಪು ಹಣ ದಂಧೆ ಬಗೆಗೆ ಸಮೀಕ್ಷೆ ನಡೆಸಿ ಅಂದಾಜುಗಳನ್ನು ಮಾಡಿದ್ದಾರೆ. ಆದರೆ ಚುನಾವಣಾ ವೆಚ್ಚ ಕುರಿತ ಸ್ಥೂಲ ಅಂದಾಜು ಮಾಡಲೂ ಸಾಧ್ಯವಾಗಿಲ್ಲ. ಚುನಾವಣಾ ವೆಚ್ಚದ ಒಂದು ಪಾಲು ಸರ್ಕಾರದ ವತಿಯಿಂದ ಸಲ್ಲುವಂತೆ ಮಾಡಬೇಕೆಂಬ ವಿಚಾರವೂ ಆಗಾಗ ಪ್ರಸ್ತಾಪಕ್ಕೆ ಬರುತ್ತದೆ. ಆದರೆ ಅಲ್ಲೇ ಗಾಳಿಯಲ್ಲಿ ಲೀನ.
ರಾಜಕೀಯದಲ್ಲಿ ಇರುವವರಿಗೆ ವಾಣಿಜ್ಯೋದ್ಯಮ ಮೂಲ ಅಷ್ಟು ದೊಡ್ಡದೇನು? ಲೈಸನ್ಸ್ ಪರ್ಮಿಟ್ ಇತ್ಯಾದಿಗಳು ಇರುವ ತನಕ; ಬೃಹತ್ ವೆಚ್ಚವು (ಆಡಳಿತ, ಅಭಿವೃದ್ಧಿ ನೆಪದಲ್ಲಿ) ಸರ್ಕಾರದ ಕಡೆಯಿಂದ ಆಗುತ್ತಿರುವ ತನಕ; ರಾಜಕೀಯಸ್ಥನ ಜೋಬಿಗೆ ಹಣ ಹೋಗುವುದು ತಪ್ಪುವುದಿಲ್ಲ. ಸರ್ಕಾರದ  ಪಾತ್ರ ಕಡಿಮೆ ಆಗುವ ತನಕ ಇದು ತಪ್ಪುವುದಿಲ್ಲ. ಆದರೆ ಸರ್ಕಾರದ ಸರ್ವವ್ಯಾಪಿತನ ತಪ್ಪುವುದು ಭಾರತದಲ್ಲಂತೂ ಸದ್ಯದ ಭವಿಷ್ಯದಲ್ಲಿ ಸಾಧ್ಯವಿಲ್ಲ. ರಾಜಕೀಯ ಭ್ರಷ್ಟಾಚಾರ ಬಹುಶಃ ವಾಣಿಜ್ಯೋದ್ಯಮ ಭ್ರಷ್ಟಾಚಾರಕ್ಕಿಂತ ಬೃಹತ್ತಾದುದು.
ರಾಜಕಾರಣಿಯು ವೃತ್ತಿ ಆರಂಭಿಸುವುದೇ ಹಣಕ್ಕೆ ಕೈಹಾಕುವುದರಿಂದ. ಗಳಿಸುವುದೆಲ್ಲ ಚುನಾವಣೆಯಲ್ಲಿ ಖರ್ಚು ಮಾಡಿ ಇನ್ನೂ ದೊಡ್ಡ, ಮತ್ತೂ ದೊಡ್ಡ, ಅಧಿಕಾರ ಸ್ಥಾನ ಹಿಡಿಯುವುದಕ್ಕೋಸ್ಕರ. ಅಧಿಕಾರವು ರಾಜಕಾರಣಿಗೆ ಹಿಡಿದ ಹುಚ್ಚು. ಆ ಹುಚ್ಚಿನಲ್ಲೇ ಮೆರೆಯುತ್ತಾನೆ. ಆ ಹುಚ್ಚಿನಲ್ಲೇ ಸಾಯುತ್ತಾನೆ. ಅಧಿಕಾರವನ್ನು ಸಾಮಾನ್ಯ ಜನ ದೇವರಂತೆ ಕಾಣುತ್ತಾರೆ. ಅದೇ ಈ ಹುಚ್ಚಿನ ಮೂಲ. ಜನ ಸಾಮಾನ್ಯರು ಚುನಾವಣೆ ವೇಳೆ ಸಮೃದ್ಧಿಯ ಸವಿಯ ರುಚಿ ಕಾಣುತ್ತಾರೆ. ವ್ಯವಸ್ಥೆ ಬಗೆಗೆ ಚಿಂತಿಸುವುದಿಲ್ಲ.
‘ಹುಚ್ಚು’ಮುಂದೆ ಮದುವೆಯಲ್ಲಿ ಉಂಡೋನೇ ಜಾಣ!’
೧೧.೦೨.೨೦೦೪
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೭. ಬೋಧನೆಯನ್ನು ವಿದೇಶೀಯರಿಗೆ ‘ಮಾರಲು’ ಏಕಾಗದು?
ಎಂಜಿನಿಯರ್, ಡಾಕ್ಟರ್, ಸಿಎ, ಎಂಬಿಎ, ಬಯೋಟೆಕ್…. ಈ ಪಟ್ಟಿ ಇನ್ನು ಮುಂದಕ್ಕೆ ಬೆಳೆಯುವುದಿಲ್ಲ. ಈ ಶಿಕ್ಷಣ ಪಡೆದರೆ ಕೆಲಸ ಸಿಗುವುದು ಖಾಯಂ. ನಿರುದ್ಯೋಗದ ಸಮಸ್ಯೆ ಇಲ್ಲ. ಹೀಗೆ ಭಾವಿಸಿ ಈ ಕೋರ್ಸುಗಳಿಗೆ ನೂಕುನುಗ್ಗಲು.
ಸಿಇಟಿ ಆಯ್ಕೆ ವಿಧಾನ ಈತನಕ ಜನಪ್ರಿಯ ಕೌನ್ಸೆಲಿಂಗ್ ಪದ್ಧತಿಯನ್ನು ಅನುಕರಿಸುವುದೂ ನಡೆದಿದೆ. ಶಿಕ್ಷಕರ ಆಯ್ಕೆಗೂ ಇದೇ ಪದ್ಧತಿ. ಆಯ್ಕೆ ಸುಗಮವಾಗುತ್ತದೆ ಎನ್ನುವುದಾದರೆ ಯಾರು ಬೇಕಾದರೂ ಅಳವಡಿಸಿಕೊಳ್ಳಲಿ; ತಪ್ಪೇನಿಲ್ಲ. ಆದರೆ ತಾಂತ್ರಿಕ ಶಿಕ್ಷಣದವರೇ ಈ ಪದ್ಧತಿಯನ್ನು ಕೈಬಿಡುವಂತಾಗಿದೆ. ಎಂಜನಿಯರಿಂಗ್ ಶಿಕ್ಷಣಕ್ಕೇ ಒಂದು ವಿಶ್ವವಿದ್ಯಾನಿಲಯ; ವೈದ್ಯ ಶಿಕ್ಷಣಕ್ಕೇ ರೂಪಿಸಲಾದ ಇನ್ನೊಂದು ವಿಶ್ವವಿದ್ಯಾನಿಲಯ ಎಂದು ಆಗಿರುವಾಗ ತಾಂತ್ರಿಕ ಕೋರ್ಸುಗಳಿಗೆಂದೇ ಆಯ್ಕೆ ಮಾಡಲು ಪ್ರತ್ಯೇಕ ವ್ಯವಸ್ಥೆ ಏಕೆ ಬೇಕು? – ಸಹಜ ಪ್ರಶ್ನೆ ಇದು. ಸಿಇಟಿ ಎಂಬುದು ಇಲ್ಲದಿರಬಹುದು. ಆಯ್ಕೆ ಪದ್ಧತಿ ಇದೇ ಮುಂದುವರೆಯಬಹುದು. ಸ್ವಲ್ಪ ಸುಧಾರಿತ ರೂಪದಲ್ಲಿ!
ಅತ್ಯಂತ, ಪೂರ್ತಿ ತುಂಬಲಾಗದಷ್ಟು ಸೀಟುಗಳು ಇದ್ದರೂ, ರಾಜ್ಯ ಸರ್ಕಾರ ಹೊಸ ಹೊಸದಾಗಿ ಎಂಜಿನಿಯರಿಂಗ್ ಕಾಲೇಜುಗಳನ್ನು ಸ್ಥಾಪಿಸಲು ಅನುಮತಿ ಕೊಡುತ್ತಲೇ ಇದೆ. ಬಹುಶಃ ಇತರ ರಾಜ್ಯಗಳಲ್ಲೂ ಇದೇ ಲಹರಿ ಇರಲಿಕ್ಕೆ ಸಾಕು. ಇಂದು ತಾತ್ಕಾಲಕ್ಕೆ ಬೇಡಿಕೆ ಕಡಿಮೆ ಆಗಿರಬಹುದು. ನಾಳೆ ದಿಢೀರನೆ ಬೇಡಿಕೆ ಕುದುರಬಹುದು. ಅದನ್ನು ಅಲ್ಲಗಳೆಯುವಂತಿಲ್ಲ. ಹಾಗೆ ಐ.ಟಿ. ಬೇಡಿಕೆ ಕುದುರಿ ಮತ್ತೆ ಹೊರ ರಾಜ್ಯ ಅಭ್ಯರ್ಥಿಗಳ ದಾಳಿ ಆರಂಬವಾದರೆ ಅವರಿಗೆಲ್ಲ ‘ಸೀಟಿಲ್ಲ’ ಎಂದು ಹೇಳುವಂತಾಗಬಾರದು. ಇದು ಸರ್ಕಾರದ್ದು ಅಥವಾ ಕಾಲೇಜುಗಳ ನಿರ್ಮಾಪಕರದ್ದು ಯಾರದೇ ವಿಚಾರ ಆಗಿರಬಹುದು. ಒಪ್ಪಬೇಕೆನಿಸುತ್ತದೆ. ತಾಂತ್ರಿಕ ಸೀಟುಗಳು ಪರಮಾಯಿಣಿ ಬೆಲೆಗೆ ಮಾರಾಟ ಆಗುವಂಥವೇ ಸರಿ.
ತಾಂತ್ರಿಕ ಶಿಕ್ಷಣ ಬೆಳೆಸಲು ರಾಜ್ಯದಲ್ಲಿ ಪ್ರಶಸ್ತ ವಾತಾವರಣವಿದೆ. ಖಾಸಗಿ ಕಾಲೇಜುಗಳನ್ನು ನಡೆಸುವವರಲ್ಲಿ ಸಾಕಷ್ಟು ದೊಡ್ಡ ಸಂಖ್ಯೆಯ ಜನ ರಾಜಕಾರಣಿಗಳೇ. ಕಾಲೇಜುಗಳ ಅನುಮತಿ ಕೊಡುವಾಗಲೂ ಜಾತಿ, ಮಠ, ಪ್ರದೇಶ, ಪಕ್ಷ ಹೀಗೆ ನಾನಾ ಮಾನದಂಡ, ನೂಕುನುಗ್ಗಲು. ಕಾರಣವೇನೆಂದರೆ ಇದು ಒಳ್ಳೆಯ ವ್ಯಾಪಾರ. ತೊಡಗಿಸಿದ ಹಣಕ್ಕೆ ಮೋಸವಿಲ್ಲ? ಈಚೆಗೆ ಗೊಂದಲವಾಗಿ ಒಂದು ಕಾಲೇಜಿನವರು ಹಣ ಕೊಟ್ಟಿದ್ದ ಪೋಷಕರಿಗೆ ಅದನ್ನು ವಾಪಸ್ ಮಾಡಿ ವಿದ್ಯಾರ್ಥಿಯನ್ನು ಮನೆಗೆ ಕಳುಹಿಸಬೇಕಾದ ಪರಿಸ್ಥಿತಿ ಒದಗಿತು. ಆದರೆ ಹಾಗೆ ವಾಪಸ್ ಮಾಡಲು ಆಡಳಿತ ವರ್ಗದ ಬಳಿ ಹಣವೇ ಇಲ್ಲ. ವಸೂಲು ಮಾಡಿದ್ದ ಹಣ ಎಲ್ಲಿ ಹೋಯಿತು? ಯಾರಿಗೂ ಗೊತ್ತಿಲ್ಲ.
ಬೇರೆ ರಾಜ್ಯಗಳಿಂದ ಬಂದಿದ್ದ ವಿದ್ಯಾರ್ಥಿಗಳ ಪಾಲಿಗೆ ಸಮಯ ಹಾಳಾಯಿತು. ಹಣವೂ ಹೋಯಿತೆಂದೇ ಹೇಳಬಹುದು. ಒಂದು ಪಕ್ಷ ವಿದೇಶಗಳಿಂದ ಬಂದ ವಿದ್ಯಾರ್ಥಿಗಳಿಗೆ ಹಾಗೆ ಆಗಿದ್ದರೆ ದೇಶದ ಹೆಸರು ಎಷ್ಟು ಹಾಳಾಗುತ್ತಿತ್ತು?
ವಿದೇಶಿ ವಿದ್ಯಾರ್ಥಿಗಳು ಉನ್ನತ ಶಿಕ್ಷಣಕ್ಕಾಗಿ ಭಾರತದತ್ತ ಬರುವ ಸಾಧ್ಯತೆಗಳು ಇದ್ದೇ ಇವೆ. ಬಹಳ ಒಳ್ಳೆಯ ಶೈಕ್ಷಣಿಕ ಆಡಳಿತ ಹಾಗೂ ಎಲ್ಲ ಮೂಲ ಸೌಲಭ್ಯ ಹೊಂದಿರುವ ಕಾಲೇಜುಗಳವರಿಗೆ ಇದರ ಅರಿವಿದೆ. ಉನ್ನತ ಶಿಕ್ಷಣ ಎನ್ನುವುದು ಸೀಮಿತವಾದ ಒಂದೆರಡು ವರ್ಷದ ಅನುಭವಕ್ಕೆ ನಿಲುಕುವಂಥದಲ್ಲ. ಕಾಲೇಜುಗಳು ಸುಪುಷ್ಟಗೊಂಡರೆ ವಿದೇಶಗಳಿಂದಲೂ ಕಲಿಯಲು ಬರುತ್ತಾರೆ. ಇರಾನ್‌ನಲ್ಲಿ ಅರಸ ಷಾ ಆಡಳಿತ ಇದ್ದಾಗ ಇರಾನಿ ವಿದ್ಯಾರ್ಥಿಗಳು ಗುಂಪು ಗುಂಪಾಗಿ ಇಲ್ಲಿಗೆ ಓದಲು ಬರುತ್ತಿದ್ದರು. ಅರವತ್ತರ ದಶಕದಲ್ಲಿ ಆಫ್ರಿಕದ ಯುವಕ ಯುವತಿಯರು ತಾಂತ್ರಿಕವಲ್ಲದ ಶಿಕ್ಷಣಕ್ಕೂ ಭಾರತಕ್ಕೆ ಬರುತ್ತಿದ್ದುದುಂಟು.
ಹಿರಿಯ ಆಡಳಿತಗಾರ ಡಾ. ಪಿ.ಸಿ. ಅಲೆಕ್ಸಾಂಡರ್ ಈಚೆಗೆ ಬರೆದಿರುವ ಪ್ರಕಾರ ಭಾರತದಲ್ಲಿ ವಿಶ್ವವಿದ್ಯಾನಿಲಯ ಸ್ಥಾನಮಾನದ ೩೦೦ ಶೈಕ್ಷಣಿಕ ಸಂಸ್ಥೆಗಳಿವೆ. ೧೩ ಸಾವಿರ ಕಾಲೇಜುಗಳಲ್ಲಿ ಮೂರೂವರೆ ಲಕ್ಷ ಶಿಕ್ಷಕರೂ, ೮೦ ಲಕ್ಷ ವಿದ್ಯಾರ್ಥಿಗಳೂ ಇದ್ದಾರೆ. ಅಮೆರಿಕ ಬಿಟ್ಟರೆ ಅತಿ ದೊಡ್ಡ ಶೈಕ್ಷಣಿಕ ವ್ಯವಸ್ಥೆ ಇರುವುದು ಭಾರತದಲ್ಲಿ ಮಾತ್ರವೇ ಹೌದು. ಆದರೆ ಶಿಕ್ಷಣ ನೀಡುವುದನ್ನು ದೊಡ್ಡ ವ್ಯಾಪಾರ ಮಾಡಿಕೊಂಡಿರುವುದು ಅಮೆರಿಕ ಮಾತ್ರವೇ.
ಶಿಕ್ಷಣ ಮತ್ತು ತರಬೇತಿ ನೀಡುವ ದಂಧೆಯಿಂದ ಅಮೆರಿಕವು ೨೦೦೧ರಲ್ಲಿ ೭೫೦ ಕೋಟಿ ಡಾಲರ್ ಗಳಿಸಿತು. ಆ ವರ್ಷ ಕಲಿಯಲೆಂದು ಅಮೆರಿಕದಲ್ಲಿ ತಂಗಿದ್ದ ವಿದ್ಯಾರ್ಥಿಗಳ ಸಂಖ್ಯೆ ಐದೂವರೆ ಲಕ್ಷ. ಅವರಲ್ಲಿ ಭಾರತದವರು ೫೫ ಸಾವಿರ; ಚೀನಾದಿಂದ ಬಂದವರು ೬೦ ಸಾವಿರ.
ಆದರೆ ಮರು ವರ್ಷ ಭಾರತೀಯರು ೬೭ ಸಾವಿರ ಆದರು. ಚೀನೀಯರನ್ನು ಮೀರಿಸಿದರು. ಭಾರತೀಯರು ಮತ್ತು ಚೀನೀಯರಲ್ಲದೆ ಜಪಾನಿಯರು ಸಹಾ ೪೦ ಸಾವಿರದಷ್ಟು ಸಂಖ್ಯೆಯಲ್ಲಿ ಅಮೆರಿಕದಲ್ಲಿ ಓದುತ್ತಿದ್ದಾರೆ.
ಅಮೆರಿಕದಲ್ಲಿ ಶಿಕ್ಷಣ ದುಬಾರಿ. ಆದರೂ ವಿದ್ಯಾರ್ಥಿಗಳು ಅಲ್ಲಿ ಜಮಾಯಿಸುತ್ತಾರೆ. ಭಾರತದಲ್ಲಿ ಅಷ್ಟು ಖರ್ಚು ಬರುವುದಿಲ್ಲ. ಅಭಿವೃದ್ಧಿಶೀಲ ರಾಷ್ಟ್ರಗಳವರು ಸಹಾ ಭಾರತಕ್ಕೆ ಧಾವಿಸುವುದಿಲ್ಲ. ವಿವಿಧ ಅನಿವಾಸಿ ಭಾರತೀಯರು ಸಹಾ ಮಕ್ಕಳನ್ನು ಭಾರತಕ್ಕೆ ಕಳುಹಿಸುವುದಿಲ್ಲ. ೧೯೯೧ರ ಅಂಕಿ ಸಂಖ್ಯೆ ಪ್ರಕಾರ ಭಾರತದ ವಿವಿಧ ವಿಶ್ವವಿದ್ಯಾ ನಿಲಯಗಳಲ್ಲಿ ಓದುತ್ತಿದ್ದ ವಿದೇಶಿ ವಿದ್ಯಾರ್ಥಿಗಳ ಸಂಖ್ಯೆ ೧೩ ಸಾವಿರ. ೨೦೦೨ರಲ್ಲಿ ಅದು ೮ ಸಾವಿರಕ್ಕೆ ಇಳಿಯಿತು.
ಹೀಗೇಕೆ ಭಾರತದ ತುಂಬಾ ನಾನಾ ವಿಧದ ಶಿಕ್ಷಣ ಕೋರ್ಸುಗಳು ಲಭ್ಯವಿದ್ದರೂ ಗುಣಮಟ್ಟ ಕಡಿಮೆ; ಏಕರೂಪವಾಗಿಲ್ಲ. ವಿಸ್ತರಣೆ ಸೇವೆ ಬಹಳ ಕಡಿಮೆ. ಸಂಶೋಧನಾ ಅವಕಾಶ ಮತ್ತು ಸೌಲಭ್ಯಗಳು ಲೆಕ್ಕಕ್ಕೆ ಸಿಗದಷ್ಟು ಅಲ್ಲ.
ಓದಲು ಬರುವ ವಿದ್ಯಾರ್ಥಿಗಳಿಗೆ ಗ್ರಂಥ ಮತ್ತು ಮಾಹಿತಿ ಸಂಗ್ರಹಣೆ ಸೌಲಭ್ಯ ಸರಿಯಾಗಿ ಸಿಗುವುದೇ ಇಲ್ಲ. ಅದಕ್ಕಿಂತ ಹೆಚ್ಚಾಗಿ ಶಿಕ್ಷಣ ಸಂಸ್ಥೆಗೆ ಲಗತ್ತಾದಂತೆ ವಸತಿ ಸೌಲಭ್ಯ ಬಹಳ ಸೀಮಿತ. ಅನಿವಾಸಿ ಭಾರತೀಯರು ತಮ್ಮ ಹೆಣ್ಣು ಮಕ್ಕಳನ್ನು ಸಹಾ ಭಾರತಕ್ಕೆ ಉನ್ನತ ಶಿಕ್ಷಣಕ್ಕಾಗಿ ಕಳುಹಿಸಲು ಉತ್ಸುಕರು. ಆದರೂ ಈ ಕೊರತೆಯು ಹಿಂದೇಟು ಹೊಡೆಯುವಂತೆ ಮಾಡುತ್ತದೆ.
ಉನ್ನತ ಶಿಕ್ಷಣಕ್ಕೆ ಭಾರತದಲ್ಲಿ ಮಹತ್ವ ಕಡಿಮೆ ಆಗುವುದಕ್ಕೆ ಭಾರತವು ಈ ಬಾಬಿನ ಮೇಲೆ ಅಧಿಕ ಹಣವನ್ನು ತೊಡಗಿಸದೇ ಇರುವುದೇ ಮುಖ್ಯ ಕಾರಣ.
ಈ ಬಾಬಿಗೆ ಸರ್ಕಾರದ ಕಡೆಯಿಂದ ವೆಚ್ಚವಾಗುತ್ತಿದ್ದ ಹಣವು ೧೯೮೧ರಲ್ಲಿ ಜಿಡಿಪಿಯ ಶೇ. ೦.೯೮ ಇದ್ದುದು ಈಗ ಶೇ ೦.೫ಕ್ಕೆ ಇಳಿದಿದೆ.
ಉದಾರೀಕರಣ ಜಾರಿಯಾಗಿ ಒಂದು ದಶಕವೇ ಸಂದಿದ್ದರೂ ವಿದೇಶಿ ವಿದ್ಯಾರ್ಥಿಗಳನ್ನು ಆಕರ್ಷಿಸುವತ್ತ ಭಾರತ ಸರ್ಕಾರ ಏನೊಂದು ಕ್ರಮವನ್ನೂ ಕೈಗೊಂಡಿಲ್ಲ. ವಿದೇಶಿಯರು ಬರುವುದಕ್ಕೆ ಅಡ್ಡಿಯಾಗಿರುವ ಅಂಶಗಳನ್ನು ನಿವಾರಿಸಲು ಖಾಸಗಿ ವಲಯಕ್ಕೆ ಸೂಚಿಸಿ ಒಂದಿಷ್ಟು ಪ್ರೋತ್ಸಾಹಕ ಕ್ರಮಗಳನ್ನು ರೂಪಿಸಿದರೂ ಸಾಕಾಗುತ್ತದೆ. ಆದರೆ ಆ ಸಂಬಂಧ ಚಿಂತನೆಯೇ ನಡೆದಿಲ್ಲ. ತತ್‌ಕ್ಷಣಕ್ಕೆ ಅನಿವಾಸಿ ಭಾರತೀಯರ ಮಕ್ಕಳನ್ನು ಆಕರ್ಷಿಸಲು ಯತ್ನಿಸಿದರೂ ಸಾಕು; ಅಮೆರಿಕದ ಜೊತೆ ಪೈಪೋಟಿ ಆರಂಭಿಸಬಹುದು. ಉದಾರೀಕರಣವೇ ಮುಂತಾದ ಜಾಗತಿಕ ಪರಿಹಾರೋಪಾಯಗಳು ಸ್ಥಳೀಯ ಪರಿಸ್ಥಿತಿಯನ್ನು ದಾರುಣಗೊಳಿಸುತ್ತದೆ ಎನ್ನುವ ಆರೋಪವಿದೆ. ಅದು ಕೆಲವು ಪ್ರಸಂಗಗಳಲ್ಲಾದರೂ ನಿಜವಾಗುವುದುಂಟು.
ಭಾರತದಲ್ಲಿ ಉದಾರೀಕರಣ ಜಾರಿಗೆ ಬಂದ ೯೦ರ ದಶಕದ ಆರಂಭದ ವರ್ಷಗಳಲ್ಲಿ ವಿಶ್ವಬ್ಯಾಂಕು ತಾಕೀತು ಮಾಡಿದ್ದೇನೆಂದರೆ, ಸರ್ಕಾರವು ಶಿಕ್ಷಣಕ್ಕೆ ಹಣ ಖರ್ಚು ಮಾಡುವುದನ್ನು ಕಡಿಮೆ ಮಾಡಬೇಕು ಎಂಬುದಾಗಿ. ಕೃಷಿ ಸಬ್ಸಿಡಿ ಮುಂತಾದವನ್ನು ನಿಲ್ಲಿಸಬೇಕು ಎಂದು ಹೇಳಿದ ಹಾಗೆ ಇದು ಸಹಾ ಸುಧಾರಣಾ ಕ್ರಮ. ಅದರ ಪರಿಣಾಮವಾಗಿ ಬಾರತ ಮತ್ತಿತರ ಅಭಿವೃದ್ಧಿ ಶೀಲ ರಾಷ್ಟ್ರಗಳಲ್ಲಿ ಉನ್ನತ ಶಿಕ್ಷಣ ಬಹಳ ದುಬಾರಿ ಆಯಿತು. ಅದು ಏನಿದ್ದರೂ ಶ್ರೀಮಂತರಿಗೆ ಮಾತ್ರ ಎಂಬುದಾಯಿತು. ಮಧ್ಯಮ ವರ್ಗದವರ ಪಾಲಿಗೆ ಉನ್ನತ ಶಿಕ್ಷಣ ಬಹಳ ತ್ರಾಸದಾಯಕ ಆಯಿತು.
ಈಚೆಗೆ ವಿಶ್ವಬ್ಯಾಂಕು ತನ್ನ ನಿಲುವನ್ನು ಬದಲಾಯಿಸಿದೆ. ರಾಷ್ಟ್ರದ ಅಭಿವೃದ್ಧಿ ಸಾಧ್ಯ ಆಗಬೇಕಾದರೆ ಉನ್ನತ ಶಿಕ್ಷಣಕ್ಕೆ ಸರ್ಕಾರದ ವತಿಯಿಂದ ಪ್ರೋತ್ಸಾಹ ಲಭ್ಯವಿರಬೇಕು ಎಂದು ಹೇಳತೊಡಗಿದೆ. ಆದರೆ ಆ ಮಧ್ಯೆ ಅನಾಹುತ ಆಗಿಹೋಗಿದೆ.
ಅಶಕ್ತರಿಗೆ, ಹಿಂದುಳಿದವರಿಗೆ ನೆರವಾಗಲು ಬರುವ ಖರ್ಚನ್ನು ಹಣ ತೆರಬಲ್ಲ ಶಕ್ತರು ಭರಿಸಬೇಕು ಎನ್ನುವಂಥ ಕ್ರಮ ಜಾರಿಗೆ ಬಂದಿದ್ದರಿಂದ ತಾಂತ್ರಿಕ ಶಿಕ್ಷಣ ದುಬಾರಿ ಆಯಿತು. ಕ್ಯಾಪಿಟೇಷನ್ ಶುಲ್ಕದ ಬದಲಿಗೆ ವಿಪರೀತ ಏರಿಸಿದ ಬೋಧನಾ ಶುಲ್ಕ ತರಬೇಕೆನ್ನುವ ವ್ಯವಸ್ಥೆ ಜಾರಿಗೆ ಬಂದಿತು. ಇದರಿಂದ ವಿದ್ಯಾರ್ಥಿಗಳ ಮೇಲಿನ ಹೊರೆ ಜಾಸ್ತಿ ಆಯಿತು. ವಿದ್ಯಾರ್ಥಿಗಳ ಕಡೆಯವರಲ್ಲದ ದಾನಿಗಳಿಂದ ದೇಣಿಗೆ ಸಂಗ್ರಹಿಸಬಲ್ಲ ಖಾಸಗಿ ಕಾಲೇಜುಗಳು ಮಾತ್ರ ಒಳ್ಳೆಯ ಸೌಲಭ್ಯಗಳನ್ನು ಸೃಜಿಸಿದವು. ಆ ಸೌಲಭ್ಯದಿಂದ ವಂಚಿತವಾದ ಹಾಗೂ ಹಣವನ್ನು ಜೇಬಿಗಿಲಿಸುವ ಜನರಿಂದ ನಡೆಸಲ್ಪಡುವ ಕಾಲೇಜುಗಳು ಸೊರಗಿ ಹೋದವು. ಶಿಕ್ಷಣ ಮಟ್ಟ ಕುಸಿಯಲು ಪ್ರಶಸ್ತ ವಾತಾವರಣ ಸೃಷ್ಟಿಯಾಯಿತು.
ಸರ್ಕಾರ ಸರಿಯಾದ ನೀತಿ ರೂಪಿಸಲಾಗದೆ, ನಿಯಂತ್ರಣ ಸಾಧಿಸಲಾಗದೆ ಕೈಚೆಲ್ಲಿದಾಗ ವಿವಾದಗಳನ್ನು ಪರಿಹರಿಸುವ ದಿಕ್ಕಿನಲ್ಲಿರುವ ಕೋರ್ಟುಗಳು ಆದೇಶಗಳ ಮೇಲೆ ಆದೇಶಗಳನ್ನು ನೀಡುತ್ತಾ ಪರಿಸ್ಥಿತಿ ಸುಧಾರಿಸಲು ಕಾರಣೀಭೂತವಾಗಬೇಕಾಯಿತು.
ಉನ್ನತ ಶಿಕ್ಷಣಕ್ಕೆ ಎಷ್ಟೇ ವೆಚ್ಚವಾದರೂ ಸಿದ್ಧ ಎನ್ನುವವರು ವಿದೇಶಗಳಿಗೆ  ಹೋಗದೆ ಇನ್ನೇನು ಮಾಡಿಯಾರು? ತಮಗೆ ಬೇಕೆನಿಸಿದ್ದನ್ನು ಕಲಿಯುವವರು ಹೆಚ್ಚು ಹಣ ತೆರಲು ಸಿದ್ಧವಾದರೆ ವಾಣಿಜ್ಯ ಉದ್ದೇಶದಿಂದ ಅವರನ್ನು ಸೆಲ್ಫ್ ಫೈನಾನ್ಸ್ ಹೆಸರಿನ ಕಾರ್ಯಕ್ರಮದಡಿ ತೆಗೆದುಕೊಳ್ಳುವುದಕ್ಕೆ ವಿಶ್ವವಿದ್ಯಾನಿಲಯಗಳು ಅವಕಾಶ ನೀಡುವ ಪ್ರಯತ್ನ ಸಹಾ ಸಣ್ಣದಾಗಿ ಭಾರತದಲ್ಲಿ ಆರಂಭವಾಗಿದೆ. ಯಶಸ್ಸೇನೂ ಸಿಕ್ಕಿಲ್ಲ.
ಈ ನಡುವೆ ಇನ್ನೊಂದು ಆತಂಕಕಾರಿ ಬೆಳವಣಿಗೆ ವಿದ್ಯಾರಂಗದಲ್ಲಿ ನಡೆದಿದೆ. ಜನರು ಅಧ್ಯಯನ ಪ್ರಧಾನ ಶಿಕ್ಷಣ ಪಡೆಯುವುದಕ್ಕಿಂತ ಉದ್ಯೋಗ ಖಾತರಿ ನೀಡುವಂಥ ಶಿಕ್ಷಣ ಪಡೆಯಬೇಕು ಎಂಬ ವಿಚಾರಕ್ಕೆ ಆದ್ಯತೆ ಸಿಕ್ಕಿದೆ. ಹತ್ತನೇ ತರಗತಿ ನಂತರ ವಿದ್ಯಾರ್ಥಿಗಳು ಕಾಲೇಜು ಮೆಟ್ಟಿಲು ಹತ್ತುವ ಬದಲು, ಐದು ವರ್ಷ ಕಲಿತು ನಿರುದ್ಯೋಗಕ್ಕೆ ಕಾರಣವಾಗುವಂಥ ಒಣ ಪದವಿ ಪಡೆಯುವ ಬದಲು, ಕಂಪ್ಯೂಟರ್ ಶಿಕ್ಷಣ ಮುಂತಾದವನ್ನು ಮುಗಿಸಿ ಯಾವುದಾದರೂ ನೌಕರಿ ಹಿಡಿಯುವುದು ವಾಸಿ ಎಂಬುದೇ ಆ ವಿಚಾರ.
ಟೈಪಿಂಗಿಗೆ ಸಮನಾದ ಡಾಟಾ ಎಂಟ್ರಿ ಅಥವಾ ಕಣ್ಣು ಕಿವಿಗಳನ್ನು ಕೆಲವೇ ವರ್ಷಗಳಲ್ಲಿ ತಿಂದುಹಾಕುವಂಥ ಮೆಡಿಕಲ್ ಟ್ರಾನ್ಸ್‌ಕ್ರಿಪ್ಷನ್ ಹುದ್ದೆ ಹಿಡಿದರೆ ಕೈತುಂಬ ಸಂಬಳ ಬರುತ್ತದೆ. ಪದವಿ ಶಿಕ್ಷಣದಿಂದ ಏನು ಪ್ರಯೋಜನ ಎಂಬುದಾಗಿ ಯುವಜನರು ಭಾವಿಸತೊಡಗಿದ್ದಾರೆ.
ಬಿಪಿಓ (ಬಿಸಿನೆಸ್ ಪ್ರೋಸೆಸ್ ಔಟ್‌ಸೋರ್ಸಿಂಗ್) ಕಾಲ್‌ಸೆಂಟರ್, ಬ್ಯಾಕ್ ಆಫೀಸ್, ಇತರೆ ಔಟ್ ಸೋರ್ಸಿಂಗ್ ಫೆಸಿಲಿಟಿ ಮುಂತಾದ ನಾನಾ ಹೆಸರುಗಳ ಸೇವಾ ವ್ಯವಸ್ಥೆ ಮೂಲಕ ಕಂಪ್ಯೂಟರೀಕರಣವು ವಿಫುಲ ಉದ್ಯೋಗಾವಕಾಶಗಳನ್ನು ಐಟಿ ಕ್ಷೇತ್ರದಲ್ಲಿ ಸೃಷ್ಟಿಸಿಕೊಟ್ಟಿದೆ. ಒಳ್ಳೆಯ ಸಂಬಳ ಇಲ್ಲಿನ ಆಕರ್ಷಣೆ.
ಇದರ ಪರಿಣಾಮವಾಗಿ ಭೌತವಿಜ್ಞಾನ, ರಸಾಯನ ವಿಜ್ಞಾನ, ಜೀವವಿಜ್ಞಾನ ಮುಂತಾದವನ್ನು ಕಲಿಯುವವರೇ ಇಲ್ಲ. ಕಾಲೇಜುಗಳಲ್ಲಿ ಹಲವು ನೂರು ವಿದ್ಯಾರ್ಥಿಗಳು ಇವನ್ನು ಕಲಿಯುತ್ತಿದ್ದ ಕಡೆ ಈಗ ಹತ್ತಾರು ವಿದ್ಯಾರ್ಥಿಗಳು ಮಾತ್ರ ಉಳಿದಂತಾಗಿದೆ. ಬಯೋಟೆಕ್ ಸಾಧ್ಯತೆಗಾಗಿ ಮೈಕ್ರೊ ಬಯಾಲಾಜಿಯನ್ನು ತೆಗೆದುಕೊಳ್ಳಲು ಯುವಜನರು ಸಿದ್ಧರಾಗುತ್ತಿದ್ದಾರೆಯೇ ಹೊರತು ಶುದ್ಧ ಜೀವವಿಜ್ಞಾನವನ್ನಲ್ಲ. ಗುಮಾಸ್ತರನ್ನು ಸೃಷ್ಟಿಸುವ ಬಿಕಾಂಗೆ ಅಧಿಕ ಪ್ರಾಶಸ್ತ್ಯ. ಸಾಹಿತ್ಯ ಪತ್ರಿಕೋದ್ಯಮ ಮುಂತಾದ ಕೋರ್ಸುಗಳನ್ನು ಆಯ್ದುಕೊಂಡು ಬಿಎ ಪದವಿಗಾಗಿ ಬರುವವರಲ್ಲಿ ಅತ್ಯಂತ ಕಡಿಮೆ ಅಂಕ ಪಡೆದ ಕಳಪೆಯವರೇ ಅಧಿಕ. ವಿಷಯಗಳನ್ನು ಆ ಸ್ವಂತ ಆಸಕ್ತಿಗಾಗಿ ಆಯ್ದುಕೊಳ್ಳುವವರು ಕಡಿಮೆ.
ಇಂಥ ಬೆಳವಣಿಗೆಯ ಫಲಿತವೇನು? ಸಂಬಳಕ್ಕಾಗಿ ಬಲಿಯಾಗುವ ಕೂಲಿಯಾಳುಗಳ ಸಂಖ್ಯೆ ಹೆಚ್ಚಾಗುತ್ತದೆ. ಮುಂದೆ ಉನ್ನತ ಶಿಕ್ಷಣ, ಅಂದರೆ ತಾಂತ್ರಿಕ ಶಿಕ್ಷಣದ ಹೊರತಾದ ಮಾಸ್ಟರ‍್ಸ್ ಪದವಿಯೇ ಮುಂತಾದವನ್ನು, ಆಯ್ಕೆ ಮಾಡಿಕೊಳ್ಳುವವರ ಸಂಖ್ಯೆ ಕಡಿಮೆ ಆಗುತ್ತಿದೆ. ಇನ್ನು ವಿದೇಶಗಳಿಂದ ವಿದ್ಯಾರ್ಥಿಗಳನ್ನು ಆಕರ್ಷಿಸಲು ಸಾಧ್ಯವಾಗುವಂತೆ ಸಂಶೋಧನಾ ಸೌಲಭ್ಯಗಳನ್ನು ಸೃಷ್ಟಿಸಲು ಸಾಧ್ಯವಾಗುವುದಾದರೂ ಹೇಗೆ?
ಹೀಗೊಂದು ಕಾಲಕ್ಕೆ ಭಾರತದ ಶಿಕ್ಷಣ ರಂಗ ವಿರುದ್ಧ ಒಂದು ಆರೋಪವಿತ್ತು. ಇಲ್ಲಿ ಸಂಶೋಧನೆ ಏನಿದ್ದರೂ ಶುದ್ಧ ವಿಜ್ಞಾನ ಕುರಿತಂತೆ ನಡೆಯುತ್ತದೆ; ಲಾಭಕ್ಕೆ ಹಚ್ಚುವ ಆನ್ವಯಿಕ ವಿಜ್ಞಾನ ವಿಷಯಗಳ ಬಗೆಗೆ ಅನಾಸಕ್ತಿ ಎಂಬುದಾಗಿ. ಹತ್ತೇ ವರ್ಷದಲ್ಲಿ ಪರಿಸ್ಥಿತಿ ತಿರುವು ಮುರುವು ಆಗಿದೆ. ಉನ್ನತ ಶಿಕ್ಷಣ ಕುರಿತಂತೆ ಒಂದು ನೀತಿ ಎಂಬುದಿದೆಯೆ?
ಅಮೆರಿಕವು ಶಿಕ್ಷಣವನ್ನು ವಾಣಿಜ್ಯೀಕರಣಗೊಳಿಸಿತು. ಅಂಥ ಸಾಧ್ಯತೆ ಇದ್ದರೂ ಭಾರತ ಇದೀಗ ನಿರ್ವಿಣ್ಣಗೊಳ್ಳುತ್ತಿದೆ. ಅದೇ ವಿಪರ್ಯಾಸ.
೧೭.೧೨.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೮. ಎಣ್ಣೆ ವ್ಯಾಪರದ ಜಾರು ಹಾದಿ
ಬೆಣ್ಣೆ ಇಲ್ಲವಾದರೆ ಎಣ್ಣೆಯಾದರೂ ಆದೀತು. ಇದು ಬಡವರ ಅಂಬೋಣ. ಅಡಿಗೆ ಮಾಡುವಾಗ ಯಥೇಚ್ಛವಾಗಿ ಅಲ್ಲವಾದರೂ ಸೋಕಿಸುವುದಕ್ಕಾದರೂ ಸ್ವಲ್ಪ ಎಣ್ಣೆ ಬೇಕು. ಖಾದ್ಯ ತೈಲವನ್ನು ಅಡಿಗೆ ಎಣ್ಣೆಯೆಂದೇ ಕರೆಯುತ್ತಾರೆ. ಮನೆ ಖರ್ಚನ್ನು ಸರಿತೂಗಿಸುವಾಗ ಭಾರತೀಯ ಗೃಹಿಣಿ ಎಣ್ಣೆ ಖರೀದಿ ವೆಚ್ಚದತ್ತ ಸದಾ ಗಮನಹರಿಸುತ್ತಾಳೆ. ಮೂರು ನಾಲ್ಕು ವಾರಗಳಿಂದ ಈಚೆಗೆ ಜನರಿಗೆ ಮಳೆ ಬರುವ ಸಾಧ್ಯತೆ ಮನದಟ್ಟಾಯಿತು. ಅದರ ಫಲಿತವೆಂದರೆ ಅಡಿಗೆ ಎಣ್ಣೆ ಬೇಡಿಕೆ ತುಸು ಅಧಿಕವಾಯಿತು. ಒಳ್ಳೆಯ ದಿನಗಳು ಬರಲಿವೆ ಎಂದಾಗ ಬಡವರು ಎಣ್ಣೆಯನ್ನು ಸ್ವಲ್ಪ ಧಾರಾಳವಾಗಿ ಬಳಸುತ್ತಾರೆ.
ಭಾರತದಲ್ಲಿ ಅಡಿಗೆ ಎಣ್ಣೆ ತಲಾ ಬಳಕೆ ವರ್ಷಕ್ಕೆ ೧೦ ರಿಂದ ೧೧ ಕೆ.ಜಿ. ಮನೆಯಲ್ಲಿ  ಕರಿದ ಆಹಾರ ವಿಶೇಷವಾಗಿ ಬಳಸುವವರು ತಲಾ ಪ್ರಮಾಣಕ್ಕಿಂತ ಬಹಳ ಕಡಿಮೆ.
ಪ್ರತಿ ವರ್ಷ ನಾವು ೧೦೦ ಲಕ್ಷ ಟನ್ ಅಡಿಗೆ ಎಣ್ಣೆ ಬಳುಸ್ತೇತವೆ. ಅದರಲ್ಲಿ ಅರ್ಥದಷ್ಟು, ಕೆಲವು ವೇಳೆ ಅದಕ್ಕಿಂತ ಹೆಚ್ಚು, ಆಮದು ಸರಕು. ಸ್ವಲ್ಪ ಅಭಾವ ಕಂಡು ಬಂದರೂ ಬೆಲೆ ಸರ್ರನೆ ಏರುತ್ತದೆ. ಬೆಲೆ ಹೆಚ್ಚಾದರೂ ಪರವಾಗಿಲ್ಲ ಎನ್ನಬಹುದು. ಆದರೆ ಕಲಬೆರಕೆ ಇಲ್ಲದೆ ಶುದ್ಧ ಅಡಿಗೆ ಎಣ್ಣೆ ಸಿಗುವುದು ಕಷ್ಟ. ಅಗ್ಗದ ಎಣ್ಣೆಗಳನ್ನು ಬೆರಕೆ ಮಾಡುವ ಪಿಡುಗು ಬಹುಶಃ ನಮ್ಮ ದೇಶದಲ್ಲಿ ಇರುವಷ್ಟು ಇನ್ನೆಲ್ಲೂ ಇಲ್ಲ. ಉತ್ತರ ಭಾರತದಲ್ಲಿ ದ್ರವ ಎಣ್ಣೆಗಿಂತ ಅಧಿಕವಾಗಿ ಘನೀಕರಿಸಿದ ಜಿಡ್ಡು ಡಾಲ್ಡಾವನ್ನು ಬಳಸುತ್ತಾರೆ. (ಡಾಲ್ಡಾ ವಾಸ್ತವವಾಗಿ ಒಂದು ಬ್ರಾಂಡ್. ಆದರೆ ಅಡಿಗೆ ಸಾಧನ ಎನ್ನಲು ಡಾಲ್ಡಾ ಎಂದೇ ಹೇಳುತ್ತಾರೆ.)
ಅಡಿಗೆ ಸಾಧನದಲ್ಲಿ ನಾನಾ ಬಗೆಯ ಎಣ್ಣೆಗಳನ್ನು ಕಲಸಿರುತ್ತಾರೆ. ಚಿಲ್ಲರೆಯಾಗಿ ಅಳೆದು ತೂಗಿ ಮಾರುವ ಅಡಿಗೆ ಎಣ್ಣೆ ಶೇ ೧೦೦ ಕಡಲೆಕಾಯಿ ಎಣ್ಣೆ (ಶೇಂಗಾ ಎಣ್ಣೆ) ಅಥವಾ ಎಳ್ಳು ಎಣ್ಣೆ ಆಗಿ ಸಾಗುವುದೇ ಇಲ್ಲ. ಸೂರ್ಯಕಾಂತಿ ಎಣ್ಣೆ ಸಹಾ ಬೆರಕೆ ಆಗಿರುವುದುಂಟು. ಆಗ್ಗದ ಎಣ್ಣೆ ಯಾವುದಾದರೂ ಸಿಗದೆ ಇದ್ದಾಗ ಪಾಪಿಗಳು ಅಲ್ಪ ಪ್ರಮಾಣದಲ್ಲಿ ಬೇಧಿಕಾರಿಯಾದ ಹರಳೆಣ್ಣೆಯನ್ನೇ ಬೆರೆಸಲು ಮುಂದಾಗುತ್ತಾರೆ.  ಶುದ್ಧ ಎಣ್ಣೆ ಬೇಕಾದರೆ ಸ್ಯಾಚೆಗಳಲ್ಲಿ ಪ್ಯಾಕ್ ಮಾಡಿದ ಕಂಪೆನಿ ಬ್ರಾಂಡ್ ನ ಎಣ್ಣೆಯನ್ನು  ಬಳಕೆದಾರ ಕೊಳ್ಳಬೇಕಾದ ಪರಿಸ್ಥಿತಿ ಈಗಿನದು. ಆದರೆ ಚಿಲ್ಲರೆ ತೂಕ ಅಳತೆ ಮಾರಾಟ ಎಣ್ಣೆಗಿಂತ ಶೇ ೩೦-೪೦ ರಷ್ಟು ದುಬಾರಿ. ಹೀಗಾಗಿ ಅಡಿಗೆ ಎಣ್ಣೆ ಹೊಂಚಿಕೊಳ್ಳುವುದು ಗೃಹಿಣಿ ಪಾಲಿಗೆ ಒಂದು ಸವಾಲು.
ಎಣ್ಣೆ ಚೆನ್ನಾಗಿಲ್ಲವಾದರೆ ಅಡಿಗೆಯಲ್ಲಿ ನಿರ್ದಿಷ್ಟ ರುಚಿ ತರಲು ಸಾಧ್ಯವಾಗುವುದಿಲ್ಲ. ಆಹಾರ ಸೇವನೆ ಎನ್ನುವುದು ರೂಢಿಯ ಪರಿಣಾಮ. ರುಚಿ ಸ್ವಲ್ಪ ಹೆಚ್ಚು ಕಡಿಮೆಯಾದರೂ ಮನಸ್ಸಿಗೆ ಹಿತ ಕಡಿಮೆ. ಆದ್ದರಿಂದ ಪ್ರತಿಯೊಬ್ಬ ಗೃಹಿಣಿಯೂ ತನಗೆ ಬೇಕಾದಂಥ ಎಣ್ಣೆ ಬೀಜದಿಂದ ಎಣ್ಣೆ ಪಡೆಯಲು ಹಾತೊರೆಯುತ್ತಾಳೆ. ಆದ್ದರಿಂದಲೇ ವಿವಿಧ ಬಗೆಯ ಎಣ್ಣೆ ತೆಗೆದು ಮಾರಾಟಕ್ಕೆ ಬಿಡುವ ಉದ್ಯಮವು ೬೦ ಸಾವಿರ ಕೋಟಿ ರೂಪಾಯಿ ವಾರ್ಷಿಕ ವಹಿವಾಟು ನಡೆಸುತ್ತದೆ. ಎಕ್ಸೈಜ್ ಹಾಗೂ ಕಸ್ಟಂಸ್ ಸುಂಕಗಳಿಂದ ಮಾತ್ರವೇ ಕೇಂದ್ರದ ಬೊಕ್ಕಸಕ್ಕೆ ೫,೫೦೦ ಕೋಟಿ ರೂಪಾಯಿಗೂ ಅಧಿಕ ಹಣಸಂದಾಯವಾಗುತ್ತದೆ.
ಗ್ರಾಮಗಳಲ್ಲಿ ಕೂಡಾ ಈಗ ದೇಶೀಯ ಗಾಣಗಲು ಇಲ್ಲ. ಉಷ್ಣ ಜಾಸ್ತಿಯಾಗಿದೆ ಎಂಬ ನೆಪ ಹೇಳಿ ತಲೆಗೆ ತಟ್ಟಿಕೊಳ್ಳಲು ಒಂದಿಷ್ಟು ಪುಕ್ಕಟೆ ಎಣ್ಣೆ ಕೊಡಿರೆಂದು ಕೇಳೋಣವೆಂದರೆ ಅಯ್ಯೋ ಎಂದು ಕರುಣೆ ತೋರಬಲ್ಲ ಗಾಣಿಗಿತ್ತಿಯರೇ ಇಲ್ಲ. ಏಕೆಂದರೆ ಗಾಣಗಳೇ ಇಲ್ಲ!ವಾಸ್ತವವಾಗಿ ಗಾಣದಿಂದ ಎಣ್ಣೆ ಬೀಜ ಅರೆದು ಶುದ್ಧ ಕಚ್ಚಾ ಎಣ್ಣೆಯನ್ನು ಬಳಸುವ ಪದ್ಧತಿಯೇ ಈಗ ಇಲ್ಲ. ಎಣ್ಣೆ ಉದ್ಯಮ ಘಟಕಗಳ ಮೂಲಕ ಶೇಂಗಾ, ಎಳ್ಳು, ಹತ್ತಿಬೀಜ, ತೆಂಗು, ಸಾಸುವೆ, ಹರಳು, ಕುರಾಸಾನಿ (ಕರ್ಡಿ), ಸೋಯಾ ಅವರೆ ಹಾಗೂ ಮೆಕ್ಕೆ ಜೋಳ (ಇವೆರಡೂ ವಿದೇಶದಲ್ಲಿ ಮಾತ್ರ) ಎಣ್ಣೆ ತೆಗೆಯಲು ಉಪಯೋಗಕ್ಕೆ ಬರುತ್ತಿವೆ. ಮಲೇಷ್ಯ, ಇಂಡೋನೇಷ್ಯಗಳಲ್ಲಿ ತಾಳೆ ಫಲದಿಂದ ಎಣ್ಣೆ ತೆಗೆಯುತ್ತಾರೆ.
ಕಚ್ಚಾ ಎಣ್ಣೆಯನ್ನು ಸಂಸ್ಕರಿಸದೆ ಬಳಸಲು ಸಾಧ್ಯವಿಲ್ಲ. ಶೇಂಗಾ, ಎಳ್ಳು, ಸೂರ್ಯಕಾಂತಿ ಎಣ್ಣೆ ತೆಗೆದು ಬಳಸುತ್ತಾರೆ. ಮುಖ್ಯವಾಗಿ ಅದರ ಅಸಲಿ ವಾಸನೆ ಮತ್ತು ಸ್ವಾದ ಮುಖ್ಯ. ಆದರೆ ಬಹುತೇಕ ಎಣ್ಣೆಗಳನ್ನು ಸಂಸ್ಕರಿಸಿಯೇ ಬಳಸಬೇಕು. ತೈಲ ಬೀಜವನ್ನು ಅರೆದ ಮೇಲೆ ರಾಸಾಯನಿಕವಾಗಿ ಸಂಸ್ಕರಿಸಿ ಅನುಕೂಲಕಾರಿ ಅಲ್ಲದ ಕೆಲವು ಅಂಶಗಳನ್ನು ತೆಗೆದುಹಾಕುತ್ತಾರೆ. ಬಣ್ಣ ಹೋಗುವಂತೆ ಮಾಡುತ್ತಾರೆ. ವಾಸನೆಯನ್ನು ಸಹಾ ತೆಗೆದುಹಾಕುತ್ತಾರೆ. ಆಗ ಉಳಿಯುವುದು ಶುದ್ಧ ಮೇಧಾಂಶ. ಸಂಸ್ಕರಿಸಿದ ಎಣ್ಣೆಯನ್ನೇ ರಿಪೈನ್ಡ್ ಆಯಿಲ್ ಎಂದು ಹೇಳುವುದು.
ಎಣ್ಣೆ ತೆಗೆಯುವ ಉದ್ಯಮಕ್ಕೆ ಸೇರಿದ ಇನ್ನೊಂದು ಚಟುವಟಿಕೆಯೂ ಉಂಟು. ಅದನ್ನೇ ಸಾಲ್ವೆಂಟ್ ಎಕ್ಸ್‌ಟ್ರಾಕ್ಷನ್ ಎನ್ನುವುದು. ಉದ್ಯಮದ ಈ ವಲಯದ ಭಾರತದಲ್ಲಿ ಸಾಕಷ್ಟು ಪ್ರಭಾವಶಾಲಿ. ಕಾಳನ್ನು ಜಜ್ಜಿ ಅರೆಯುವ ವಿಧಾನ ಇದರದು ಅಲ್ಲ. ಅಕ್ಕಿ ತೌಡು, ಎಣ್ಣೆ ಗಿರಣಿಯಲ್ಲಿ ಎಣ್ಣೆಯನ್ನು ತೆಗೆದು ಆದ ಮೇಲೆ ಉಳಿದಿರುವ ಹಿಂಡಿ, ಹಲವು ಬಗೆಯ ಅರಣ್ಯ ಉತ್ಪನ್ನಗಳನ್ನು ಮುಂತಾದುವುಗಳಿಂದ ಹಾಗೂ ಅಲ್ಪ ಸ್ವಲ್ಪ ಪ್ರಮಾಣದಲ್ಲಿ ಬೆಳೆಯುವ ಒರಟು ತೈಲ ಬೀಜ ಮುಂತಾದುವನ್ನು ಭಟ್ಟಿ ಇಳಿಸುತ್ತಾರೆ. ಈ ಬಗೆಯ ತೈಲೋತ್ಪನ್ನಗಳು ಖಾದ್ಯ ತೈಲದ ರೀತಿ ಮಾತ್ರವಲ್ಲದೆ ಕೈಗಾರಿಕಾ ಉದ್ದೇಶಕ್ಕೂ ಲಭಿಸುತ್ತವೆ. ಅಡಿಗೆ ಸಾಧನ (ಡಾಲ್ಡಾ) ತಯಾರಿಸುವವರು ಅಗ್ಗ ಎನ್ನುವ ಕಾರಣಕ್ಕೆ ಇವನ್ನು ಬಳಸುತ್ತಾರೆ. ಆಮದು ತೈಲಗಳನ್ನು ಸಹಾ ಉಪಯೋಗಿಸುತ್ತಾರೆ. ಬರಿದೆ ಇಂಥ ಮೂಲಗಳಿಂದಲೇ ಅಡಿಗೆ ಸಾಧನ ತಯಾರಕರು ಕಚ್ಚಾ ಸಾಮಗ್ರಿ ಹವಣಿಸಿಕೊಂಡರೆ ಭಾರತದಲ್ಲಿ ತೈಲಬೀಜ ಬೆಳೆಯುವವರ ಹಿತಕ್ಕೆ ಧಕ್ಕೆಯಾಗುತ್ತದೆ. ಆದ್ದರಿಂದ ಅಡಿಗೆ ಸಾಧನ ತಯಾರಿಸುವವರು ಶೇ. ೨೫ರಷ್ಟು ಆದರೂ ದೇಶೀಯ ತೈಲಬೀಜದಿಂದ ತೆಗೆದ ಎಣ್ಣೆಯನ್ನು ಬಳಸಲೇಬೇಕೆಂದು ಕೇಂದ್ರ ಸರ್ಕಾರ ಕಡ್ಡಾಯ ಮಾಡಿದೆ.
ನಮ್ಮ ದೇಶದಲ್ಲಿ ಅಡಿಗೆ ಎಣ್ಣೆ ಸಿಗುವುದು ಕೊಂಚ ಕಡಿಮೆಯಾದರೂ ಪೇಟೆಯಲ್ಲಿ ಹಾಹಾಕಾರ ಏಳುತ್ತದೆ. ಬೆಲೆ ಸರ್ರನೇ ಏರುತ್ತದೆ. ಆದ್ದರಿಂದ ಸದಾ ಸರ್ಕಾರವು ಆಮದು ಸರಕು ಪೇಟೆಯನ್ನು ಸೇರುವಂತೆ ಮಾಡಿ ಸಮತೋಲ ಸಾಧಿಸುತ್ತದೆ. ಶೇ. ೫೦ ರಷ್ಟು ಆಮದಿನ ಮೇಲೆ ಆಧಾರ ಪಡುವಾಗ ಈ ಬಗೆಯ ಮುನ್ನೆಚ್ಚರಿಕೆ ತಪ್ಪುವಂತೆಯೇ ಇಲ್ಲ. ೧೯೮೦ರಲ್ಲಿ ಎಣ್ಣೆಬೀಜ ಉತ್ಪಾದನೆ ಹೆಚ್ಚಿಸುವ ದಿಸೆಯಲ್ಲಿ ತಂತ್ರಜ್ಞಾನ ಮಿಷನ್ ಕಾರ್ಯಕ್ರಮ ಹಾಕಿಕೊಳ್ಳಲಾಗಿತ್ತು. ರೈತರಿಂದ ಸಣ್ಣ ಸಣ್ಣ ಪ್ರಮಾಣದಲ್ಲಿಯಾದರೂ ಸಂಗ್ರಹಿಸಿ ಖಾದ್ಯತೈಲ ಸ್ವಾವಲಂಬನೆ ಸಾಧಿಸಬೇಕು ಎನ್ನುವುದು ಇದರ ಉದ್ದೇಶ. ಹಾಲಿನ ಉತ್ಪಾದನೆ ಹೆಚ್ಚು ಮಾಡಿದ ರೀತಿಯಲ್ಲೇ ಈ ದಿಸೆಯಲ್ಲೂ ಶ್ರಮಿಸಬೇಕು ಎನ್ನುವ ಗುರಿ ಇತ್ತು. ಆದರೆ ಅದು ಫಲಕಾರಿ ಆಗಲಿಲ್ಲ. ೧೯೯೦ರಿಂದ ಈಚೆಗೆ ಆಮದು ರಪ್ತು ಚಟುವಟಿಕೆಯನ್ನು ಸುಧಾರಣೆಗೆ ಒಳಪಡಿಸಿದ ಮೇಲೆ ತೈಲರಂಗದ ಇಡೀ ಚಿತ್ರ ಬದಲಾಯಿತು. ಅಗ್ಗವಾಗಿ ಖಾದ್ಯತೈಲ ವಿದೇಶಿ ಮೂಲಗಳಿಂದ ಸಿಗುವಂತಾದರೆ ಸ್ವತಃ ದುಬಾರಿಯಾಗಿ ಎಣ್ಣಎಯನ್ನು ನಾವೇ ತಯಾರಿಸಿಕೊಳ್ಳಬೇಕೇಕೆ ಎಂಬ ವಿಚಾರಕ್ಕೆ ಪ್ರಾಧಾನ್ಯಸಿಕ್ಕಿತು. ವಾಸ್ತವವಾಗಿ ಭಾರತದಲ್ಲಿ ಎಣ್ಣೆ ಬೀಜ ತೆಗೆಯುವುದು ದುಬಾರಿ. ತೈಲಬೀಜ ಬೆಳೆ ಉತ್ಪಾದನಾ ವೆಚ್ಚ ಕಡಿಮೆಯಾಗುವಂತೆ ಮಾಡಲು ನಮ್ಮಲ್ಲಿ ಸಾಧ್ಯವೇ ಆಗಿಲ್ಲ. ಆದ್ದರಿಂದಲೇ ಆಮದಿಗೆ ಕುಮ್ಮಕ್ಕು.
ಪ್ರಪಂಚದಲ್ಲಿ ಅತಿ ಹೆಚ್ಚು ಖಾದ್ಯ ತೈಲ ಬಳಸುವ ರಾಷ್ಟ್ರ ಭಾರತವೇ. ಅದೇ ರೀತಿ ಹೆಚ್ಚು ಖಾದ್ಯ ತೈಲವನ್ನು ಆಮದು ಮಾಡಿಕೊಳ್ಳುವ ರಾಷ್ಟ್ರ ಕೂಡಾ ಭಾರತವೆಂಬ ಕೀರ್ತಿ ಸಂದಾಯವಾಗಿದೆ. ಆಹಾರಧಾನ್ಯ ನಂತರ ಅತಿ ಹೆಚ್ಚು ಮೌಲ್ಯದ ಕೃಷಿ ಉತ್ಪನ್ನ ತೈಲಬೀಜಗಳೇ ಸರಿ. ಆದರೂ ಅರ್ಧದಷ್ಟು ಆಮದು ನಮ್ಮದು.
ರಿಫನ್ಡ್ ಆಗದ ಕಚ್ಚಾ ತೈಲ ಆಮದೇ ಹೆಚ್ಚು. ಬಹುಪಾಲು ತಾಳೆ ಎಣ್ಣೆ ಆಮದಾಗುವುದು. ಅದು ಮುಖ್ಯವಾಗಿ ಮಲೇಷ್ಯದಿಂದ ಬರುತ್ತದೆ. ಇಂಡೋನೇಷ್ಯ ಸಹಾ ಕಚ್ಚಾ ತಾಳೆ ಎಣ್ಣೆ ಪೂರೈಸುವುದುಂಟು. ಅರ್ಜೆಂಟೈನಾ ಮತ್ತಿತರ ರಾಷ್ಟ್ರಗಳು ಸಹಾ ಭಾರತಕ್ಕೆ ತಮ್ಮ ಎಣ್ಣೆ ರಪ್ತು ಮಾಡುತ್ತವೆ. ಮಲೇಷ್ಯದಿಂದ ಬರುವುದೇ ಅತಿ ಹೆಚ್ಚು. ಭಾರತವೇನಾದರೂ ಅಲ್ಲಿಂದ ತಾಳೆ ಎಣ್ಣೆ ತರಿಸುವುದನ್ನು ನಿಲ್ಲಿಸಿದರೆ ಆ ರಾಷ್ಟ್ರದ ಆರ್ಥಿಕತೆಯೇ ಕುಸಿಯುತ್ತದೆ.
ಭಾರತ ಸರ್ಕಾರದ ಖಾದ್ಯತೈಲ ನೀತಿ ದಿನೇ ದಿನೇ ಆಮದುದಾರರ ಪರವೇ ವಾಲುತ್ತಿದೆ ಎಂಬ ಟೀಕೆ ಹೆಚ್ಚಾಗಿದೆ. ಅಡಿಗೆ ಎಣ್ಣೆ ಬೆಲೆ ಹೆಚ್ಚಾದರೆ ಕೃಷಿಕನಿಗೆ ಲಾಭ. ಅವನು ಬೆಳೆದ ತೈಲಬೀಜಕ್ಕೆ ಅಧಿಕ ಬೆಲೆ ಸಿಕ್ಕಿದರೆ ಹೆಚ್ಚು ಹೆಚ್ಚು ತೈಲಬೀಜ ಬೆಳೆಯಲು ಪ್ರೋತ್ಸಾಹ ಸಿಕ್ಕಿದಂತೆ ಆಗುತ್ತದೆ. ಆ ದಾರಿ ಹಿಡಿದರೆ ಬಳಕೆದಾರ ತೆರಬೇಕಾದ ಬೆಲೆ ಹೆಚ್ಚಾಗುತ್ತದೆ. ಆದರೆ ಆಮದು ಸುಲಭವಲ್ಲದೆ ಅಗ್ಗವೂ ಆದುದರಿಂದ ಹೊರರಾಷ್ಟ್ರಗಳಿಂದ ತರಿಸಿಕೊಳ್ಳುವುದೇ ಯುಕ್ತ ಎಂದು ಆದಾಗ ತೈಲ ಸಂಸ್ಕರಣಾ ರಂಗದ ಉದ್ಯಮಿಗಳು ಸಹಾ ಹೌದು ಹೌದು ಎಂದು ತಲೆದೂಗುತ್ತಾರೆ. ಏಕೆಂದರೆ ಕಚ್ಚಾ ತೈಲವು ದೇಶಿ ಮೂಲದ್ದು ಆಗಿದ್ದರೂ, ವಿದೇಶದಿಂದ ಬಂದಿದ್ದರೂ ಸಂಸ್ಕರಣಾ ಘಟಕಗಳು ಕೈತುಂಬಾ ಕೆಲಸ ಹೊಂದಿಯೇ ಇರುತ್ತವೆ.
ಇನ್ನು ತೈಲಬೀಜ ಬೆಳೆಯುವ ರೈತನ ವಿಚಾರ. ಅವನ ಹಿತ ಕಾಪಾಡಲು ಬಲಿಷ್ಟ ಲಾಬಿ ಭಾರತದಲ್ಲಿ ಇಲ್ಲ. ಸ್ವತಃ ರೈತನ ಪಾಲಿಗೂ ತೈಲಬೀಜ ಬೆಲೆ ತ್ರಾಸದಾಯಕ. ಬಹುತೇಕ ತೈಲ ಬೀಜ ಬೆಳೆ ಒಣ ಬೇಸಾಯದ ಫಲ. ಮಳೆ ಕೈಕೊಟ್ಟರೆ ಬೆಳೆ ಇಲ್ಲ.  ತೈಲ ಬೀಜ ಬಿತ್ತನೆ ದುಬಾರಿ. ಒಂದು ಹೆಕ್ಟೇರ್ ಬತ್ತ ಬಿತ್ತನೆಗೆ ಖರ್ಚು ಕಡಿಮೆ. ಅದೇ ಭೂಮಿಯಲ್ಲಿ ಶೇಂಗಾ ಬಿತ್ತುವುದೆಂದರೆ ಬಹಳ ದೊಡ್ಡ ಮೊತ್ತ ಹೊಂದಿಸಿಕೊಳ್ಳಬೇಕು. ಗುಜರಾತ್, ಆಂಧ್ರ ಮತ್ತು ಕರ್ನಾಟಕಗಳಲ್ಲಿ ಶೇಂಗಾ ಬೆಳೆ ತೆಗೆಯುವ ಯಾವುದೇ ರೈತನನ್ನು ಮಾತನಾಡಿಸಿದರೂ ಆತ ಸಂಕಷ್ಟದ ಸರಮಾಲೆ ವಿವರ ಬಿಚ್ಚುತ್ತಾನೆ. (ಬೇರೆ ಬೇರೆ ತೈಲ ಬೀಜಗಳ ಪ್ರಾಬಲ್ಯ ಜಾಸ್ತಿಯಾದಂತೆ ಈ ಮೂರು ರಾಜ್ಯಗಳಿಗೇ ತೊಂದರೆ ಆಗುತ್ತಿರುವುದು) ಶೇಂಗಾ ಎಂದರೆ ಸೂರ್ಯಕಾಂತಿಯ ರೀತಿ ಅಲ್ಲ. ನೆಲದಡಿ ಫಸಲು; ಹೆಗ್ಗಣ್ಣಗಳ ಕಾಟ. ಒಂದು ಕಡೆಯಿಂದ ಬಿತ್ತನೆ ಬೀಜವನ್ನು ತಿಂದು ಹಾಕುತ್ತದೆ. ಬೆಳೆದ ಬೆಳೆಗೂ ಅದರದೇ ಅಪಾಯ. ರೈತರು ಹೆUಣ್ಣ ಓಡಿಸಲು ಪಟಾಕಿ ಆಟಂಬಾಂಬ್ ಸಿಡಿಸುತ್ತಾರೆ.
ದಂಡಿಯಾಗಿ ನಾನಾ ಬಗೆ ತೈಲಬೀಜ ಸಿಗುವಾಗ, ತಾಳೆ ಎಣ್ಣೆ ಆಮದಾಗುವಾಗ, ಶೇಂಗಾ ತಾನೇ ಅನಿವಾರ್ಯವಾಗದು. ಈ ದೃಷ್ಟಿಯಿಂದ ಬೇಡಿಕೆ ಕುಸಿತ ಕಂಡ ರೈತರಲ್ಲಿ ಕರ್ನಾಟಕದವರೂ ಸೇರಿದ್ದಾರೆ.
ಮುಖ್ಯವಾಗಿ ತೈಲ ಪೂರೈಸುವ ಮಲೇಷ್ಯ ಇಂಡೋನೇಷ್ಯಗಳವರು ಮಾತ್ರವಲ್ಲದೆ ಕೆಲವು ಪಾಶ್ಚಿಮಾತ್ಯ ರಾಷ್ಟ್ರಗಳಿಗೂ ತಮ್ಮ ಉತ್ಪನ್ನ ಪೂರೈಸಲು ಕಾತರಗೊಂಡಿವೆ. ಭಾರತದ ಬೃಹತ್ ಮಾರುಕಟ್ಟೆ ಮೇಲೆ ಅವರಿಗೆ ಕಣ್ಣು. ಪಾಶ್ಚಿಮಾತ್ಯರು ಸೋಯಾ ಅವರೆಯಿಂದ ತೆಗೆದ ಸೋಯಾ ಎಣ್ಣೆ ಪೂರೈಸಲು ಯತ್ನಿಸಿದ್ದಾರೆ. ಸೋಯಾ ಅವರೆ ಬೆಳೆಯನ್ನು ತೆಗೆಯುವಂತೆ ಮಧ್ಯ ಪ್ರದೇಶ ಮುಂತಾದ ಕಡೆ ಪ್ರೋತ್ಸಾಹ ಕೊಡಲಾಯಿತು. ಆದರೆ ಫಲಿಸಲಿಲ್ಲ. ಈಗ ಸೋಯಾ ಎಣ್ಣೆಯನ್ನು ಪ್ರಾಯೋಗಿಕವಾಗಿ ಮಾರಾಟ ಮಾಡುವ ಯತ್ನಗಳು ನಡೆದಿವೆ. ಸೋಯಾ ಅವರೆಯನ್ನು ಬೆಳೆಯುವುದೇನೂ ಭಾರೀ ಕಷ್ಟವಲ್ಲ. ಆದರೆ ಎಣ್ಣೆ ತೆಗೆಯುವಾಗ ಅದರ ಹಾನಿಕಾರಕ ಅಂಶಗಳನ್ನು ಬೇರ್ಪಡಿಸುವುದು ಕಷ್ಟ.
ಕಳೆದ ಮಾರ್ಚ್ ಅಂತ್ಯದ ಕೇಂದ್ರ ಬಜೆಟ್‌ನಲ್ಲಿ ರಿಫೈನ್ಡ್ ತೈಲಗಳ ಮೇಲಿನ ಕಸ್ಟಂಸ್ ಸುಂಕವನ್ನು ಶೇಕಡಾ ತೊಂಬತ್ಮೂರುವರೆಯಿಂದ (ಶೇ. ೯೩ ೧/೨) ಶೇ ೫೦ಕ್ಕೆ ಇಳಿಸಲಾಯಿತು.
ಅರ್ಥ ಸಚಿವ ಜಸವಂತ್ ಸಿಂಗ್ ಅವರೇನೋ ರಿಫೈನ್ಡ್ ತೈಲವು ಒಟ್ಟು ಆಮದಿನ ಶೇ ೩ ಮಾತ್ರ ಆಗಿರುವುದರಿಂದ ಅಪಾಯ ಹೆಚ್ಚಿಲ್ಲ ಎಂದು ಹೇಳಿದ್ದಾರೆ. ಆದರೆ ಖಾದ್ಯತೈಲವನ್ನು ಅಡಿಗೆ ಸಾಧನವನ್ನು ಚಿಲ್ಲರೆ ಪ್ರಮಾಣದಲ್ಲಿ ಪೊಟ್ಟಣಕ್ಕೆ ತುಂಬಿ ಮಾರುವ ವಿದೇಶಿ ಕಂಪನಿಗಳು ಭಾರತದಲ್ಲಿ ಒಂದಾದ ಮೇಲೊಂದರಂತೆ ಹುಟ್ಟಿಕೊಳ್ಳುತ್ತಿವೆ. ಇವು ಭಾರತದ ಸಣ್ಣ ಪುಟ್ಟ ತೈಲ ಕಂಪನಿಗಳನ್ನು ಖರೀದಿಸುತ್ತಿವೆ ಕೂಡಾ. ಈಚೆಗೆ ತೈಲ ಸಂಸ್ಕರಣಾ ಕ್ಷೇತ್ರದಲ್ಲಿ ಇವು ಬಂಡವಾಳ ಹೂಡವುದು ಹೆಚ್ಚಾಗಿದೆ. ಅಷ್ಟೇ ಅಲ್ಲ; ಚಿಲ್ಲರೆ ಎಣ್ಣೆ ಪೊಟ್ಟಣಗಳ ಮಾರಾಟದ ಮೇಲೆ ತೆರಿಗೆ ಹಾಕುವುದನ್ನು ಕೈಬಿಡಬೇಕು. ತೆರಿಗೆ ಸುಂಕ ಏನಿದ್ದರೂ ತೈಲ ಸಂಸ್ಕರಣೆ ವೇಳೆ ಹಾಕಬೇಕು ಎನ್ನುವುದು ಹೆಚ್ಚಾಗಿದೆ. ಕಚ್ಚಾ ತೈಲ ಪೂರೈಸುವ ಮಲೇಷ್ಯ ಈಚೆಗೆ ಅಡಿಗೆ ಸಾಧನ ಸರಬರಾಜು ಸಹಾ ಆರಂಭಿಸಿತು. ಇದರಿಂದ ಎಚ್ಚೆತ್ತು ಸರ್ಕಾರ ಅಡಿಗೆ ಸಾಧನದ ಮೇಲಿನ ಮೂಲ ಕಸ್ಟಂಸ್ ಸುಂಕ ಶೇ ೩೦ ಇದ್ದುದನ್ನು ಶೇ ೧೦೦ಕ್ಕೆ ಏರಿಸಿತು.
ವಿದೇಶಿ ಬಹುರಾಷ್ಟ್ರೀಯ ಕಂಪೆನಿಗಳು, ವಿದೇಶಿ ಬ್ರ್ಯಾಂಡುಗಳು ಅಡಿಗೆ ಎಣ್ಣೆ ಚಿಲ್ಲರೆ ಮಾರುಕಟ್ಟೆ ಪ್ರವೇಶಿಸಿದರೆ ಬಳಕೆದಾರನ ಪಾಲಿಗೆ ಒಳ್ಳೆಯ ಪೊಟ್ಟಣಗಳಲ್ಲಿ ಎಣ್ಣೆ ಸಿಗುವಂತಾಗುತ್ತದೆ. ಬ್ರಾ ಂಡ್ ವೈವಿಧ್ಯ ಹೆಚ್ಚಾಗುತ್ತದೆ.
ಆದರೆ ಶೇಂಗಾ, ಸೂರ್ಯಕಾಂತಿ ಮುಂತಾದವುಗಳ ಮೂಲ ರುಚಿ ತಪ್ಪಿಹೋಗಲಿಕ್ಕೆ ಸಾಕು.
೦೯.೦೭.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೦೯. ಗಾಳಿ ಬಂದಾಗ ತೂರಿಕೊಳ್ಳದವನಿಗೆ ಮೈಯೆಲ್ಲಾ ನವೆ
ಉಡುಪು ಈಗ ಪರಮಾಯಿಷಿ. ಅಂದ ಚೆಂದಕ್ಕೆ, ಒನಪು ವಯ್ಯಾರಕ್ಕೆ ತಕ್ಕುದಾದ ಉಡುಪು ಫ್ಯಾಷನ್ ಹೌದು.
ಮನ ಸಮೀಪದ ಸಿಂಪಿಗ ಅಳತೆ ತೆಗೆದುಕೊಂಡು ಹೊಲಿದುಕೊಡುತ್ತಿದ್ದ ಉಡುಪು ಹಳೆಯದು. ಋತುಮಾನಕ್ಕೆ ತಕ್ಕಂತೆ ನವನವೀನ ಉಡುಪು ಬದಲಾಯಿಸುವುದು, ಅದಕ್ಕೆ ತಕ್ಕಂತೆ ನವನವೀನ ಉಡುಪು ಖರೀದಿಸಿ ಧರಿಸುವುದು, ಬಲ್ಲಿದರ ಹಾಗೂ ಬಡವರ ವಾಡಿಕೆ. ಮನಸೂರೆಗೊಳ್ಳುವಂಥ ಉಡುಪು ತಯಾರಿಸುವುದು ವಿಶ್ವಾದ್ಯಂತ ಒಂದು ದೊಡ್ಡ ಉದ್ಯಮ.
ಉಡುಪಿನಲ್ಲಿ ಬಟ್ಟೆ ಮೌಲ್ಯ ಕಡಿಮೆ; ಬದಲಿಗೆ ಬಟ್ಟೆಯ ವೈವಿಧ್ಯ ಮತ್ತು ಬದಲಿಸುತ್ತಾ ಹೋಗುವ ವಿನ್ಯಾಸ ಬಹಳ ಮುಖ್ಯ. ಉಡುಪಿನ ಬೆಲೆ ಹೆಚ್ಚುತ್ತಾ ಹೋಗುವುದು ಇದರಿಂದ.
ಉಡುಪನ್ನು ತಯಾರಿಸುವಾಗ ಫ್ಯಾಷನ್ ಧಾರಣೆ ಮತ್ತು ಕೆಲಸ ಮಾಡುವಾಗಿನ ಅಗತ್ಯಾನುಸಾರ ಬೇಡಿಕೆ ಎರಡೂ ಕೆಲಸ ಮಾಡುತ್ತದೆ. ಉಡುಪು ತಯಾರಿಸುವುದು ಇದೀಗ ರಫ್ತು ಪ್ರಧಾನ ಉದ್ಯಮ.
ಆಂಧ್ರದಲ್ಲಿ ಈಗಾಗಲೇ ಒಂದು ರಫ್ತು ಉಡುಪು ತಯಾರಿಸುವ ಘಟಕಗಳ ಒಂದು ‘ಉದ್ಯಾನ’ ರಚಿಸಿದ್ದಾರೆ; ನಮ್ಮಲ್ಲಿ ಬೆಂಗಳೂರಿನ ಹೊರವಲಯದಲ್ಲಿ ಐ.ಟಿ. ಕ್ಷೇತ್ರಕ್ಕೆ ಬಹುಪಾಲು ಮೀಸಲಾದ ರಪ್ತು ಉದ್ಯಾನ ನಿರ್ಮಿಸಿರುವ ಹಾಗೆ!
ಆಂಧ್ರದವರು ಅಷ್ಟಕ್ಕೆ ಸೀಮಿತವಾಗಿಲ್ಲ, ಉಡುಪು ರಫ್ತು ಸಿಟಿಯೊಂದನ್ನು ನಿರ್ಮಿಸಲು ಹೊರಟಿದ್ದಾರೆ. ಆ ಬಗೆಯ ನಗರ ನಿರ್ಮಿಸುವ ಯೋಜನೆಯ ವೆಚ್ಚ ೩೦ ಕೋಟಿ ರೂಪಾಯಿ. ಅದರಲ್ಲಿ ಶೇಕಡಾ ೭೫ ವೆಚ್ಚವನ್ನು ಕೇಂದ್ರ ಸರ್ಕಾರ ಭರಿಸುತ್ತದೆ. ಕೆಲವು ತಿಂಗಳಲ್ಲೇ ಯೋಜನೆಯನ್ನು ಪೂರೈಸುವುದು ಆಂಧ್ರದ ಗುರಿ.
ಹೈದರಾಬಾದ್ ಸಮೀಪದ ಗುಂಡ್ಲ ಪೋಚಂಪಲ್ಲಿ ಎಂಬ ಕಡೆ ನಿರ್ಮಾಣ ಆಗುತ್ತಿರುವ ಉಡುಪು ರಫ್ತು ನಗರದಲ್ಲಿ ಇರುವ ೧೨೧ ನಿವೇಶನಗಳನ್ನು ಕೊಳ್ಳಲು ಉದ್ಯಮಿಗಳಿಂದ ನೂಕು ನುಗ್ಗಲು. ನಿವೇಶನ ಸಿಗದೆ ಇರುವವರು ಇದೇ ಉದ್ದೇಶಕ್ಕೆ ತಮಗೆ ಬೇರೆ ಕಡೆ ನಿವೇಶನ ಕೊಡಬೇಕೆಂದು ವರಾತ ಹಚ್ಚಿದ್ದಾರೆ.
ಇಲ್ಲಿ ತಳವೂರಿ ಉದ್ಯಮ ನಡೆಸಲು ಮುಂದೆ ಬಂದವರೆಂದರೆ ದುಬೈ, ದೋಹ, ಮಸ್ಕಟ್ ಮುಂತಾದ ಕೊಲ್ಲಿ ರಾಷ್ಟ್ರಗಳ ಪ್ರಮುಖ ವ್ಯಾಪಾರ ಕೇಂದ್ರಗಳಿಂದ ಬಂದವರು. ದುಬೈ ಒಂದೇ ಕಡೆಯಿಂದ ೩೦ ರಷ್ಟು ಉದ್ಯಮಿಗಳು ಇಲ್ಲಿಗೆ ಬರುತ್ತಿದ್ದಾರೆ. ಹೊರಗಿನವರಿಗೆ ಅವಕಾಶಕಲ್ಪಿಸಿಕೊಡುತ್ತಿರುವುದಕ್ಕಾಗಿ ಸ್ಥಳೀಯರಿಂದ ವಿರೋಧ ಬಂದಿಲ್ಲ. ಅವರಿಗೂ ಶೇಕಡಾ ೧೦ರಷ್ಟು ನಿವೇಶನ ಸಿಕ್ಕಿದೆ. ಈ ಗುಂಡ್ಲುಪೋಚಂಪಲ್ಲಿ ವಾಸ್ತವವಾಗಿ ಶಂಷಾಬಾದ್ ವಿಮಾನ ನಿಲ್ದಾಣಕ್ಕೆ ಹತ್ತಿರದಲ್ಲೇ ಇರುವುದರಿಂದ ಈ ಉಡುಪು ರಫ್ತು ನಗರಕ್ಕೆ ಶಂಷಾಬಾದ್ ನಗರ ಎಂದೇ ಹೇಸರಿಡುತ್ತಾರಂತೆ.
ಇದು ಆಂಧ್ರದ ಒಂದು ಯಶೋಗಾಥೆ. ಕರ್ನಾಟಕದ ಇನ್ನೊಂದು ನೆರೆ ರಾಜ್ಯವಾದ ತಮಿಳುನಾಡಿನಲ್ಲಿರುವ ತಿರುಪೂರು ಸಹಾ ಇಚೆಗೆ ಸುದ್ದಿಯಲ್ಲಿದೆ. ಹತ್ತಿ ಬಟ್ಟೆ, ಮುಖ್ಯವಾಗಿ ಹೊಸೈರಿ, ಈ ಊರಿಗೆ ಹೆಸರು ತಂದಿದೆ. ಹಳೆಯ ಕಾಲದಲ್ಲಿ ಖಾದಿ ಬಟ್ಟೆಗೆ ಹೆಸರಾಗಿತ್ತು, ಸ್ವಾತಂತ್ರ್ಯ ಹೋರಾಟಗಾರರು ತಿರುಪೂರು ಖಾದಿಯನ್ನು ಇಷ್ಟಪಟ್ಟು ಕೊಳ್ಳುತ್ತಿದ್ದರು. ಸುಮಾರು ೪೦ ವರ್ಷದಿಂದ ಇದು ಪ್ರವರ್ಧಮಾನಕ್ಕೆ ಬಂದಿದೆ. ಮಗ್ಗಗಳ ಜೊತೆ ಜೊತೆಗೇ ಹೆಣಿಗೆ (ಹೊಸೈರಿ) ಯಂತ್ರಗಳು ಕೆಲಸ ಮಾಡತೊಡಗಿದ್ದು ಅದರ ಅಭಿವೃದ್ಧಿಗೆ ಕಾರಣ.
ತಿರುಪೂರಿನಲ್ಲಿ ಕಷ್ಟಪಟ್ಟು ಕೆಲಸ ಮಾಡುವ ಜನ ಸುಲಭವಾಗಿ ಸಿಗುತ್ತಾರೆ. ತಂತ್ರಜ್ಞಾನವನ್ನು ಅರಗಿಸಿಕೊಳ್ಳುವಲ್ಲಿ ಇಲ್ಲಿನ ಜನರು ಮತ್ತು ಉದ್ಯಮಿಗಳು ಯಶಸ್ವಿಯಾಗಿದ್ದಾರೆ. ಇವತ್ತು ಹೆಣಿಗೆ ಉಡುಪು ಎಂದರೆ ಒಂದು ನೆಟ್ ಬನಿಯನ್ ಮಾತ್ರವಲ್ಲ; ಮಕ್ಕಳ ಮತ್ತು ಮಹಿಳೆಯರ ಉಡುಪು ಮಾತ್ರವಲ್ಲ; ಟಿ-ಷರ್ಟ್‌ಗಳು ಇಲ್ಲಿ ವೈವಿಧ್ಯಮಯವಾಗಿ ತಯಾರಾಗುತ್ತವೆ. ವಿದೇಶಗಳ ಉಡುಪು ತಯಾರಕರು ಹತ್ತಿ ಬಟ್ಟೆಯನ್ನು ಬೇಸಿಗೆ ಉಡುಪಿಗಾಗ್ ದೊಡ್ಡ ಪ್ರಮಾಣದಲ್ಲಿ ಕೊಳ್ಳುತ್ತಾರೆ. ತಿರುಪೂರು ಉತ್ಪನ್ನಕ್ಕೆ ಬೇಡಿಕೆ ಬಹಳ. ವಿದೇಶಿ ಉದ್ಯಮಿಗಳು ಒಳ್ಳೆಯ ನೆಲೆಗಳಿಗಾಗಿ ತಡಕಾಡಿದಾಗ ಅವರಿಗೆ ತಮಿಳುನಾಡಿನ ತಿರುಪೂರು ಸಹಾ ಗೋಚರಕ್ಕೆ ಬಂದಿದೆ.
ಹೆಣಿಗೆ ಜವಳಿ ತಯಾರಿಕೆಗೆ ಹೆಸರಾದ ಇನ್ನೊಂದು ನಗರವೆಂದರೆ ಚಂಡಿಗಢ ಸಮೀಪದ ಲೂಧಿಯಾನ. ಆ ನಗರದ ಒಳಹೊಕ್ಕು ಓಡಾಡಿದರೆ ನಮ್ಮ ಬೆಂಗಳೂರಿನ ಅವಿನ್ಯೂ ರಸ್ತೆ, ಚಿಕ್ಕಪೇಟೆ ಒಳ ರಸ್ತೆಗಳಲ್ಲಿ ಮತ್ತು ಗಲ್ಲಿಗಳಲ್ಲಿ ಓಡಾಡಿದಂತೆ ಅನಿಸುತ್ತದೆ.
ಲೂಧಿಯಾನದಲ್ಲಿ ಉಣ್ಣೆಯ ಹೆಣಿಗೆ ಜವಳಿ ಉದ್ಯಮ ನೆಲೆಗೊಂಡಿದೆ. (೧೯೮೧ರಲ್ಲಿ  ನಾನು ೨೦೦ ರೂಪಾಯಿಗೆ ಕೊಂಡ ಸ್ವೆಟರ್‌ನ್ನು ಈಗಲೂ ಬಳಸುತ್ತಿದ್ದೇನೆ.)
ತಜ್ಞರು ಎರಡೂ ನಗರಗಳ ಅಭಿವೃದ್ಧಿ ಮತ್ತು ಭವಿಷ್ಯ ಕುರಿತಂತೆ ಅಧ್ಯಯನ ನಡೆಸಿದ್ದಾರೆ. ಲೂಧಿಯಾನ ವಾಸ್ತವವಾಗಿ ತಿರುಪೂರಿನಷ್ಟೇ, ಕೆಲವೊಂದು ವಿಷಯಗಳಲ್ಲಿ ತಿರಪೂರಿಗಿಂತ, ಹಳೆಯದು. ಉಣ್ಣೆ ಮತ್ತು ಆಕ್ರಿಲಿಕ್ (ಕೃತಕ ನೂಲು) ಬಳಸಿ ತಯಾರಿಸಿದ ಲೂಧಿಯಾನದ ಉಡುಗೆ ಐಟಂಗಳು ಭಾರತದ ಎಲ್ಲ ಪ್ರದೇಶಗಳ ಚಳಿಗಾಲದ ಒಟ್ಟು ಅಗತ್ಯದ ಶೇ. ೯೦ರಷ್ಟನ್ನು ಪೂರೈಸುತ್ತದೆ. ತಿರುಪೂರಿನ ಉತ್ಪನ್ನಗಳು ರಫ್ತು ಆಧಾರಿತ. ದೇಶದಿಂದ ರಫ್ತಾಗುವ ಹತ್ತಿ ಉಡುಗೆಯ ಶೇ. ೫೦ ಭಾಗ ದಕ್ಷಿಣ ಭಾರತದ ಕೊಡುಗೆ.
ತಿರುಪೂರಿನಲ್ಲಿ ರಫ್ತುದಾರರ ಸಂಘ ಬಹಳ ಚುರುಕಾಗಿದೆ. ಉದ್ಯಮವು ಕಳೆದ ೨೦ ವರ್ಷಗಳಲ್ಲಿ ವೇಗವಾಗಿ ಬೆಳೆದು ಲೂಧಿಯಾನವನ್ನು ಹಿಂದಕ್ಕೆ ಹಾಕಿರುವುದಕ್ಕೆ ಈ ಸಂಘದ ನಾಯಕತ್ವ ಮುಖ್ಯ ಕಾರಣ. ೨೦೦೨ರಲ್ಲಿ ಲೂಧಿಯಾನ ರಫ್ತಿನ ಐದೂವರೆ ಪಟ್ಟು ಉತ್ಪನ್ನವನ್ನು ತಿರುಪೂರು ರಫ್ತು ಮಾಡಿತ್ತು. ಹತ್ತಿ ಉಡುಪು ಅಗ್ಗ. ತಿರುಪೂರಿನಿಂದ ರಫ್ತಾದ ತಲಾ ಉಡುಪು ತಂದುಕೊಟ್ಟ ಹಣ ೧.೯೫ ಡಾಲರ್ (ರೂ. ೯೨) ಮಾತ್ರ. ಉಣ್ಣೆ ಉಡುಪು ಹತ್ತಿ ಉಡುಪಿಗಿಂತ ದುಬಾರಿ. ರಫ್ತಿನಿಂದ ಸಂದ ತಲಾ ಉಡುಪು ಸಂದಾಯ ಆಗಿದ್ದು ೪.೬೩ ಡಾಲರ್ (ರೂ. ೨೨೦) ಹೀಗಿದ್ದೂ ಒಟ್ಟಾರೆ ರಫ್ತಿನ ಮೇಲುಗೈ ವಿಚಾರ ತಿರುಪೂರಿನದ್ದೇ.
ಲೂಧಿಯಾನದಲ್ಲಿ ಉಡುಪು ತಯಾರಿಸುವ ೧೦ ಸಾವಿರ ಘಟಕಗಳಿವೆ. ಪ್ರತಿ ವರ್ಷ ೫೦೦೦ ಕೋಟಿ ರೂಪಾಯಿಗಳ ಉತ್ಪನ್ನ ತಯಾರಾಗುತ್ತದೆ. ಅದೇ ವೇಳೆ ತಿರುಪೂರಿನಲ್ಲಿ ೪ ಸಾವಿರ ಘಟಕಗಳಿವೆ. ಪ್ರತಿ ವರ್ಷ ೬೫೦೦ ಕೋಟಿ ರೂಪಾಯಿಗಳ ಉತ್ಪಾದನೆ ನಡೆದಿದೆ.
ಇಷ್ಟಾದರೂ ತಿರುಪೂರು ಬಹಳವಾಗಿ ಅಭಿವೃದ್ಧಿಗೊಂಡ ನಗರವೇನಲ್ಲ. ನೀರಿನ ಕೊರತೆ ಬಹಳಷ್ಟಿದೆ. ರಸ್ತೆಗಳು ಎಂಬುವು ನಾಮಮಾತ್ರ. ವಿದ್ಯುತ್ ಅಭಾವವನ್ನು ಇಲ್ಲಿನ ಜನ ಸಹಿಸಿಕೊಂಡಿದ್ದಾರೆ.  ಇಷ್ಟಾದರೂ ತಂತ್ರಜ್ಞಾನವನ್ನು ಅರಗಿಸಿಕೊಂಡು ದಾಪುಗಾಲು ಹಾಕಿದ್ದಾರೆ. ವಿದೇಶಿ ಉದ್ಯಮಿಗಳು ಆಂಧ್ರಕ್ಕೆ ಹೇಗೆ ಲಗ್ಗೆ ಹಾಕಿದ್ದಾರೋ ಅದೇ ರೀತಿ ತಮಿಳುನಾಡಿನ ತಿರುಪೂರಿಗೂ ಲಗ್ಗೆ ಹಾಕಿದ್ದಾರೆ.
ಇವತ್ತು ಈ ಸುದ್ದಿ. ನಾಳೆ ತಮಿಳುನಾಡಿನ ಈರೋಡ್‌ನ ಕೈಮಗ್ಗ ಉತ್ಪನ್ನ ಕೇಂದ್ರಕ್ಕೂ ಇದೇ ಬಗೆಯ ದೆಸೆ ಕುದುರಲಿಕ್ಕೆ ಸಾಕು. ಇಂಥ ಕೇಂದ್ರಗಳಲ್ಲೆಲ್ಲ ಮಗ್ಗಗಳು ಮತ್ತು ಯಂತ್ರಗಳು ಏಕೀಭವಿಸುತ್ತವೆ. ಆಧುನಿಕ ತಂತ್ರಜ್ಞಾನವನ್ನು ಅಳವಡಿಸಿದಷ್ಟೂ ಇಂಥ ಕೇಂದ್ರಗಳು ವಿಜೃಂಭಿಸುತ್ತವೆ.
ಕರ್ನಾಟಕದಲ್ಲೂ ಸಣ್ಣ ಮತ್ತು ಅತಿ ಸಣ್ಣ ಘಟಕಗಳು ಒಂದೇ ಕಡೆ ಗುಂಪುಗೂಡಿ ಕೆಲಸ ಮಾಡುತ್ತಿದ್ದರೆ ಅಲ್ಲೆಲ್ಲ ರಫ್ತು ಕೇಂದ್ರಗಳು ಅಭಿವೃದ್ದಿಪಡಿಸಲು ಶಕ್ಯವಿದೆ.
ಆಂಧ್ರದಲ್ಲಿ ಸ್ಥಾಪಿಸಲು ಉದ್ದೇಶಿಸಿರುವಂಥದೇ ಉಡುಪು ರಫ್ತು ಪಾರ್ಕ್ ಸ್ಥಾಪಿಸುವುದಾಗಿ ಜನರವಿಯಲ್ಲಿ ಕರ್ನಾಟಕ ಸರ್ಕಾರ ಪ್ರಕಟಿಸಿತು. ದೊಡ್ಡಬಳ್ಳಾಪುರದಲ್ಲಿ ಉಡುಪು ತಯಾರಿಕಾ ನಗರ ತಲೆಯೆತ್ತುವುದಾಗಿ ಸಹಾ ಹೇಳಿಕೆ ಬಂದಿತು. ಅಲ್ಲಿಗೆ ಮುಗಿಯಿತು. ಅದೇ ಒಂಬತ್ತು ತಿಂಗಳಲ್ಲಿ ಆಂಧ್ರಕ್ಕೆ ಸಾಧ್ಯವಾಗಿದ್ದು ಕರ್ನಾಟಕಕ್ಕೆ ಸಾಧ್ಯವಾಗುವುದಿಲ್ಲ ಏಕೆ?
ಬೆಂಗಳೂರು ನಗರದ ಒಳಗೇ ಒಟ್ಟಿಗೆ ಬೆಳೆದು ನಿಂತ ಸಣ್ಣ ಸಣ್ಣ ವಿದ್ಯುತ್ ಮಗ್ಗ ಘಟಕಗಳಿವೆ. ರಫ್ತು ಉದ್ದೇಶಕ್ಕೆಂದು ಜವಳಿಯನ್ನು ‘ಸಪ್ಪೆ’ ರೂಪದಲ್ಲಿ ನೇಯ್ದು ನೇಯ್ದು ಹಾಕುವ ವಿದ್ಯುತ್ ಮಗ್ಗಳು ಕಬ್ಬನ್ ಪೇಟೆ ಸುತ್ತಮುತ್ತ ಇವೆ. ಆದರೆ ಆ ಉತ್ಪನ್ನವೆಲ್ಲ ಮುಂಬೈ ಮತ್ತಿತರ ಕೇಂದ್ರಗಳಿಗೆ ರವಾನೆ ಆಗುತ್ತದೆ. ಥಾನು ಥಾನು ಕಚ್ಚಾ ರೂಪದಲ್ಲಿ ತಯಾರಾದ ರೇಷ್ಮೆ ಬಟ್ಟೆ ಅಲ್ಲಿ ಸಂಸ್ಕರಣೆಗೊಳ್ಳುತ್ತದೆ. ರಫ್ತುದಾರರು (ಅಲ್ಲಿನವರು) ಲಾಭ ಮಾಡಿಕೊಳ್ಳುತ್ತಾರೆ. ಇಲ್ಲಿನ ವಿದ್ಯುತ್ ಮಗ್ಗದವರು ಬರಿದೆ ಕೂಲಿಕಾರರಾಗಿ ಪರಿಣಮಿಸುತ್ತಿದ್ದಾರೆ. ನಂಬರ್ ಒನ್ ರೇಷ್ಮೆ ಬೆಳೆ ರಾಜ್ಯವಾದ ಕರ್ನಾಟಕದಲ್ಲಿ ಈ ಪರಿಸ್ಥಿತಿ.
ಕರ್ನಾಟಕದ ನೇಕಾರರು ತಮ್ಮ ರಾಜ್ಯದ ರೇಷ್ಮೆ ಬೆಲೆಗಾರರ ವಿರುದ್ಧವಾಗಿಯೇ ನಿಲ್ಲುತ್ತಾರೆ. ಬೆಳೆಗಾರರು ಚೀನಾ ರೇಷ್ಮೆಯಿಂದಾಗಿ ತಮಗೆ ಧಕ್ಕೆಯಾಗುತ್ತಿದೆ ಎಂದು ಬೊಬ್ಬೆ ಇಟ್ಟರೆ, ನೇಕಾರರು ಚೀನಾ ರೇಷ್ಮೆ ಪರವಾಗಿ ಹೋರಾಟ ಮಾಡುತ್ತಾರೆ. ರಫ್ತು ಸರಕು ತಯಾರಿಸುವುದಕ್ಕಾಗಿ ಅಲ್ಲ; ರಫ್ತುದಾರ ಮುಂಬೈ ವರ್ತಕರಿಗೆ ಕಚ್ಚಾ ಸಾಮಗ್ರಿ ತಯಾರಿಸುವ ಸಲುವಾಗಿ. ಇನ್ನು ತಿರುಪೂರಿನ ಯಶೋಗಾಥೆ ಇಲ್ಲಿ ಸಹಾ ಕಾಣಿಸಲು ಹೇಗೆ ಸಾಧ್ಯ?
ಕರ್ನಾಟಕದಲ್ಲಿ ವಿದ್ಯುತ್ ಮಗ್ಗ ಅಭಿವೃದ್ಧಿ ನಿಗಮವೇ ಒಂದಿದೆ. ವಿದ್ಯುತ್ ಮಗ್ಗ ಸಂಕೀರ್ಣಗಳನ್ನೇ ಸ್ಥಾಪಿಸುವುದಾಗಿ ಅದರ ಅಧ್ಯಕ್ಷರು ಫೆಬ್ರವರಿಯಲ್ಲಿ ಪ್ರಕಟಿಸಿದರು. ಈ ಮಗ್ಗಗಳ ಆಧುನೀಕರಣಕ್ಕೆ ಸಬ್ಸಿಡಿ ಕೊಡುವುದಾಗಿಯೂ, ತರಪೇತಿಗೆ ಶುಲ್ಕ, ನೆರವು ಕೊಡುವುದಾಗಿಯೂ ಹೇಳಿದರು. ಅಷ್ಟಕ್ಕೆ ಅಭಿವೃದ್ದಿ ಕಾರ್ಯ ನಿಂತಿತು.
ರೇಷ್ಮೆ ಜವಳಿ ಉತ್ಪಾದನೆಯು ನೇಕಾರರ ‘ಸಪ್ಪೆ’ ಬಟ್ಟೆಗೆ ಮಾತ್ರ ಸೀಮಿತಗೊಂಡಿಲ್ಲ. ರೇಷ್ಮೆ ಬಿಳಿ ಬಟ್ಟೆ ಮೇಲೆ ಸುಂದರ ಚಿತ್ತಾರ ಮುದ್ರಿಸಿ, ಸೀರೆ ತಯಾರು ಮಾಡುವ ಬಹಳ ಒಳ್ಳೆಯ ಘಟಕಗಳಿವೆ. ಅವನ್ನು ಸುಂದರ ರಫ್ತು ಉತ್ಪನ್ನಗಳ ತಯಾರಿಕೆಗೆ ಬಳಸಿಕೊಳ್ಳುವ ಯತ್ನಗಳು ನಡೆದಂತೆ ಕಾಣುವುದಿಲ್ಲ. ಅದಕ್ಕೂ ವಿದೇಶಿ ಉದ್ಯಮಗಳ ಕಣ್ಣು ಬೀಳಬೇಕು ಮಾತ್ರವೇನೋ!
ಇದೇ ವರ್ಷದ ಮೇ ತಿಂಗಳಲ್ಲಿ ರಾಜ್ಯದ ದೊಡ್ಡ ಮತ್ತು ಮಧ್ಯಮ ಗಾತ್ರದ ಉದ್ಯಮಗಳ ಖಾತೆ ಸಚಿವರಾದ ಆರ್.ವಿ. ದೇಶಪಾಂಡೆ ಅವರು ಕೇಂದ್ರದ ಧೋರಣೆ ವಿರುದ್ಧ ದೂರಿದರು.
ರಫ್ತು ಅಭಿವೃದ್ಧಿ ಪಡಿಸುವುದಕ್ಕೆ ರಾಜ್ಯಗಳಿಗೆ ಮೂಲ ಸೌಲಭ್ಯಗಳ ನೆರವು ನೀಡುವ ‘ಅಸೈಡ್’ ಕಾರ್ಯಕ್ರಮ ಲಾಭ ರಾಜ್ಯಕ್ಕೆ ಸಿಗದಂತೆ ಮಾಡುವಲ್ಲಿ ಕೇಂದ್ರದ ಅಧಿಕಾರಶಾಹಿ ಆಸಕ್ತಿ ವಹಿಸಿದೆ. ರಾಜ್ಯ ಈಗಾಗಲೇ ಐ.ಟಿ. ರಫ್ತಿನಲ್ಲಿ ಶೇ. ೩೫ ಪಾಲು ಹೊಂದಿರುವುದರಿಂದ ಇತರ ಬಗೆಯ ರಫ್ತಿನ ಲಾಭ ಅದರ ಪಾಲಿಗೆ ಅಗತ್ಯವಿಲ್ಲ ಎಂದು ಆ ಯೋಜನೆ ವ್ಯಾಪ್ತಿಯಿಂದ ಕರ್ನಾಟಕವನ್ನು ಹೊರಗಟ್ಟಿದೆ ಎಂಬುದು ಅವರ ಆಕ್ಷೇಪಣೆ. ಕೇಂದ್ರದ ‘ಬಾಬು’ಗಳ ವಿರುದ್ಧ ಕೇಂದ್ರದ ಸಚಿವರಿಗೆ ತಾವು ದೂರುವುದಾಗಿ ಅವರು ಹೇಳಿದರು. ಕೇಂದ್ರದ ಅಧಿಕಾರಶಾಹಿ ಬಾಬುಗಳನ್ನು ನಾವು ಎದುರಿಸಲಾರೆವು. ನಾವೆಲ್ಲಾ ಉತ್ಸಾಹದಲ್ಲಿ ಹಠ ಸಾಧಿಸುವಲ್ಲಿ ಚಂದ್ರಬಾಬು ನಾಯ್ಡುಗಳಾಗುವುದಿಲ್ಲ ಎಂಬುದು ದಿಟ.
೨೦೦೫ ಜನವರಿ ಒಂದರಿಂದ ವಿಶ್ವದ ಬಲಿಷ್ಟ ರಾಷ್ಟ್ರಗಳು ರೂಪಿಸಿ ಜಾರಿಯಲ್ಲಿ ಇಟ್ಟಿರುವ ಜವಳಿ ರಫ್ತು ಕೋಟಾ ನಿಗದಿ ಮಾಡುವ ಬಹುಪಕ್ಷೀಯ ಒಪ್ಪಂದ ಕೊನೆಗೊಳ್ಳಲಿದೆ. ಅದರ ಲಾಭ ಪಡೆಯಲಾದರೂ ದೊಡ್ಡಬಳ್ಳಾಪುರವು ಕರ್ನಾಟಕದ ಶಂಷಾಬಾದ್ ಆಗುವಂತಾಗಲಿ.
ಅಧಿಕಾರಿ ಬಾಬುಗಳನ್ನು ದೂರುತ್ತಾ ಕೂರುವುದರಲ್ಲಿ ಅರ್ಥವಿಲ್ಲ.
೨೯.೧೦.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೦. ಚಿಕ್ಕ ಚಿಲ್ಲರೆ ವ್ಯಾಪಾರಕ್ಕೊಂದು ದೊಡ್ಡ ಸವಾಲು
ಊರಿಗೊಂದು ಪೇಟೆ ಬೀದಿ. ಶೆಟ್ಟಿ ಇದ್ದಲ್ಲಿ ಪಟ್ಟಣ. ಹಿಂದಿಗೂ ಇಂದಿಗೂ ಸಮಾನವಾಗಿ ಸಂದ ಎರಡು ಗಾದೆಗಳಿವೆ.
‘ಊರಿಗೆ ಬಂದವಳು ನೀರಿಗೆ ಬರದೇ ಎಲ್ಲಿ ಹೋದಾಳು’ ಎಂಬ ಗಾದೆಯನ್ನಂತೂ ಇವತ್ತಿಗೆ ಸರಿಹೊಂದುವ ಹಾಗೆ ‘ಸಿಟಿಗೆ ಬಂದವಳು ಸಿನಿಮಾಕ್ಕೆ ಬರದೇ ಇರುವಳೇ’ ಎಂತಲೋ ‘ಊರಿಗೆ ಬಂದವಳು ಪೇಟೆಗೆ ಬರದೆ ಎಲ್ಲಿಗೆ ಹೋಗುತ್ತಾಳೆ’ ಎಂತಲೋ ಬದಲಾಯಿಸಲು ಬರುತ್ತದೆ. ಆದರೆ ಮೂಲ ಸ್ವರೂಪದ ಎರಡು ಗಾದೆಗಳನ್ನು ಮಾರ್ಪಡಿಸುವ ಪ್ರಶ್ನೆಯೇ ಬರುವುದಿಲ್ಲ.
ನಮ್ಮ ಸ್ನೇಹಿತರೊಬ್ಬರು ಖ್ಯಾತ ಉದ್ಯಮಿ. ತಮ್ಮ ಮಕ್ಕಳಿಗೆ ಉದ್ಯಮವನ್ನು ಹಚ್ಚಿಕೊಡುವುದರ ಬದಲು ಎರಡು ಪ್ರತಿಷ್ಠಿತ ಉತ್ಪನ್ನಗಳ ಮಾರಾಟ ಏಜೆನ್ಸಿಗಳನ್ನು ಇಡಿಸಿಕೊಟ್ಟರು. ‘ಇದೇನಿದು, ತಯಾರಕರು ಹೋಗಿ ವಿತರಕರಾದಿರಲ್ಲ!’ ಎಂದು ನಾನು ಉದ್ಗರಿಸಿದಾಗ ಬಂದ ಉತ್ತರ ನನ್ನನ್ನು ನಿಬ್ಬೆರಗಾಗಿಸಿತು. ಅವರು ಹೇಳಿದರು. ಇನ್ನು ಮುಂದೆ ತಯಾರಕರಾಗುವುದರಲ್ಲಿ ಏನೂ ಸ್ವಾರಸ್ಯ ಇರುವುದಿಲ್ಲ.
ಡಬ್ಲೂ ಟಿಓ (ವಿಶ್ವ ವ್ಯಾಪಾರ ಸಂಸ್ಥೆ) ಬಂದ ಮೇಲೆ ತಯಾರಕರಾದವರು ಹತ್ತು ಪಟ್ಟು ಅಥವಾ ನೂರು ಪಟ್ಟು ಬೆಳೆಸಿಕೊಂಡರೆ ಮಾತ್ರ ಉದ್ಯಮಿಯಾಗಿ ಉಳಿಯಲು ಸಾಧ್ಯ. ಇಲ್ಲದಿದ್ದರೆ ಉಳಿಗಾಲವಿಲ್ಲ. ಬದಲಿಗೆ ಮಾರಾಟಗಾರ ಅಥವಾ ವಿತರಕರಾದರೆ ಒಳ್ಳೆಯ ಭವಿಷ್ಯವುಂಟು.
ಹೀಗೆ ಬದಲಾದ ಪರಿಸ್ಥಿಗೆ ಹೊಂದಿಕೊಳ್ಳದೆ ಬರಿದೇ ಪರಿತಪಿಸುವುದರಲ್ಲಿ ಅರ್ಥವಿಲ್ಲ. ತಯಾರಿಸಿದ್ದನ್ನು ಜನರಿಗೆ ಮುಟ್ಟಿಸುವುದಕ್ಕೇ, ಆ ಚಟುವಟಿಕೆಗೇ ಪ್ರಾಮುಖ್ಯ.
ಜಾಗತೀಕರಣವು ತರುತ್ತಿರುವ ಒಂದು ಸಣ್ಣ, ಆದರೆ ಅತಿ ಮುಖ್ಯ, ಬದಲಾವಣೆಗಳಲ್ಲಿ ಇದು ಒಂದು.
ಚಿಲ್ಲರೆ ಅಂಗಡಿ, ಕಿರಾಣಿ ಅಂಗಡಿ, ಶೆಟ್ಟರ ಅಂಗಡಿ, ಶೇಠರ ಅಂಗಡಿ, ಕಾಕಾ ಅಂಗಡಿ ಎಂದೆಲ್ಲ ಪ್ರಖ್ಯಾತವಾದ ಸಣ್ಣ ವ್ಯಾಪಾರಕ್ಕೆ ಉಳಿಗಾಲವಿಲ್ಲ ಎಂಬು ಮಾತೂ ಕೇಳಿ ಬರುತ್ತಿದೆ. ಟೌನು, ನಗರಗಳಲ್ಲಿ ಡಿಪಾರ್ಟ್‌ಮೆಂಟಲ್ ಸ್ಟೋರ್ಸ್‌ಗಳಿಗೆ ಭರ್ಜರಿ ವ್ಯಾಪಾರ. ಸಣ್ಣ ಅಂಗಡಿಗಳ ಬದಲಿಗೆ ಈ ಫ್ಯಾಷನಬಲ್ ಅಂಗಡಿಗಳಿಗೆ ಧಾವಿಸಲು ಗ್ರಾಹಕರು ಬಯಸುತ್ತಾರೆ.
ಏನಿದರ ಅನುಕೂಲ? ಸರಕನ್ನು ಗ್ರಾಹಕ ಷೆಲ್ಫಿನಿಂದ ತಾನೇ ಆಯ್ದುಕೊಳ್ಳುವಾಗ ಸಂತೋಷ ಎನಿಸುತ್ತದೆ. ಒಂದೇ ಉತ್ಪನ್ನದ ವಿವಿಧ ಬ್ರಾ ಂಡ್‌ಗಳು ವಿವಿಧ ಗಾತ್ರ ತೂಕಗಳಲ್ಲಿ ಪಕ್ಕ ಪಕ್ಕ ರಾರಾಜಿಸಿದಾಗ ಹೆಕ್ಕಿಕೊಳ್ಳುವಾಗ ಗ್ರಾಹಕನಿಗೆ ಖುಷಿ ಎನಿಸುತ್ತದೆ.
ಚಿಲ್ಲರೆ ಅಂಗಡಿ ಮಾಲೀಕ ಮುಂಚಿನಿಂದಲೂ ಸರಕು ಮಾರುವಾಗ ತನ್ನ ಬುದ್ಧಿ ಖರ್ಚು ಮಾಡಿ ಯಾವುದೇ ಉತ್ಪನ್ನ ಕುರಿತಂತೆ ಹೋಲಿಕೆ ನೀಡುವುದೇ ಅಲ್ಲದೇ ತನಗೆ ಗೊತ್ತಿರುವ ಗುಣಾವಗುಣಗಳ ಬಗೆಗೆ ಬಿಡಿ ಬಿಡಿಯಾಗಿ ಹೇಳುತ್ತಿದ್ದ. ಆತನ ಕೌನ್ಸಲಿಂಗ್ ವಾಸ್ತವವಾಗಿ ಗ್ರಾಹಕನ ಪಾಲಿಗೆ ಅಪ್ಯಾಯಮಾನ ಆಗಿರುತ್ತಿತ್ತು.
ಇನ್ನೊಂದು ವಿಶೇಷವೆಂದರೆ ಬಹುರಾಷ್ಟ್ರೀಯ ಕಂಪೆನಿಗಳ ಶೈಲಿಯ ವ್ಯಾಪಾರದಲ್ಲಿ ಮಾರಾಟಗಾರನಿಗೂ ಗ್ರಾಹಕನಿಗೂ ಮೊಕಾಬಿಲೆ ಇಲ್ಲ. ಸಂಪೂರ್ಣ ಅಪರಿಚಿತರು ಇಬ್ಬರೂ. ಚಿಲ್ಲರೆ ಅಂಗಡಿಗಳಲ್ಲಿ ಇಡುವುದಕ್ಕಿಂತ ಹೆಚ್ಚು ಬೆಲೆ ನಿಗಧಿ ಆಗಿರುತ್ತದೆ. ಏಕೆಂದರೆ ದಾಸ್ತಾನು ಜೋಡಿಸುವುದು, ಪ್ರದರ್ಶನ ಮುಂತಾದುವು ದುಬಾರಿಯಾಗುತ್ತದೆ.
ಚಿಲ್ಲರೆ ಅಂಗಡಿಗಳು ಮಾಯವಾದರೆ ಸೂಪರ್ ಬಜಾರ್ ಅಥವಾ ಡಿಪಾರ್ಟ್‌ಮೆಂಟಲ್ ಸ್ಟೋರ್ಸ್ ಎಂಬಲ್ಲಿ ಎಲ್ಲವೂ ಪ್ಯಾಕೇಜ್ ಆದ ಸರಕೇ. ತೂಗಿ ಅಳೆದು ಪೂರೈಸುವ ಸಮಾಚಾರವೇ ಇಲ್ಲ.
ನಿತ್ಯ ಬಳಕೆಯ ವಸ್ತುಗಳೇ ಅಲ್ಲದೆ ಗೃಹಕೃತ್ಯ ಯಂತ್ರೋಪಕರಣ ಐಟಂಗಳೂ ಸೇರಿದಂತೆ ವಿವಿಧ ತಯಾರಿಕಾ ಉತ್ಪನ್ನಗಳು ಇದೀಗ ದೊಡ್ಡ ದೊಡ್ಡ ಷೋರೂಂಗಳಲ್ಲಿಟ್ಟಂತೆ ಗ್ರಾಮ ಪ್ರದೇಶಗಳಲ್ಲಿ ಮಾರಾಟಕ್ಕೆ ಬರುತ್ತವೆ. ಬಹುರಾಷ್ಟ್ರೀಯರೂ, ದೊಡ್ಡ ದೊಡ್ಡ ಬ್ರ್ಯಾಂಡ್ ಸರಕಿರನ ತಯಾರಕರು ಇದೀಗ ಗ್ರಾಮ ಮಾರುಕಟ್ಟೆಗಳತ್ತ ದೃಷ್ಟಿ ಹರಿಸುತ್ತಿದ್ದಾರೆ.
ಬಹುರಾಷ್ಟ್ರೀಯರ ಮಾರುಕಟ್ಟೆ  ಸಿದ್ಧಾಂತ ಸುಲಭವಾಗಿ ಮೂಡಿರುವಂಥದ್ದಲ್ಲ. ಅವರ ಪ್ರಕಾರ ವಿಶ್ವದ ಶೇ. ೮೦ ಜನಸಂಖ್ಯೆಯ ಅಭಿವೃದ್ಧಿಶೀಲ ರಾಷ್ಟ್ರಗಳಲ್ಲಿದೆ. ಹೀಗಾಗಿ ಅಲ್ಲಿನ ಗ್ರಾಹಕರ ಸಂಖ್ಯೆ ಐನೂರು ಕೋಟಿ. ಅವರ ಜೀವನ ಮಟ್ಟ ಸುಧಾರಿಸಿದರೆ, ಅವರ ಖರೀದಿ ಸಾಮರ್ಥ್ಯ ಹೆಚ್ಚಾದರೆ ಉತ್ಪನ್ನಗಳಿಗೆ ಬೇಡಿಕೆ ಏರಿದಂತೆಯೇ ಸರಿ. ವಿಶ್ವಬ್ಯಾಂಕು, ಅಂತಾರಾಷ್ಟ್ರೀಯ ಹಣಕಾಸು ನಿಧಿ, ಅಂತಾರಾಷ್ಟ್ರೀಯ ಅಭಿವೃದ್ಧಿ ಏಜೆನ್ಸಿ, ಕಡೆಗೆ ವಿಶ್ವ ವಾಣಿಜ್ಯ ಸಂಸ್ಥೆ (ಡಬ್ಲ್ಯುಟಿಓ) ಇಲ್ಲೆಲ್ಲ ಅಭಿವೃದ್ಧಿ ಹೊಂದಿದ ರಾಷ್ಟ್ರಗಳು ಸಕ್ರಿಯವಾಗಿ ಭಾಗವಹಿಸುವುದು ಹೊಸ ಹೊಸ ಮಾರುಕಟ್ಟೆಗಳು ಸೃಷ್ಟಿಯಾಗುತ್ತವೆ ಎಂಬ ಒಂದೇ ಕಾರಣಕ್ಕೆ!
ಈ ಹಿನ್ನೆಲೆಯಲ್ಲಿ ಭಾರತ ಹೇಗಿದೆ ಎಂದೂ ದೃಷ್ಟಿ ಹರಿಸಬಹುದು. ಇಲ್ಲಿನ ಜನಸಂಖ್ಯೆ ೧೦೦ ಕೋಟಿಗೂ ಹೆಚ್ಚು. ಅದರಲ್ಲಿ ಸುಮಾರು ೭೦ ಕೋಟಿ ಜನರು ಗ್ರಾಮೀಣ ಹಾಗೂ ಪಟ್ಟಣ ಪ್ರದೇಶಗಳಲ್ಲಿ ಜೀವಿಸಿರುವವರು. ಇಷ್ಟು ಜನ ಸೃಷ್ಟಿಸುವ ಮಾರುಕಟ್ಟೆಯು ಅಮೆರಿಕದಲ್ಲಿ ಲಭ್ಯವಿರುವ ಮಾರುಕಟ್ಟೆಯ ಎರಡು ಪಟ್ಟು ಆಗಿರುತ್ತದೆ.
ಭಾರತದ ಅನ್ವಯಿಕ ಅರ್ಥಶಾಸ್ತ್ರ ಸಂಶೋಧನೆ ಕುರಿತ ರಾಷ್ಟ್ರೀಯ ಪರಿಷತ್ತಿನ ಅಂದಾಜಿನ ಪ್ರಕಾರ ೨೦೦೬-೦೭ರಲ್ಲಿ , ಈ ಪೈಕಿ ೪೦ ಕೋಟಿ ಕುಟುಂಬಗಳ ತಲಾ ವಾರ್ಷಿಕ ವರಮಾನ ರೂ. ೨೨೦೦೦ ದಿಂದ ರೂ. ೪೫೦೦೦ ವರೆಗೆ ಇರುತ್ತದೆ.
ಅದೇ ಅಧ್ಯಯನ ವರದಿಯು ಹೇಳುವಂತೆ ವ್ಯಾಪಾರದಲ್ಲಿ ಲಾಭಾಂಶ ಕಡಿಮೆ ಇರಬಹುದು. ಆದರೆ ಬೃಹತ್ ಪ್ರಮಾಣದ ಸರಕು ಮಾರಾಟ ಕಾಣುವುದರಿಂದ ಒಟ್ಟಾರೆ ಗಿಟ್ಟುಪಾಟು ಅಧಿಕ.
ಈಚೆಗೆ ನೆದರ್‌ಲೆಂಡಿನ ಒಂದು ಕಂಪೆನಿಯು ಖಾಸಗಿ ವಲಯ ಬ್ಯಾಂಕುಗಳಲ್ಲಿ ಅಚ್ಚುಕಟ್ಟಾಗಿ ರೂಪುಗೊಂಡಿದ್ದ ವೈಶ್ಯ ಬ್ಯಾಂಕನ್ನು ಷೇರು ಖರೀದಿ ಮೂಲಕ ವಶಕ್ಕೆ ತೆಗೆದುಕೊಂಡಿತು. ಅದರ ಪರಿಣಾಮವಾಗಿ ಆ ಬ್ಯಾಂಕ್ ಐಎನ್‌ಜಿ ವೈಶ್ಯ ಬ್ಯಾಂಕ್ ಆಯಿತು. ವಶಕ್ಕೆ ತೆಗೆದುಕೊಳ್ಳುವ ಪ್ರಕ್ರಿಯೆ ಪೂರ್ಣಗೊಂಡ ಮೇಲೆ ಐಎನ್‌ಜಿ ಬ್ಯಾಂಕಿನ ವಿದೇಶಿ ವರಿಷ್ಠರು ಭಾರತಕ್ಕೆ ಭೇಟಿ ಕೊಟ್ಟಿದ್ದರು. ವೈಶ್ಯ ಬ್ಯಾಂಕಿನ ಮೂಲದ ಸಣ್ಣ ಪ್ರಮಾಣದ ಬ್ಯಾಂಕಿಂಗ್ ವ್ಯವಹಾರದ ಅನುಭವವನ್ನು ಯೂರೋಪಿನ ಕೆಲವು ರಾಷ್ಟ್ರಗಳಲ್ಲಿ ಕೆಲಸಕ್ಕೆ ಹಚ್ಚುವುದಾಗಿ ಅವರು ಹೇಳಿದರು. ಹೀಗೆ ಬಹುರಾಷ್ಟ್ರೀಯರು ವ್ಯಾಪರ ಮಾಡುವುದಕ್ಕೆ ಮಾತ್ರ ಬರುತ್ತಾರೆ ಎನ್ನುವಂತಿಲ್ಲ. ಅನುಭವಕ್ಕಾಗಿ ಸಹಾ ಬರುತ್ತಾರೆ.
ಗ್ರಾಹಕರಿಗೆ ಚಿಲ್ಲರೆ ವ್ಯಾಪಾರ ಸೇವೆ ಒದಗಿಸುವ ಬಗೆಗೆ ನಡೆದ ಅನುಭವವನ್ನು ಬಹುರಾಷ್ಟ್ರೀಯರು ಭಾರತದಲ್ಲಿ ಪಡೆಯುತ್ತಾರೆ. ಅನಂತರ ಅದರ ಲಾಭದ ಆಧಾರದ ಮೇಲೆ ದಕ್ಷಿಣ ಏಷ್ಯ, ಆಫ್ರಿಕ, ಲ್ಯಾಟಿನ್ ಅಮೆರಿಕ ಮತ್ತು ಪೂರ್ವ ಯೂರೋಪ್ ಇಲ್ಲೆಲ್ಲ ವ್ಯಾಪಾರ ಮಾಡುತ್ತಾರೆ.
ಭಾರತದ ಚಿಲ್ಲರೆ ವ್ಯಾಪಾರದ ಸಾಧ್ಯತೆಗಳ ಬಗೆಗೆ ಬಲ್ಲವರು ಮಾತನಾಡುವಾಗ, ಖರೀದಿ ಸಾಮರ್ಥ್ಯ ಮತ್ತು ಬಳಕೆ ಹೆಚ್ಚಳ ಇವು ಎಷ್ಟಾಗುತ್ತದೆಂದು ಅಳೆದರೆ ಅದರ ೯೦ ಬಾಗವು ಅತಿ ಬಡವರು ಮತ್ತು ಬಡವರಿಂದ ಬಂದ ಕೊಡುಗೆಯಾಗಿರುತ್ತದೆ ಎಂದಿದ್ದಾರೆ.
ಬಳಕೆ ವಸ್ತುಗಳ ವಿಚಾರ ಬಂದಾಗ ಗ್ರಾಮ ಮಾರುಕಟ್ಟೆಯ ರುಚಿ ಹತ್ತುತ್ತಿರುವುದು ಈಗ ಎನ್ನುವಂತಿಲ್ಲ. ಬೆಂಕಿಪೊಟ್ಟಣ, ಚಹಾಪುಡಿ, ಸಾಬೂನು, ದಂತ ಮಂಜನ ಪುಟಿ (ಈಗ ಟೂತ್‌ಪೇಸ್ಟು ಮತ್ತು ಟೂತ್ ಬ್ರಷ್), ಸಿಗರೇಟು ಮುಂತಾದ ಹತ್ತಾರು ಸರಕುಗಳನ್ನು ಅರ್ಧ ಶತಮಾನ ಕಾಲದಿಂದ ಬಹುರಾಷ್ಟ್ರೀಯ ಕಂಪೆನಿಗಳವರು ಭಾರತದ ಹಳ್ಳಿಗಳಿಗೆ ಯಶಸ್ವಿಯಾಗಿ ಮಾರಿದ್ದಾರೆ. ಅಂದರೆ ಮಾರಾಟ ಜಾಲ ಈಗಾಗಲೇ ಹರಡಿಕೊಂಡಿದೆ. ಈಗ ಅದನ್ನು ಆಧುನಿಕಗೊಳಿಸುವ ಮತ್ತು ಬಲಪಡಿಸುವ ಕಾರ್ಯ ಮಾತ್ರ ಆಗಬೇಕಾಗಿದೆ.
ಗ್ರಾಮ ಪ್ರದೇಶಗಳಲ್ಲಿ ಜನರು ವೆಚ್ಚ ಮಾಡುವ ೧೦೦ ಪೈಸೆಯಲ್ಲಿ ದಿನಸಿ ಸಾಮಗ್ರಿಗಳಿಗಾರಿ ೩೪ ಪೈಸೆ ಮತ್ತು ಕೃಷಿ ಮೂಲ ಸಾಮಗ್ರಿಗಾಗಿ ೧೪ ಪೈಸೆ ಬಿಟ್ಟರೆ ಮಿಕ್ಕ ೫೨ ಪೈಸೆ ವಾಸ್ತವವಾಗಿ ನಾನಾ ತಯಾರಿಕಾ ಉತ್ಪನ್ನಗಳಿಗಾಗಿ (ಮುಖ್ಯವಾಗಿ ಲೋಲುಪ ಉತ್ಪನ್ನಗಳಿಗಾಗಿ) ವೆಚ್ಚವಾಗುತ್ತದೆ.
ಟಿ.ವಿ. ಸೌಂಡ್ ಸಿಸ್ಟಂ, ಮೋಟಾರ್ ಬೈಕ್ ಮತ್ತು ಮೊಪೆಡ್, ಉಡುಗೆ ತೊಡುಗೆ ಮತ್ತು ಪಾದರಕ್ಷೆ, ಔಷಧ ಮತ್ತು ಶೃಂಗಾರ ಸಾಧನ ಮುಂತಾದುವು ಗ್ರಾಮಸ್ಥರ ಹಣವನ್ನೂ ಸಾಕಷ್ಟು ತಿಂದು ಹಾಕುತ್ತಿದೆ.
ಅಷ್ಟೇಕೆ ಮೊಬೈಲ್ ಫೋನ್ ಸೇವೆ ದರಗಳನ್ನು ಇಳಿಸುತ್ತಾ ಹೋದಂತೆಲ್ಲ ಮೊಬೈಲ್‌ಗಳ ಸಂಖ್ಯೆ ಗ್ರಾಮಗಳಲ್ಲಿ ಹೆಚ್ಚುತ್ತಾ ಹೋಗುತ್ತಿದೆ.
ದುಬಾರಿ ವಸ್ತುಗಳು ಮತ್ತು ವಾಹನಗಳನ್ನು ಖರೀಸಲು ಸುಲಭ ಕಂತುಗಳಲ್ಲಿ ಸಾಲ ಕೊಡುವ ಹಣಕಾಸು ಸಂಸ್ಥೆಗಳು ಗ್ರಾಮ ಮತ್ತು ಪಟ್ಟಣಗಳಲ್ಲಿ ತಮ್ಮ ವ್ಯವಹಾರವನ್ನು ಮುಂಚಿಗಿಂತ ಹೆಚ್ಚು ಮಾಡಿಕೊಂಡಿವೆ. ವಿಮಾ ಕ್ಷೇತ್ರಕ್ಕೆ ಖಾಸಗಿಯವರು ಪ್ರವೇಶ ಮಾಡಿದಂತೆ ವಿಮಾ ಯೋಜನೆಗಳನ್ನು ಪ್ರಚುರಪಡಿಸುವ ಸಿಬ್ಬಂದಿ ಗ್ರಾಮ ಪಟ್ಟಣಗಳಿಗೆ ಹೋಗುವುದು ಹೆಚ್ಚಾಗಿದೆ. ಆ ಸಿಬ್ಬಂದಿ ಹೇಳುವ ಪ್ರಕಾರ ವಿಮೆ ಪ್ರೀಮಿಯಂ ತುಂಬುವ ಬದಲು ಲೋಲುಪ ವಸ್ತುಗಳ ಖರೀದಿ ಮತ್ತು ಕಂತು ಪೂರೈಕೆಗೆ ಹಣ ನೀಡಲು ಮುಂದಾಗುತ್ತಾರೆ!.
ಜಾಹೀರಾತುದಾರರ ಸಲುವಾಗಿ ಬಳಕೆ ಶೈಲಿ ಗುರುತಿಸಿಕೊಡುವ ಭಾರತೀಯ ವಾಚಕತಾ ಸಮೀಕ್ಷೆ (ಐಆರ್‌ಎಸ್) ಮೂಲದವರು ಸ್ವಾರಸ್ಯಕರ ಅಂಶಗಳನ್ನು ಹೊರಗೆಡಹಿದ್ದಾರೆ. ೧೯೯೯ರಲ್ಲಿ ಗ್ರಾಮ ಪ್ರದೇಶಗಳ ಶೇ. ೮೩ ಮನೆಗಳಲ್ಲಿ ಖಾದ್ಯ ತೈಲವನ್ನು ಚಿಲ್ಲರೆಯಾಗಿ ಕಿಲೋಗ್ರಾಂ ಅಥವಾ ಲೀಟರ್ ಲೆಕ್ಕದಲ್ಲಿ ಅಳೆದು ತೂಗಿಕೊಳ್ಳುವ ವಾಡಿಕೆ ಇತ್ತು. ೨೦೦೨ರಲ್ಲಿ ಅಂಥ ಮನೆಗಳ ಸಂಖ್ಯೆ ಶೇ. ೭೦ ಕ್ಕೆ ಇಳಿಯಿತು. ಅದೇ ವೇಳೆ ಎಣ್ಣೆಯನ್ನು ಪ್ಯಾಕೇಜ್ ಮಾಡಿದ ಉತ್ಪನ್ನದ ರೂಪದಲ್ಲಿ ಖರೀದಿಸುವುದು ಶೇ.೬.೭ ಇದ್ದುದು ಶೇ. ೯.೩ ಆಯಿತು.
ಸಾವಿರಕ್ಕೆ ೧೬ ಮನೆಗಳಲ್ಲಿ ಟೆಲಿಫೋನ್ ಇತ್ತು. ಅದು ಸಾವಿರಕ್ಕೆ ೪೭ಕ್ಕೆ ಏರಿತು. ಟಿವಿಗಳು ಇರುವ ಮನೆಗಳು ಶೇ. ೧೯ ಇದ್ದುದು ಶೇ. ೨೫ ಆಯಿತು. ಬಿಸ್ಕತ್ತು ಖರೀದಿಸುವ ಕುಟುಂಬಗಳ ಸಂಖ್ಯೆ ೪೪ ಇದ್ದುದು ಶೇ. ೬೦ಕ್ಕೆ ಏರಿತು.
ಇದೆಲ್ಲ ಗ್ರಾಮ ಮತ್ತು ಪಟ್ಟಣ ಪ್ರದೇಶಗಳ ಜೀವನ ಶೈಲಿಯು ನಿಧಾನವಾಗಿ ಆದರೂ ಸ್ಫುಟವಾಗಿ ಬದಲಾಗುತ್ತಿರುವುದನ್ನು ಸೂಚಿಸುತ್ತದೆ.
ಮೆಟ್ರೋದಂಥ ಬೃಹತ್ ಮಳಿಗೆ ಸ್ಥಾಪನೆ ವಿರುದ್ಧ ಎಪಿಎಂಸಿಗಳ ವರ್ತಕರು ಸಿಡಿದೆದ್ದಿದ್ದಾರೆ. ಇವರ ಪ್ರತಿರೋಧವನ್ನು ಲೆಕ್ಕಿಸದೆ ರೈತರು ತಮ್ಮ ಉತ್ಪನ್ನವನ್ನು ಅದೇ ಮೆಟ್ರೊ ಬಹುರಾಷ್ಟ್ರೀಯ ವ್ಯವಸ್ಥೆಗೆ ಮಾರಲು ಮುಂದಾಗುವುದಿಲ್ಲ ಎಂಬುದಕ್ಕೆ ಏನು ಖಾತರಿ? ಪರಸ್ಪರ ಲಾಭಕಾರಿ ಎಂದು ಮನವರಿಕೆ ಆದರೆ ಧಾನ್ಯವನ್ನು ಬೆಳೆದು ಪೂರೈಸುವ ರೈತರೂ, ಅದನ್ನು ಬೃಹತ್ ಪ್ರಮಾಣದಲ್ಲಿ ಖರೀದಿಸಿ ಮಾರಾಟ ಮಾಡಬಲ್ಲ ಬಹುರಾಷ್ಟ್ರೀಯರೂ ಸಹಜವಾಗಿ ಏಕೀಭವಿಸುತ್ತಾರೆ. ಆದ್ದರಿಂದ ಬೀಸುವ ಬದಲಾವಣೆ ಗಾಳಿ ರಭಸವಾದಾಗ ಅದಕ್ಕೆ ಸಿಕ್ಕಿ ತೂರಿ ಹೋಗುವುದು ಅನಿವಾರ್ಯವಾಗುತ್ತದೆ. ಚಿಲ್ಲರೆ ವ್ಯಾಪಾರದವರು ಸಹಾ ತಮ್ಮ ವ್ಯಾಪಾರ ವೈಖರಿಯನ್ನು ಬದಲಾಯಿಸಿಕೊಳ್ಳದಿದ್ದರೆ ಉಳಿಗಾಲ ಇರುವುದಿಲ್ಲ. ಅವರಿಗೆ ಇರುವುದು ಒಂದೇ ಉಪಾಯ, ತಾವು ಮಾರಾಟ ಮಾಡುವಾಗ ಗ್ರಾಹಕನಿಗೆ ವಸ್ತುವನ್ನು ಮಾತ್ರವಲ್ಲದೆ ಹೆಚ್ಚುವರಿಯಾಗಿ ಕೆಲವು ಅನುಕೂಲಗಳನ್ನು ಒದಗಿಸುವುದಾಗಿ ಚಿಲ್ಲರೆ ವ್ಯಾಪಾರದವರು ಬಿಂಬಿಸಬೇಕು. ಅದನ್ನು ಒದಗಿಸಬೇಕು. ಆ ಸೇವೆಯ ಅಂಶವು ಬಹುರಾಷ್ಟ್ರೀಯರ ವ್ಯಾಪ್ತಿಗೆ ಮೀರಿರಬೇಕು. ವಹಿವಾಟು ವೆಚ್ಚವನ್ನು ಕಡಿಮೆ ಇರಿಸಿ, ಒಳ್ಲೆಯ ಗುಣಮಟ್ಟದ ಸರಕನ್ನೇ  ಬಹುರಾಷ್ಟ್ರೀಯರಿಗಿಂತ ಅಗ್ಗದಲ್ಲಿ ಪೂರೈಸಲು ಚಿಲ್ಲರೆ ವ್ಯಾಪಾರಗಾರರಿಗೆ ಮಾತ್ರ ಸಾಧ್ಯ.
ಇನ್ನಿತರ ಅನುಕೂಲಗಳನ್ನು ರೂಪಿಸಿಕೊಳ್ಳುವುದು ಅಗತ್ಯ. ಜಾಗತೀಕರಣದ ಪರಿಣಾಮವು ತಲಸ್ತರಕ್ಕೆ ಇಳಿಯುವುದಕ್ಕೆ ಹೆಚ್ಚು ಸಮಯ ಹಿಡಿಸುವುದಿಲ್ಲ.
೨೧.೦೨.೨೦೦೪



ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೧. ವ್ಯಾಟ್ ಜಾರಿ-ತೆರಿಗೆ ಬಾಚಲು ಕೇಂದ್ರ-ರಾಜ್ಯ ಪೈಪೋಟಿ
ದೇಶದಲ್ಲೇ ಅತ್ಯಂತ ವ್ಯಾಪಕವಾದಿ ತೆರಿಗೆ ಯಾವುದು?  ಈ ಪ್ರಶ್ನೆಗೆ ಎಂಥ ಸಾಮಾನ್ಯ ಗ್ರಾಹಕನಾದರೂ ಥಟ್ಟನೇ ಉತ್ತರಿಸುತ್ತಾನೆ, ಮಾರಾಟ ತೆರಿಗೆ ಎಂಬುದಾಗಿ.
ಆದಾಯ ಕರದಿಂದ ಹೆಚ್ಚು ನೋವುಂಡವರು ಇರಬಹುದು. ಅದರಿಂದ ತಪ್ಪಿಸಿಕೊಳ್ಳುವವರು ಸದ್ಯ ಸಾಕಷ್ಟು  ಇರಬಹುದು. ಅದರ ಮಾರಾಟ ತೆರಿಗೆ ವಿಷಯ ಬಂದಾಗ ಈ ಎರಡೂ ಮಾತು ಸಲ್ಲುವುದಿಲ್ಲ.
ಕೇಂದ್ರ ಸರ್ಕಾರವೂ ಮಾರಾಟಕರ ವಿಧಿಸುತ್ತದೆ. ರಾಜ್ಯ ಸರ್ಕಾರಗಳೂ ಇದನ್ನು ಹೇರುತ್ತವೆ. ಬಹುತೇಕ ಉತ್ಪನ್ನಗಳು ಇದರ ವ್ಯಾಪ್ತಿಗೆ ಬರುತ್ತವೆ. ಅಷ್ಟೇ ಅಲ್ಲ; ಬೇರೆ ಬೇರೆ ಹಂತಗಳಲ್ಲಿ ಇದು ಬೀಳುತ್ತದೆ. ಒಂದೊಂದು ರಾಜ್ಯದಲ್ಲಿ ಒಂದೊಂದು ದರ, ಹೇರಿಕೆ ರೀತಿ ಬೇರೆ ಬೇರೆ. ತೆರಿಗೆ ವ್ಯತ್ಯಾಸದ ಲಾಭ ಪಡೆದು ರಾಜ್ಯಗಳ ನಡುವೆ ನಡೆಯುವ ವಹಿವಾಟೇ ಬಹಳ ದೊಡ್ಡದು.
ಎಲ್ಲ ರಾಜ್ಯಗಳಲ್ಲೂ ಏಕರೂಪವಾದ ಮಾರಾಟಕರ ಬೀಳುವಂತಾಗಬೇಕು ಎಂಬ ಆಶಯ ಬಹಳ ಹಳೆಯದು. ಅತ್ಯಂತ ಬಿಸಿ ಮುಟ್ಟಿಸಬಲ್ಲ ಈ ಒಂದೇ ತೆರಿಗೆ ಬಾಬಿಗೆ ರಾಜ್ಯಗಳು ಮತ್ತು ಕೇಂದ್ರ ಸರ್ಕಾರ ಒಟ್ಟಿಗೇ ಜೋತು ಬೀಳಬೇಕೆ? ಒಂದಿಷ್ಟು ಸುಧಾರಣೆಗೆ ಒಳಪಡಿಸಲು ಸಾಧ್ಯವಿಲ್ಲವೆ? ಮಾರಾಟ ತೆರಿಗೆಗೆ ಸಂಬಂಧಪಟ್ಟಂತೆ ಇಂಥ ಹಲವು ವಿಚಾರಗಳತ್ತ ಗಮನಹರಿಸಿದರೂ ಏನೂ ಸಾಧ್ಯವಾಗಿರಲಿಲ್ಲ. ಆದರೆ ವ್ಯಾಟ್ – ಅಂದರೆ ಮೌಲ್ಯವರ್ಧಿತ ತೆರಿಗೆ – ಇದನ್ನು ಜಾರಿಗೆ ತರಬೇಕೆನ್ನುವ ಬಗೆಗೆ ಒಂದೂವರೆ ದಶಕದಿಂದ ಚರ್ಚೆ ನಡೆದಿರುವುದುಂಟು ದೇಶದಲ್ಲಿ. ಇದರ ಮೂಲ ರೂಪದ ಮಾಡ್‌ವ್ಯಾಟ್ – ಅಂದರೆ ಮಾಡಿಫೈಡ್ ವ್ಯಾಟ್ – ಬಗೆಗೆ ತಜ್ಞರು ಚರ್ಚಿಸಲು ಆರಂಭಿಸಿದ್ದು ೨೫ ವರ್ಷಗಳ ಹಿಂದೆ. ಆದರೆ ವಿದೇಶಗಳಲ್ಲಿ ಪರಿಣಾಮಕಾರಿ ಆಗಿದೆ ಎನ್ನುವ ಮುಖ್ಯ ಕಾರಣದಿಂದ ನಮ್ಮ ದೇಶದಲ್ಲೂ ವ್ಯಾಟ್ ಪದ್ಧತಿಯನ್ನು ಜಾರಿಗೆ ತರಲು ಸಾಧ್ಯ ಆಗಿರುವುದು ಈಗ ಮಾತ್ರ. ಇದೇ ವರ್ಷದ ಏಪ್ರಿಲ್ ಒಂದರಿಂದ ಎಲ್ಲ ರಾಜ್ಯಗಳಲ್ಲಿ ಮತ್ತು ಕೇಂದ್ರಾಡಳಿತ ಪ್ರದೇಶಗಳಲ್ಲಿ ಇದು ಏಕಕಾಲಕ್ಕೆ ಜಾರಿಗೆ ಬರುತ್ತಿದೆ. ವಾಸ್ತವವಾಗಿ ಎರಡು ವರ್ಷದ ಹಿಂದೆಯೇ ಜಾರಿಗೆ ಬರಬೇಕಿತ್ತು. ರಾಜ್ಯ ಸರ್ಕಾರಗಳು ಮತ್ತು ಕೇಂದ್ರ ಸರ್ಕಾರ ಏಕೀಭವಿಸುವುದು ಸುಲಭವೇ? ರಾಜ್ಯಗಳಲ್ಲೂ ಪರಸ್ಪರ ತಾಕಲಾಟ ವೈರುಧ್ಯಗಳೇನು ಕಡಿಮೆಯೇ? ಕೊನೆಗೂ ಇದೀಗ ಜಾರಿ ಆಗುತ್ತಿದೆ.
ಈ ತೆರಿಗೆಗೆ ಒಂದು ಫ್ಯಾನ್ಸಿಯಾದ ಹೆಸರು ಇಡಬೇಕೆಂಬ ಯತ್ನಗಳು ಸಹಾ ನಡೆದಿವೆ. ರಾಜ್ಯ ಸರ್ಕಾರದ ವಾಣಿಜ್ಯ ತೆರಿಗೆ ಇಲಾಖೆಯು ವ್ಯಾಪಾರಗಾರರೆಲ್ಲ ಅದನ್ನು ಒಪ್ಪಿಕೊಳ್ಳುವಂತೆ ಮಾಡಬೇಕೆಂದು ಹೆಣಗುತ್ತಿದೆ. ಜಿಲ್ಲಾ ಮಟ್ಟದ ಹಾಗೂ ರಾಜ್ಯ ಮಟ್ಟದ ಸಮಾವೇಶಗಳಲ್ಲಿ ವ್ಯಾಟ್ ಬಗೆಗೆ ಅಧಿಕಾಧಿಕ ಅರಿವು ಮೂಡಿಸುವ ಪ್ರಯತ್ನಗಳು ಮುಂದುವರೆದಿವೆ. ಅಂಥ ವ್ಯಾಟ್‌ನ ಮಹತ್ವವಾದರೂ ಸೊಬಗಾದರೂ ಏನು?
ಯಾವುದೇ ವಸ್ತು ಮಾರಾಟಕ್ಕೆ ಸಿದ್ಧವಾದ ಮೇಲೆ ಮಾತ್ರವಲ್ಲದೆ ಮಾರಾಟಕ್ಕೆ ಮುನ್ನ ತಯಾರಿಕೆಯ ವಿವಿಧ ಹಂತಗಳಲ್ಲಿ ನಾನಾ ರೂಪದಲ್ಲಿ ಮಾರಾಟ ಕರಕ್ಕೆ ಒಳಗಾಗುತ್ತದೆ. ಕಚ್ಚಾ ಸಾಮಗ್ರಿ, ಅದರ ಸಂಸ್ಕರಣೆಯ ಹಲವು ಹಂತ, ರೂಪಾಂತರ, ಪ್ಯಾಕೇಜಿಂಗ್, ಸಗಟು ಮಾರಾಟ, ಚಿಲ್ಲರೆ ಮಾರಾಟ ಹೀಗೆ ಹಲವು ಹಂತಗಳು. ಒಂದೊಂದು ಹಂತದಲ್ಲೂ ಬೇರೆ ಬೇರೆ ಸಾಮಗ್ರಿ, ಮನುಷ್ಯ ಶ್ರಮ, ಸಾಗಾಣಿಕೆ, ತಯಾರಿಕಾ ಪ್ರಕ್ರಿಯೆ ಮುಂತಾದುವೆಲ್ಲ ಕೂಡಿಕೊಳ್ಳುತ್ತಾ ಇರುತ್ತದೆ. ಅಂದರೆ ಪ್ರತಿ ಹಂತದಲ್ಲೂ ಅದರ ವೌಲ್ಯ ವೃದ್ಧಿಯಾಗುತ್ತಾ ಹೋಗುತ್ತದೆ. ಗ್ರಾಹಕನ ಕೈಗೆ ಬಳಕೆ ಉದ್ದೇಶಕ್ಕೆಂದು ತಲುಪುವ ತನಕ ಮೌಲ್ಯವರ್ಧನೆ ತಪ್ಪುವುದೇ ಇಲ್ಲ. ಒಂದು ವಿಶೇಷವೆಂದರೆ ಯಾವುದೇ ಹಂತದಲ್ಲೂ ಒಂದು ಮಟ್ಟಕ್ಕೆ ಬಿದ್ದಿದ್ದ ಮಾರಾಟ ತೆರಿಗೆ ಇರುವುದಷ್ಟೆ. ಅದು ಮೌಲ್ಯದೊಳಗೆ ಸೇರಿಕೊಂಡು ಮತ್ತೆ ಒಟ್ಟಾರೆ ಆಗಿ ಮುಂದಿನ ಹಂತದಲ್ಲಿ ತೆರಿಗೆಗೆ ಒಳಪಡುತ್ತದೆ. ಅಂತಿಮವಾಗಿ ಈ ಭಾರವು ಪೂರ್ತಿಯಾಗಿ ಬಳಕೆದಾರನ ಮೇಲೆ ವರ್ಗಾವಣೆ ಆಗುತ್ತದೆ.
ವ್ಯಾಟ್ ಇದನ್ನು ತಪ್ಪಿಸುತ್ತದೆ. ಎರಡನೇ ಹಂತದ ಅಂತ್ಯದಲ್ಲಿ ಒಟ್ಟಾರೆ ಬಿದ್ದಿದ್ದ ತೆರಿಗೆಯನ್ನು ಎರಡನೇ ಹಂತದ ಚಟುವಟಿಕೆಯ ವಾರಸುದಾರನಿಂದ ವಸೂಲಿ ಮಾಡುತ್ತಾರೆ. ಆದರೆ ಮೊದಲ ಹಂತದಲ್ಲಿ ಬಿದ್ದಿದ್ದ ತೆರಿಗೆಯನ್ನು ಕರಾರುವಕ್ಕಾಗಿ ಲೆಕ್ಕ ಹಾಕಿ ಮೊದಲನೇ ಹಂತದವನಿಗೆ ವಾಪಸು ಮಾಡಿ ಬಿಡುತ್ತಾರೆ. ಅಧಿಕೃತವಾಗಿ.
ಅಂದರೆ ಮೌಲ್ಯವರ್ಧನೆ ಆಗುತ್ತಿದ್ದಂತೆಲ್ಲ ಆಯಾ ಹಂತದವರಿಗೆ ತಮ ತಮಗೆ ಸಂಬಂಧವಿದ್ದಷ್ಟು ಮಾತ್ರ ತೆರಿಗೆ ಬೀಳುತ್ತದೆ. ಅಂತಿಮವಾಗಿ ಬಳಕೆದಾರನಿಗೆ ಭಾರ ಕಡಿಮೆ ಆಗುತ್ತದೆ.
ತೆರಿಗೆ ಅಧಿಕಾರಿಗಳು ಈ ವ್ಯಾಟ್ ಪದ್ಧತಿಯ ಬಗೆಗೆ ವ್ಯಾಪರಗಾರರಿಗೆ, ತಯಾರಕರಿಗೆ ಮನವರಿಕೆ ಮಾಡಿಕೊಡುತ್ತಿರುವುದಕ್ಕೆ ಇನ್ನೊಂದು ಕಾರಣವೂ ಉಂಟು. ಒಟ್ಟಾರೆ ತೆರಿಗೆ ಸಲ್ಲಿಸಿ, ತನ್ನದಲ್ಲದ ಹಿಂದಿನ ಹಂತಗಳ ಹೊಣೆಯ ಬಾಬಿನ ತೆರೆಗಿ ಮೊತ್ತ ಪಡೆಯುವ ಪ್ರಕ್ರಿಯೆಯಲ್ಲಿ ವ್ಯಾಪಾರಗಾರ/ ತಯಾರಿಕೆಗಾರ ಒಟ್ಟಾರೆ ಸರಪಳಿಯ ಒಂದೊಂದು ಕೊಂಡಿ ಅಥವಾ ಉಂಗುರವಾಗಿ ಪರಿಣಮಿಸುತ್ತಾ ಹೋಗುತ್ತಾನೆ. ಆಗ ತೆರಿಗೆ ಹಾರಿಸುವುದಕ್ಕೆ ಸಾಧ್ಯ ಆಗುವುದಿಲ್ಲ; ಏಕೆಂದರೆ ಹಿಂದಿನ ಹಂತದ ಹಾಗೂ ಮುಂದಿನ ಹಂತದವನು ಸರಪಳಿ ಭದ್ರಪಡಿಸುತ್ತಿರುತ್ತಾನೆ. ತಪ್ಪಿದರೆ ತೆರಿಗೆ ಕೊಟ್ಟ ಮೇಲೆ ಅದರ ಬಾಬಿನ ವಾಪಸು ಪಡೆಯುವುದು ಕೈ ಬಿಟ್ಟು ಹೋಗುತ್ತದೆ.
ರಾಜ್ಯಗಳಲ್ಲಿ ನೂರಾರು ದರಗಳಲ್ಲಿ ನಾನಾ ಬಗೆ ವಿಧಿಸುವ ತೆರಿಗೆಗಳಲ್ಲಿ ಗೊಂದಲ ಬಹಳ. ಅದನ್ನು ನಿವಾರಿಸಲು ಕಡಿಮೆ ಎಂದರೆ ಶೇ. ೧೦ ಹೆಚ್ಚೆಂದರೆ ಶೇ. ೧೨.೫ ಎನ್ನುವ ಮಟ್ಟದ ವ್ಯಾಟ್ ಮಾತ್ರ ವಿಧಿಸಲು ಈಗ ರಾಜ್ಯಗಳು ಸಮ್ಮತಿಸಿರುತ್ತವೆ. ವ್ಯಾಟ್ ಜಾರಿಗೆ ತಂದಾಗ ಕೇಂದ್ರ ಸರ್ಕಾರ ತಾನು ವಿಧಿಸುತ್ತಿರುವ ಮಾರಾಟ ಕರವನ್ನು ರದ್ದು ಮಾಡಬೇಕು. ಆದರೆ ವ್ಯಾಟ್ ಜಾರಿ ನಂತರದ ಮೂರು ವರ್ಷ ಅದನ್ನು ಮುಂದುವರೆಸಲು ಎಲ್ಲರೂ ಸಮ್ಮತಿಸಿದ್ದಾರೆ.
ಅದನ್ನು ಶೇ ೪ ರಿಂದ ೨ಕ್ಕೆ ಇಳಿಸಲಾಗುವುದು. ಮೂರನೆಯ ವರ್ಷದಲ್ಲಿ ಅದು ಶೇ ೧ ಮಾತ್ರ.
ಹೊಸ ವ್ಯವಸ್ಥೆಯಲ್ಲಿ ಒಟ್ಟಾರೆ ನಷ್ಟವಾಗುವುದು ರಾಜ್ಯಗಳಿಗೆ. ಹಿಂದಿನ ವ್ಯವಸ್ಥೆಯ ಕೇಂದ್ರ ಮಾರಾಟಕರ ಮತ್ತು ರಾಜ್ಯ ಮಾರಾಟಕರ ಒಟ್ಟು ಎಷ್ಟಾಗುತ್ತಿತ್ತೋ ಅಷ್ಟರ ಪ್ರಮಾಣದ ವ್ಯಾಟ್ ಸಂಗ್ರಹ ಇರುವುದಿಲ್ಲ. ರಾಜ್ಯಗಳಿಗೆ ಮೂರು ವರ್ಷ ನಷ್ಟ ತುಂಬಿ ಕೊಡಲು ಕೇಂದ್ರ ಒಪ್ಪಿದೆ. ಮೊದಲ ವರ್ಷ ಶೇ ೬೫ ರಿಂದ ೭೫ರಷ್ಟು, ಎರಡನೇ ವರ್ಷ ಶೇ ೪೦ ರಷ್ಟು ಹಾಗೂ ಮೂರನೇ ವರ್ಷ ಶೇ ೨೫ಷ್ಟು ತುಂಬಿಕೊಡಲಾಗುವುದು.
ಈ ವ್ಯವಸ್ಥೆಯಿಂದ ಕೈಗಾರೀಕರಣಕ್ಕೆ ಹೆಚ್ಚು ಒಳಗಾದ ರಾಜ್ಯಗಳಿಗೆ ಅಧಿಕ ನಷ್ಟ. ಹಿಂದುಳಿದ ರಾಜ್ಯಗಳಿಗೆ ಕಡಿಮೆ ನಷ್ಟ ಆಗುತ್ತದೆ ಎಂಬ ವಾದವೂ ಪ್ರಬಲವಾಗಿದೆ.
ಕೇಂದ್ರವೂ ಸೇರಿದಂತೆ ಒಟ್ಟಾರೆ ತೆರಿಗೆ ವ್ಯವಸ್ಥೆಯ ನಿಭಾವಣೆ ಹೊಣೆ ಹೊತ್ತ ರಾಜ್ಯಗಳು ವ್ಯಾಟ್ ಜಾರಿ ವೇಳೆ ತಾವು ತಮ್ಮ ಬೇಳೆ ಒಂದಿಷ್ಟು ಬೇಯಿಸಿಕೊಳ್ಳುತ್ತಲೇ ಇರಬೇಕೆಂದು ಬಯಸಿವೆ. ಮಾರಾಟ ಕರ ವ್ಯವಸ್ಥೆ ಸುಧಾರಣೆ ಜಾರಿ ಮಾಡುತ್ತಲೇ ಹೆಚ್ಚುವರಿ ಮಾರಾಟ ಕರ, ಮಾರಾಟ ಕರ ಸೆಸ್ ಮುಂತಾದ ಕೊಸರುಗಳನ್ನು ಇನ್ನು ಮುಂದೆ ಸಹಾ ಜಾರಿಯಲ್ಲಿ ಇಟ್ಟಿರಲು ಅವು ಹವಣಿಸುತ್ತಿವೆ! ವಿವಾದ ಹಾಗೆಯೇ ಇದೆ.
ಆಕ್ಟ್ರಾಯ್, ಪ್ರವೇಶ ತೆರಿಗೆ ಮುಂತಾದ ಚಿಲ್ಲರೆ ಬಾಬುಗಳನ್ನು ತಮ್ಮ ಸುಪರ್ದಿನಲ್ಲೇ ಇರಿಸಿಕೊಳ್ಳುವ ಹವಣಿಕೆ ರಾಜ್ಯಗಳದ್ದು.
ಈ ಬಗೆಯ ಇಬ್ಬಂದಿ ವಿಚಾರಗಳಿಂದ ಕೇಂದ್ರ ಸರ್ಕಾರವೂ ಹೊರತಾಗಿಲ್ಲ. ಅಡಿಷನಲ್ ಎಕ್ಸೈಜ್ ಸುಂಕದ ವ್ಯಾಪ್ತಿಯಲ್ಲುಳಿದು ಕೇಂದ್ರ ತೆರಿಗೆಗೆ ಮಾತ್ರ ಒಳಪಟ್ಟಿರುವ ಜವಳಿ, ಸಕ್ಕರೆ ಮತ್ತು ಹೊಗೆಸೊಪ್ಪು ಉತ್ಪನ್ನಗಳಲ್ಲಿ ಯಾವ ವ್ಯತ್ಯಾಸವೂ ಬೈಡ; ವ್ಯಾಟ್ ವ್ಯಾಪ್ತಿಗೆ ಅವು ಬರುವುದು ಬೇಡ ಎಂಬುದು ಕೇಂದ್ರದ ಹಟ. ಆದರೆ ಈ ವಿನಾಯಿತಿ ಪಡೆದ ಬಾಬುಗಳ ಮೇಲೆ ತಾವು ಪ್ರತ್ಯೇಕ ಮಾರಾಟಕರ ಹಾಕಲು ಅವಕಾಶ ಇರಬೇಕೆಂದು ರಾಜ್ಯಗಳು ಹಟ ಹಿಡಿದವೆ.
ವಾಣಿಜ್ಯ ಕರೆ (ಮಾರಾಟಕರ ಇತ್ಯಾದಿ) ವಸೂಲು ಸಂಬಂಧ ಕೇಂದ್ರ-ರಾಜ್ಯ ನಡುವೆ ಚೌಕಾಶಿ ವ್ಯವಹಾರ ಮತ್ತು ತಕರಾರುಗಳು ಕಳೆದ ನಾಲ್ಕು ವರ್ಷ ಚರ್ಚೆ ನಂತರವೂ ಇತ್ಯರ್ಥ ಕಾಣದೆ ಹಾಗೆಯೇ ಉಳಿದಿವೆ.
ದೇಶದಲ್ಲಿ ಹಲವಾರು ಸೇವಾ ಸೌಲಭ್ಯಗಳು ಮಾರಾಟಕರ ವ್ಯಾಪ್ತಿಗೆ ಇನ್ನೂ ಬಂದಿಲ್ಲ. ಅವುಗಳ ಮೇಲೆಲ್ಲ ರಾಜ್ಯಗಳು ತೆರಿಗೆ ವಿಧಿಸಬಹುದೆಂದು ಒಪ್ಪಿಕೊಳ್ಳಲಾಗಿದೆ. ಆ ಬಾಬುಗಳಲ್ಲಿ ಕೆಲವು ಹೀಗಿವೆ:
ಸಾರಿಗೆ, ಬಾವಿ ಕೊರೆಯುವುದು, ನಲ್ಲಿ ಕೆಲಸ, ಲೇಬರ್ ಕಾಂಟ್ರಾಕ್ಟ್, ಸ್ಫೋಟ ಗೊಳಿಸುವುದು, ಅಗೆಯುವುದು, ಜನರೇಟರ್ ಬಾಡಿಗೆಗೆ ಕೊಡುವುದು, ಕಂಪ್ಯೂಟರ್ ಅಥವಾ ಯಂತ್ರಗಳ ಸುಸ್ಥಿತಿ ನಿಭಾವಣೆ, ಫ್ಯಾಕ್ಸ್, ವಿಮೆ ಮುಂತಾದ ಸೇವೆ, ಫೋಟೊ ಕಾಪಿ ಸೇವೆ, ಕಮರ್ಷಿಯಲ್ ವಿನ್ಯಾಸ ಕಲೆ ಹಾಗೂ ವ್ಯಂಗ್ಯಚಿತ್ರ ರಚನೆ, ಮುದ್ರಣ, ಮುದ್ರಣ ಪೂರ್ವ ಸಂಸ್ಕರಣಾ ಸೇವೆ.
ಒಡವೆ ವಿನ್ಯಾಸ ಮತ್ತು ತಯಾರಿಕೆ, ವಜ್ರ ಅರೆಯುವುದು, ಪಿಠೋಪಕರಣ ಮತ್ತೆ ವಿಡಿಯೊ ಆಡಿಯೊ ಲೈಬ್ರರಿ, ಲೇವಾದೇವಿ, ಟಿವಿ ಕೇಬಲ್ ಸೇವೆ, ಸಾಹಸ ಕ್ರೀಡೆ, ನಟರು ನಾಟ್ಯಗಾರರು ಮತ್ತು ಸ್ಟಂಟ್ ಮನ್‌ಗಳ ಸೇವೆ.
ಆಸ್ಪತ್ರೆ, ನರ್ಸಿಂಗ್ ಹೋಂ, ಲ್ಯಾಬ್, ಹೆಲ್ತ್ ಕ್ಲಬ್, ಆಂಬುಲೆನ್ಸ್ ಸೇವೆ, ಅಂಗ ಮರ್ದನ ಚಿಕಿತ್ಸೆ, ವೈದ್ಯಸೇವೆ, ವಿಹಾರ ಪಾರ್ಕು.
ಬ್ಯೂಟಿಪಾರ್ಲರ್, ಹೇರ್ ಡ್ರೆಸರ್, ಬಂಜೆತನ ನಿವಾರಣೆ ಸೇವೆ, ಹೂಗಿಡ ಜೋಡಿಸಿಕೊಡುವುದು.
ಖಾಸಗಿ ಟ್ಯೂಷನ್, ಟೈಪಿಂಗ್ ಹಾಗೂ ನಾನಾ ಬಗೆಯ ತರಗತಿಗಳು ಮತ್ತು ತರಪೇತಿ, ಕರಾಟೆ, ಕುಂಗ್ಫು, ಯೋಗ, ಡಾನ್ಸ್ ತರಗತಿಗಳು ವೃತ್ತಿಪರ ಕೋರ್ಸುಗಳು.
ಲಾಂಡ್ರಿ, ಕಚೇರಿ ಮತ್ತು ಹೋಟೆಲ್‌ಗಳಲ್ಲಿ ನಾನಾ ಸೌಲಭ್ಯಗಳನ್ನು ಎಟುಕಿಸುವ ಹೌಸ್‌ಕೀಪಿಂಗ್ ಸೇವೆ.
ಅಷ್ಟು ಮಾತ್ರವಲ್ಲ; ಸರ್ಕಾರ ಮತ್ತು ಕಂಪೆನಿಗಳಿಗೆ ದಳ್ಳಾಳಿ ಕೆಲಸ ಮಾಡಿಕೊಡುವ ಏಜೆಂಟ್ ದಂಧೆ ಸಹಾ! ಇವು ಇನ್ನಿತರ ಹಲವು ಬಗೆಯ ಸೇವಾ ಬಾಬುಗಳು ಮಾರ್ಚ್ ಅಂತ್ಯದ ನಂತರದ ರಾಜ್ಯಗಳ ಬಜೆಟ್‌ಗಳಲ್ಲಿ ವಾಣಿಜ್ಯ ತೆರಿಗೆಗೆ ಒಳಗಾಗಬಹುದು.
ಏಕೆಂದರೆ ಈ ಬಾಬುಗಳನ್ನು ರಾಜ್ಯಗಳಿಗೇ ಬಿಡಲು ಕೇಂದ್ರ ಸಮ್ಮತಿಸಿದೆ.
೧೨.೦೧.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೨. ಸುಲಭವಾಗಿ ಮುಗಿಯದ ತೇಪೆ ಹಚ್ಚುವ ಕೆಲಸ
‘ತೇಪೆ ಹಚ್ಚುವ ಕೆಲಸ ಬೇಡ’ – ನಿತ್ಯ ವಾಡಿಕೆಯ ಈ ನುಡಿಗಟ್ಟು ಕೇಂದ್ರ ಅರ್ಥ ಸಚಿವ ಜಸವಂತ ಸಿಂಗ್ ಅವರ ಬಾಯಿಂದ ಬಂದಿತು. ‘ವ್ಯಾಟ್’ ನ ದೆಸೆ – ದಿಕ್ಕೇ ಬದಲಾಯಿತು, ಈ ವರ್ಷದ ಮಟ್ಟಿಗೆ.
ಅರ್ಥ ಸಚಿವರಾದವರಿಗೆ ತೇಪೆ ಹಚ್ಚುವುದೇನೂ ಹೊಸದು ಎನಿಸುವುದಿಲ್ಲ. ವಾಸ್ತವವಾಗಿ ಸಂಪನ್ಮೂಲ ಸಾಕಾಗದೇ ಯಾರಿಗೆ ಎಷ್ಟನ್ನು, ಹೇಗೆ ಹಂಚುವುದೆಂದು ದಿಕ್ಕು ಕಾಣದೆ ಹೆಣಗಾಡುವಾಗ ಯಾವುದೇ ಅರ್ಥ ಸಚಿವರು ಮಾಡುವುದು ತೇಪೆ ಹಚ್ಚುವ ಕೆಲಸವನ್ನು ಮಾತ್ರವೇ ಸರಿ.
ಆದರೆ ಜಸವಂತ ಸಿಂಗ್ ವಿಚಾರ ಬೇರೆ. ಯಾವುದೇ ವಿಷಯದಲ್ಲಿ ಖಚಿತ ನಿಲುವನ್ನು ತಳೆಯುತ್ತಾರೆ. ಅವರು ಮನಸ್ಸು ಬದಲಿಸುವಂತೆ ಮಾಡುವುದು ಸುಲಭವಲ್ಲ.
‘ವ್ಯಾಟ್’ ವಾಣಿಜ್ಯ ತೆರಿಗೆ ಪದ್ಧತಿಯನ್ನು ಜಾರಿಗೆ ತರಬೇಕೆನ್ನುವಾಗ ರಾಜ್ಯಗಳು ವರ್ಷಗಳ ಪರ್ಯಂತ ನಡೆಸಿಕೊಂಡು ಬಂದ ರಗಳೆಯನ್ನು ನೋಡುತ್ತಾ ಬಂದಿದ್ದರು. ಕೆಲವು ರಾಜ್ಯಗಳು; ಅವುಗಳಲ್ಲಿ ಕರ್ನಾಟಕವೂ ಸೇರಿದೆ; ವ್ಯಾಟ್ ಜಾರಿಗೆ ಉತ್ಸಾಹ ತೋರಿಸಿದುವು. ಸಿದ್ಧತೆಗಳನ್ನೂ ಮಾಡಿಕೊಂಡವು. ಆದರೆ ಎಲ್ಲ ರಾಜ್ಯಗಳೂ ಏಕೀಭವಿಸಲಿಲ್ಲ. ವಾಸ್ತವವಾಗಿ ಎಲ್ಲ ರಾಜ್ಯಗಳೂ ಏಕರೂಪ ಹಾಗೂ ಸಮಾನ ತೆರಿಗೆಯನ್ನು ವ್ಯಾಟ್ ಪದ್ಧತಿ ಪ್ರಕಾರ ಜಾರಿಗೆ ತರಬೇಕು ಎನ್ನುವುದು ಒಪ್ಪುವಂತೆ ಮಾಡಲು ಕೇಂದ್ರ ಸರ್ಕಾರವೇ ಭಾರೀ ಹೆಣಗಿತ್ತು. ಮೇಲಿಂದ ಮೇಲೆ ರಾಜ್ಯಗಳ ಅರ್ಥ ಸಚಿವರನ್ನು ಗುಡ್ಡೆ ಹಾಕಿ ಸಭೆಗಳನ್ನು ನಡೆಸಿತ್ತು. ನಿರ್ಧಾರವನ್ನು ಹೇರುವಂತೆ ಆಗಬಾರದೆಂದೂ, ರಾಜ್ಯ ರಾಜ್ಯಗಳ ನಡುವೆಯೇ ಸಾಮರಸ್ಯ ಮೂಡಿ ವ್ಯಾಟ್ ಎಂಬುದು ಸರ್ವತ್ರ ಅಂಗೀತೃತವಾಗಬೇಕೆಂದೂ ಕೇಂದ್ರ ಅಪೇಕ್ಷಿಸಿತು. ಈ ವಿಷಯ ಕುರಿತ ಆಯ್ದ ರಾಜ್ಯಗಳ ಅರ್ಥ ಸಚಿವರಿಂದಾದ ಉನ್ನತಾಧಿಕಾರ ಸಮಿತಿಯೊಂದನ್ನು ಸಹಾ ರಚಿಸಿತು.
ರಾಜ್ಯ ಅರ್ಥ ಸಚಿವರೆಲ್ಲ ಸೇರಿ ಮತ್ತೆ ಮತ್ತೆ ಚರ್ಚೆ ಮಾಡಿದಾಗ, ಕೇಂದ್ರ ಸರ್ಕಾರ ಸ್ವತಃ ವಿಧಿಸುವ ತೆರಿಗೆಗಳನ್ನು ಹಾಕೆಯೇ ಇರಿಸಿಕೊಂಡು ರಾಷ್ಟ್ರಾದ್ಯಂತ ರಾಜ್ಯಗಳು  ಅನುಸರಿಸಬೇಕಾದ ವ್ಯಾಟ್ ಪದ್ಧತಿಯನ್ನು ಜಾರಿಗೆ ತರಬೇಕೇ? ಕೇಂದ್ರ  ಸರ್ಕಾರ ತನ್ನ ವಾಣಿಜ್ಯ ತೆರಿಗೆಗಳನ್ನು ಸಹಾ ಇದೇ ವ್ಯವಸ್ಥೆಗೆ ಬಿಟ್ಟುಕೊಳ್ಳಲೇ? ಕೇಂದ್ರ ಸರ್ಕಾರ ಕೆಲವು ಸರಕುಗಳ ಮೇಲೆ ಜಾರಿ ಇರಿಸಿರುವ ಪ್ರವೇಶ ತೆರಿಗೆ ಪಾಡೇನು? ಎಂಬ ಪ್ರಶ್ನೆಗಳೆಲ್ಲ ಎದ್ದವು.
ಆ ಪ್ರವೇಶ ತೆರಿಗೆಯನ್ನು ಸಹ ಹಿಂದಿನ ಆಕ್ಟ್ರಾಯಿ ತೆರಿಗೆ ಬದಲಿಗೆಜಾರಿ ಮಾಡಿದ್ದು, ಪ್ರವೇಶ ತೆರಿಗೆ ಬಾಬಿನಿಂದ ಆಕ್ಟ್ರಾಯಿ ಬದಲಿಗೆ ಸಂಪನ್ಮೂಲ ತುಂಬಿಕೊಡುವ ವ್ಯವಸ್ಥೆ ಜಾರಿಗೆ ಬಂತಾದರೂ ರಾಜ್ಯಗಳಿಗೆ ತೃಪ್ತಿಯಾಗಲಿಲ್ಲ. ಏಕೆಂದರೆ ಪ್ರವೇಶ ತೆರಿಗೆಯಲ್ಲಿ ರಾಜ್ಯದ ಪಾಲು ಎಂಬುದಾಗಿ  ಸಿಗುವ ಹಣವು ಆಕ್ಟ್ರಾಯಿ ಮೂಲಕ ಸಂಗ್ರಹವಾಗುತ್ತಿದ್ದ ಹಣಕ್ಕೆ ಸಮನಾಗುತ್ತಿಲ್ಲ ಎಂಬುದು ರಾಜ್ಯಗಳ ದೂರು. ರಾಜ್ಯಗಳ ಬಳಿಯೂ ಸ್ಥಳೀಯ ಸಂಸ್ಥೆಗಳಿಗೆ ಒದಗಿಸಲು ಸಾಕಷ್ಟು ಹಣ ಇರುವುದಿಲ್ಲ. ಇದರಿಂದಾಗಿ ಸ್ಥಳೀಯ ಸಂಸ್ಥೆಗಳು ಸಂಪನ್ಮೂಲ ಕೊರತೆಗೆ ಗುರಿಯಾಗಿ ಸೊರಗುತ್ತಿವೆ.
ಇದು ಪೂರ್ವಾನುಭವ. ಕೇಂದ್ರೀಕೃತ ತೆರಿಗೆ ವ್ಯವಸ್ಥೆಯನ್ನು ಜಾರಿಗೆ ತರುತ್ತೇವೆ ಎನ್ನುವಾಗಲೆಲ್ಲರಾಜ್ಯಗಳು ಹಿಂಜರಿಯುತ್ತವೆ. ಕೇಂದ್ರ ಬೊಕ್ಕಸದಿಂದ ತಮಗೆ ಸಲ್ಲಬೇಕಾದ ಪಾಲು ಪೂರ್ತಿಯಾಗಿ ಸಲ್ಲುವುದಿಲ್ಲ ಎಂಬುದೇ ರಾಜ್ಯಗಳ ದೂರು. ಆಕ್ಟ್ರಾಯಿ ಬದಲು ಪ್ರವೇಶ ತೆರಿಗೆ ಎಂದು ಮಾರ್ಪಾಡು ಮಾಡಿದಾಗ ಆಗಿದ್ದು ಇದೀಗ ಒಂದು ಪೂರ್ವ ನಿದರ್ಶನ ಮಾತ್ರ.
ವ್ಯಾಟ್ ಪದ್ಧತಿಯನ್ನು ಜಾರಿಗೆ ತಂದಾಗ ಶೇಕಡಾ ನಾಲ್ಕರಷ್ಟು ಕೇಂದ್ರ ವಾಣಿಜ್ಯ ತೆರಿಗೆ ಹೇರಿಕೆ ಕೈಬಿಡಬೇಕಾಗುತ್ತದೆ. ಆಗ ಮಾತ್ರವೇ ವಹಿವಾಟುದಾರರು ‘ಸಿ’ ಫಾರಂ ನೀಡಿಕೆ ಕೈಬಿಡಬಹುದು. ‘ಸಿ’ ಫಾರಂ ಮೂಲಕ ಅಂತರ್‌ರಾಜ್ಯ ವಹಿವಾಟೆಂದು ಘೋಷಿಸಿದರೆ ಮಾತ್ರ ಕೇಂದ್ರ ವಾಣಿಜ್ಯ ತೆರಿಗೆಯನ್ನು ಶ ೪ರ ದರದಲ್ಲಿ ಮಾತ್ರ ಪಾವತಿ ಮಾಡಿ ವ್ಯವಹಾರ ಮುಗಿಸಲು ವರ್ತಕರಿಗೆ ಅವಕಾಶ. ತಪ್ಪಿದರೆ ಇನ್ನೊಂದು ರಾಜ್ಯದಲ್ಲಿ ಶೇಕಡಾ ಎಂಟೋ, ಹತ್ತೋ, ಹನ್ನೆರಡೋ ಪ್ರಮಾಣದ ಕೇಂದ್ರ ತೆರಿಗೆ ಸಲ್ಲಿಸಬೇಕಾಗುತ್ತದೆ. ದೇಶದಲ್ಲೆಲ್ಲ ಏಕರೂಪದಲ್ಲಿ ವ್ಯಾಟ್ ತೆರಿಗೆ ಪದ್ಧತಿಯನ್ನು ಜಾರಿಗೆ ತಂದ ಮೇಲೆ ಕೇಂದ್ರ ತೆರಿಗೆಯೊಂದರ ರಗಳೆ ಇರುವುದೇ ಆದರೆ, ವ್ಯಾಟ್ ಜಾರಿ ಮಾಡಿದ್ದರ ಪ್ರಯೋಜನವಾದರೂ ಏನು? ಈ ಪ್ರಶ್ನೆಗೆ ಸರಿಯಾದ ಉತ್ತರ ನೀಡಲು ಮೊದ ಮೊದಲು ಕೇಂದ್ರ ಸರ್ಕಾರ ಸಿದ್ಧವಿರಲೇ ಇಲ್ಲ. ಏಕೆಂದರೆ ಕೇಂದ್ರ ವಾಣಿಜ್ಯ ತೆರಿಗೆಯನ್ನೂ ವ್ಯಾಟ್ ಮಾದರಿಗೆ ಪರಿವರ್ತಿಸುತ್ತೇವೆ ಎನ್ನುವುದಕ್ಕೆ ಸಾಧ್ಯವಾಗದಿದ್ದರೇ ಶೇ ೪ರ ಕೇಂದ್ರ ತೆರಿಗೆಯನ್ನೇ ರದ್ದು ಮಾಡುತ್ತೇವೆ ಎನ್ನಬೇಕು. ಕಡೆಗೆ, ರಾಜ್ಯಗಳ ಜೊತೆ ಹಿಗ್ಗಾಡಿ ಮುಗ್ಗಾಡಿ ಸದ್ಯಕ್ಕೆ ಕೇಂದ್ರ ತೆರಿಗೆಯ ‘ಸಿ’ ಫಾರಂ ನೀಡಿಕೆ ವ್ಯವಸ್ಥೆಯಲ್ಲಿ ಶೇ ೪ರ ಬದಲು ಶೇ ೨ ರಂತೆ ತೆರಿಗೆ ವಿಧಿಸಲಾಗುವುದು ಎಂದು ಒಪ್ಪಿಕೊಳ್ಳಬೇಕಾಯಿತು ಕೇಂದ್ರ ಸರ್ಕಾರ.
ಇನ್ನು ವ್ಯಾಟ್ ಬಾಬಿನಿಂದ ತಮಗೆ ನಷ್ಟವಾಗುವ ಹಣ ಸಂಗ್ರಹವನ್ನು ಕೇಂದ್ರ ಸರ್ಕಾರ ತುಂಬಿಕೊಡಬೇಕೆನ್ನುವ ಮೂಲ ವಿಚಾರ. ವಹಿವಾಟಿನ ಪ್ರತಿ ಹಂತದಲ್ಲೂ ಸರಕಿನ ಅಥವಾ ಸೇವೆಯ ಮೇಲೆ ಬೀಳುವ ತೆರಿಗೆಯಿಂದಾಗಿ ಮೌಲ್ಯ ಹೆಚ್ಚಾಗುತ್ತ ಹೋಗುತ್ತದೆ. ಆಯಾ ಹಂತದಲ್ಲಿ ಎಷ್ಟು ತೆರಿಗೆ ಬಿದ್ದು ಮೌಲ್ಯ ಹೆಚ್ಚಿತೋ ಅಷ್ಟು ಮಾತ್ರ ಆ ಹಂತದ ವಹಿವಾಟುದಾರನ ಹೊಣೆ. ಹಿಂದಿನ ಹಂತದ, ಮುಂದಿನ ಹಂತದ ಹೊಣೆ ಅವನಿಗೆ ಇರುವುದಿಲ್ಲ.
ವ್ಯಾಟ್ ಜಾರಿಗೆ ಹೊರತಾದ ವ್ಯವಸ್ಥೆಯಲ್ಲಿ ಪ್ರತಿ ಹಂತದಲ್ಲೂ ತೆರಿಗೆ ಬೀಳುತ್ತಿತ್ತು. ಮುಂದಿನ ಪ್ರತಿ ಹಂತದಲ್ಲೂ ಹಿಂದೆ ಬಿದ್ದಿದ್ದ ತೆರಿಗೆ ಸೇರಿಸಿದಂಥ ಅಸಲಿನ ಮೇಲೆ ಮತ್ತೆ ತೆರಿಗೆ ಬೇಳುತ್ತಿತ್ತು. ಅದೆಲ್ಲ ಅಂತಿಮವಾಗಿ ಬಳಕೆದಾರನಿಗೇ ವರ್ಗಾವಣೆ ಆಗುವುದು. ಆ ದೃಷ್ಟಯಿಂದಲೇ ಬಳಕೆದಾರ ಸ್ವಾಗತಿಸುತ್ತಾನೆ. ವಹಿವಾಟುದಾರರೂ ಮುಕ್ತ ಮನಸ್ಸಿನಿಂದ ಸ್ವಾಗತಿಸಬೇಕು. ಏಕೆಂದರೆ ಒಂದು ಹಂತದ ಹೊರೆಗೆ ಮಾತ್ರ ಪ್ರತಿಯೊಬ್ಬನೂ ಬಾಧ್ಯನಿರುವುದು. ಆದರೂ ಮೊದಮೊದಲಿಗೆ ಅವರು ಒಪ್ಪಲಿಲ್ಲ. ಅದಕ್ಕೆ ಕಾರಣ, ಪ್ರತಿ ಬಿಡಿ ವಹಿವಾಟೂ ಲೆಕ್ಕಕ್ಕೆ ಬರುತ್ತದೆ ಎನ್ನುವುದು. ಕದ್ದುಮುಚ್ಚಿ ವ್ಯಾಪಾರ ಮಾಡಿ ತೆರಿಗೆ ಹಾರಿಸಲು ವ್ಯಾಟ್ ಪದ್ಧತಿಯಲ್ಲಿ ಅವಕಾಶವಾಗುವುದಿಲ್ಲ. ವರ್ತಕರು ಈ ಕಾರಣದಿಂದ ಪ್ರತಿರೋಧ ವ್ಯಕ್ತಪಡಿಸದರೂ ಪ್ರದರ್ಶನ, ಬಂದ್ ಮುಂತಾದುವನ್ನು ನಡೆಸಿದರೂ, ರಾಜ್ಯಗಳು ಬಗ್ಗಲಿಲ್ಲ. ಕರ್ನಾಟಕದಂಥ ಕೆಲವು ರಾಜ್ಯಗಳು ವ್ಯಾಟ್ ಜಾರಿಗೆ ಬಿರುಸಿನಿಂದ ಸಿದ್ಧತೆ ನಡೆಸಿದುವು. ಆದರೆ ವ್ಯಾಟ್ ಜಾರಿ ಕಾರಣ ಆರಂಭಕ್ಕೆ ರಾಜ್ಯಗಳಿಗೆ ಆಗುವ  ನಷ್ಟವನ್ನು ತುಂಬಿಕೊಡುವುದಾಗಿ ಕೇಂದ್ರವು ಚರ್ಚೆ ವೇಳೆ ಒಪ್ಪಿಕೊಳ್ಳಬೇಕಾಯಿತು. ಆ ಚರ್ಚೆ ಮುಕ್ತಾಯ ಹಂತಕ್ಕೆ ಬರಲು ಹಲವು ವರ್ಷಗಳೇ ಹಿಡಿದುವು. ಅಲ್ಲಿಯ ತನಕ ರಾಜ್ಯಗಳು ನಿಧಾನ ಮಾಡುತ್ತಿವ ಎಂದು ದೂರುತ್ತಿದ್ದ ಕೇಂದ್ರ ಸರ್ಕಾರ ಉಲ್ಟಾ ಹೊಡೆಯಿತು. ಏಕೆಂದರೆ ಮೊದಲ ವರ್ಷವೇ ೨೦ ಸಹಸ್ರ ಕೋಟಿ ರೂಪಾಯಿನಷ್ಟು ಹಣವನ್ನು ರಾಜ್ಯಗಳಿಗೆ ತುಂಬಿಕೊಡಬೇಕಾಗುತ್ತದೆ. ಅದಕ್ಕೆ ಇದೀಗ ಕೇಂದ್ರ ಸರ್ಕಾರ ಸಿದ್ಧವಿಲ್ಲ.
ರಾಜ್ಯಗಳು ವ್ಯಾಟ್ ಜಾರಿಗೆ ಶಾಸನ ಮಾಡಿವೆ. ರಾಷ್ಟ್ರಪತಿ ಅಂಕಿತ ಪಡೆದಿವೆ; ಕೆಲವು ಅಂಕಿತಕ್ಕೆ ಕಳುಹಿಸಿವೆ. ಅಸ್ಸಾಂ, ಆಂಧ್ರ, ಕರ್ನಾಟಕ, ಕೇರಳ, ಮಹಾರಾಷ್ಟ್ರ, ಗುಜರಾತ್ ಮತ್ತು ಪಶ್ಚಿಮ ಬಂಗಾಳ ಈ ರಾಜ್ಯಗಳು ವಿವಿಧ ತೆರಿಗೆ ನಿರೂಪಣೆ, ಪೆನಾಲ್ಟಿ, ಏಕೀಕೃತ ದರಗಳು ಇವನ್ನೆಲ್ಲ ಆಖೈರುಗೊಳಿಸಿವೆ. ಆದರೆ ಕೇಂದ್ರವೇ ಹಿಂಜರಿಯುತ್ತಿದೆ. ಏಪ್ರಿಲ್ ೧ ರಿಂದ ಜಾರಿ ಆಗುವುದು ತಪ್ಪಿ ವ್ಯಾಟ್ ಮತ್ತೆ ನೆನೆಗುದಿಗೆ ಬಿತ್ತು. ಕರ್ನಾಟಕದ ಮುಖ್ಯಮಂತ್ರಿ ಎಸ್.ಎಂ. ಕೃಷ್ಣ ಅಂಥವರು ಬಹಿರಂಗವಾಗಿ ಕೇಂದ್ರ ಸರ್ಕಾರವನ್ನು ಆಕ್ಷೇಪಿಸಿದ್ದು ಸಹಜವೇ ಆಗಿದೆ.
ವಾಸ್ತವವಾಗಿ ವ್ಯಾಟ್ ಜಾರಿಯನ್ನು ಮುಂದೆ ಹಾಕುವುದಕ್ಕೆ ಕೈನಿಂತ ಹಣ ಜಾರಿ ಹೋಗುತ್ತದೆ ಎಂದು ಕೇಂದ್ರ ಭಾವಿಸಿದ್ದು ಮಾತ್ರವೇ ಕಾರಣವಲ್ಲ. ಹೊಸ ಪದ್ಧತಿ ಜಾರಿಗೆ ಬರುತ್ತದೆ ಎನ್ನುವಾಗ ಪ್ರಭಾವಿ ಲಾಬಿಗಳು ಒಂದಿಷ್ಟು ರಿಯಾಯ್ತಿಗಳನ್ನು ಈಗಲೇ ಪಡೆದುಬಿಡಬೇಕು ಎಂಬುದಾಗಿ ಮುಂದಾದುವು. ಅತ್ಯುತ್ತಮ ಉದಾಹರಣೆ ಎಂದರೆ ಔಷಧ ವ್ಯಾಪಾರದ್ದು. ಆ ಸರಕಿನ ಮೇಲೆ ಶೇ ೧೨.೫ರಷ್ಟು ವಾಣಿಜ್ಯ ತೆರಿಗೆ ಬೀಳುತ್ತದೆ. ಸರಾಸರಿ ಬೀಳುವ ತೆರಿಗೆ ಶೇ ೮ ಎಂದು ಇಟ್ಟುಕೊಂಡರೂ ಒಟ್ಟು ೭೫೦೦ ಕೋಟಿ ರೂಪಾಯಿ ತೆರಿಗೆ ಸಂಗ್ರಹ ಆಗುತ್ತಿರುವ ಅಂದಾಜಿದೆ. ಆದರೆ ಔಷಧ ತಯಾಕರ ಒತ್ತಾಸೆ ಮೇಲೆ ವರ್ತಕರು ಶೇ ೪ರ ತೆರಿಗೆ ಮಾತ್ರ ಹೊಸ ಪದ್ಧತಿಯಲ್ಲಿ ವಿಧಿಸಿರೆಂದು ಕೇಳತೊಡಗಿದ್ದಾರೆ. ಒಟ್ಟಾರೆಯಾಗಿ ವ್ಯಾಪಾರವಾಗಿ ಜನೋಪಯೋಗಿ ಎನ್ನುವಂಥ ರೀತಿಯಲ್ಲಿ ಸರಕು ಬಳಕೆಗೆ ಬರುತ್ತದೆ ಎನ್ನುವಂಥ ಪ್ರಕರಣದಲ್ಲಿ ರಿಯಾಯ್ತಿ ಅಥವಾ ವಿನಾಯ್ತಿ ವಾಸ್ತವವಾಗಿ ಬಾಧಕವೆನಿಸುವುದಿಲ್ಲ. ಆದರೆ ಅತಿ ಚಿಲ್ಲರೆ ಪ್ರಮಾಣದ ವಹಿವಾಟಿನಲ್ಲೂ ತೆರಿಗೆ ಲೆಕ್ಕಕ್ಕೆ ಬರುತ್ತದೆ ಎನ್ನುವಂಥ ಕಡೆ ಸಹಾ ಹೀಗೆ ತೆರಿಗೆ ರಿಯಾಯ್ತಿ ಕೊಡಬೇಕೆಂದರೆ ಎಷ್ಟು ಕಾರ್ಯಸಾಧು?
ಈ ಬಗೆಯ ಒತ್ತಡಗಳು ಹೆಚ್ಚಾದಾಗ ಜಸವುಂತ ಸಿಂಗ್ ಅಂಥವರೂ ಹಿಂತೆಗೆಯುತ್ತಾರೆ. ಎಲ್ಲ ರಾಜ್ಯಗಳೂ ಪೂರ್ತಿ ಸಿದ್ಧವಾಗಿಲ್ಲ ಎಂಬ ಪರಿಸ್ಥಿತಿ ಬೇರೆ. ಈ ಬಗೆಯ ತೇಪೆ ಕೆಲಸ ಬೇಡವೆಂದು ಹೇಳಿದರು. ಮುಂದಿನ ವರ್ಷವಾದರೂ ಇದರ ಪಕ್ಕಾ ಜಾರಿಗೆ ಈಗಿನಿಂದ ವ್ಯವಸ್ಥೆಯಾಗಬೇಕಿದೆ.
ವಿಶ್ವಾದ್ಯಂತ ವ್ಯಾಟ್ ಪದ್ದತಿ ಜನಪ್ರಿಯವಾಗಿದೆ. ತೆರಿಗೆ ಮೇಲೆ ತೆರಿಗೆ; ತೆರಿಗೆ ತೆರಿಗೆ ಮೇಲೆ ತೆರಿಗೆ; ತೆರಿಗೆ ತೆರಿಗೆ ಮೇಲೆ ತೆರಿಗೆ ಇದನ್ನು ವ್ಯಾಟ್ ತಪ್ಪಿಸುತ್ತದೆ. ಜೊತೆಗೆ ತೆರಿಗೆ ವ್ಯಾಪ್ತಿಗೆ ಹೆಚ್ಚು ಜನ ಹೆಚ್ಚು ಹೆಚ್ಚು ಪ್ರಮಾಣದಲ್ಲಿ ಬರುವಂತೆ ಮಾಡುತ್ತದೆ. ಇದೂ ಸರಿಯೆ.
ಇದಕ್ಕಿಂತ ಹೆಚ್ಚಾಗಿ ಯಾವುದೇ ಒಂದು ಉದ್ಯಮದಲ್ಲಿ ಮೌಲ್ಯವರ್ಧನೆ ಎಷ್ಟು ಆಗುತ್ತಿದೆ ಎಂಬುದನ್ನು ಲೆಕ್ಕ ಹಾಕಬಹುದು. ಜೊತೆಗೆ ಯಾವ ಯಾವ ಉದ್ಯಮವು ನಿಶ್ಚಿತ ಕಾಲಘಟ್ಟದಲ್ಲಿ ಎಷ್ಟೆಷ್ಟು ಹೆಚ್ಚು ಮೌಲ್ಯವರ್ಧನೆ ಸಾಧಿಸುತ್ತಿದೆ ಎಂದೂ ಲೆಕ್ಕ ಹಾಕಬಹುದು. ದುಡಿದ ಸಂಪನ್ಮೂಲ ಅಂತಿಮವಾಗಿ ಮೌಲ್ಯವರ್ಧನೆ ಮಾಡುತ್ತದೆ ಎಂಬುದನ್ನು ಲೆಕ್ಕ ಹಾಕುವ ಪರಿಣಿತಿಗಳಿಸಲೂ ಶಕ್ಯವಿದೆ. ಅದು ಲೆಕ್ಕತಜ್ಞನ ಜವಾಬ್ದಾರಿ. ಕಡಿಮೆ ಪ್ರಯತ್ನದಲ್ಲಿ ಹೆಚ್ಚು ಮೌಲ್ಯವರ್ಧನೆ ಸಾಧ್ಯವಾಗುತ್ತಿದೆ ಎಂಬುದನ್ನು ಸುಲಭವಾಗಿ ಪತ್ತೆ ಹಚ್ಚಲು ಸಾಧ್ಯವಾದರೆ ಹೊಸ ಮಾನದಂಡಗಳೇ ಸೃಷ್ಟಿಯಾಗುತ್ತವೆ. ಯಾರಿಗೆ ಅಧಿಕ ಪ್ರೋತ್ಸಾಹ ಕೊಡಮಾಡಿದರೆ ಆರ್ಥಿಕತೆಗೆ ಅನುಕೂಲವಾಗುತ್ತದೆ ಎಂದು ಸಾರ್ಕರ ಅಳೆಯಲು ಈ ಹೊಸ ಮಾನದಂಡಗಳು ನೆರವಾಗಬಲ್ಲವು.
ಇದಲ್ಲ ಸರಿಯೇ; ಸುಧಾರಿತ ತೆರಿಗೆ ಪದ್ಧತಿಯೊಂದು ಜಾರಿಗೆ ಬರಲು ನಮ್ಮ ದೇಶದಲ್ಲಿ ಇಷ್ಟೊಂದು ಕಷ್ಟವಾಗಬೇಕೆ? ಆರ್ಥಿಕ ಸುಧಾರಣಾ ಕ್ರಮಗಳು ಜಾರಿಯಾಗುವುದಕ್ಕೆ ತಡವೇಕೆ ಆಗುತ್ತಿದೆ ಎಂಬುದಕ್ಕೆ ವ್ಯಾಟ್ ಪ್ರಕರಣವು ಉತ್ತರ ಹುಡುಕಿಕೊಟ್ಟಿದೆ. ವಾಸ್ತವವಾಗಿ ಇದು ಒಂದು ಸಣ್ಣ ಪ್ರಕರಣ.
೦೭.೦೫.೨೦೦೩



ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೩. ತಂದು ಕೂರಿಸಿದ ಜಸ್ವಂತ್ ಸಿಂಗ್ ಕೈ ಕಟ್ಟಿಹಾಕಬಹುದೆ?
ಬಿಜೆಪಿಯದೊಂದು ಸರ್ಕಾರ ಕೇಂದ್ರದಲ್ಲಿ ಅಸ್ತಿತ್ವಕ್ಕೆ ಬರಲಿದೆ ಎಂಬುದು ಮನದಟ್ಟಾದ ಪೂರ್ವ ಪ್ರಸಂಗದಲ್ಲಿ ಅಮೆರಿಕ ಕುತೂಹಲಗೊಂಡಿತ್ತು. ಕಾಂಗ್ರೆಸ್ ಸರ್ಕಾರವೆಂದರೆ ನೀತಿ ನಿಲುವುಗಳೇನು ಎಂಬುದೆಲ್ಲ ಗೊತ್ತಿರುವ ಸಂಗತಿ. ಆದರೆ ಗದ್ದಲ ಎಬ್ಬಿಸುವುದಕ್ಕೆ ಪ್ರಸಿದ್ಧವಾಗಿದ್ದ ಬಿಜೆಪಿಯಂಥ ಪಕ್ಷ ಸರ್ಕಾರ ರಚಿಸುವುದೆಂದರೆ?
ಇಂಥ ಕುತೂಹಲ ಸಹಜವೆ! ಏಕೆಂದರೆ ವಾಣಿಜ್ಯೋದ್ಯಮ ರಂಗದಲ್ಲಿ ಅತಿ ದೊಡ್ಡ ಪಾಲುದಾರ ರಾಷ್ಟ್ರ ಎನಿಸಿಕೊಂಡಿರುವುದು ಅಮೆರಿಕವೇ. ಆ ಸಂದರ್ಭದಲ್ಲಿ ಭಾರತದಲ್ಲಿ ಅಮೆರಿಕದ ಕಣ್ಣು ಕಿವಿ ಎನಿಸಿಕೊಂಡ ದೆಹಲಿಯ ರಾಯಭಾರ ಕಚೇರಿಯವರು ಒಬ್ಬ ದೂತನನ್ನು ವಿಷಯ ಸಂಗ್ರಹಣೆಗೆ ಅಟ್ಟಿದರು. ಆತನಿಗೆ ವಹಿಸಿದ ಕೆಲಸವೆಂದರೆ ಬಿಜೆಪಿಯ ಆರ್ಥಿಕ ನೀತಿ ಏನು ಎಂಬುದನ್ನು ಅರಿಯುವುದು. ಅಮೆರಿಕದ ರಾಜಧಾನಿಯಲ್ಲಿ ಎಲ್ಲ ದೇಶಗಳ ವಿದ್ಯಮಾನಗಳನ್ನು ವಿಶ್ಲೇಷಿಸಿ ಇಡುವ ವ್ಯವಸ್ಥೆ ಇರುತ್ತದೆ, ನಿಜ. ಆದರೂ ಆ ವ್ಯವಸ್ಥೆಗೆ ಕೂಡಾ ಸದಾ ತಾಜಾ ಮಾಹಿತಿ ಬೇಕಾಗುತ್ತಲೇ ಇರುತ್ತದೆ. ಸರ್ಕಾರ ರಚನೆ ಇನ್ನೂ ಆಗಿಲ್ಲವೆನ್ನುವ, ಕೆಲವೇ ವಾರಗಳಲ್ಲಿ ಆಗಲಿದೆಯೆನ್ನುವ ನಿರ್ದಿಷ್ಟ ಕಾಲಘಟ್ಟದಲ್ಲಿ ಆ ದೂತ ವಿಷಯ ಸಂಗ್ರಹಣೆಗೆ ಹೊರಟಿದ್ದ. ಆದರೆ ಬರಲಿರುವ ತಮ್ಮ ಪಕ್ಷದ ಸರ್ಕಾರದ ಆರ್ಥಿಕ ನೀತಿ ಏನು ಎಂಬುದನ್ನು ಹೇಳಬಲ್ಲ ಭೂಪರೇ ಸಿಗಲಿಲ್ಲ; ಏಕೆಂದರೆ ಆ ಪಕ್ಷದಲ್ಲಿ ಯಾರಿಗೂ ಸ್ಪಷ್ಟ ಕಲ್ಪನೆಯೇ ಇರಲಿಲ್ಲ! ಕೊನೆಗೆ ಆತ ಗೋವಿಂದಾಚಾರ್ಯನನ್ನು ಕಂಡ. ಏನೂ ಸಿಗಲಿಲ್ಲ.
ಬಹಳ ದೂರ ಸಾಗಿ ಬಂದ ಮೇಲೆ ಈಗಲೂ ಹೆಚ್ಚೂ ಕಡಿಮೆ ಅದೇ ಪರಿಸ್ಥಿತಿ. ಈಗಷ್ಟೇ ಬಿಜೆಪಿ ನೇತೃತ್ವದ ಸರ್ಕಾರದ ಅರ್ಥಸಚಿವ ಸ್ಥಾನದಿಂದ ನಿರ್ಗಮಿಸಿದ ಯಶವಂತ ಸಿನ್ಹಾ ತಮ್ಮ ಬಜೆಟ್ಟುಗಳ ಮೂಲಕ ಮತ್ತಿತರ ಗೊತ್ತುಗುರಿ ಇಲ್ಲದ ಕ್ರಮಗಳಿಂದ ಎಲ್ಲವನ್ನೂ ಗೊಂದಲಮಯ ಮಾಡಿಟ್ಟು ಹೋಗಿದ್ದಾರೆ. ‘ಯಶವಂತ ಸಿನ್ಹಾ ಅಲ್ಲವಾದರೆ ಜಸ್ವಂತ್ ಸಿಂಗ್ ಎಂಬ ಇನ್ನೊಬ್ಬ ಮಂತ್ರಿ, ಅಷ್ಟೆ. ವ್ಯತ್ಯಾಸವೇನಿಲ್ಲ’ ಎಂದಿ ಸಿನಿಕರು ಗೊಣಗುವಂತಾಗಿದೆ ಮಾತ್ರ.
ಏಕೆಂದರೆ ಬಿಜೆಪಿ ನೇತೃತ್ವದ ಸರ್ಕಾರ ಆರ್ಥಿಕ ವ್ಯವಹಾರಗಳನ್ನು ನಿಭಾಯಿಸಿದ ರತಿ ಬಗೆಗೆ ಜನರಿಗೆ, ಮುಖ್ಯವಾಗಿ ಮಧ್ಯಮ ವರ್ಗಗಳಿಗೆ, ತೀವ್ರವಾಗಿ ನಿರಾಸೆ ಆಗಿದೆ. ಅನುಕೂಲ ಆಗಿದ್ದರೆ ಉದ್ಯಮಿಗಳಿಗೆ, ಭಾರೀಕುಳಗಳಿಗೆ ಮಾತ್ರ. ಆರ್ಥಿಕ ಸುಧಾರಣಾ ಕ್ರಮಗಳನ್ನು ಕಾಂಗ್ರೆಸ್ ಸರ್ಕಾರ ಜಾರಿಗೆ ತಂದಿತು. ಆದರೆ ಬವಣೆಯ ನಿವಾರಣೆ ಜನಸಾಮಾನ್ಯರ ಮಟ್ಟಕ್ಕೆ ಇಳಿದಿರಲಿಲ್ಲ. ಉದ್ದೇಶಿತ ಕ್ರಮಗಳನ್ನು ನಾಜೂಕಾಗಿ ಜಾರಿಗೆ ತರುವ ಕಡೆ ಬಿಜೆಪಿಯವರು ನಿಗಾ ಕೊಡಲಿಲ್ಲ. ಜೊತೆಗೆ ಸುಧಾರಣಾ ಕ್ರಮಗಳ ಜಾರಿಯನ್ನು ತಮ್ಮ ಅನುಕೂಲಕ್ಕೆ ತಕ್ಕಂತೆ ನಿಧಾನಗೊಳಿಸಿದರು. ಮಾರುಕಟ್ಟೆ ಆರ್ಥಿಕತೆ ಏನಿದೆಯೋ ಅದು ಪೂರ್ತಿ ರೂಪುಗೊಳ್ಳಲಿಲ್ಲ. ಹೊಸದು ಪೂರ್ತಿಯಾಗಿ ಬರಲಿಲ್ಲ. ಜೊತೆಗೆ ವಿಶ್ವಾದ್ಯಂತ ಮುಸುಳಿಕೊಂಡ ಆರ್ಥಿಕ ಹಿಂಜರಿತ. ಹೆಚ್ಚಿದ್ದು ನಿರುದ್ಯೋಗ. ಕುಸಿದಿದ್ದು ಸಾಮಾನ್ಯ ಜನರ ಖರೀದಿ ಸಾಮರ್ಥ್ಯ. ಇಂಥ ದುರ್ಭರ ಸನ್ನಿವೇಶದಲ್ಲಿ ಯಶವಂತ ಸಿನ್ಹಾ ಅರ್ಥಸಚಿವರಾಗಿದ್ದರು. ಸರಿಯಾಗಿ ನಿಭಾಯಿಸಲಿಲ್ಲ. ಮನಸ್ಸಿನ ಮೇಲೆ ಅಚ್ಚೊತ್ತುವಂಥ ಪರಿಣಾಮ ಬೀರಲಿಲ್ಲ.
ಯಾವ ಗಳಿಗೆಯಲ್ಲಾದರೂ ಚುನಾವಣೆ, ಅಂದರೆ ಮಹಾ ಚುನಾವಣೆ, ಎದುರಾದರೂ ಅದಕ್ಕೆ ಸಿದ್ಧರಾಗಿರಬೇಕೆಂಬ ತರದೂದು ವಾಜಪೇಯಿ ಸರ್ಕಾರಕ್ಕೆ ಬಂದಿದೆ. ಅದರ ಅನ್ವಯ ದೂರಗಾಮಿ ಪರಿಣಾಮ ಬೀರುವ ಕ್ರಮಗಳನ್ನು ತಮ್ಮ ಪಕ್ಷದೊಳಗೆ, ಹೊರಗೆ ಕೈಗೊಳ್ಳಲು ವಾಜಪೇಯಿ ತೊಡಗಿದ್ದಾರೆ. ಅಡ್ವಾಣಿ ಅವರನ್ನು ಉಪ ಪ್ರಧಾನಿ ಮಾಡಿಕೊಂಡದ್ದು, ಯುವ ನಾಯಕ ವೆಂಕಯ್ಯನಾಯ್ಡು ಅವರನ್ನು ಸಚಿವ ಸ್ಥಾನದಿಂದ ಬದಲಾಯಿಸಿ ಪಕ್ಷದ ಅಧ್ಯಕ್ಷರನ್ನಾಗಿ ಮಾಡಿದ್ದು ಮುಂತಾದ ಕ್ರಮಗಳೇ ಅವು. ಈ ಕಾರ್ಯಕ್ರಮದಡಿ ಯಶವಂತ್ ಮತ್ತು ಜಸ್ವಂತ್ ಅವರನ್ನು ಅದಲು ಬದಲು ಮಾಡಿದ್ದೂ ಸೇರಿರುತ್ತದೆ.
ಆರ್ಥಿಕ ರಂಗದಲ್ಲಿ ಹೇಳಿಕೊಳ್ಳುವಷ್ಟು ಸಾಧನೆ ಮಾಡಲಿಲ್ಲ ಎನ್ನುವ ಕಾರಣದಿಂದಲೇ ವಾಜಪೇಯಿ ಈ ಕ್ರಮಕ್ಕೆಳಸಿರುವುದು. ಬಿಜೆಪಿಗೆ ಹೊರತಾದ ಕೇಂದ್ರ ವಾಣಿಜ್ಯ ಸಚಿವ ಮುರಸೋಳಿ ಮಾರನ್ ಅವರು ವಿಶ್ವವಾಣಿಜ್ಯ ಸಂಸ್ಥೆ ಕಲಾಪಗಳಲ್ಲಿ ಭಾರತದ ಧ್ವನಿ ಮೂಡಿಸುವುದು, ಕೊಸರಾಟ ನಡೆಸುವುದು ಮಾತ್ರವಲ್ಲದೆ ವಾಣಿಜ್ಯ ಖಾತೆಯ ಸಕಲ ವ್ಯವಹಾರಗಳನ್ನು ಅದ್ಭುತವಾಗಿ ನಿಭಾಯಿಸಿದ್ದಾರೆ. ಯಶವಂತ ಸಿನ್ಹಾ ದಕ್ಷತೆ ಮಾತು ಬಂದಾಗ ಇವರ ಹೋಲಿಕೆಗೂ ಸಿಗುವುದಿಲ್ಲ. (ಇದೇ ಕೇಂದ್ರ ವಾಣಿಜ್ಯ ಸಚಿವ ಖಾತೆಯನ್ನು ಹಲವು ತಿಂಗಳು ನಿಭಾಯಿಸಿದ ರಾಮಕೃಷ್ಣ ಹೆಗಡೆ ಅವರ ಕಾರ್ಯವೈಖರಿ ಸಹಾ ಯಾವುದೇ ರೀತಿಯಲ್ಲಿ ಅದ್ಭುತ ಎನಿಸಲಿಲ್ಲ. ಕಾಫಿ, ಆಮದು ರೇಷ್ಮೆ ಮುಂತಾದ ವಿಷಯಗಳಲ್ಲಿ ರಾಜ್ಯಕ್ಕೆ ಹೆಗಡೆ ಕಿಂಚಿತ್ತೂ ನೆರವಾಗಲಿಲ್ಲ ಎಂಬ ಆರೋಪದಲ್ಲಿ ಸತ್ಯಾಂಶವಿಲ್ಲದೆ ಇಲ್ಲ) ಯಶವಂತ ಸಿನ್ಹಾ ಅವರು ಅರ್ಥ ಸಚಿವರಾಗಿದ್ದರಿಂದ ಆಡಳಿತಾರೂಢ ಕೂಟಕ್ಕೆ ಅಥವಾ ಬಿಜೆಪಿಗೆ ಸಮಾಧಾನ ಆದಂಥ ವಿಷಯಗಳಿರಬಹುದು. ಆರ್ಥಿಕತೆಗೆ ಮಾತ್ರ ಏನೂ ಪ್ರಯೋಜನವಾದಂತೆ ಕಾಣಿಸುವುದಿಲ್ಲ.
ಈ ಹಿನ್ನೆಲೆಯಲ್ಲಿ ಬದಲಾವಣೆ ತರುವುದು ವಾಜಪೇಯಿ ಅವರಿಗೆ ಅನಿವಾರ್ಯ ಎನಿಸಿತ್ತು. ತಮ್ಮಲ್ಲಿರುವ ಅತ್ಯುತ್ತಮ ಪ್ರತಿಭೆ ಎಂದೇ, ಫಲಿತಾಂಶ ಪ್ರಧಾನ ಕಾರ್ಯಶೈಲಿ ಇವರದು ಎಂಬ ಕಾರಣದಿಂದಲೇ, ಜಸ್ವಂತ್‌ಸಿಂಗ್ ಅವರನ್ನು ಆಯ್ಕೆ ಮಾಡಿದ್ದಾರೆ ಎಂಬ ವ್ಯಾಖ್ಯಾನವಿದೆ.
ಅರ್ಥ ಸಚಿವ ಖಾತೆಯನ್ನು ಕೈಗೆ ತೆಗೆದುಕೊಂಡ ತಕ್ಷಣ ಜಸ್ವಂತ್ ಅವರು ಕಾರ್ಯ ಪ್ರವೃತ್ತರಾಗಿದ್ದಾರೆ. ಯಶವಂತ ಸಿನ್ಹಾ ಹೋಗಿ ಇವರು ಬಂದ ಬಗೆಗೆ ಅಲ್ಲಲ್ಲಿ ಸ್ವಲ್ಪ ಸಂಚಲನವುಂಟಾಗಿದೆ. ತಾವು ಏನನ್ನಾದರೂ ಒಂದಿಷ್ಟು ಒಳ್ಳೆಯ ಪರಿಣಾಮ ಬೀರತಕ್ಕವರು ಎಂದು ಅವರು ಬಿಂಬಿಸಿದ್ದಾರೆ. ಜಸ್ವಂತ್ ಅವರಿಗೆ ಆರ್ಥಿಕ ವಿಷಯಗಳ ಬಗೆಗೆ ಎಂಥ ಹಿಡಿತ ಇದೆ ಎನ್ನುವುದು ಸದ್ಯ ಸ್ಪಷ್ಟವಿಲ್ಲ. ಆದರೆ ಅವರು ಒಳ್ಳೆಯ ನಿಭಾವಣಾಕಾರರು. ಯಾವುದೇ ಕ್ಲಿಷ್ಟ ಪರಿಸ್ಥಿತಿಯನ್ನು ನಿಭಾಯಿಸಬಲ್ಲರು. ಮ್ಯಾನೇಜ್ ಮಾಡಬಲ್ಲರು. ಭಾರತ ಪಾಕ್ ಬಿಕ್ಕಟ್ಟಿನ ಪರಿಸ್ಥಿತಿಯನ್ನು ನಿಭಾಯಿಸಿದ ರೀತಿಯೇ ಅನ್ಯಾದೃಶ. ಅಲ್ಲೆಲ್ಲ ಭಾವನೆಗಳ ತಾಕಲಾಟ ಹಾಗೂ ಸೂಕ್ಷ್ಮ ಸಂವೇದನೆ ಮುಖ್ಯ. ಹಣಕಾಸು ವಿಷಯ ಬಂದಾಗ ಅಷ್ಟೇ ಸಾಕಾಗುವುದಿಲ್ಲ. ಕಾರ್ಯಕಾರಣ ಪರಿಣಾಮಗಳು ಬಹಳ ಜಟಿಲವಾಗಿರುತ್ತವೆ. ಆದರೆ ಹಣಕಾಸು ಖಾತೆಯನ್ನು ತಾವು ಗಂಭೀರವಾಗಿ ತೆಗೆದುಕೊಂಡಿರುವುದಾಗಿ ಅವರು ತೋರಿಸಿಕೊಂಡಿದ್ದಾರೆ.
ತಕ್ಷಣ ಮಾಡಬಹುದಾಗಿದ್ದ ಒಂದು ಕಾರ್ಯವನ್ನು ಅವರು ಕೈಗೆತ್ತಿಕೊಂಡು ಡಿವಿಡೆಂಡ್ ಮೇಲಿನ ತೆರಿಗೆಯನ್ನು ರದ್ದು ಮಾಡಿದರು. ಬೊಕ್ಕಸಕ್ಕೆ ಸೇರಬಹುದಾದ ೮೦೦ ಕೋಟಿ ರೂಪಾಯಿ ಹಣ ಇದರಿಂದ ತಪ್ಪುತ್ತದೆ. ಅಧಿಕಾರಿಗಳು ಈ ಬಗೆಗೆ ಹೇಳಿದಾಗ ಸೋರಿ ಹೋಗುವ ನಾನಾ ಬಗೆ ತೆರಿಗೆ ಹಣಕ್ಕೆ ದಿಗ್ಭಂಧನ ಹಾಕಿ ಖೋತಾ ತುಂಬಿಕೊಳ್ಳಬೇಕೆಂದು ಸೂಚಿಸಿದರಂತೆ. ಪ್ರಧಾನಿ ಅವರಿಗೆ ಲಗತ್ತಾದ ವಾಣಿಜ್ಯ ಪರಿಷತ್ ಸಭೆಯಲ್ಲಿ ಜಸ್ವಂತ್ ಅವರು ಜನಸಂಪ್ರೀತಿಯ ಕೆಲವು ಕ್ರಮಗಳನ್ನು ಸಂಸತ್ತಿನ ಮುಂಗಾರು ಅಧಿವೇಶನದಲ್ಲಿ ಪ್ರಕಟಿಸುವುದಾಗಿ ಹೇಳಿದರು. ಆದರೆ ಸಂಸತ್ ಅಧಿವೇಶನ ಆರಂಭವಾದಾಗ ಪ್ರಶ್ನೋತ್ತರ ವೇಳೆ ನೀಡಿದ ಉತ್ತರದಲ್ಲಿ ಮಧ್ಯಮ ವರ್ಗದವರನ್ನು ತೃಪ್ತಿಪಡಿಸುವ ಕ್ರಮಗಳು ಇರುವುದಿಲ್ಲ ಎನ್ನುವ ಸೂಚನೆಯನ್ನೇ ನೀಡಿದರು. ಭವಿಷ್ಯ ನಿಧಿಯ ಬಡ್ಡಿದರವನ್ನು ಶೇಕಡಾ ಅರ್ಧದಷ್ಟು ಇಳಿಸಿ ಶೇ ೯ಕ್ಕೆ ತರಲು ಸೂಚಿಸುವುದಾಗಿ ತಿಳಿಸಿದರು.
ಅದೇ ಪ್ರಶ್ನೋತ್ತರ ವೇಳೆ ತಮಗೆ ಜನಸಾಮಾನ್ಯರ ಸಮಸ್ಯೆ ನಿವಾರಣೆಗಿಂತ ವಿದೇಶಿ ನೇರ ಬಂಡವಾಳ ಆಕರ್ಷಣೆ ಬಗೆಗೆ ಒಲವಿದೆ ಎಂದು ತೋರಿಸಿಕೊಂಡಿದ್ದಾರೆ. ವಿದೇಶಿ ನೇರ ಬಂಡವಾಳ ಆವಕವನ್ನು ವರ್ಷಕ್ಕೆ ೧೦೦೦ಕೋಟಿ ಮಟ್ಟಕ್ಕೆ ಏರಿಸುವುದೇ ಆದ್ಯತೆ ಎಂದು ಸ್ಪಷ್ಟವಾಗಿ ಹೇಳಿದ್ದಾರೆ.
ಅಂದರೆ, ಜಸ್ವಂತ್ ಅವರ ಉದ್ದೇಶ ಏನೇ ಇದ್ದರೂ ಕಠಿಣ ಚೌಕಟ್ಟು ಹೊಂದಿರುವ ರೂಢಿ ಮೂಲ ಆರ್ಥಿಕ ಸುಧಾರಣಾ ಜಾಡಿನಿಂದ ಹೊರ ಬರಲು ಸಾಧ್ಯ ಆಗದೇ ಹೋಗಬಹುದು. ನಿರ್ವಹಣಾ ಸಾಮರ್ಥ್ಯ ಏನೇ ಇದ್ದರೂ ನೀತಿ ಚೌಕಟ್ಟು ಅವಕಾಶ ಕೊಡುವುದಿಲ್ಲ. ರಾಜಕೀಯ ಉದ್ದೇಶ ಏನೇ ಇದ್ದರೂ ಆರ್ಥಿಕ ನೀತಿ ಚೌಕಟ್ಟನ್ನು ಬೇಧಿಸಲಾಗದು.
ಇದೇನೇ ಇದ್ದರೂಜನರ ಖರೀದಿ ಸಾಮರ್ಥ್ಯವನ್ನು ವೃದ್ಧಿ ಮಾಡಬೇಕೆಂಬ ಗುರಿ ಇಟ್ಟುಕೊಳ್ಳಲು ಯಾವುದೇ ಸರ್ಕಾರಕ್ಕೆ ಸಾಧ್ಯವಾಗುವುದಿಲ್ಲ ಎನ್ನುವ ಪರಿಸ್ಥಿತಿ ಈಗಿನದು. ಸೆಪ್ಟೆಂಬರ್ ೧೧ರ ಘಟನೆ ನಂತರ ಅಮೆರಿಕದಲ್ಲಿ ಆರ್ಥಿಕ ಪರಿಸ್ಥಿತಿ ನೆಲ ಕಚ್ಚಿತ್ತು. ಅದು ಸುಧಾರಿಸುವುದು ಬಹುಕಾಲದ ನಂತರವೇ ಎನ್ನುವ ಭಾವನೆ ಇತ್ತು. ಆದರೆ ಹಲವು ವಾರಗಳ ಈಚಿನ ವಿದ್ಯಮಾನಗಳನ್ನು ನೋಡಿದರೆ ಅಮೆರಿಕದ ಆರ್ಥಿಕತೆ ಸೋಜಿಗ ಪಡುವಷ್ಟು ಚೇತರಿಸಿಕೊಳ್ಳುತ್ತಿದೆ. ಜನ ಹೆಚ್ಚು ಹೆಚ್ಚು ಖರ್ಚು ಮಾಡಲು ಆರಂಭಿಸಿದ್ದಾರೆ.
ಭಾರತದಲ್ಲಿ ಕೂಡಾ ಭವಿಷ್ಯದ ಬೆಳವಣಿಗೆಗಳಿಗಾಗಿ ರೂಪಿಸಿಕೊಂಡ ಆರ್ಥಿಕ ನೀತಿ ಹಾಗೂ ಸುಧಾರಣಾ ಕ್ರಮಗಳ ವಿಷಯ ಏನೇ ಇದ್ದರೂ ತಕ್ಷಣ ಜನರ ಖರೀದಿ ಸಾಮರ್ಥ್ಯ ಹೆಚ್ಚಬೇಕು. ಹಣದುಬ್ಬರವನ್ನು ಸಂಪೂರ್ಣವಾಗಿ ನಿಯಂತ್ರಿಸದ ಮೇಲೆ ಖರೀದಿ ಸಾಮರ್ಥ್ಯ ವೃದ್ಧಿಗೆ ಶ್ರಮಿಸದಿದ್ದರೆ ಈಗಿನ ಹತಾಶ ವಾತಾವರಣ ಮುಂದುರೆಯುತ್ತದೆ. ಜನರ ಉದ್ಯಮಶೀಲವನ್ನೂ, ಉತ್ಸಾಹವನ್ನೂ ಸಂಪೂರ್ಣವಾಗಿ ಚಿವುಟಿ ಹಾಕುತ್ತದೆ. ಯಾವುದೇ ಹಣ ಹೂಡಿಕೆಯೂ ಅದನ್ನು ದಿಢೀರ್ ಚುರುಕು ಮೂಡಿಸಲು ಸಾಧ್ಯವಾಗುವುದಿಲ್ಲ. ವಿದೇಶಿ ನೇರ ಬಂಡವಾಳಕ್ಕೆ ಮಣೆ ಹಾಕುವುದು ಇದನ್ನು ಸಾಧಿಸುವುದಕ್ಕೇ ಇರಬೇಕೆಂಬ ಆರೋಪಕ್ಕೆ ಗುರಿ ಆಗಬೇಕಾಗುತ್ತದೆ.
ವಾಜಪೇಯಿ ಅವರು ಬಹಳ ಪ್ರಶಸ್ತ ಸಮಯದಲ್ಲಿ ಜಸ್ವಂತರನ್ನು ಹಣಕಾಸು ಗಾದಿಯ ಮೇಲೆ ಕೂರಿಸಿದ್ದಾರೆ. ಏಷ್ಯ ದೇಶಗಳ ಪೈಕಿ ಚೀನಾ ಬಿಟ್ಟರೆ ಭಾರತ ಮಾತ್ರವೇ ಆರ್ಥಿಕ ಹಿಂಜರಿತ ಪರಿಣಾಮವನ್ನು ದೃಢವಾಗಿ ತಾಳಿಕೊಂಡಿರುವುದು.
ಹಿಂಜರಿತ ಅವಧಿಯ ನಂತರ ಭಾರತವನ್ನು ಕವಿದಿದ್ದ ಮಂಕು ಹರಿಯುತ್ತಿದೆ. ನಿಧಾನವಾಗಿ ಚೇತರಿಕೆ ಕಾಣಿಸಿಕೊಳ್ಳುತ್ತಿದೆ ಎಂಬ ಅಭಿಪ್ರಾಯವಿದೆ. ಈ ಸಮಯದಲ್ಲಿ ಜಸ್ವಂತ್ ಸಿಂಗ್ ಅವರಂಥ ನಿರ್ವಹಣಕಾರರು ಆರ್ಥಿಕ ರಂಗದ ಪಾಲಿಗೆ ಅಗತ್ಯವಾಗಿ ಬೇಕು. ಆದರೆ ಅವರ ಕೈಕಟ್ಟಿ ಹಾಕುವಂತೆ ಆಗಬಾರದು.
೨೪.೦೭.೨೦೦೨
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೪. ಬೇನೆ ತರುವ ಬದಲಾವಣೆ
ಗೊಂದಲ ಹೆಚ್ಚಾದಾಗ ಬದಲಾವಣೆಗಳನ್ನು ಜಾರಿಗೆ ತರಬೇಕು. ಇದೊಂದು ಮ್ಯಾನೇಜ್‌ಮೆಂಟ್ ತಂತ್ರ.
ಅನೇಕ ಸಂದರ್ಭಗಳಲ್ಲಿ ಈ ತಂತ್ರ ಫಲಿಸುತ್ತದೆ. ಬದಲಾವಣೆಯು ಗೊಂದಲದಿಂದ  ಪಾರು ಮಾಡುತ್ತದೆ. ಆದರೆ ತಿರುವು ಮುರುವು ಸಹಾ ಆಗುವುದುಂಟು. ಗೊಂದಲ ಹೆಚ್ಚಾಗಬಹುದು.
ಜುಲೈ ಮೊದಲ ವಾರದಲ್ಲಿ ಪ್ರಧಾನಿ ವಾಜಪೇಯಿ ಅವರು ವಿದೇಶಾಂಗ ಸಚಿವರಾಗಿದ್ದ ಜಸವಂತ್ ಸಿಂಗ್ ಅವರನ್ನು ಅರ್ಥ ಸಚಿವರನ್ನಾಗಿ ಮಾಡಿದರು. ಅರ್ಥ ಸಚಿವರಾಗಿದ್ದ ಯಶವಂತ ಸಿನ್ಹಾ ಅವರನ್ನು ವಿದೇಶಾಂಗ ಸಚಿವರನ್ನಾಗಿಸಿದರು.
ಈ ಬದಲಾವಣೆಗೆ ಕಾರಣವಿಲ್ಲದೆ ಇರಲಿಲ್ಲ. ಮೂರೇ ತಿಂಗಳ ಹಿಂದೆ ಮಂಡಿಸಿದ್ದ ಕಳೆದ ಸಾಲಿನ ಬಜೆಟ್‌ನಲ್ಲಿ ಯಶವಂತ ಸಿನ್ಹಾ ಜಾರಿಗೆ ತಂದಿದ್ದ ಕ್ರಮಗಳು ಆಡಳಿತ ಪಕ್ಷಕ್ಕೆ, ಮುಖ್ಯವಾಗಿ ಸಂಘ ಪರಿವಾರದವರಿಗೆ, ಪಥ್ಯವಾಗಲಿಲ್ಲ. ಮುಂದೆ ಕೈಗೊಳ್ಳಬೇಕಾದ ಕ್ರಮಗಳು ಸಹಾ ಅಪಥ್ಯವಾಗಬಹುದು. ಆ ದೃಷ್ಟಿಯಿಂದ ಸಿನ್ಹಾಗಿಂತ, ಸಿಂಗ್ ಅರ್ಥ ಸಚಿವರಾಗಿರುವುದು ಯುಕ್ತ.
ಪ್ರದಾನಿ ಅವರ ಈ ಅನಿಸಿಕೆ ಜೊತೆ ಏಕೀಭವಿಸುವವರು ಬಹಳ ಜನ. ಜಸವಂತ ಸಿಂಗ್ ಅವರಿಗೆ ಅಂಥ ಒಳ್ಳೆಯ ವರ್ಚಸ್ಸು ಇದೆ. ಹಾಗೆ ನೋಡಿದರೆ ಸಿಂಗ್‌ಗಿಂತ ಸಿನ್ಹಾ ಅವರೇ ಸಂಘ ಪರಿವಾರದವರಿಗೆ ಹತ್ತಿರ. ವಿಶ್ವಾಸ ಜಾಸ್ತಿ. ಆದರೆ ಎಡವಟ್ಟು ಆಗುವುದು ಸಾಧ್ಯ. ಸಿಂಗ್ ವಿಷಯ ಹಾಗಲ್ಲ. ಮಿಲಿಟರಿ ಹಿನ್ನೆಲೆ ವ್ಯಕ್ತಿ. ಖಡಾ ಖಂಡಿತ. ಆದರೆ ಉಪಾಯಗಾರ. ವಿದೇಶಾಂಗ ಸಚಿವರಾಗಿ, ವಿಶ್ವ ಬಿಕ್ಕಟ್ಟು ಹಾಗೂ ಗಡಿ ಉದ್ವಿಗ್ನತೆ ಇದ್ದರೂ, ಚೆನ್ನಾಗಿ ಕೆಲಸ ಮಾಡಿ ಸೈ ಎನಿಸಿಕೊಂಡ ವ್ಯಕ್ತಿ. ಕಷ್ಟದ ನಿರ್ಧಾರಗಳನ್ನು ಕೈಗೂಂಡರೂ ಪರಿಸ್ಥಿತಿ ಕೈಮೀರಿ ಹೋಗದಂತೆ ನೋಡಿಕೊಳ್ಳಬೇಕಾದರೆ ಜಸವಂತ್ ಸಿಂಗೇ ಸರಿ. ಜಸವಂತ್, ಯಶವಂತ್ ಸಿನ್ಹಾರಿಗಿಂತ ಸಮರ್ಥ ಎಂಬುದು ವಾಜಪೇಯಿ ಲೆಕ್ಕಾಚಾರ.
ಅದರಂತೆಯೇ ಜುಲೈ ತಿಂಗಳಲ್ಲಿ ಈ ಬದಲಾವಣೆ ಆದಾಗ ಸ್ವಾಗತಿಸಿದವರೇ ಹೆಚ್ಚು. ಸ್ಥೈರ್ಯಗೇಡಿ ಆರ್ಥಿಕತೆಗೆ ಸಿಂಗ್ ಆಮ್ಲಜನಕ ಊದಬಹುದು. ಹಿಂಜರಿತ, ಉದಾರೀಕರಣ ಇವನ್ನೆಲ್ಲ ನಿಭಾಯಿಸಬಹುದು. ಆ ಮೂಲಕ ಆರ್ಥಿಕ ರಂಗ ಚೇತರಿಸಿಕೊಂಡು ಲವಲವಿಕೆ ಪಡೆಯಬಹುದು ಎಂಬ ನಿರೀಕ್ಷೆಗಳೆಲ್ಲ ಗರಿಕೆದರಿದವು. ಅರ್ಥ ಸಚಿವ ಖಾತೆ ವಹಿಸಿಕೊಂಡ ಸಿಂಗ್ ಆಮೇಲೆ ವಹಿಸಿದ್ದು ಮೌನ.
ಅವರ ಜಾಯಮಾನವೇ ಹಾಗೆ. ಏನನ್ನಾದರೂ ಹಚ್ಚಿಕೊಂಡರೆ ತೀರಿತು. ಭಾರೀ ಹೋಂವರ್ಕ್ ಮಾಡಿ ಘನವಾದ್ದು ಏನಾದರೂ ಕ್ರಮ ರೂಪಿಸಿ, ಪರಿಣಾಮ ಸಾಧಿಸುವುದೇ ಸೈ. ಆದರೆ ಜುಲೈನಿಂದ ಮುಂದೆ ಅಕ್ಟೋಬರ್, ನವೆಂಬರ್ ಕಳೆಯುತ್ತ ಬಂದರೂ ಏನೂ ಸೂಲ್ಲಿಲ್ಲ. ಅನಂತರ ದಿಢೀರನೆ ಸಂಸತ್ತಿನಲ್ಲಿ ವರ್ಷದ ಮಧ್ಯಂತರ ಆರ್ಥಿಕ ಸಮೀಕ್ಷೆಯನ್ನು ಜಸವಂತ ಸಿಂಗ್ ಮಂಡಿಸಿದರು. ನಿರೀಕ್ಷೆಯೆಲ್ಲ ಠುಸ್ಸೆಂದಿತು. ಆರ್ಥಿಕ ವಿಷಯಗಳು ಬಂದಾಗ ಏನೇನು ಹೇಳುತ್ತ ಬರಲಾಗಿತ್ತೋ ಅದನ್ನೇ ಮತ್ತೆ ಹೇಳಿದರು. ಏನೂ ಹೊಸದಿಲ್ಲ. ಹೊಸ ಮಾರ್ಗೋಪಾಯವಿಲ್ಲ. ವಿಶೇಷ ವಿಶ್ಲೇಷಣೆಯೇನೂ ಇಲ್ಲ. ಏನೇನೂ ಇಲ್ಲ. ಈ ಭಾಗ್ಯಕ್ಕೆ ಜಸವಂತ್ ಸಿಂಗ್ ಬಾಯಿ ಬಿಡಬೇಕಿತ್ತೆ?
ನಿಜ. ಗುಜರಾತ್ ಚುನಾವಣೆ ಹಿನ್ನೆಲೆಯಲ್ಲಿ ಇದನ್ನು ಹೇಳುವ ಅಗತ್ಯ ಇದೆ ಎಂದು ಸರ್ಕಾರ ಅಥವಾ ಆಡಳಿತ ಪಕ್ಷ ಭಾವಿಸಿತು. ಆರ್ಥಿಕ ವಿಷಯಗಳ ಮಾತು ಬಂದಾಗ ಹೊಸ ಮಾರ್ಗ ಯಾವುದನ್ನೂ ತುಳಿಯುವುದಿಲ್ಲ. ಕಠಿಣತಮ ಕ್ರಮಗಳೇನೂ ಇಲ್ಲ ಎಂದು ಬಿಂಬಿಸುವ ಅಗತ್ಯವಿತ್ತು. ಸಿಂಗ್ ಹಾಗೆ ಮಾಡಿದರು ಎಂಬ ವ್ಯಾಖ್ಯಾನವಿದೆ. ಅದನ್ನು ತಳ್ಳಿ ಹಾಕುವಂತಿಲ್ಲ.
ಯಶವಂತ ಸಿನ್ಹಾ ವಿರುದ್ಧ ಸಂಘ ಪರಿವಾರದವರಿಗೆ ಅತೃಪ್ತಿ ಮೂಡಲು ಕಾರಣವೆಂದರೆ ಕಳೆದ ಬಜೆಟ್ಟಿನಲ್ಲಿ ಅಡಿಗೆ ಅನಿಲ ದರ ಏರಿಸಲಾಯಿತು. ಡಿವಿಡೆಂಡ್ ಮೇಲೆ ತೆರಿಗೆ ಬಿತ್ತು. ಜೊತೆಗೆ ಬಡ್ಡಿ ದರ ಇಳಿಸಿದ್ದರಿಂದ ಠೇವಣಿಗಳು ತರುವ ವರಮಾನ ಕಡಿಮೆ ಆಯಿತು. ಈ ಕ್ರಮಗಳು ಮಧ್ಯಮ ವರ್ಗದವರ ಪಾಲಿಗೆ ಅಸಹನೀಯ. ಇವರೇ ಬಿಜೆಪಿ ಪಾಲಿಗೆ ಗಟ್ಟಿಯಾಗಿ ನಿಂತಿರುವ ವೋಟುದಾರರು.
ಇವರಿಗೆ ಅಪಥ್ಯವಾದ ಇನ್ನೊಂದು ಅಂಶ ಎಂದರೆ ವರಮಾನ ತೆರಿಗೆ ದರಗಳನ್ನು ಇಳಿಸಲಿಲ್ಲ ಎಂಬುದು.
ಈ ಅತೃಪ್ತಿ ಸಂಘ ಪರಿವಾರದೊಳಗೆ ಎಷ್ಟೊಂದು ಹೊಗೆಯಾಡಿತೆಂದರೆ ಅರೆಸ್ಸೆಸ್‌ನ ಮಾಮೂಲು ಶಾಖಾ ಬೈಠಕ್‌ಗಳಲ್ಲೂ ಚರ್ಚೆಗೆ ಬಂತು. ಇದು ಪ್ರಧಾನಿಯವರೆಗೆ ಮುಟ್ಟದೆ ಇರಲಿಲ್ಲ ಎಂಬುದು ಖಚಿತಪಟ್ಟಿದೆ.
ಯಶವಂತ ಸಿನ್ಹಾ ಆಗಲಿ, ಅರ್ಥಸಚಿವರಾದ ಯಾರೇ ಆಗಲಿ, ಕೈಗೊಳ್ಳಬೇಕಾಗುವ ಅನಿವಾರ್ಯ ಕ್ರಮ ಎಂದರೆ ಆರ್ಥಿಕ ಸುಧಾರಣಾ ಕ್ರಮಗಳನ್ನು ಜಾರಿಗೆ ತರುವುದು. ಎರಡನೆಯ ಹಂತದ ಸುಧಾರಣಾ ಕ್ರಮಗಳು ಇನ್ನು ಮುಂದೆ ಜಾರಿಗೆ ಬರಬೇಕಾಗಿದೆ. ಅವನ್ನು ಕೈಗೊಂಡರೆ ಸಿನ್ಹಾ ಎಸಗಿದ ಕಾರ್ಯಕ್ಕೆ ಹತ್ತುಪಟ್ಟು, ನೂರು ಪಟ್ಟು ಗಡುಸಾದ ಪರಿಣಾಮವನ್ನು ಎದುರಿಸಬೇಕಾಗುತ್ತದೆ. ಪರಿಸ್ಥಿತಿಯನ್ನು ನಾಜೂಕಾಗಿ ನಿಭಾಯಿಸಬೇಕು. ಅದೇ ವೇಳೆ ಬಿಗಿಯಾಗಿ ಕಾರ್ಯ ನಿರ್ವಹಿಸಬೇಕು. ಆದ್ದರಿಂದಲೇ ಜಸವಂತ್‌ಸಿಂಗ್ ಅರ್ಥ ಸಚಿವರಾದುದು.
ಮೊದಲ ಹಂತದಲ್ಲಿ ಆಗಬೇಕಾದುದು ಹಣದುಬ್ಬರ ಹತೋಟಿ, ಸರ್ಕಾರದ ಕಡೆಯಿಂದ ವಿವಿಧ ಕ್ಷೇತ್ರಗಳಿಗೆ ನೀಡುವ ರಕ್ಷಣೆ ರಿಯಾಯ್ತಿ ತಪ್ಪಿಸುವುದು, ಹಣಕಾಸು ಕ್ಷೇತ್ರದಲ್ಲಿ ಎಲ್ಲವನ್ನೂ ಸರ್ಕಾರವೇ ನಿರ್ಧರಿಸಬೇಕೆನ್ನುವುದನ್ನು ತಪ್ಪಿಸುವುದು, ಪೈಪೋಟಿಗೆ ಹಾಗೂ ಖಾಸಗೀಕರಣಕ್ಕೆ ಒತ್ತು ಕೊಡುವುದು, ಅಂತರಿಕ ಮೂಲದ ಹಾಗೂ ವಿದೇಶಿ ಮೂಲದ ಹಣ ಹೂಡಿಕೆಗಳನ್ನು ಸುಲಭಗೊಳಿಸುವುದು.
ಎರಡನೆಯ ಹಂತದ ಸುಧಾರಣಾ ಕ್ರಮಗಳೆಂದರೆ, ದೇಶದ ಜನರ ಸ್ಥಿತಿಗತಿ ಸುಧಾರಿಸುತ್ತಲೇ ಅಂತರರಾಷ್ಟ್ರೀಯ ಪೈಪೋಟಿ ಎದುರಿಸುವುದನ್ನು ಸಾಧ್ಯಗೊಳಿಸಬೇಕು. ಆದರೆ ಆ ವೇಳೆ ಒಟ್ಟಾರೆ ಆರ್ಥಿಕ ಸ್ಥಿರತೆ ಕಾಪಾಡಬೇಕು. ಸಾರ್ವಜನಿಕ ಆರೋಗ್ಯ, ಶಿಕ್ಷಣ ಮುಂತಾದ ಸೇವಾ ಸೌಲಭ್ಯ ಬಾಬುಗಳಲ್ಲಿ ಸುಧಾರಣೆ ತರಬೇಕು. ಜೊತೆಗೆ ಕಷ್ಟತಮ ಕಾರ್ಮಿಕ ವ್ಯವಹಾರಗಳ ಸುಧಾರಣೆ ಸಾಧ್ಯವಾಗಬೇಕು.
ಕಾರ್ಮಿಕರ ವ್ಯವಹಾರ ಎಂದಾಗ ಮಾಲೀಕನಿಗೆ ನಷ್ಟ ಪೀಡಿತ ಉದ್ಯಮವನ್ನು ಮುಚ್ಚಲು ಅವಕಾಶವಿರಬೇಕು ಹಾಗೂ ದುಡಿಮೆಗೆ ಅನುಸಾರ ಪ್ರತಿಫಲ ಎಂಬ ಸಿದ್ಧಾಂತವನ್ನು ಕಾರ್ಮಿಕರು ಒಪ್ಪಿಕೊಳ್ಳಬೇಕಾಗುತ್ತದೆ. ಯಾವುದೇ ಉದ್ಯಮದಲ್ಲಿ ಕಾರ್ಮಿಕರು ನಿರುಪಯುಕ್ತರಾದರೆ ಅವರನ್ನು ತೆಗೆದುಹಾಕಬೇಕು ಎನ್ನುವುದನ್ನು ಒಪ್ಪಬೇಕು ಎಂಬೆಲ್ಲ ಅಂಶಗಳು ಬರುತ್ತವೆ. ಕಾರ‍್ಮಿಕರ ವಿಷಯ ಹೇಗೋ ಹಾಗೆ ಭೂಮಿ ಸಂರಕ್ಷಣೆ ವಿತರಣೆಯೂ ಕಗ್ಗಂಟಾಗಿ ಪರಿಣಮಿಸುತ್ತದೆ.
ಎರಡನೇ ಹಂತದ ಸುಧಾರಣಾ ಕ್ರಮಗಳ ವೈಶಿಷ್ಟ್ಯವೆಂದರೆ ಅವನ್ನು ಜಾರಿಗೆ ತರುವಾಗ ವ್ಯಾಪ್ತಿಯು ಕೇಂದ್ರ ಸರ್ಕಾರದ ಜೊತೆಗೆ ರಾಜ್ಯ ಸರ್ಕಾರಗಳಿಗೆಲ್ಲ ಹರಡಿಕೊಳ್ಳುತ್ತದೆ. ಅಂದರೆ ಎರಡನೇ ಹಂತದ ಸುಧಾರಣಾ ಕ್ರಮಗಳ ಜಾರಿ ಸುಲಭವೆನಿಸುವುದಿಲ್ಲ.
ಒಂದೊಂದಾಗಿ ಯಾವುದೇ ಕ್ರಮವನ್ನು ಜಾರಿ ಮಾಡಲು ಹೊರಟರೂ ಸಂದಿಗ್ಧ ಮತ್ತು ತಳಮಳ ತಪ್ಪಿದ್ದಿಲ್ಲ. ಈಗ ಗುರುರಾತ್, ಇನ್ನು ಮೇಲೆ ಹಲವು ರಾಜ್ಯಗಳ ಚುನಾವಣೆ ಮುಗಿದಂತೆ ಪೂರ್ತಿ ಅವಧಿ ಮುಗಿಯಲು ಕಾಯದೆ ಮಹಾ ಚುನಾವಣೆ ನಡೆಯಬೇಕಾಗುವ ಸಾಧ್ಯತೆಯೂ ಇಲ್ಲದಿಲ್ಲ.
ಈ ಹಿನ್ನೆಲೆಯಲ್ಲಿ ಜಸವಂತ್‌ಸಿಂಗ್ ಆದರೂ ಯಾವ ಸುಧಾರಣಾ ಕ್ರಮಗಳನ್ನು ಜಾರಿಗೆತ್ತಿಕೊಳ್ಳಬಲ್ಲರು? ಯಾವೊಂದು ಚರ‍್ಯೆ ತೆಗೆದುಕೊಳ್ಳದೆ ದಿನ ನೂಕಲು ಸಾಧ್ಯವೆ?
ಮಾರುಕಟ್ಟೆ ಪ್ರಧಾನ ಆರ್ಥಿಕ ವ್ಯವಸ್ಥೆಯನ್ನು ಒಪ್ಪಿಕೊಂಡ ಹಲವು ರಾಷ್ಟ್ರಗಳಲ್ಲಿ ಮೊದಲ ಹಂತದ ಆರ್ಥಿಕ ಸುಧಾರಣೆಗಳು ಫಲ ನೀಡತೊಡಗಿ ವೃದ್ಧಿದರ ಏರತೊಡಗಿದಂತೆ ಎರಡನೇ ಹಂತದ ಕ್ರಮಗಳ ಜಾರಿಗೆ ವಿಶ್ವಬ್ಯಾಂಕ್ ಮತ್ತು ಅಂತರರಾಷ್ಟ್ರೀಯ ಹಣಕಾಸು ನಿಧಿ (ಐ.ಎಂ.ಎಫ್.) ಮೂಲಗಳು ಒತ್ತಾಯಿಸುತ್ತಿವೆ. ಚಿಲಿ, ಲ್ಯಾಟಿನ್  ಅಮೆರಿಕ ರಾಷ್ಟ್ರಗಳು, ಏಷ್ಯಾದ ಹಲವು ರಾಷ್ಟ್ರಗಳು ಮತ್ತು ಕಮ್ಯುನಿಸ್ಟ್ ವ್ಯವಸ್ಥೆಯಿಂದ ಹೊರಬಂದ ರಾಷ್ಟ್ರಗಳು ಇಲ್ಲೆಲ್ಲ ಆಗಿರುವುದು ಹೀಗೆಯೇ. ಆದರೆ ಎರಡನೇ ಹಂತದ ಸುಧಾರಣಾ ಕ್ರಮಗಳ ಜಾರಿ ಮಾತು ಬಂದಾಗ ಆಯಾ ಸರ್ಕಾರಗಳು ಎಡವಿವೆ.
ಭಾರತದಲ್ಲೂ ಹೀಗೆ ಆಗುವುದೆ?
೧೯೯೯ರಲ್ಲಿ ಐ.ಎಂ.ಎಪ್. ನ ಮ್ಯಾನೇಜಿಂಗ್ ಡೈರೈಕ್ಟರ್ ಮೈಖೇಲ್ ಕ್ಯಾಮ್ಡೆಸನ್, ಭಾರತ ಮತ್ತು ಇತರ ರಾಷ್ಟ್ರಗಳನ್ನು ದೃಷ್ಟಿಯಲ್ಲಿಟ್ಟುಕೊಂಡು ಮಾತನಾಡುತ್ತಾ ಇಂಥ ವೈಫಲ್ಯ ಕೂಡದೆಂದು ತಾಕೀತು ಮಾಡಿದ್ದಾರೆ.
ಭಾರತದ ಮಟ್ಟಿಗೆ ಹೇಳುವುದಾದರೆ ಇತರ ಓರಗೆಯ ರಾಷ್ಟ್ರಗಳಿಗೆ ಹೋಲಿಸಿದಾಗ ಪರಿಸ್ಥಿತಿ ಹಾಗೂ ಜಾರಿ ಪ್ರಗತಿ ಚೆನ್ನಾಗಿದೆ ಎಂದೇ ಅರ್ಥತಜ್ಞರು ಹೇಳುತ್ತಾರೆ. ವಿಶೇಷತಃ ವಿದೇಶಿ  ಅರ್ಥತಜ್ಞರು ಹೇಳುತ್ತಾರೆ. ಎಚ್ಚರಿಗೆ ವಹಿಸಬೇಕಾದ ಒಂದೇ ವಿಷಯ ಎಂದರೆ ರಾಜಕೀಯ ಸ್ಥಿರತೆ ತಪ್ಪದ ನೋಡಿಕೊಳ್ಳಬೇಕು.
ವಾಸ್ತವವಾಗಿ ಆರ್ಥಿಕ ಸುಧಾರಣಾ ಕ್ರಮಗಳನ್ನು ನಂಬಿ ಪಾಲಿಸಿದ ಕಾಂಗ್ರೆಸ್ ಅರ್ಥ  ಸಚಿವರೆಂದರೆ ಮನಮೋಹನಸಿಂಗ್ ಮತ್ತು ಚಿದಂಬರಂ. ಜಸವಂತ್‌ಸಿಂಗ್ ಸಹಾ ಮನೋಭಾವದಲ್ಲಿ ಇವರಿಬ್ಬರನ್ನೂ ಹೋಲುವವರೆ. ಮತ್ತೊಂದು ಸತ್ಯಾಂಶವೆಂದರೆ ಬಿಜೆಪಿ ನೇತೃತ್ವದ ಸರ್ಕಾರವಾಗಲಿ, ಹಿಂದಿನ ಕಾಂಗ್ರೆಸ್ ಸರ್ಕಾರವಾಗಲಿ ಉದಾರೀಕರಣಕ್ಕೆ ಬದ್ಧವಾಗಿಯೇ ಆಡಳಿತ ನಡೆಸುವಂಥವು. ಆದ್ದರಿಂದ ಯಾವೊಂದು ಪಕ್ಷದ ನೇತೃತ್ವದ ಸರ್ಕಾರ ಮುಂದಿನ ವರ್ಷ ಅಧಿಕಾರದಲ್ಲಿ ಇದ್ದರೂ ಆರ್ಥಿಕ ಸುಧಾರಣೆ ಅನಿರ್ಬಾಧಿತ.
ಯಾವುದೇ ಪಕ್ಷ ಅಧಿಕಾರದಲ್ಲಿ ಇದ್ದರೂ ಜಾರಿ ಬಗೆಗೆ ತಲೆಕೆಡಿಸಿಕೊಳ್ಳುವಂಥದೇ. ಆದರೆ ಎಷ್ಟು ಬೇಗ ಅಥವಾ ಎಷ್ಟು ನಿಧಾನವಾಗಿ ಎರಡನೇ ಹಂತದ ಸುಧಾರಣಾ ಕ್ರಮಗಳನ್ನು ಜಾರಿಗೆ ಕೊಡುತ್ತವೆ ಎಂಬುದು ಆಯಾ ಕಾದ ರಾಜಕೀಯ ಸನ್ನಿವೇಶಗಳನ್ನು ಅವಲಂಬಿಸಿರುತ್ತದೆ. ಎಷ್ಟರಮಟ್ಟಿಗೆ ಜನರ ಬವಣೆಯನ್ನು ಕನಿಷ್ಠ ಮಟ್ಟದಲ್ಲಿ ಇರಿಸಬಲ್ಲುದು ಎಂಬುದು ಆಯಾ ಕಾಲದ ಆಡಳಿತಾರೂಢ ಪಕ್ಷದ ಪಾಲಿಗೆ ಒರೆಗಲ್ಲು.
ಬದಲಾವಣೆ ಎಂದರೆ ಜನರ ಪಾಲಿಗೆ ಬವಣೆ ಎನ್ನುವುದು ಕಟ್ಟಿಟ್ಟದ್ದು, ಹೆರಿಗೆ ಬೇನೆ ಇದ್ದ ಹಾಗೆ. ಹೆರಿಗೆ ಸುಸೂತ್ರ ಮುಖ್ಯ ಮಾತ್ರವಲ್ಲ; ತಾಯಿ ಮಗು ಆರೋಗ್ಯವಾಗಿರಬೇಕು ಎನ್ನುವಂತೆ ಜನರೂ ಸರ್ಕಾರ ನಡೆಸುವ ಪಕ್ಷಗಳೂ ಅಂತಿಮವಾಗಿ ಸುರಕ್ಷಿತವಾಗಿರಬೇಕು.
೧೧.೧೨.೨೦೦೨
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೫. ದೈವಾಂಶ ಸಂಭೂತ ಮಾಯಾದಂಡ ಉಂಟೆ?
ಬಜೆಟ್ ಜ್ವರ – ಪ್ರತಿ ಬಾರಿ ಸಾಮಾನ್ಯ. ಆದರೆ ಈ ಬಾರಿ ಮೈಬಿಸಿ ಏರಿಯೇ ಇಲ್ಲ ಯಾರಿಗೂ.
ಕೇಂದ್ರ ಅಥವಾ ರಾಜ್ಯ ಸರ್ಕಾರದ ಬಜೆಟ್ ಮಂಡನೆ ಆಗುತ್ತದೆ ಎನ್ನುವ ಮುನ್ನಾ ದಿನಗಳಲ್ಲಿ ಹಣಕಾಸು ಚಟುವಟಿಕೆಗೆ ಸಂಬಂಧಿಸಿದ ಎಲ್ಲರೂ ಭಾರೀ ತಲೆ ತುರಿಸಿಕೊಳ್ಳುತ್ತಾರೆ. ಮಾಧ್ಯಮಗಳವರು ಸಹಾ ಕರ್ತವ್ಯ ಮೂಢರಾಗಿ ನಾನಾ ಸಾಧ್ಯತೆಗಳ ಬಗೆಗೆ, ಬಜೆಟ್ ವಿವರಗಳು ಹೊರಬಿದ್ದ ನಂತರ ಪರಿಣಾಮಗಳ ಬಗೆಗೆ, ಚರ್ಚೆ ನಡೆಸುತ್ತಲೇ ಇರುತ್ತಾರೆ. ದೃಶ್ಯ ಮಾಧ್ಯಮದಲ್ಲಂತೂ ಬಜೆಟ್ ನಂತರ ವಿಶ್ಲೇಷಣೆ ಚರ್ಚೆ ಬಹಳ ಜೋರ್‌ದಾರ್.
ಇವೆಲ್ಲ ಏನೇ ಇದ್ದರೂ ಕಳೆದ ಎರಡು ದಶಕಗಳ ಅವಧಿಯಲ್ಲಿ ಬಜೆಟ್ ಕುರಿತ ಸ್ವಾರಸ್ಯ ಕಡಿಮೆಯಾಗಿದೆ. ಎಷ್ಟೋ ಬಜೆಟ್ ಪ್ರಸ್ತಾವಗಳನ್ನು ಬಜೆಟ್‌ನ ಮುನ್ನಾ ವಾರಗಳ ಅವಧಿಯಲ್ಲಿ ಜಾರಿಗೆ ತರುವ ಪರಿಪಾಠವೂ ಉಂಟು. ಸರ್ಕಾರಿ ಅಂಕೆಯಲ್ಲಿರುವ ಹಾಗೂ ಆಡಳಿತಾತ್ಮಕವಾಗಿ ಬೆಲೆ ಮಾರ್ಪಾಟು ಮಾಡಬಲ್ಲ ಐಟಂಗಳ ವಿಷಯದಲ್ಲಿ ಈ ಮಾತು ಹೆಚ್ಚು ಅನ್ವಯವಾಗುತ್ತದೆ. ಉದಾಹರಣೆಗೆ ಪೆಟ್ರೋಲಿಯಂ ಉತ್ಪನ್ನಗಳ ಬೆಲೆ. ಈಗ ಅಂಥ ಯಾವ ಬಜೆಟ್ ಪ್ರಸ್ತಾವವೂ ಆಗದೆ ನಿತ್ಯ ಮಾರ್ಪಾಟಿಗೆ ಒಳಗಾಗುವಂಥದು.
ಬಜೆಟ್‌ನಲ್ಲಿ ಸಹಾ ನೇರ ತೆರಿಗೆ ಬಾಬುಗಳು ಮಾತ್ರವೇ ರೋಚಕವಾಗಿ ಪರಿಣಮಿಸುವುದು. ಪರೋಕ್ಷ ತೆರಿಗೆಗಳ ಪರಿಣಾಮ ಸುಲಭ ಹಾಗೂ ನಿಖರ ಗೋಚರ ಆಗುವುದಿಲ್ಲ. ಅದರಿಂದ ಚರ್ಚೆ ಕಡಿಮೆ. ಇನ್ನು ಮುಂದಿನ ವರ್ಷಗಳ ಕೇಂದ್ರ ಮತ್ತು ರಾಜ್ಯ ವ್ಯಾಪ್ತಿಯ ವಾಣಿಜ್ಯ ತೆರಿಗೆಗಳು ಮೌಲ್ಯವರ್ಧಿತ ತೆರಿಗೆಗಳಾಗಿ ಮಾರ್ಪಾಟಾಗುತ್ತವೆ. ಆಗ ಅದು ಸಹಾ ಆಡಳಿತಾತ್ಮಕ ಸ್ವರೂಪದ ತೆರಿಗೆ ಬಾಬು ಆಗಿ ಪರಿಣಮಿಸುವುದರಿಂದ ಬಜೆಟ್ ಸ್ವಾರಸ್ಯ ಇನ್ನೂ ಕಡಿಮೆ ಆಗುತ್ತದೆ.
ವಾಸ್ತವವಾಗಿ ಅಮೆರಿಕ, ಜಪಾನ್, ಸೇರಿ ಮುಂದುವರೆದ ರಾಷ್ಟ್ರಗಳಲ್ಲಿ ಬಜೆಟ್ ಜ್ವರ ಏಳುವುದೇ ಇಲ್ಲ. ತೆರಿಗೆಯೇ ಮುಂತಾದ ಬಾಬುಗಳಲ್ಲಿ ಸರ್ಕಾರವು ಏನು ಮಾರ್ಪಾಟು ಮಾಡಬೇಕು ಎನ್ನುವ ಬಗೆಗೆ ಸರ್ಕಾರದವರು ಮತ್ತು ಜನಪ್ರತಿನಿಧಿಗಳು ತಿಂಗಳುಗಟ್ಟಲೆ ಚರ್ಚೆ ಮಾಡುತ್ತಾರೆ. ಕ್ರಮಗಳನ್ನು ಜಾರಿಗೆ ತರುವಾಗ ದಿಢೀರ್ ಪರಿಣಾಮ ಆಗುವ ಸಾಧ್ಯತೆಯೇ ಕಡಿಮೆ. ಭಾರತದಲ್ಲಿ ಮಾತ್ರ ಕೇಂದ್ರ ಅಥವಾ ರಾಜ್ಯ ಅರ್ಥಸಚಿವರಿಗೆ ಅತಿ ದೊಡ್ಡ ಪಾತ್ರ. ಇಲ್ಲಿಯೂ ತಿಂಗಳುಗಟ್ಟಲೆ ಸಮಾಲೋಚನೆ, ಚರ್ಚೆ ನಡೆದರೂ ಅರ್ಥಸಚಿವ ಖಾತೆಗೆ ಸೇರಿದ ಅಧಿಕಾರಿಗಳಿಂದಾದ ಇಲಾಖೆಗೆ ಮಾತ್ರ ಇದೆಲ್ ಸೀಮಿತ. ಪ್ರಸ್ತಾವಗಳು ಏನಿದ್ದರೂ ಅರ್ಥಸಚಿವನ ಇಚ್ಛಾನುವರ್ತಿ ಮಾತ್ರ. ಸಂಸತ್ತು ಅಥವಾ ವಿಧಾನಸಭೆಯಲ್ಲಿ ಪ್ರಸ್ತಾವ ಮಂಡಿಸಿದಾಗ ಆಡಳಿತ ಪಕ್ಷಕ್ಕೆ ಹೊರತಾದವರಿಗೆ ಹೇಗೋ ಹಾಗೆ, ಆಡಳಿತ ಪಕ್ಷ ಸದಸ್ಯರಿಗೂ ಎಲ್ಲವೂ ಹೊಸತು. ಪ್ರಸ್ತಾವಗಳು ಜನಪ್ರತಿನಿಧಿಗಳಿಗೆ ಮುಂಚೆಯೇ ತಿಳಿದಿರುವಂಥದೇನೋ ಆಗಿರುವುದಿಲ್ಲ. ಪ್ರಸ್ತಾವಗಳ ಬಗೆಗೆ ಸ್ಪಷ್ಟನೆ ಅಥವಾ ವಿಶದೀಕರಣವನ್ನು ಮಂಡನೆ ನಂತರ ಕೊಡುವವರು ಅಧಿಕಾರಿಗಳೇ ಹೌದು! ಇದೊಂದು ವಿಚಿತ್ರ ಹಾಗೂ ವಿಪರೀತ ಸ್ವರೂಪದ ಅಧಿಕಾರಶಾಹಿ ಕಸರತ್ತೇ ಸರಿ.
ಬಜೆಟ್ ಪ್ರಸ್ತಾವಗಳನ್ನು ಅರ್ಥಸಚಿವರು ಮುಂಡಿಸುವ ವ್ಯಾಪ್ತಿ ಕಡಿಮೆಯಾಗಿ, ಬಜೆಟ್‌ಗೆ ಮುಂಚೆಯೇ ನಾನಾ ರೂಪದಲ್ಲಿ ಬಹಿರಂಗಪಡಿಸುವ ಪರಿಪಾಠ ಬೆಳೆದ ಮೇಲೆ ಅಧಿಕಾರಿಗಲು ವಹಿಸುವ ಪಾತ್ರವೇ ಅಧಿಕವಾಗುತ್ತಿರುವುದು.
ಕಳೆದ ವರ್ಷದ ಜೂನ್‌ನಲ್ಲಿ ಕೇಂದ್ರ ಅರ್ಥಸಚಿವ ಖಾತೆಯ ಸಾರಥ್ಯ ಬದಲಾಯಿತು. ಅನೇಕ ಸಂದರ್ಭಗಳಲ್ಲಿ ಆಡಿದ ಮಾತುಗಳಿಂದ ವಿವಾದಕ್ಕೆ ಗುರಿ ಆಗುತ್ತಿದ್ದ ಜಸವಂತಸಿಂಗ್ ಬಂದರು. ವಿದೇಶಾಂಗ ಸಚಿವರಾಗಿ ಒಳ್ಳೆಯ ಹೆಸರು ಸಂಪಾದಿಸಿದ ಹಾಗೂ ಪ್ರಧಾನಿ ಅವರಿಗೆ ಪ್ರಿಯರೆನಿಸಿದ ಇವರು ಅರ್ಥಸಚಿವರಾದಾಗ ಮಹತ್ತಾದದ್ದನ್ನು ಸಾಧಿಸುತ್ತಾರೆ ಎಂಬ ನಿರೀಕ್ಷೆ ತಾನೇ ತಾನಾಗಿ ಗರಿಗೆದರಿತು. ಕಳೆದ ಒಂಬತ್ತು ತಿಂಗಳಲ್ಲಿ ಇವರು ತಮ್ಮದೆಂಬ ಯಾವ ಸಾಧನೆಯಿಂದ ಮರೆದಿದ್ದಾರೆ ಎಂಬುದನ್ನು ಒರೆಗೆ ಹಚ್ಚುವ ಮಾತು ಇರಲಿ; ಅರ್ಥಸಚಿವರಾಗಿ ಏನನ್ನೂ ಬಾಯಿಬಿಡಬಾರದು ಎಂಬ ನಿಲುವಿಗೆ ಅಂಟಿಕೊಂಡಿದ್ದಾರೆ. ಇದನ್ನೇ ಒಂದು ಸಾಧನೆ ಎನ್ನಬಹುದೇನೋ. ಆದ್ದರಿಂದಲೇ ಬಜೆಟ್ ಮಾಂತ್ರಿಕನಾಗಿ ಯಾವ ಟೊಪ್ಪಿಗೆಯಿಂದ ಯಾವ ಮೊಲವನ್ನು ಹೊರತೆಗೆದು ಜನರಿಗೆ ಮೋಡಿ ಮಾಡುತ್ತಾರೋ ಎಂಬುದನ್ನು ಕಾದು ನೋಡಬೇಕು.
ಜಸವಂತ ಸಿಂಗ್ ಸ್ವತಃ ಜನರಿಂದ ದೂರ ಉಳಿದಿದ್ದು ಅಷ್ಟೇ ಅಲ್ಲ; ಜನರು ಸಹಾ ವೃಥಾ ತಮ್ಮ ಬಳಿಸುಳಿಯುವುದನ್ನು ಸಹ ತಪ್ಪಿಸಿದ್ದಾರೆ. ಬಜೆಟ್ ಮುನ್ನಾ ವಾರಗಳಲ್ಲಿ ಸಾಮಾನ್ಯವಾಗಿ ನಾನಾ ಛಾಯೆಯ ವಾಣಿಜ್ಯೋದ್ಯಮಿಗಳು ತಂತಮ್ಮ ವೇದಿಕೆಗಳ ಮೂಲಕ ಬಜೆಟ್ ಪೂರ್ವ ಸಮೀಕ್ಷೆಗಳನ್ನು ಹರಿಬಿಡುತ್ತಿದ್ದರು. ತಮ್ಮ ಅಹವಾಲುಗಳನ್ನು ಖುದ್ದಾಗಿ ಅರ್ಥ ಸಚಿವರಿಗೆ ಸಲ್ಲಿಸುತ್ತಿದ್ದರು. ಇದು ಒಂದು ವಾಡಿಕೆ. ಆದರೆ ಈ ಬಾರಿ ಜಸವಂತಸಿಂಗ್ ಅದಕ್ಕೆತಡೆ ಹಾಕಿದರು. ಇದರಿಂದ ಈ ಜನ ತಮ್ಮ ಮೂಗಿನ ನೇರಕ್ಕೆ ಮಾತನಾಡಿ ಒತ್ತಡ ತಂತ್ರ ಪ್ರಯೋಗಿಸುವುದು ನಿಂತು ಹೋಯಿತು. ಇದರಿಂದ ವೃಥಾ ಊಹಾಪೋಹ ಹೆಚ್ಚುವುದು ತಪ್ಪಿತು. ಜತೆ ಜತೆಗೆ ಸರ್ಕಾರ ಗೊಂದಲರಹಿತ ಮನಸ್ಸಿನಿಂದ ತನಗೆ ಬೇಕಾದಂತೆ ಅಥವಾ ದೇಶದ ಮಟ್ಟಿಗೆ ಉಪಯುಕ್ತ ಎನ್ನುವಂತೆ ಪ್ರಸ್ತಾವ ರೂಪಿಸುವುದಕ್ಕೆ ಅವಕಾಶ ಹೆಚ್ಚಿದೆ.
೨೦೦೩ರ ಬಜೆಟ್‌ನಲ್ಲಿ ಜಸವಂತ ಸಿಂಗ್ ಯಾವ ಬಗೆಯ ಪ್ರಸ್ತಾವಗಳಿಗೆ ಇಂಬುಕೊಡುತ್ತಾರೆ ಎಂಬುದರ ಸುಳಿವು ಕಡಿಮೆ ಎಂಬುದೇನೋ ಸರಿ. ಆದರೆ ಧ್ಯೇಯ ಧೋರಣೆ ಸಾಮಾನ್ಯವಾಗಿ ಹೇಗಿರುತ್ತದೆ ಎಂಬ ಕಲ್ಪನೆ ಜನರಿಗೆ ಇಲ್ಲದಿಲ್ಲ.
ವಾಸ್ತವವಾಗಿ ವ್ಯಾಪಾರೋದ್ಯಮ ಕುರಿತಂತೆ ಸರ್ಕಾರ ವಹಿಸುವ ಪಾತ್ರ ಸೀಮಿತವಾಗಿರಬೇಕು ಎಂದು ಭಾವಿಸುವವರು ಜಸವಂತ ಸಿಂಗ್. ಈ ಕಾರಣದಿಂದಾಗಿ ಉದಾರೀಕರಣಕ್ಕೆ ಅನುಕೂಲವಾಗಿ ಸ್ಪಂದಿಸಲು ಇವರಿಗೆ ಏನೇನೂ ಕಷ್ಟವಿಲ್ಲ. ಮನಮೋಹನ ಸಿಂಗ್ ಮತ್ತು ಪಿ. ಚಿದಂಬರಂ ಅವರ ಧಾಟಿಯೇ ಇವರದು ಕೂಡಾ. ಅಧಿಕಾರಿಶಾಹಿ, ಹಣ ಪೋಲು ಮಾಡುವಂಥ ಸರ್ಕಾರಿ ಖರ್ಚು, ಆಡಳಿತದಲ್ಲಿ ನಿಧಾನ ದ್ರೋಹ ಇವುಗಳಿಗೆಲ್ಲ ಸಿಂಗ್ ವಿರೋಧಿ. ದೇಶದ ಮೇಲಿನ ಸಾಲದ ಭಾರವು ಭರಿಸಲಾಗದಷ್ಟು ಬೆಳೆಯಬಾರದು ಎಂದು ನಂಬಿರುವವರು. ಹಿಂದಿನ ಸರ್ಕಾರಗಳು ಇಂಧನ ಅಭಿವೃದ್ಧಿ ಕ್ಷೇತ್ರವನ್ನು ಸತತವಾಗಿ ಕಡೆಗಣಿಸಿದ್ದನ್ನು ಕೋಪದಿಂದ ಟೀಕಿಸುವವರು ಇವರು. ಮಧ್ಯಮ ವರ್ಗದವರು ಮಹತ್ವದ ಪಾತ್ರ ವಹಿಸಬೇಕಾದವರು ಎಂದು ನಂಬಿದವರು. ಕಾಂಗ್ರೆಸ್ ಆಡಳಿತವಿದ್ದಾಗ ಆರ್ಥಿಕ ವಿಷಯಗಳನ್ನು ಕುರಿತ ಬಿ.ಜೆ.ಪಿ. ವಕ್ತಾರರಾಗಿ ಜಸವಂತ ಸಿಂಗ್ ಕಾರ್ಯ ನಿರ್ವಹಿಸಿದ ವೈಖರಿಯನ್ನು ಮೆಚ್ಚುಗೆಯಿಂದ ಸ್ಮರಿಸುವವರಿದ್ದಾರೆ.
ಈಚಗೆ ವರದಿಯಾದಂತೆ ಅರ್ಥ ಸಚಿವರು ಪ್ರಧಾನ ಆಡಳಿತ ಪಕ್ಷವಾದ ಬಿ.ಜೆ.ಪಿ.ಯ ಅಧ್ಯಕ್ಷರನ್ನು ಭೇಟಿ ಮಾಡಿ ಬಜೆಟ್‌ನ ಸಂಭಾವ್ಯ ಪ್ರಸ್ತಾವಗಳ ಬಗೆಗೆ ಚರ್ಚಿಸಿದ್ದಾರೆ. ಬಜೆಟ್ ಪೂರ್ವ ಮನವಿಗಳನ್ನು ತುಂಡರಿಸಿದ್ದರಿಂದ ಜಸವಂತ ಸಿಂಗ್ ಅವರ ಮನಸ್ಸಿನಲ್ಲಿ ಏನಿದೆ ಎಂಬುದನ್ನು ತಿಳಿಯಲಾಗದೆಂಬ ಭಾವನೆ ಮೂಡಿತ್ತು. ಆದರೀಗ ಬಿ.ಜೆ.ಪಿ.ಯು ಒತ್ತಾಯಿಸಿಕೊಂಡು ಬರುತ್ತಿರುವ ಕೆಲವು ಅಂಶಗಳಿಗೆ ಚಾಲನೆ ಸಿಗಬಹುದು ಎಂಬ ಅಂದಾಜು ಮೂಡಿದೆ.
ಬಿ.ಜೆ.ಪಿ.ಯು ಮೊದಲಿನಿಂದಲೂ ಮಧ್ಯಮ ವರ್ಗಗಳ ಪರವಾಗಿ ಹಾಗೂ ನಗರವಾಸಿಗಳ ಪರವಾಗಿ ಧ್ವನಿ ಎತ್ತುತ್ತದೆ ಎಂಬುದು ಜನಜನಿತ. ಆದ್ದರಿಂದಲೇ ವರಮಾನ ಕರದ ವ್ಯಾಪ್ತಿಯನ್ನು ಅಥವಾ ಪ್ರಖರತೆಯನ್ನು ಕಡಿಮೆ ಮಾಡಿದರೆ ತಾನು ನಂಬಿರುವ ಮಧ್ಯಮ ವರ್ಗಕ್ಕೆ ಅನುಕೂಲವಾಗುತ್ತದೆ ಎಂದು ಬಿ.ಜೆ.ಪಿ.ಯೂ, ಸಂಘ ಪರಿವಾರದವರಾದ ಇತರ ಘಟಕಗಳೂ ಭಾವಿಸುತ್ತಾ ಬಂದಿವೆ. ಹಿಂದಿನಂತೆ ತಾನು ನಗರವಾಸಿಗಳ ಪರ ಎಂದು ತೋರಿಸಿಕೊಳ್ಳಲು ಸಾಧ್ಯವಿಲ್ಲ. ಏಕೆಂದರೆ ಅದರಿಂದ ಗ್ರಾಮವಾಸಿಗಳಿಗೆ ಅಸಂತುಷ್ಟಿ. ಆದ್ದರಿಂದ ಮಧ್ಯಮ ವರ್ಗ ಪರ ಎಂದು ಮಾತ್ರ ತೋರ್ಪಡಿಸಿಕೊಳ್ಳಲು ಶಕ್ಯವಿದೆ. ಬಡವರು ಯಾರೂ ಇದರಿಂದ ಕೋಪಿಸಿಕೊಳ್ಳುವುದಿಲ್ಲ! ಅವರನ್ನು ನಿಭಾಯಿಸುವ ಮಾರ್ಗೋಪಾಯಗಳೇ ಬೇರೆ. ಅವು ಬಿ.ಜೆ.ಪಿ.ಗೂ ಕಾಂಗ್ರೆಸಿಗೂ ಸಮಾನವಾದವು.
ತಾನು ಅಂದುಕೊಂಡಂತೆ ಸಾಧಿಸಲು ಈ ಹಿಂದಿನ ಬಜೆಟ್‌ಗಳಲ್ಲಿ ಏಕೆ ಸಾಧ್ಯವಾಗಲಿಲ್ಲ? ಎನ್ನುವ ಪ್ರಶಗೆ ಉತ್ತರ ಕೊಡುವುದು ನಿಜವಾಗಿ ಜಟಿಲ. ದೆಹಲಿ ಮಾತ್ರವಲ್ಲದೆ ಇತರ ಕಡೆ ಸಹಾ ದಟ್ಟವಾಗಿರುವ ಜನಜನಿತ ಭಾವನೆ ಎಂದರೆ ಉದಾರೀಕರಣ ವ್ಯವಸ್ಥೆ ಬರತೊಡಗಿದಂತೆ ಆರ್ಥಿಕತೆ ಮೇಲೆ ವಿಶ್ವಬ್ಯಾಂಕು ಮತ್ತಿತರ ದೂರ ನಿಯಂತ್ರಣ ಹಿತಗಳ ಪ್ರಭಾವ ಅಧಿಕವಾಗಿದೆ. ವ್ಯಾಪಾರೋದ್ದೇಶದ ಈ ಹಿತಗಳೇ ಸಬ್ಸಿಡಿಯೇ ಮುಂತಾದ ವಿಚಾರಗಳಿಗೂ ಪ್ರತಿರೋಧ ಒಡ್ಡುತ್ತಿರುವುದು. ಈಗಂತೂ ಇಂಥ ಪರಿಸ್ಥಿತಿ ಏನೇ ಇದ್ದರೂ ಮುಂಬರುವ ಮಹಾ ಚುನಾವಣೆಗೆ ಸಜ್ಜಿಕೆ  ಎಂಬಂತೆ ಕೆಲವು ಕ್ರಮಗಳನ್ನು ಬಿ.ಜೆ.ಪಿ. ಸರ್ಕಾರ  ತೆಗೆದುಕೊಳ್ಳಲೇ ಬೇಕಾಗುತ್ತದೆ. ಚುನಾವಣೆಗೆ ಮುನ್ನ ನಾಳಿನದು ಬಿಟ್ಟರೆ ಇನ್ನೊಂದು ಬಜೆಟ್ ಇಲ್ಲದೆಯೂ ಇರಬಹುದು.
ಬಿ.ಜೆ.ಪಿ.ಗೆ ತಟ್ಟಿರುವ ಮಧ್ಯಮ ವರ್ಗ ಜನರ ಉಸಿರಿನ ಬಿಸಿ ಎಂದರೆ, ಬಡ್ಡಿ ದರಗಳನ್ನು ಇಳಿಸಿದ್ದರಿಂದ ಆದುದು. ಉಳಿತಾಯಕ್ಕೆ ಇದ್ದ ಒತ್ತಾಯವೇ ಇದರಿಂದ ಹೋಗಿಬಿಟ್ಟಿದೆ. ನಿವೃತ್ತರ ಉದರಂಭರಣವು ಬಡ್ಡಿದರ ಇಳಿತದಿಂದ ಕಷ್ಟವಾಗತೊಡಗಿದೆ. ವರಮಾನ ಕರ ಮೂಲದ ಕಾರ್ಪಣ್ಯವನ್ನು ನೀಗಿಸಲು ಸಾಧ್ಯವಾಗದೇ ಇದ್ದರೂ, ಉಳಿತಾಯಕ್ಕೆ ಕುಮ್ಮಕ್ಕು ಕೊಡುವ ಕ್ರಮಗಳನ್ನಾದರೂ ರೂಪಿಸುವ ಅನಿವಾರ್ಯತೆ ಜಸವಂತ ಸಿಂಗ್ ಅವರ ಪಾಲಿಗೆ ಒದಗಿಬಂದಿದೆ.
ಒಂದು ಮಾತು ನಿಜ. ಉದಾರೀಕರಣದ ಫಲವಾಗಿ, ಅಂದರೆ ಉದಾರೀಕರಣವು ನಿರೀಕ್ಷಿತ ವೇಗದಲ್ಲಿ ಯಶಸ್ವಿ ಆಗದಿರುವ ಪರಿಣಾಮವಾಗಿ, ಸಾಮಾನ್ಯ ಜನರ ಖರೀದಿ ಸಾಮರ್ಥ್ಯ ಪೂರಾ ಕಡಿಮೆಯಾಗಿದೆ. ಇದು ವೃದ್ಧಿಗೊಂಡು ಜನರು ಹೆಚ್ಚು ಖರ್ಚು ಮಾಡಲು ಶಕ್ತರಾಗುವ ಹೊರತು ಉದ್ಯಮ ವೃದ್ಧಿಗೆ ಅವಕಾಶ ಕಡಿಮೆ. ವಿದೇಶಿ ಸಂಪನ್ನರು ಬಂಡವಾಳ ತರುತ್ತಿಲ್ಲ; ಭಾರತದ ಉದ್ಯಮಗಳಲ್ಲಿ ಪಾಲ್ಗೊಳ್ಳಲು ಮುಂದಾಗುತ್ತಿಲ್ಲ.
ವಿದೇಶಿ ಹೂಡಿಕೆದಾರರು ಚೀನಾ ಮತ್ತು ಇತರ ಏಷ್ಯ ರಾಷ್ಟ್ರಗಳೇ ಹಣ ಹೂಡಲು ಪೊಗದಸ್ತಾಗಿವೆ ಎಂದು ಭಾವಿಸಿ ಅತ್ತ ಗಮನ ಕೊಡುತ್ತಿದ್ದಾರೆ. ಅವರಿಗಾಗಿ ಇನ್ನೆಷ್ಟು ಕಾಯಬೇಕು?
ಕಳೆದ ಬಾರಿ ಕೃಷಿ ಉತ್ಪಾದನೆ, ಮಳೆ ಅಭಾವದ ಕಾರಣ ಕೈಕೊಟ್ಟಿತು. ಇದು ಕೃಷಿ ರಾಷ್ಟ್ರವಾದ ಭಾರತದ ಮಟ್ಟಿಗೆ ಭಾರೀ ದಡ್ಡ ಪೆಟ್ಟು.
ಜಸವಂತ ಸಿಂಗ್ ಕೈಲಿ ದೈವಾಂಶ ಸಂಭೂತ ಮಾಯಾದಂಡ ಯಾವುದೂ ಇಲ್ಲ.
ಅಥವಾ ಇದೆಯೋ?!
೨೬.೦೨.೨೦೦೩
ಭಾಗ ೧೪ – ವಿವಿಧೋದ್ದೇಶ ಬಿಡಿ ಬಿಡಿ ವಿಚಾರ: 
೧೧೬. ಆಪತ್ಕಾಲದಲ್ಲಿ ಅನುನಯನ-ಜಸವಂತ್ ತಂತ್ರ
‘ಹಣ ಕೈಗೆ ಕೊಡುತ್ತೇನೆ – ಖರ್ಚು ಮಾಡಿ’ – ಹೀಗೆ ಕೇಂದ್ರ ಅರ್ಥಸಚಿವರು ಹೇಳಿದರೆ ಗೌರವಾನ್ವಿತ ಪ್ರಜೆಗಳು ಏನು ಮಾಡಬೇಕು?
ಅವರು ಹೇಳಿದಂತೆ ಮಾಡಬೇಕು.
ಜಸವಂತ್ ಅವರದು ಚೊಚ್ಚಲ ಬಜೆಟ್. ಏನು ಮಾಡುತ್ತಾರೋ, ಹೇಗೆ ಮಾಡುತ್ತಾರೋ ಎನ್ನುವ ತವಕ ತಪ್ಪಿರಲಿಲ್ಲ. ವಿದೇಶಾಂಗ ಸಚಿವರಾಗಿ ಸೈ ಅನಿಸಿಕೊಂಡಿದ್ದ ಎಲ್ಲರನ್ನೂ ಮಾತಿನಲ್ಲೇ ಮಣಿಸಬಲ್ಲರು ಎಂಬ ಹೆಸರು ಮಾಡಿದ ಈ ವ್ಯಕ್ತಿ ಹಣಕಾಸು ಜವಾಬ್ದಾರಿಯನ್ನು ಕೊಟ್ಟಾಗ ಏನು ಮಾಡುತ್ತಾರೆ ಎನ್ನುವ ಕುತೂಹಲ ಇದ್ದೇ ಇತ್ತು.
ಅಧಿಕಾರ ವಹಿಸಿಕೊಂಡು ಒಂಬತ್ತು ತಿಂಗಳಾದರೂ ಕಿಮಕ್ ಕಮಕ್ ಎಂದು ಬಾಯಿ ಬಿಚ್ಚಿರಲಿಲ್ಲ. ಆದ್ದರಿಂದಲೇ ಬಜೆಟ್‌ನಲ್ಲಿ ಏನು ಮಾಡುತ್ತಾರೋ ಎಂಬ ಕುತೂಹಲವಿತ್ತು.
ರಾಜ್ಯಗಳ ಚುನಾವಣೆಗಳು ಒಂದಾದ ಮೇಲೊಂದರಂತೆ ಬರುತ್ತಿರುವಾಗ, ಮಹಾ ಚುನಾವಣೆ ಸಹಾ ಮುಂದಿನ ಬಜೆಟ್‌ತನಕ ಕಾಯದೆ ಧುತ್ತನೆ ಕಾಣಿಸಿಕೊಳ್ಳುವ ಸಂಭವವಿದೆ ಎನಿಸಿದಾಗ, ಕೇಂದ್ರ ಅರ್ಥ ಸಚಿವರು ಏನು ಮಾಡಬಹುದು? ಮಧ್ಯಮ ವರ್ಗದವರನ್ನು ನೋಡಿಕೊಳ್ಳಿರೆಂದು ಪ್ರಮುಖ ಆಡಳಿತಾರೂಢ ಪಕ್ಷವಾದ ಬಿಜೆಪಿಯ ಅಧ್ಯಕ್ಷರು ಪ್ರಧಾನಿಗಳು ಹೇಳಿದಾಗ ಅರ್ಥಸಚಿವರು ಆ ಕೆಲಸ ಮಾಡಿ ಮುಗಿಸಿದ್ದಾರೆ. ಸ್ಟಾಂಡರ್ಡ್ ಡಿಡಕ್ಷನ್ಸ್ ಹೆಚ್ಚಿಸಿ, ಸರ್ಚಾರ್ಜ್ ತೆಗೆದು ಹಾಕಿ ತಿಂಗಳು ತಿಂಗಳೂ ಆದಾಯ ತೆರಿಗೆಗೆಂದು ಮುರಿದುಕೊಳ್ಳುತ್ತಿದ್ದ ಮೊತ್ತದಲ್ಲಿ ಸ್ವಲ್ಪ ಬಿಟ್ಟುಕೊಟ್ಟಿದ್ದಾರೆ. ಆದರೆ ಮಧ್ಯಮ ವರ್ಗದವರು, ಮುಖ್ಯವಾಗಿ ಸಂಬಳಾಗರರು ಆ ಹಣವನ್ನು ಉಳಿತಾಯ ಮಾಡುವುದಕ್ಕೆ ಪ್ರೋತ್ಸಾಹವಿಲ್ಲ. ಉಳಿತಾಯ ಹಣಕ್ಕೆ ಕೊಡುವ ಬಡ್ಡಿ ದರವನ್ನು ಇನ್ನೂ ಶೇ. ೧ರಷ್ಟು ಇಳಿಸಿದ್ದಾರೆ.
ಬಳಕೆದಾರರು ಹಣ ಉಳಿಸಬಾರದು. ಖರ್ಚು ಮಾಡುತ್ತಾ ಹೋಗಬೇಕು ಎನ್ನುವುದು ಈಗಿನ ಮಾರುಕಟ್ಟೆ ಪ್ರಧಾನ ಆರ್ಥಿಕತೆಯ ವರಸೆ. ಜನರು ಹೆಚ್ಚು ಖರ್ಚು ಮಾಡಿದಷ್ಟೂ ಬಳಕೆದಾರ ವಸ್ತುಗಳ ತಯಾರಿಕೆಗೆ ಪ್ರೋತ್ಸಾಹ ಸಿಕ್ಕಿದಂತೆ ಆಗುತ್ತದೆ ಎಂಬುದೇ ಪ್ರಧಾನ. ಈಗ ಭಾರತದಲ್ಲಿ ತಯಾರಿಕಾ ವಲಯ ಸತ್ತು ಸುಣ್ಣವಾಗಿದೆ. ಏನೇ ಪುಸಲಾಯಿಸಿದರೂ ಉತ್ಸಾಹಗಳ್ಳುತ್ತಿಲ್ಲ.
ಬಡ್ಡಿ ದರಗಳು ವಿಶ್ವದಲ್ಲೆಲ್ಲ ಇರುವುದಕ್ಕೆ ಹೋಲಿಸಿದರೆ ಬಹಳ ಜಾಸ್ತಿಯಿದೆ. ಇಲ್ಲಿ ಬಡ್ಡಿ ದರಗಳನ್ನು ಎತ್ತರದಲ್ಲಿ ಇರಿಸಿಕೊಂಡು ಮುಂದುವರೆಸಿದರೆ ತಯಾರಕರಿಗೆ ಕಷ್ಟವಾಗುತ್ತದೆ. ಅಂದರೆ ಉತ್ಪಾದನಾ ವೆಚ್ಚ ಹೆಚ್ಚಾಗಿ ರಫ್ತು ಮಾಡುವುದಕ್ಕೇ ಕಷ್ಟವಾಗುತ್ತದೆ. ಏಕೆಂದರೆ ಪೈಪೋಟಿದಾರ ರಫ್ತುದಾರರು ತಂತಮ್ಮ ದೇಶದ ಅಗ್ಗದ ಸಾಲ ಪಡೆದು ಭಾರತಕ್ಕಿಂತ ಅಗ್ಗದಲ್ಲಿ ಸರಕು ಸೇವೆ ಸೃಷ್ಟಿಸಿ ಮಾರುತ್ತಾರೆ. ಹಾಗೆ ಏನನ್ನೂ ಮಾಡಲಾಗದೆ ನಾವು ಹಿಂದೆ ಬೀಳುತ್ತೇವೆ. ಈ ವಿಚಾರಧಾರೆಯಿಂದಾಗಿ ಬಡ್ಡಿ ದರಗಳನ್ನು ವಿಪರೀತ ಇಳಿಸುವುದಾಯಿತು.
ಭಾರತವು ಅತಿ ಹೆಚ್ಚಿನ ಶೇ ೨೬ರ ಉಳಿತಾಯ ದರ ಸಾಧಿಸಿದ ರಾಷ್ಟ್ರ ಎಂಬ ಹೆಸರಿತ್ತು. ಇನ್ನು ಅದು ಉಳಿಯುವುದಿಲ್ಲ. ಹಣ ಉಳಿಸಿ ಕಾರು ಕೊಂಡುಕೊಳ್ಳಿ, ದುಬಾರಿ ಆದರೂ ಪೆಟ್ರೋಲ್ ತುಂಬಿಸಿಕೊಳ್ಳಿ. ಜಂಬದ ಪೇಯ ಕುಡಿಯಿರಿ ಎಂದು ಅರ್ಥಸಚಿವರು ಮೇಲು ಮಧ್ಯಮ ವರ್ಗದವರಿಗೂ ಹೇಳುತ್ತಾರೆ. ಗಳಿಸಿ ಖರ್ಚು ಮಾಡಿ ಎಂಬುದೇ ಇಂದಿನ ತಾರಕ ಮಂತ್ರ. ತಜ್ಞರೊಬ್ಬರು ಲೆಕ್ಕ ಹಾಕಿದ್ದಾರೆ, ತೆರಿಗೆಯಲ್ಲಿ ಶೇ. ೧.೫ ಬಿಟ್ಟು ಕೊಟ್ಟಿದ್ದರೂ ಬೆಲೆ ಏರಿಕೆ ಅದನ್ನು ನುಂಗಿ ಹಾಕುತ್ತದೆ.
ಚುನಾವಣೆಗಳ ಕಾಲ ಇದಾದ್ದರಿಂದ ಹೊಸ ತೆರಿಗೆಗಳನ್ನು ಹೇರಬೇಡಿ ಎಂದು ಯಜಮಾನರು ಹೇಳಿದಾಗ ಅರ್ಥಸಚಿವರು ಒಪ್ಪಿದರು. ಹೊಸ ತೆರಿಗೆಗಳನ್ನು ಹೇರಲಿಲ್ಲ. ರೈಲ್ವೆ ಸಚಿವರೂ ಹಾಗೆಯೇ ಮಾಡಿದರು.
ಸರಿಯೇ. ಎಲ್ಲರಿಂದಲೂ ಒಳ್ಳೆಯವನು ಎಂಬ ಶಹಭಾಸ್‌ಗಿರಿ ಪಡೆಯಲು ಜಸವಂತ್‌ಸಿಂಗ್ ಮುಂದಾದರು. ಆದರೆ ಚುನಾವಣೆ ಬಂದಾಗ ತಮ್ಮ ಪಕ್ಷದವರಿಗೂ, ಇತರ ಪಕ್ಷಗಳಿಗೆ ಕೂಡಾ, ದೇಣಿಗೆ ನಿಡುವ ಕಂಪೆನಿಗಳಿಗೆ ಏನನ್ನಾದರೂ ಒಳಿತು ಮಾಡದಿದ್ದರೆ ಹೇಗೆ? ಜನರನ್ನು ಸಂಪ್ರೀತರನ್ನಾಗಿಸುವುದಷ್ಟೆ ಸಾಕಾಗುವುದಿಲ್ಲ. ಅದರಿಂದ ಅರ್ಧ ಕೆಲಸ ಮಾತ್ರ ಮಾಡಿ ಪೂರೈಸಿದಂತೆಯೇ ಸರಿ. ಇನ್ನರ್ಧ ಕೆಲಸವೆಂದರೆ ದೇಣಿಗೆ ಕೊಡಬಲ್ಲವರನ್ನೂ ಒಲಿಸಿಕೊಳ್ಳುವುದು. ಆದ್ದರಿಂದಲೇ ಎಕ್ಸೈಜ್ ಸುಂಕದ ನಾನಾ ಬಾಬುಗಳಲ್ಲಿ ರಿಯಾಯ್ತಿ ತೋರಿಸುವುದೇ ಅಲ್ಲದೇ ಕಸ್ಟಂಸ್ ಸುಂಕವನ್ನೂ ಹಲವು ಕಡೆ ಇಳಿಸಿ ಆಗಿದೆ. ಇದರ ಲಾಭ ಪೂರ್ತಿಯಾಗಿ ಉದ್ಯಮಿಗಳ ಜೇಬಿಗೆ ಹೋಗುತ್ತದೇ ಹೊರತು ಬಳಕೆದಾರರಿಗೇನೂ ವರ್ಗಾವಣೆ ಆಗುವುದಿಲ್ಲ ಎಂದು ಸಿನಿಕರು ಶಂಕಿಸಿದ್ದಾರೆ. ವಸ್ತುಗಳಿಗೆ ಬೇಡಿಕೆಯೇ ಕಡಿಮೆ ಆಗಿರುವಾಗ ಸುಂಕ ತೆರಿಗೆ ಇಳಿಸಿದ್ದರ ಲಾಭ ಪಡೆದು ಸ್ವಲ್ಪ ಹೆಚ್ಚಿನ ಮಾರಾಟ ಸಾಧಿಸಲು ಸಾಧ್ಯವಿಲ್ಲವೇ ಎಂದು ಯೋಚಿಸುವುದಿಲ್ಲವೇ? ಒಂದಿಷ್ಟು ರಿಯಾಯ್ತಿಯಾದರೂ ವರ್ಗಾವಣೆ ಆಗಲಿಕ್ಕೆ ಸಾಕು.
ಮಕ್ಕಳನ್ನು ಓದಿಸುತ್ತಿರುವವರಿಗೆ ಆಗುವ ಖರ್ಚಿನ ಲೆಕ್ಕದಲ್ಲಿ ವರಮಾನ ಕರ ರಿಯಾಯ್ತಿಯೇ ಮುಂತಾದುವನ್ನೂ ಕೊಟ್ಟಿದ್ದಾರೆ. ಹಣ ಕೈಲಿ ಇರಿಸಿಕೊಂಡಿರುವ ನಿವೃತ್ತಿದಾರರಿಗೆ ಯೋಜನೆ ರೂಪಿಸಿದ್ದಾರೆ. ರಸ್ತೆ ಯೋಜನೆ ಹಾಕಿ ಪೆಟ್ರೋಲ್ ಬೆಲೆ ಜೊತೆಗೇ ಒಂದಿಷ್ಟು ಹಣ ಹೆಚ್ಚಿಗೆ ಕಿತ್ತುಕೊಳ್ಳುತ್ತಿದ್ದಾರೆ. ಐಟಿಯವರಿಗೆ ರಿಯಾಯ್ತಿ ತೋರಿದ್ದಾರೆ. ಬೆಂಗಳೂರಿನ ಹಾಗೂ ಹೈದರಾಬಾದ್‌ನ ವಿಮಾನ ನಿಲ್ದಾಣ ಯೋಜನೆಗಳನ್ನು ಬಜೆಟ್ ವ್ಯಾಪ್ತಿಗೆ ತಂದು ಕೊಟ್ಟಿದ್ದಾರೆ. ಖಾಸಗಿ ಆಸ್ಪತ್ರೆಗಳ ನಿರ್ಮಾಣ ಸುಗಮವಾಗಲಿ ಎಂದು ಕ್ರಮ ರೂಪಿಸಿ ಉದ್ಯಮದವರನ್ನು ಕಂಡ ಹಾಗೆ ಈ ಬಾಬಿನವರನ್ನು ಕಂಡಿದ್ದಾರೆ. ವಿದೇಶಿ ಯಂತ್ರ ಆಮದು ಮಾಡಿಕೊಳ್ಳುವ ಜವಳಿ ಉದ್ಯಮದವರಿಗೆ ಪ್ರೋತ್ಸಾಹ ಕೊಟ್ಟಿದ್ದಾರೆ. ಷೇರು ಹೊಂದಿರುವ ಜನಕ್ಕೆ ಡಿವಿಡೆಂಡ್ ತೆರಿಗೆ ತೆಗೆದು ಹಾಕಿದ್ದಾರೆ.
ಹೀಗೆ ಏನಲ್ಲ ಕಸರತ್ತು ಮಾಡಿದ್ದಾರೆ. ಒಂದು ಆನೆಯನ್ನು ತಂದು ನಿಲ್ಲಿಸಿ ಆರು ಜನ ಕುರುಡರನ್ನು ಅದರ ಬಳಿಗೆ ಬಿಟ್ಟಾಗ ಒಬ್ಬೊಬ್ಬಕುರುಡನೂ ತನ್ನ ಕೈಗೆ ಸಿಕ್ಕಿದ ಬಾಲ, ಕಾಲು ಮುಂತಾದುವನ್ನು ಮುಟ್ಟಿ ಮುಟ್ಟಿ ಆನೆ ಎಂದರೆ ಹೀಗಿರುತ್ತದೆ ಎಂದು ಬಣ್ಣಿಸಿದರಂತೆ. ಹಾಗೆ ಆಗಿದೆ, ಈ ಬಾರಿಯ ಬಜೆಟ್ ಕತೆ.
ಎಲ್ಲರಿಗೂ ಏನೋ ಒಂದು ಕೊಟ್ಟಿರುವಂತೆ ಕಾಣಿಸುತ್ತದೆ. ಆದ್ದರಿಂದಲೇ ಜಸವಂತ ಸಿಂಗ್ ಅಲ್ಲೊಂದಿಷ್ಟು ಕಿತ್ತು, ಇಲ್ಲೊಂದಿಷ್ಟು ಸವರಿ ಮಣ್ಣಿನ ಮುದ್ದೆಗೆ ಒಂದು ರೂಪ ತೋರಿಸಿದ್ದಾರೆ ಮಾತ್ರ. ಅವರ ನೆಚ್ಚಿನ ರಕ್ಷಣಾ ಬಾಬಿಗೂ ಏನೂ ಮಡಲಾಗಲಿಲ್ಲ. ಕೆಲವು ನೂರು ಕೋಟಿ ರೂಪಾಯಿ ಹೆಚ್ಚಿಗೆ ಕೊಟ್ಟಿದ್ದಾರೆ. ಆದರೆ ಸೈನ್ಯದವರ ಸಂಬಳ ಸಾರಿಗೆ ಹೆಚ್ಚುವುದು ಏನಿರುತ್ತದೋ ಅದು ಈ ಮೊತ್ತಕ್ಕಿಂತ ಜಾಸ್ತಿ ಇರುತ್ತದೆ!
ಯಾವುದೇ ಗುರುತರ ನಿರ್ಧಾರಗಳನ್ನು ತೆಗೆದುಕೊಳ್ಳಲು ಸಾಧ್ಯವಾಗಲಿಲ್ಲ. ಆರ್ಥಿಕ ಸುಧಾರಣಾ ಕ್ರಮಗಳನ್ನು ಮುಂದಕ್ಕೆ ಜರುಗಿಸುವ ಮಾತೇ ಇಲ್ಲ. ವಿದೇಶಿ ಬಂಡವಾಳವನ್ನು ಆಕರ್ಷಿಸಲು ಆತುರವೇ ಇಲ್ಲ! ಈ ಲೆಕ್ಕದಲ್ಲಿ ನೋಡಿದಾಗ ಯಾವ ಮನಮೋಹನ ಸಿಂಗ್ ಅಥವಾ ಪಿ. ಚಿದಂಬರಂ ಈ ಬಜೆಟ್‌ನಲ್ಲಿ ಜಸವಂತ ಸಿಂಗ್ ರೂಪದಲ್ಲಿ ಕಾಣಿಸಲಿಲ್ಲ. ಎಲ್ಲರಿಗೂ ಎಲ್ಲವನ್ನೂ ಅಥವಾ ಏನನ್ನಾದರೂ ಕೊಡುವ ಆತುರದಲ್ಲಿ ಎಲ್ಲೂ ಏನನ್ನೂ ಸಾಧಿಸಲು ಸಾಧ್ಯವಾಗಲಿಲ್ಲ. ಭವಿಷ್ಯಕ್ಕೆಂದು ಒಂದು ಮುನ್ನೋಟ ಸಾಧ್ಯವಾಗಲಿಲ್ಲ. ಹೇಳಿಕೊಳ್ಳುವಂಥ ಜನ ಕಲ್ಯಾಣ ಯೋಜನೆಗಳಾವುವೂ ಹುಟ್ಟಲಿಲ್ಲ. (ಹಣವೇ ಇಲ್ಲ?!) ಇದು ಚೊಚ್ಚಲು ಬಜೆಟ್‌ನ ವರಸೆ.
ಎಲರೂ ನಿರೀಕ್ಷೆ ಮಾಡುತ್ತಿದ್ದುದು ರಸಗೊಬ್ಬರ ಸಬ್ಸಿಡಿಗಳ ಸಂಬಂಧ ರಿಯಾಯ್ತಿ ತೋರಿ ರೈತರ ಮನ ಗೆಲ್ಲುತ್ತಾರೆ ಎಂಬುದಾಗಿ. ಆ ಬಗೆಗೆ ಸರ್ಕಾರದಲ್ಲಿರುವ ದೊಡ್ಡವರೆಲ್ಲ  ಅರ್ಥಸಚಿವರ ಜೊತೆ ಮಾತನಾಡಿದರೆಂದೂ ವರದಿಗಳು ಬಂದಿದ್ದುವು. ಆದರೆ ಆದದ್ದೇನು? ಅವುಗಳ ಬೆಲೆಯನ್ನು ಅರ್ಥ ಸಚಿವರು ಹೆಚ್ಚಿಸಬೇಕಾಯಿತು. ಸಬ್ಸಿಡಿ ಕಡಿಮೆ ಮಾಡಿ ಬಳಕೆದಾರರಿಗೆ ಅಥವಾ ರೈತರಿಗೆ ಅನುಕೂಲ ಮಾಡುತ್ತೇವೆ ಎಂದು ಹೇಳಿದರೆ, ವಿಶ್ವ ಬ್ಯಾಂಕ್ ಮುಂತಾದವುಗಳ ಸಮಾಲೋಚಕರು ಯಾರಿದ್ದಾರೋ ಅವರು ಸುತರಾಂ ಒಪ್ಪುವುದಿಲ್ಲ. ಸಬ್ಸಿಡಿಗಳನ್ನು ತುಂಡರಿಸಬೇಕು ಎನ್ನುವುದೇ ವಿಶ್ವ ವಾಣಿಜ್ಯ ವ್ಯವಸ್ಥೆ (ಡಬ್ಲ್ಯುಟಿಓ) ಹೇಳುವ ಮಾತು. ಅದನ್ನು ಮೀರಿ ಹೋಗಲು ಸಾಧ್ಯವೇ ಇಲ್ಲ. ಎನ್ನುವುದು ಜಸವಂತಸಿಂಗ್ ಸಂದಿಗ್ಧ. ಬಜೆಟ್ ನಂತರ ನೀಡಿದ  ಒಂದೇ ಒಂದು ಪ್ರತಿಕ್ರಿಯಾ ಪ್ರಸಾರದಲ್ಲಿ ಅವರು ‘ನ್ಯಾಫ್ತಾ ಬೆಲೆ ಶೇ ೪೦ ಏರಿದೆ. ಆದರೂ ರಸಗೊಬ್ಬರ ಬೆಲೆಯನ್ನು ನಾಮಮಾತ್ರ ಪ್ರಮಾಣದಲ್ಲಿ ಏರಿಸಿದ್ದೇವೆ’ ಎಂದು ಸಮಜಾಯಿಷಿ ನೀಡಿದರು.
ಕೇಂದ್ರದಲ್ಲಿ ಸರ್ಕಾರ ನಡೆಸುತ್ತಿರುವ ೧೩ ಪಕ್ಷಗಳು ಹೇಳುವುದನ್ನು ಅರ್ಥಸಚಿವರು ಕೇಳಬೇಕು, ಪಾಲಿಸಬೇಕು. ಜೊತೆಗೆ ತಮ್ಮ ಪಕ್ಷದ ಯಜಮಾನರು, ಬಳಕೆದಾರರು, ಉದ್ಯಮಿಗಳು ಇತ್ಯಾದಿ ಹಿತಗಳ ಮೇಲೆ ನಿಗಾ. ಏನನ್ನೂ ಸ್ವಂತವಾಗಿ ನಿರ್ಣಯಿಸುವಂತಿಲ್ಲ.
ಬಜೆಟ್ ಮಂಡಿಸುವಾಗ ಹೊರಗೆ ಮಳೆ ಹನಿಯಿತಂತೆ. ಆದರೆ ನೀರು ಹರಿಯಲಿಲ್ಲ, ಹನಿ ಮಾತ್ರ. ‘ಶುಭ’ ಸೂಚನೆಯೇ? ಬಜೆಟ್‌ನಲ್ಲಿ ಎಲ್ಲರಿಗೂ ಏನೋ ಒಂದು ಕಾಣಿಸಿದ್ದರಿಂದ ವಿರೋಧ ಪಕ್ಷದವರ ಪ್ರತಿಭಟನೆ ಗದ್ದಲ ಸಹಾ ಜೋರಾಗಿ ಇರಲಿಲ್ಲ.
೦೫.೦೩.೨೦೦೩

